
АРСАНОВ  САЬIИД-БЕЙ  АРСАНБЕКОВИЧ
1889 – 1968

Нохчийн исбаьхьаллин литература, культура кхиорехь ХХ бIешеран 
хьалхарчу эхехь доккха гIуллакх дина Арсанов СаьIид-Бейс. Мехала ю 
цуьнан кхолларалла. Къоман литературехь йоккхачу эпически жанрехь йолу 
произведени – роман – дуьххьара Арсанов СаьIид-Бейс язйина. 

Чолхе а, хала а хилла яздархочун дахаран, кхоллараллин некъ. Арсанов 
СаьIид-Бей вина Нохчийчохь Жимачу-АтагIарчу ахархочун Арсанбекан 
доьзалехь 1889 шеран 2 октябрехь. ЧIир тIеяр бахьана долуш юьртах вала 
дезна Арсанбекан. Шен доьзалца Владикавказе кхелхина а вахана, цигарчу 
дашший, детий доккхучу заводе балха хIоьттина иза. Белхалойн боламна 
юкъавахара Арсанбек. 1905–1907 шерашкахьлерчу революцин боламехь 
дакъалацарна Iедало лаьцна Сибрех вахийтира иза.

СаьIид-Бейс Владикавказехь школехь дешначул тIаьхьа, Одессе а ва-
хана, цигара электротехнически училище чекхъяьккхина, дешарца цхьаьна 
болх а беш. Юха цIа вирзича, цхьана муьрехь Владикавказехь болх бина. 
Цигахь арадолуш хиллачу «Терек» газетаца юххера уьйр латтайора цо. 1910-
чу шарахь Петербургерчу политехнически институте деша воьду Арсанов 
СаьIид-Бей. Кхузахь шен накъосташца студентащца цхьаьна политически 
демонстрацешкахь дакъалацарна чувоьллина хилла иза. Ши бутт чохь а 
баккхийтина, Вятски губерни ссылке хьажийна. Цигара вада аьтто а баьл-
ла, дозанал дехьа Варшаве а, цул тIаьхьа Германи а кхочу иза. Германехь 
цхьана машинаш ечу заводехь слесаран а, монтеран а белхаш бо Арсанов 
СаьIид-Бейс. Арахьа дуккха а хало, гIело лайна цо, амма дуьне а, адамаш а 
довзарехь мехала хан хилла иза яздархочунна. Хьалхара империалистически 

тIом болабелча, Росси юха вогIу Арсанов СаьIид-Бей. ЦIа вирзинчул тIаьхьа 
1917–1921 шерашкахь Иркутски университетехь доьшу цо. Колчакан кIайчу 
эскаршна дуьхьал бинчу тIемашкахь дакъалоцуш а хилла иза.

1921 шарахь кхайкхина Нохчийчу схьавалаво Арсанов СаьIид-Бей. Цо 
белхаш бо тайп-тайпанчу серлонан, бахаман, Iилманан учрежденешкахь. 
Доккха гIуллакх до Нохчийчохь йоза-дешар даржорехь.

Нохчийн дуьххьарлера газета арахецаран гIуллакх тIедиллира Арсанов 
СаьIид-Бейна. Корматалла оьшу вовшахтохараллин болх дIабахьа дийзира. 
Цу тIехь Арсановна, Нохчийчу а веана, дика гIо дира хIетахь Ростовхь 
«Советский Юг» газетан редакцехь балхахь хиллачу Александр Фадеевс. 
Оьрсийн гоьваьллачу яздархочунна даггара баркалла аларца хьахавора иза 
Арсанов СаьIид-Бейс. 1923 шеран 23 апрелехь Арсанов СаьIид-Бей редактор 
а волуш, араелира «Советская автономная Чечня» газетан дуьххьарлера но-
мер. ТIаьхьо, «Серло» цIе а йолуш, нохчийн маттахь арахеца долийнчу оцу 
газетан доккха маьIна хилла къоман литературий, культурий кхиорехь.

Цул тIаьхьа Москва балха дIавуьгу Арсанов СаьIид-Бей. Цхьана муь-
рехь Кремлерчу Оружейни палатехь Iилманан секретарь хилла иза.

Тайп-тайпана жоьпаллин гIуллакхаш тIедохку кIорггера хаарш а, доь-
налла а долчу Арсанов СаьIид-Бейна. 1933 шарахь иза хьажаво Колыме, 
пачхьалкхан органашка балха. Цигахь шина шарахь райисполкоман пред-
седателан болх бо цо. 1935 шарахь Нохчийчу цIа вогIу иза. Нохч-ГIалгIайн 
меттан, историн Iилманан-талламан институтан директор хIоттаво Арсанов 
СаьIид-Бей. Кхузахь цо доккха гIуллакх до нохчийн, гIалгIайн меттанаш 
а, истори а Iилманца таллар вовшахтохарехь. Леррина тидам тIебохуьйту 
къоман барта кхолларалла гулъярна а, иза зорбанехь арахецарна а. 

1937 шарахь НКВД-н белхахоша, лаьцна чу а воьллина, буржуазни 
националисташна гIо деш хилла аьлла, бехке а вина, Сибрех вахийтина 
Арсанов СаьIид-Бей. ТIаьхьа, яздархочун цхьа а тайпа бехк цахилар билгал 
а доккхуш, мукъа витина. 

ШовзткъалгIий, шовзткъеитталгIий шерашкахь Арсанов СаьIид-Бейс Ка-
захстанехь халкъан образованехь болх бо. 1957–1959 шерашкахь Нохч-ГIалгIайн 
республикин Яздархойн Союзан правленин председатель хилла иза.

Арсанов СаьIид-Бейн произведенеш дуьххьара зорбане евлла I924 шара-
хь. Цу хенахь газеташний, журналашний тIехь кест-кестта зорбатуху цуьнан 
дийцарш, очеркаш, статьяш. I930 шарахь «Революция и горец» журналан кхаа 
номерехь зорбатоьхна дара йоккхачу эпически произведенин дакъош. Цул 
тIаьхьа цхьа що даьлча нохчийн маттахь «Ши тIаьхье» цIе а йолуш араелира 
и роман. Ала деза эпически йоккхачу форманан берриге а лехамашна жоп 
луш йолу и Арсанов СаьIид-Бейн роман нохчийн, гIалгIайн литератураш-
кахь дуьххьара язйина хилар. «Маца девза доттагIалла» цIе йолчу романан 

хьалхара вариант ларалуш ю «Ши тIаьхье». Турпалхойн васташ даржош, 
сюжетан зIенаш тIеюзуш, идейно-иcбаьхьаллин чулацам кIаргбеш, болх бира 
автора шен произведени тIехь. «Маца девза доттагIалла» роман араелира 1956 
шарахь Алма-Атахь. ХIХ бIешо чекхдолучу – ХХ бIешо долалучу муьрехь 
Нохчийчоьнан юкъараллин дахаран социальни хьелаш гайтина романехь. Оцу 
хенахьлерчу дахаран суьрташ эпически шуьйра а, кIорггера а дехкина. Шина 
чкъурах бу романан турпалхой: Арсбий, цуьнан могIарера бершший; Беной, 
цуьнан нийсархойй. Царах хIора чкъор а шайн хенаца догIуш, шайн амалшца, 
лехамашца гайтина. Дегайовхонца кхоьллина Арсбин, Джабраилан, Джон, 
ТIатIашан, церан накъостийн васташ. Цаьргахула гайтина адамийн ойланехь 
хуьлуш болу хийцамаш. Арсбин кхетам кхиарехь мехала хилла цуьнан Ива-
шинца, Ульяшеваца хилла уьйраш. Романехь дикачарах ду зударийн васташ: 
Хедижат, Селима, Ульяшева. Боккхачу деган лазамца, амма царах воккхаверца 
гайтина уьш автора. Ша-тайпана хьежамаш бу авторан кегийрхошка: Бенога 
а, цуьнан накъосташка а. Халкъан хиндерг царах доьзна ду. 

«Маца девза доттагIалла» романан шолгIачу книги тIехь болх беш вара 
яздархо. Цхьа кIеззиг долу дакъош зорбанехь ара а девллера. Амма романан 
шолгIа книга чекхъяккха ца кхиъна иза.

Арсанов СаьIид-Бейн «Серебристая улыбка» цIе йолчу книгина зорба 
тоьхна 1965 шарахь. Ткъе иттех шо хьалха ша болх бинчу Колыма а вахана, 
хIетахь ша лелла меттигаш а гина, цигарчу адамашца цхьаьнакхетарш а хил-
ла, цIа веъча, арахийцира яздархочо и книга. Оцу мехкан буьрсачу хазаллех, 
цигарчу адамийн хьуьнарех дуьйцу яздархочо шен барамца йоккха йоцчу 
книги тIерачу дийцаршкахь а, очеркашкахь а.

Арсанов СаьIид-Бей гоьваьлла яздархо вара, цуьнан произведенеш 
Нохчийчохь евзина ца Iаш, йоккхачу советски пачхьалкхехь а лоруш яра. 
Мехала хазна йиллина цо дукхакъаьмнийн литературина юкъа. Яздархочун 
«Маца девза доттагIалла» роман маситтазза зорбатоьхна оьрсийн а, нохчийн 
а меттанашкахь Алма-Атахь, Москвахь, Соьлжа-ГIалахь. Цуьнан дийцарш, 
очеркаш арайийлина дуккха а меттигашкахь.

Арсанов СаьIид-Бей дахаран некъ хедира 1968 шеран I2 июлехь. Яздар-
хо кхелхинчул тIаьхьа, 1969 шарахь, араелира «О близком и далёком» цIе а 
йолуш, коьрта долчу декъана зорба тохаза хиллачу произведенийн книга. 

Оьрсийн маттахь язйина Арсанов СаьIид-Бейс шен произведенеш, амма 
чулацамца, идейно-исбаьхьаллин къастамашца нохчийн къоман литературин 
произведенеш ю уьш. 

Арсанов СаьIид-Бей шен дахар, исбаьхьаллин похIма къоман литера-
тура, культура кхиорна дIаделлачарах ву.

Хрестомати тIехь даладо Арсанов СаьIид-Бейн «Маца девза доттагIал-
ла» романан дакъош.

МАЦА ДЕВЗА ДОТТАГIАЛЛА
(Романан дакъош)

VI корта

I

КIантера кехат а, ахча а кхаьчча, самукъадаьлла, ша ирсе хеташ 
велакъежира Арсби.

– Воккхавей хьо, дада? – хаьттира шина йоIа.
– Дера ве! Вайн Бено – дика ваша а, кIант а ву! Жимма собар де аш 

а – кестта гур ю шуна вайн даймехкан хьомен меттигаш! Шун денана 
тешар а яц иштта кIентан зудабераш шен кхиъна бохучух.

– КIентан кIант а! – аьлла, тIетуьйхира Селимас.
– КIентан кIант а дера кхиъна. Лулахой богIур бу вайна дуьхьал… 

Цара эр ду: «Ирсе хуьлда хьан!». Джабраила шена чохь тхуна хабарш 
дийцина, цо шен иллеш баьхна цIено а гур ду вайна.

Шена кестта а, башха дика а хир ду аьлла хетачу хиндолчун хьокъехь 
кест-кеста, даима а бохург санна, ойланаш йора Арсбис. Шен ваьлла лелар, 
кхелхина лелар чекхдолуш лаьтташ сана, шен дахар юха карла-даьлла 
дIадолалур ду аьлла, хетара цунна: дукха хан ялале, винчу махка ша шен 
доьзалца юхавоьрзург хилар дара цунна дагахь.

Бенох дозалла деш а, цуьнан хьокъехь синтеме а вара иза. Иза не-
къа тIера галвер вац, цунна хьалха лаьтташ берг шуьйра некъ бу, нагахь 
иза атта бацахь а, амма тешаме, хьанала некъ бу. Шен доьзалан а, шен 
халкъан а хиндерг кIантехь гора Арсбина.

Зудаберийн хьокъехь мелла а гIайгIане вара иза: уьш вуно кегий бе-
раш лорура цо, Iайшат йоккха, кхиъна йоI санна, дегI даьккхина дIахIоьт-
тиншехь. Дукха эгIазе, гIийла, дахарна хьуьнаре боцуш, гуьнахь доцуш, 
стеннах а тешаш хетара цунна уьш, уьш алсамо хьуьнар долуш а, хIума 
лалур долуш а, дахаран ницкъах буьзна болуш а, шайн дика амал йолуш 
а хуьлийла лаьара цунна. Ткъа хIун дан деза? Уьш кIентий белахьара-м, 
цхьаъ дара, ткъа, зудаберш… Уьш муха Iамо деза, кхио деза, цаьргахь 
дахарна хьуьнар хилар, ницкъ хилар муха кхио деза?

Царна хIор сарахь а цхьацца хабар дийца велира Арсби – шен да-
харх лаьцний, Джабраила шена дийцинчарах лаьцний. Оцу дийцарийн 
Iалашонах уьш кхета а, церан хьокъехь цаьрга нийса, хьекъале ойла яйта 
а гIертара иза, енда шайна цара ойланаш берийн хьекъалца, нийса цара 
уьш йичхьана.

Иштта цо царна дийцира, Хьажбекар волчохь ша болх муха бира, 
хIума а яаза мецачу чоьн тIехь волу ша Iай дечиг дан хьуьнах эхар. Ша 
дийцинчух шена а там хиллачу Арсбис чIогIа исбаьхьа хаза дийцира 
шелонан, дорцан хьокъехь, ша шелвеллачу хенахь шен хиллачу ойланан 
хьокъехь. Муха шелло а ца хууш шелвира иза хьуьнхахь, Iуьргаш дийлина 
йолу цхьа тиша кхекхийн кетар бен тIехь хIумма а яцара цунна, ткъа оцо 
ша гIораварх кIелхьарвоккхург цахиларх ша кхетча, шен дог-ойла йохар, 
шен дагаиккхинарг цо дийцичи – балдаш хьедеш, бIаьргаш херцош, 
цецъяьлла, вовшашка хьаьжначохь йисира ши йоI, церан бIаьргех хиш 
девлира. Амма Арсби – дийцар дIахьош вара.

– ХIан-хIа, со иштта кIелвита атта дацара! – элира Арсбис. – ХIан, 
же ма Iел, дIалатаел цIе!

– Хьоьца мила вара, дада? Ахь хьо цхьаъ вара ма бахара, – аьлла, 
цуьнан даша юкъа иккхира Iайшат.

– Вара те, цхьаъ вара! Цхьа а вацара соьца! Иза-м ас иштта дуьххьал 
дIа, сайна синтемна дагалаьцнера – сайца накъостий бу бохург. Сайна 
хьалха битина дечигийн цIов болуш санна, ойла йора ас… ЦIергахь, 
«ткъарш» бохуш, догуш дечиг ду, – цIе цкъа соьгахьа, тIаккха юханехьа 
кхерсташ йогуш ю. «Кхин а дечигаш кхийса кхерча, – бохуш, мохь бетта 
ас, – схьаба кхуза яй! Балабе уьстагI, шортта жижиг кхехкор ду вай!» 
Баккъалла а яй чохь жижиг кхехкаш, еш галнаш а йолуш санна, хийтира 
суна. Ас дагалецира жижиг-галнаш диъна айса тIе чорпа малар…

– Ткъа баккъалла а хIума юуш вара хьо? – хаттаза ца Iаелира Пе-
тIамат.

– Ге чохь-м яьсса яра. Ткъа со ирхкхийсалора, мохь беттара ас! ЦIий-
заш мох хьоькхура, – ткъа ас кхин а чIогIа мохь хьоькхура! ТIаьххьара а 
вохвелира со, мелхо а йовха а хеташ. Соьгахь варданна йоьжна говраш 
йоцуш, стерчий дара, уьш а лаьхкина со цIавеара.

Селима елаелира.
– Делахь хIета, вуьзна волуш цIа а веара хьо, шел а ца велира? Цкъа 

моттаргIанийн ойланаш бахьана долушший?
– Ткъа хьуна хIун хетара? – олуш, Арсби шина йоIана тIевирзира. 

– Нагахь со кхера а велла, «мацалла а, шелонна а хIаллакъхилла вели 
со» аьлла, IадъIийнехьара, хIаллакьхир а вара-кх со. Стаг даима а хила 
веза воха ца вухуш, тоха са, собар долуш, дог-ойла айаелла волуш, 
дерриге диканиг хир ду бохучух тешна; тIаккха иза ницкъ болуш а, 
эшалур воцуш а хир ву, вайн Бено санна. Балхахь кIадлора иза, ницкъ 
хуьлура цунна, амма цкъа а иза арз деш ца хуьлура… Ткъа иштта хила 
а веза-кх стаг!



8

Наггахь нене а цхьа хIума дийцар доьхура зудаберша. Нана! Сте-
нан хьокъехь дуьйцур дара цо царна, шен шина йоIана, зударийн балех 
лаьцна ца дийцича, зударийн ирсан, гIайгIанан хьокъехь ца дийцича! Цо 
царна дуьйцура хьалхалера ширчу заманан туьйранаш, халкъан хьекъале 
дийцаршца цкъа а леш, дицлуш доцу, хIунда аьлча халкъан дехарш хедар 
йоцу зIе йолуш хиларна, цара цуьнан ойланаш а, лаамаш а гучубохуш 
хиларна.

«…Месаш яржийна охьа а хецна, юьртахула дедда доьдура гIам. 
Цунна тIаьхьа хьаьдда саьрмак богIура. Корехь хиъна Iаш йолу исбаьхьа 
хаза ши йоI гинчу йоккхачу стага, бозбуанчаллаш лелорхочо, цаьрга 
дехар дира: «Со дIа ма йийцахьара аш! Со муьлхачу агIор къайлаяьлла 
ма алахьара аш! Ас дика дийр дара шуна, шиннах хIораммо дехнарг кхо-
чушдийр дара ас. Со кханнахьехь шуьшиъ йолчу йогIур ю», – аьлла.

Мехкарша гIам дIа ца дийцира. Ткъа саьрмак дIабахча, кхеташо ян 
охьахиира и шиъ; шайна совгIатана гIоме шаьшшинна хIун дика деха деза 
бохуш. Нанна тIеяхара и шиъ, цо олучуьнга ладогIа. Нанас элира цаьрга: 
«Деший а, детий а, говрийн реманаш а, цхьа а хьал а ма деха; вехаш волу 
цIийнда а ма веха; я совдегар а, я мехкада а, хазалла а ма еха».

– Ткъа делахь хIун деха деза? – аьлла, цецъелира ши йоI.
– Дика ладогIалаш соьга, – жоп делира нанас. – Со шун нана ю, ткъа 

вай цхьаьна гича, нахана моьтту вай йижарий ду. Со, шу санна, иштта 
хаза а ю, шу санна, иштта къона а ю. Иза иштта ду, шун да дика стаг 
хилла дела, со езаш, сан гIайгIа беш хилла дела; цо етта-м муххале а ца 
йиттинера суна, мелхо а, дов а-м ца дина. ШозлагIа зуда ялоран хьокъехь-
м ойла ян а ца лаьара цунна. Суна иза а везара. Цундела йисна со иштта 
къона а, ницкъ болуш а, хаза а. Сан хьехар ду шуна: дика, бакъахьара 
майранаш бехалаш.

Амма йоккхаха йолу йоI болх бан лууш яцара, хьалдолуш волу майра 
веха сацийра цо. Жимаха йолчо нанас бохург дира.

ХIораммоа шен-шена дагахь дерриг дийхира. ГIомо дан а деана, 
церан дехаре ладуьйгIира – кхин масех бутт баьлча, ши йоI маре яхара: 
цхьаъ – хьалдолуш волчуьнга, важа – къечу, амма чIогIа дикачу стаге.

Цул тIаьхьа пхийтта шо делира. Йижарий юха а вовшахкхийтира: 
жимахъерг, шен нана йолчохь охьа а хиъна, цуьнца самукъадолуш, къамел 
деш яра, ткъа оццу хенахь керта еара къеналла букъ сеттина, карахь шад 
болуш миска сагIадоьху йоккха стаг. «Яло, сагIийна хIума ло цунна», 
– элира нанас. ЙоI керта йоккхачу стагна дуьхьалъелира, йижаршна 
вовшийн бевзира. Къахетта жимахъерг йилхира, ткъа йоккхахъерг, дог 
кIадделла, охьаюьйжира. Белхаран къурдаш хезна араиккхина нана 

кхийтира дерригенах а. Ша аьлларг ца дарна йоккхачу йоIе бехкаш даха 
ца хIоьттира иза: иштта а доккха вон деана яра. Амма хаа деза, хьал 
дац дерригенал деза дерг, адам ду. Хьал – хьалхара мох баллац, хазалла 
– суьйре тIекхаччалц. Ткъа «цIена доггий, тешамен безаммий – даиманна 
а долу ирс ду» олуш, кица ду.

Ший йоI а йист ца хуьлуш Iаш яра.
– Со цкъа а гIур яцара хьалдолуш волчу стаге маре, нагахь бехаш 

берш иштта сутара а, къинхетам боцуш а хилча, – элира Iайшата.
Иллеш алархочун Джабраилан цIе хийла йохура шен дийцаршкахь 

Арсбис, зудабераша юх-юха а цуьнан хьокъехь дийца бохуш, ца вуьтура 
иза:

– Дада, дийцахьа, Джабраила илли муха олура! Дада, хьуна-м да-
гадогIу цуьнан иллеш?

Цара дехарца аьллачу оцу дешнаша чIогIа ойла йохийра Арсбин: 
хIун хаьа, шен даймахке а, шен халкъе а болу кхачалур боцу безам 
оцу иллешца шена дIабала лууш хилла волу шен кIант, шена юххехь 
цахиларна гIайгIане хила а мегара иза я ша вина меттигаш кхин юха 
шена цкъа а ца гарна кхоьруш а, шен ши йоI кхиийна валлалц ша ца 
вахарна шекьхила а мегара иза. ЭхIе-хIай, Джабраилан иллешший! 
Уьш шена дагадахкийта кхоьрура Арсби, цара дуккха а дIадахана 
хIуманаш дагаоьхуьйтура цунна… Илли алий? Ткъа цунна хаьа илли 
ала? Ткъа хила тарлой, цо мел лелийначу хIуманийн, цунна мел гинчу 
вонийн, цо мел хьегначу баланийн Iаламат боккха гуо оцу иллешна 
тIехь дIакъовлалуш хила? Хила тарлой цуьнан жималлина бевзаш болу 
мукъамаш баре цуьнга винчу махко кхойкхуш хила а? Зудабераша 
кхуьнга доьхура, ткъа кхуьнга царна дуьхьало а ца ялора.

Иштта, шен карахь дечигпондар болуш санна, мерзех тосуш санна, 
пIелгаш меттахъхьадина, куьг дIаса а тесна, гIийла мукъам беш, дайн 
илли дIадолийра цо:

 
Стиглахь мохал чехка Iаьржа леча доьду,
Iаьржачу мархана тIехула бен а буьллуш.
Иштта чехка сан Iаьржа дин а бодур бу, -
Бохуш, дуьрста а лаьцна, Эламирзас
Божал чуьра арабаьккхира шен хьоме дин…

Илли цIеххьана сацийра Арсбис, бIаьргаш хьаббина, куьг айина, 
хIаваэхь иза дIасаластийра цо: шен «Леча» цIе йолу говр дагаеара цунна, 
иза шена хьалха лаьтташ йолу сурт хIоттийна, цунна иза хьостачу кепара 

тIе куьг хьаькхира цо. Iайшаттий, ПетIаматтий, цецъяьлла, йоха а йоьхна, 
лаьттара.

Арсбис илли дIадолийра.

Майра гIиргIа гаьнна тIе санна, атта, -
Иштта шен дина тIевелира Эламирза.
– Ассалам Iалайкум! – элира цо шен тешамечу доттагIашка.
– Ва Iалайкум салам! – олуш, жоп делира Эламирзина доттагIаша
– Мичара вогIу хьо? – боху хаттар а деш.
Жоп делира цо, олуш: «Мила хир ву суна накъост?
Мила вогIур ву соьца, халкъана юхадерзо
Вайн ямартчу мостагIчо дIа мел даьккхинарг?
Ойла йира кIенташа, кхеташо а еш:
«Вай къена жерой-м дац, цIахь Iен?
Вай-х мехкарша а дуьтур дац Iиттарш еш!»
Царах пхийтта тIамна ваха кечвелира.
Мехкарий дагабаьхкича, говрашна шед етташ, 
ТIеман ойла йича, шаьлтанаш схьалоьцуш.
Я шайн болатан тарраш ирдеш. –
ХIара ду-кх Терк! Говраш церан кема ду.
Шодмаш церан пийсакаш ду. Амма мостагI а вац вижна –
Эскарш лоьхку цо Эламирзин доттагIашна дуьхьал.
«Стигла вала тIемаш дац хьан, ва Эламирза!
Лаьттах вола мIараш яц хьан».
Мохь туьйхира Эламирзас: «Деза ма детта аш!
Тхоьга боху аш керадуьйла? Я дац тхоьгахь герз?
Я юьйхина техьа оха зударийн кучамаш?
Техкина техьа корталеш?
Ткъа молха-х Iаьржачу лаьттал тхан шорта ду!
Тоьпан даьндаргаш – стигалахь лепа седарчий санна, дукха ю,
Тхов санна, тхуна тIехула стигла мел ю,
Лаьттар ду тхо осалалла йоцуш.
Латта, меттах ца долуш, лаьтташ мел ду,
Лаьттар ду тхо, хIокху меттера меттах ца довлуш!»
Молханан кIуьро лаьтта дохк хIоттийна,
Де кIуьрна буьйсанал а Iаржделла.
«Ва доттагIий! – аьлла, Эламирзас мохь тоьхна, -
Мила ву шух, майрачу доттагIех, дийна виснарг?»
Жоп делларг цхьаъ бен ца хилла, ткъа иза а леш воллуш…
Валале хьалха Эламирзе весет цо дина:

«Лолахь езачуьнга тIаьххьара маршалла,
Алалахь ва цуьнга мостагIчун лаьтта тIехь со валар!»
Акха борз санна, тебаш, юьрта вирзира Эламирза,
ГIоманна тIе тийжаш, чевнаш лазош.
МостагIчун цIийно лийчийна иза,
Ца вевзира доттагIашна ша винчу юьртахь.
«Шуна хьалха юьхьIаьржа хIоьттина со, -
Бохуш, юкъавелира Эламирза, бIаьргаш лаьтта а хьежош. – 
Берриге турпалхой мостагIчун лаьтта тIехь бели,
Сан хьоме накъост а цигахь вели,
ТIаьххьара дIакъаьсташ, маршалла дIало а олуш,
Шен дахарал шена дукхаезначуьнга».
Ирча къаъ хезна, хаза йоI яра,
Iаьржа кIажарш, Iадийча санна, бухйохуш,
Ло санна, кIайчу некхах ка етташ,
Йоьлхуш,эрна доттагIчуьнга кхойкхуш.

– Ткъа Эламирза вала-м ца велира? – хаьттира цхьабосса шина а йоIа.
– Эламирза цIа веана. Шен еза чевнаш къуьйлуш долу доьхка цо 

дIадаьстича – ламанан шовда санна, сихха цIийн Iовраш охьахьаьвдда 
цуьнан. Ша леш, цо аьлла: «Шек дIа ма валалахь, дада! Ма елхалахь, 
нана! Шайна шеддаш ма де, сан хьоме йижарий!»

– Кхин ма дийцахьа… ца оьшу, – элира Селимас, бIаьргех оьху хиш 
сецош.

Хан мел ели, алсамо сагатдора Арсбис. ДIаихначеран ойланаш да-
гаоьхура. Джо а, ТIатIаш а, иллеш башха олуш волу Джабраил а ган а, 
цаьрца хила а, уьш бехаш болчу, ша вина а, кхиъна а волчу лаьтта тIехь 
ваха а лаьара цунна. Амма дагалецамаш кхин а гена дIаоьхура: кхечеран, 
балехь бохкучеран ирсехьа цо шайца цхьаьний къийсам латтийна болу 
Дмитрий а, Степан Тарасович а дагара ца бовлура цунна. Мичхьа бу техьа 
уьш, цуьнан хьоме доттагIий? Ткъа кхин а йогIур ма ю мостагIашца лата 
деза долу хан! Дуьйцила йоццуш, йогIур ю!

ТIаккха юха а даймахкехьа дIаяхара цуьнан ойланаш.
«Суна шаьш санна, со дагавогIий техьа сан накъосташна? Дийна 

юй техьа сан йоккха стаг – со вина нана?»
Да вала-кх, уьш берриш а ган, церан хабаршка ладегIа, сийначу стигла 

ирахдахана долчу лаьмнийн кIайчу лох дуьзна долчу баххьашка хьежа!
Ткъа хIунда? ХIунда яц цуьнан иза дан таро? Хьан ваьккхина иза 

оцу дерригенах а? Куьйга корта а лаьцна, иштта ойланаш йора Арсбис. 

Хьажбекар… безам боцу Хьажбекар! Вацош, ах вахар дIа а даьккхина, 
лаьттан цхьа кийсиг а ца ели-кх ахь! Гавур-цIиймийлархо!

Цхьа Хьажбекар хилла Iай техьа бехкеверг? Ткъа хьан кхоьллина 
ХьажбекаргIар? Хьан дора царна гIо, хьан лора царна шаьшна луург дан 
бакъо а, лаам а? Муьлш бара адамаш боданехь дахкораш, уьш къоьллехь 
латтораш, уьш дарбийраш? ЧIир екхаррий? Иза мичара даьлла? Бодане 
хиларх, вовшашна оьгIазъэхарх, бепиган юьхк яккха гIерташ латточу 
къийсамах кхолладелла ду-кх иза.

Ванах, хIунда ву иза хIинца иштта цхьа? Мичхьа бу техьа Дмитрий 
а, Ульяшева а, Тарасов а, белхалой а? Цунна дахар керлачу тайпана ган а, 
довза а Iамийна берш? Хир яц техьа цуьнан винчу юьрта юха ваха а, оцу 
адамаша шена белла болу кхетам, хьекъал шен халкъе дIадала а таро?

Цкъа ойланаш еш Iаш Арсбина моттаделира ша даймахка юха цIа 
вирзина. Иза баккъала а долуш санна! ХIорш ду-кх и лаьмнаш, хIорш 
дукх гIовгIа еш, ловзуш, охьадогIу шовданаш, хIара хьоме, вина юрт… 
Ванах, иза мила вара… цунна юххе тIе а веана охьахиинарг? ХIан, иза-м 
Джабраил вуй, цуьнан шира доттагI! Пондаран мерзех пIелг а бетташ, 
гIийла вела а къежаш, цо боху: «Же, вай вовшахкхетаран сийнна илли 
ала вай? Вай ганза-м дуккха а хан ю!»

Ши йоI юха а цецъяьлла, йоьхна, шайн дега хьаьжира: «Вайн дадина 
хIун хилла?»;

Ткъа Арсби сийначу бай тIехь охьахиъна Iаш вара… Коьрта тIехула 
ирах хьаьжча гуш сийна-сийна стигал яра…

– Йи-йа! – аьлла, дагах гилгаш дохуш, гIийла узам болийра цо…

 Суна дукхаезначун коша тIехь латта чIагIлур ду.
 Хьуна а со вицлур ву, со вина сан нана!
 Коша тIехь сийна буц ер ю –
 Оцу бацо хьан гIайгIа сацор ю…

Цхьаъ-м деш йоллу Селима, куьйгаш совцийна, йист ца хуьлуш, Арсби-
га дIахьаьжира. Елхаран къурдаша садукъдора цьунан, бIаьргашна дуьхьал 
йовлакх лаьцна, пенехьа дIайирзира иза. Ший а йоI меллаша цунна тIе а еана, 
да кхераваларний, меттахъхьарний кхоьруш, гIовгIа йоцуш елха хIоьттира. 
Церан озачу белш тIе куьг хьоькхуш, уьш хьоьстуш, церан са меттадаийта 
гIертара нана, ткъа Арсби гонах дерг а ца гуш, шен илли бохуш вара:

Сан йоIарийн бIаьрган хи а соцур ду:
Къоначу дегнашкахь дукха ца лаьтта гIайгIа!

Ткъа хьуна со, сан кIант, виц лур вац,
Хьо суна юххе гуттаренна охьавижжалц!..
Ахь, йовха даьндарг, ахь вер дира,
Хьо яцара ткъа сан тешаме лай хилларг?
Ахь со, Iаьржа латта, къайлавоккхур ву,
Со вацара говра тIехь хьан аренаш цистинарг?

Селимин ши бIаьрг кхин а шуьйра дIабеллабелира: «Ванах, иза-х ас 
шен чоий, гIовталлий тегнарг ву… сел башха бере…сел майра, доьналла, 
собар долуш волу… Хьуна хIун хилла, сан дика Аби? Хьан-х кIант а, 
ши йоI а ю»…

Арсби ша волччохь вайн дIасатехкара, шена иза хаа а ца луш: 

Шийла, шийла ду ницкъ болу валар!
Ткъа со ма вара цхьана хенахь хьан да!
Сан дегI Iаьржачу лахьте кхочур ду, 
Ткъа сан са сийначу стигла дер ду.

Арсби гIайгIане а вара, гуш лаьтташехь вочу а волура иза. Ткъевнаш 
оьхуш сингаттаме йолу гуьйре тIекхечира. Мохо тIелоьхкура юькъа мар-
хаш а, догIа а. Хьаннаш гIа доьжна ерзина евлира, бодане – макхъелла 
дIахIиттира уьш, ткъа дахкаро дIалецна долу лаьмнаш адамашна кхин а 
генадевлча санна хетара. Наггахь бен гучу ца волура почтальон. Доьзал 
хене баккхархьама, халчу балха йолах яхара Селима.

Iаьно, гуттар гIелвина, кIелвитира Арсби. Шен исбаьхьаллех юьзна, 
тайп-тайпанчу беснаша къегийна, дезчу дийнан аьзнех юьзна йолу бIаьсте 
тIекхаьчначу хенахь, хьала а гIаьттина, генарчу лаьмнийн басошка хьажар-
хьама, ирсен хиндолчун хьокъехь – цIа верзаран хьокъехь ойла-ярхьама, 
коре охьахаа гIор долуш вацара иза.

Цкъа Iуьйранна, малх церан корехула чукхеттачу хенахь, Арсби бал-
дашца цхьа тамашийна велакъежаш санна, хааделира Селимина.

– Хьуна лаьий, ас коре вига хьо? – элира цо, цунна тIе а таьIна. 
Арсби цуьнга дIахьаьжира, амма хIумма а ца элира. Нанас, ши йоI 
тIе а ехна, юха а хаьттира дега. Арсбис жоп ца лора: дуккха а адамаш 
шега хьоьжуш Iачу майдана дIавоьдуш вара иза. ДуьхьалбогIуш гора 
Джабраил а, ТIатIаш а – берриш уьш къона а, самукъадолуш а бара. 
Джабраил, хьалха а хилла, нахана юккъе дIахIоьттира, – машар бан, 
хIара витийта еанера дийнна ши юрт – корта а оллийна, ойла а йина, 
мохь туьйхира цо гулбеллачаьрга.

– ЛадогIалаш нах! Марха йоцуш догIа ца хуьлу, гIайгIа йоцуш 
бIаьргехь хи ца долу!.. Вайна массарна а везаш вара Арсби: цхьанна а 
вон ца динера цо… Бахьана доцуш бала хьегна цо. Цо вийна вац шун 
стаг: шун стаг вийначу кхечу стеган бехк шена тIелаьцна цо… Иза витар 
доьху оха шуьга!

– Тхо къинтIера довлу цунна, оха вуьту иза! – боху хезира Арсбина. 
Оцу сохьта дог паргIатделира цуьнан! Вела а къежна, когаш дIанисбеш, 
дегI озош, вахлуш, гуттаренна а наб кхийтира цунна.

Ваьллий, веддий, бала хьоьгушший лелаш, цо тесна Iаламат боккха 
го эццахь ваьштакхечира.

2
 
Дешарх мукъачу, шаьш дIахецначу хенах пайда оьцуш порте балха 

вахара Бено: мел дахьийтина а доьзална ахча дахьийтар дара цуьнан 
дагахь. Ша дуьххьара схьаэцначу ахчанах, шена йоккха хIума буха ца 
юьтуш, иза дIа а дахьийтина, «Пушкинан урам, биржана пурх дIа»… 
бохуш долчу билгалдоцчу адресца Курганов лаха вахара иза.

Пушкинан урамах бульвар дIакъастош йолчу майданахула дIа-
сакхерстира Бено, муьлха цIа ду техьа «биржера пурх дIа» дерг, чохь 
типографи хила тарлуш дерг бохуш, цIа лоьхуш. МаьIIехь дIатоьхна 
лаьтташ электрически фонарь йолуш долчу цIенна тIеваханчу цунна 
гира фонара тIе латийна доллу куьйга яздина кехат, цу тIехь яздина 
дара:

– «Чохь Iен меттиг безарг – керта ва мегар ду (хIокху бIогIамна 
дуьххьал йолчу), 3-гIа подъезд, 5-гIа этаж, мансарда, аьрру агIор I-ра 
неI. Мичча хенахь хьажа ван мегар ду».

Бено велакъежира. ХIара-х даций техьа Кургановн адрес? Ткъа ма-
дарра аьлча, хIун бен ду иза лахар, миччахьара дIадолийча а?

КхоалгIа подъезд лехна лакха хьала тIевелира иза, пхоьалгIа этаж 
йитина, гуттар дIа тхов кIел дIакхечира хIара. НеIарех цхьанна тIехь яз-
дина дара доцца йоза: «Кхузахь».

Цо неI тоьхча, чуьра аравелира къона жима стаг, Бенон хенара волу.
– Кхузахь луш юй чохь Iен меттиг?
– Я дера, кхузахь ю, – жоп делира цо самукъадаьлла, оцу сохьта 

куьйгаца шен охьаяьхкина месаш то а йина:
– Чувола!.. – элира цо.
ХIусаман да мелла а воьхча санна, хийтира Бенона.
Цхьа цIа, чохь ю ала хIума йоцуш, десса дара, бодане дара; чохь я 

стол а, я гIанташ а, маьнгеш а, кхийолу йийбар а яцара. Ша цхьаъ бен а 
йоцуш кху чохь йолчу цхьана диванах тера йолчу хIуманна тIехь, куьйгаш 
коьрта кIел а дехкина (гIайба бацара) агIорваьлла Iаш цхьаъ-м вара.

Пенах кхозуш суьрташ дара: нидерландски кепехь диллина ши на-
тюрморт олу сурт а, цхьа пейзаж а: хIорда тIехь малх схьакхетар гойтуш. 
ДоьалгIа сурт кхечу пенна тIехь кхозуш дара: «Гечдар дехарна вухавалар» 
цIе йолчу Репина диллинчу суртан копи яра иза. Цхьана маьIIехь дуккха а 
книгаш кегош воллуш вара ткъех шо долу жима стаг. Шен Iаьржа ши бIаь-
рг Бенога а хьажийна, самукъадаьлла велакъежира иза. Ткъа хьалхарниг 
мелла а воьхна хьоьжура хьеше: «Кхунна тхо долчохь тахь тамаша бу-кх», 
– бохург дагахь долуш. Амма Бенон ойла доллучул а алсам тIеяхийтинарш 
книгаш яра, цо хIинцале сацийнера кхуза кхелхина Iен схьаван.

– Реза вуй хьо тхан бенна? – хаьттира хьалхарчо, чухула дIаса а 
хьаьжна. ШолгIачо оцу сохьта корта оллийра. Бенона дагадеара: «Ванах, 
тIехьаьжча иштта хеташ ву техьа со, хIара цIа суна мегар дуй техьа боху-
чух церан шеко а хуьлуш?», – хIор дош къастош олуш, цо жоп делира:

– ЧIогIа реза ву! Кхул тоьлуш йолу меттиг оьшуш вац со!
И шиъ ший а велавелира, ткъа жимаха волчо ша волччохь ирах-

кхоссавелла, хазахетарна шен хаьн тIе куьйгаш деттара.
НеI ца тухуш, чувелира цхьаъ. Юхахьажначу Бенона гира – цунна 

хьалха лаьтташ вара Курганов. Иза боккъалла а хийцавеллера, воча-
ваьллера, ткъа бIаьргаш, хорша хьегначу стеган санна, богуш бара. ТIера 
барзакъ а тохар санна дацара: агIор кач баьккхина коч а, шуьйра когаш 
болу хеча а. Карахь стоммий шеддаш долуш йолу Iаса яра.

– Э-хIе… Маршалла хуьлда, маршалла! – олуш, чоьнан юккъе а 
ваьлла, сецира иза.

– Накъост чохь Iен меттиг безаш веана, – элира кегийчу нахах цхьаммо.
– Хаьа, хаьа суна. ХIара вайчарах ву. Мухха а со кара-м вин хьуна? 

Мичхьахула лелаш вара хьо, хIоккхул дукха хан яллалц? Хьошалла та-
сал: хIорш тхан студенташ бу, ткъа дIораниг – художник Бендль ву, – цо 
диванна тIе корта тесира. – Ткъа хIуманаш мичахь ю хьан?

– Яц… – Иштта дагахь доцуш хиллачу цхьаьнакхетаро дерриг диц-
динера Бенона, ур-атталла шен цIа а, хIумнаш а ю бохург ца элира цо.

– Ткъа иштта ма-варра ву хьо? Кхин хIумма а доцушший?
– Делахь, сан доттагI, кхидерг тIаьхьа дуьйцур ду вай. ХIинца 

цкъа къамел леррина дер вай. Шу, диканаш, цкъачунна тхуна новкъа ма 
гIерта.

Оцу тайпана юьхь хиларна хIумма а догдохийла а яцара къамел 
синтеме хир ду бохучуьнгахьа. Амма Бено ша а вара ша бехке лоруш, 

цундела иза кийча вара воккхах волчу накъосто шена ден долу дов эсала 
тIеэца.

Кургановна-м «дов дар» дагахь дацара. Одессе схьа ма кхеччи, хIунда 
ца веара хьо, муха мегар ду адрес дайа, гIалахь ша лаха гIертарий иза, хIин-
ца хIокху сохьта хIун деш ву, – боху хеттарш жимчу стаге динчул тIаьхьа, 
дуьххьал дIа жимчу стеган бIаьра а хьоьжуш, цунна делла жоьпаш, цунна 
юха карла а дохуш, хIор хIуманна шен-шен мах хадийра Кургановс. Иштта, 
боккха тешам белла, къайлах долу кехат Москва а хьо, ткъа цигара Одессе а 
гIо аьлла, шена тIедиллинчу Бенос цхьанхьа-м дойу ша ваха везачу меттиган 
къайлаха адрес. Адресийн стоьле а я кхечу учреждене а ца хоттуш, оцу тIехь 
хьекъал кхечира цуьнан, шена оьшуш волу стаг лаха а гIоьртина, тIаккха цо 
дуьххьал дIа дуьту и лехарш, накъосташна хьалха шена тIехь долчу декхаран 
хьокъехь ойла ца йо цо, цIеххьана шена оьшуш волу стаг шена галлац, йолчу 
ханна, шен накъостех хера а волий, шенна вехаш Iа иза.

– Ткъа, делахь хIинца айхьа ойла ел гIуллакхан, сан доттагI. – Ван 
хьанала стаг ву хьо, Кавказехь тIех дика болх бора ахь. Амма, схьагарехь, 
хIинца а жима ву хьо. ТIедиллинарг-м кхочушдинера ахь, ткъа тIаккха? 
Тхоьца хила лаьий хьуна – тхох хера ма вийла.

Бенос лайра цо бехкаш дахар. Иза бехказавийла ца гIертара, царна 
юха а ша везавалийта а, воккхаха волчу доттагIчун безам шега юхаберзо 
а сацийра цо.

– ХIинца хьан гIуллакхийн хьокъехь дуьйцур ду вай, – элира юха а 
Кургановс. – Iаш мичахь ву хьо?

– Тахана дуьйна кхузахь ву, – чехкка жоп делира Бенос. Кхузара 
дIавахаран, Тонин хIусаме юхавахаран хьокъехь ур-атталла ойла а ца 
ялора цуьнга.

– ХIун дийр ду, дIа Iе делахь. Со Iийра кхузахь, цхьа хан йоккхуш, 
ткъа полици ю-кх со чIогIа лоруш, сан бала кхаьчна, со хIумма а доцуш 
варна кхоьруш. Цундела ваьлла лела дезаш хуьлу, ткъа кхуза иштта схьа 
чувогIу со. ХIара кегий нах цхьа доьзал санна, коммуна йина Iаш бу, 
кхара дуьйцур ду хьуна дерриге а. Мот-гIайбина дерг хало ду: хьайна 
цхьа хIума яй кIел таса.

– Курганов, ладогIал, Курганов, – элира, хьуьхь а воьлла, студентех 
цхьамма, дIо маьIIехь книгин кехаташ хоьрцуш Iаш волчу.

– ЛадогIал… Мел хаза ду хIара дешнаш! Мел боккха бу даймахке 
болу безам! И могIанаш масех бIе шераш хьалха халкъо дийцинчийн 
могIанаш ду!

ТIаьхьара пондар а локхуш олуш санна, хьалхара ша а илли олуш 
санна, байташ еша волавелира иза:

ХIей шу, накъостий нижегородцаш!
ДIатуьйсу аш шайн цIенош,
ДIатуьйсу аш шайн зударий, бераш…
ГIор вай тIом бан:
Ваьш динчу, хьомечу лаьттехьа.
Хьомечу лаьттехьа, сийлахьчу Москва-гIалехьа.
Ткъа Москва-х юьзна наьIалт хиллачу халкъаша;
                                                      полякаша акха…

Курганов велавелира.
– Тхан Виктор литературан дог ду, юха а догуш ду иза!
Леррина тIетуьйхира цо:
– БIешерашкахь юх-юха а и дешнаш иллешца бохуш долу халкъ 

эшалур дац. Ишттачу халкъо шен кочара дIакхуссур ду муьлхха а Iазап: 
цо хIаллакбийр бу, мостагIий санна, кхечу мехкашкара баьхкинарш а, 
цо хедор ду цIерачара кечдина буржалш а. Вайн халкъехь ницкъ хилла 
ца Iаш, цуьнан дог, са турпала ду!

ТIаккха книгин кхин агIо схьа а хаьрцина, ша еша хIоьттира иза.
Иштта, хIокху кепара маршалла луш, шайн даймахках дIасакъаьсти-

ра-кх гIалгIазакхи эзар ялх бIе ткъе вуьрхIийтталгIачу шарахь туркошца 
тIаме шаьш боьлхуш:

Къинтера йовла тхуна, Iаьржа хьаннаш, сийна хьаннаш!
Къинтера бала тхуна, хIай Iаьржа хIорд!
Къинтера вала тхуна, тхан паччахь, тийна Дон Иванович!
Кхин тхо хьоьца, тхайн атаманца,
Буьрсачу эскарца ца лела ду,
ЦIенчу арахь акха акхаро ца ден ду,
Тийначу Дон Иванович тIехь чIерий ца леца ду…

– Ойлаел аш, мел сингаттаме а, боккхачу безамах дуьзна а ду и деш-
наш! – олуш, книга дIатеттира цо. – Ткъа оцу синтемечу дешнашца хьоьга 
луьйш верг-х буьрса тIемало ву. ХIан-хIа, паргIатонан байракх мосуьйттаза 
хьалаайина а болу гIалгIазакхи, тIаьххьаре дIакъаьстар бу паччахьах. Уьш 
а бу – халкъ, халкъаца цхьаьний паргIатонехьа гIовттур бу уьш.

Курганов луьйчуьра сецира.
– Кхин хIумма а дуй, Курганов?
– Таханлерчу денна, схьахетарехь, исбаьхьаллин литератураца дерг, тоьар 

ду моьтту суна, – элира цо, вела а къежна, – ТIе, со дIаваха дезаш а ву.

Йовхарш а йина, цхьана минотехь соцангIа хилира иза.
– Кхин масех де даьлча, шух хIоранна а кхочушдан цхьацца гIуллакх 

тIедуьллур ду. ТIедиллар, дуьйцийла йоцуш, кхочушдина хила деза, ам-
ма ларлуш хилар оьшу. ХIинца хIор революционер а декхарийлахь ву 
ларлуш а, тидаме а хила. Цуьнан, масала, бакъо яц накъостан адрес дайа, 
– элира цо цIарула-цIийвеллачу Бенон агIор вела а къежна, – ур-атталла 
Iадхьоькхучу пондаран гIутакх чохь дита а мегар дац иза. Ткъа иза-м ас 
иштта дIабохура, мелла а шуна гайтархьама.

Ша дIавоьдуш, Кургановс накъосташка дийхира:
– Аш хIун дей, кIентий! Кхана кхуза сан йиша йогIур ю шуна. На-

гахь со ца хуьлий, иза, со схьаваллац, сацаелаш. Со кхузахь белхалошца 
саца дезаш ву: меньшевикаш бу чIогIа тIегIерташ. Уьш а бу шайгахьа 
агитаци еш!..

3

Iай экзаменаш хила ши бутт хан йиснера. Шена хене валлал 
хIума шина урокаца йоккхура Бенос: цхьа урок яларна баттахь ворхI 
сом, важа яларна – пхи сом ахча лора цунна. Шинахьара а догIу ахча 
схьаэцнера цо – и дерриге ахча шайн «юкъараллина» юкъа охьадилла 
дIадаьхьира цо.

Цхьана ураман маьIIехь ларамаза сецира иза: цунна юххехула 
чекхъелира цхьа жима зуда, чIогIа Тонех тера а йолуш. Бено ша волч-
чохь, Iадийча санна, сецира, иза гучуьра дIаяллалц цунна тIаьхьара 
бIаьргаш дIа ца бехира цо, меттах ца валалуш виснера иза. Ша шех эхь 
хетара цунна: дагалецамаша синтем байинера цуьнан. Блудов Васькин 
и ирча гIуллакх хиллачул тIаьхьа иза дIавахаран хьокъехь хIун ойла 
йина хила тарло Тоняс? Иза шех къехкаш ву, цундела хIумма а ца олуш 
давахна аьлла? ХIун бахьана долуш халахетийтина цо оцу хьомечу 
йоIана? Шен хьокъехь гIайгIабеш а, тидаме а иза хиларний?

Кханнахьехь иза йолчу ваха а, ма дарра дерриге цуьнга дийца а, 
дерригенна а баркалла ала а, иза къинтIера йоккхуш бехказавала а, амма 
Курганов волчуьра дIа ца ваха а сацийра цо.

– ХIан, цхьа а ма вац, – элира цо, меллаша «коммунан» цIеношна 
чуваьлча, тишчу диван тIехь хиина Iийриг а ца гуш.

Юхахьаьжинчу Бенона диван тIехь йоI гира, дагахь доцуш иза гарна 
цецваьлла хIара цхьана минотехь лаьттира вист ца хуьлуш.

– Алахьа… хьо… накъост Кургановн йиша-м яц? – хаьттира цо.
– Шича ю.

КIеззиг йоьхно иза елаелира.
– Бехк ма билла суна, со цхьа кIеззиг ханна цхьанхьа ваха дезаш 

ву, кестта юхавогIур ву со, – олуш, Бено неIарехьа волавелира. ХIинца а 
дIадалаза дара цуьнан мелла а вохар.

– Со а еача хIун дара техьа хьоьца, тарлур дуй?
– Ткъа… неIарна хIун дийр ду?
– Соьгахь догIа ду. Хьоьца жимма йола а елла, юха чуйогIур ю со.
Юх-юххе хIоьттина догIуш дара и шиъ, ша вевзаш, иза шега леррина 

хьоьжуш санна, хетаделира Бенона. Цхьацца дагадеана, ойлане велира 
иза: цуьнан аз шена хьалха хезча санна, хетара цунна, ткъа бIаьргаш, 
аренан зезагаш санна, лиэпаш дара, цара а цхьадолу хIуманаш дагаоь-
хуьйтура цунна.

– Хатта бакъо ло суна… бехк ма билла… – соцангIа а хилла, тIаккха 
юха а дIадолийра цо. – Хьо Кургановн йиша ю-кх?

– Ю, шича ю, аса-х аьлла хьоьга.
– ХIан-хIа, хила тарлац…
Юха а ша волчуьра меттах а ваьлла, дагахь цхьаъ долуш корта ласта 

а бина, охьаоллийра цо.
– ХIун хила тарлац?
– Юха а изза аз, – олхазаран санна, хаза дека а, даггара схьадолу 

хьоме хета аз. ХIан-хIа, Бенона девзаш дара и аз!
– Иза дикка хан хьалха дара, – элира Бенос эххар а, – хIетахь дуьйна 

дикка хан яьлла…
– Яьлла, яьлла те, – элира йоIа сихха.
– Со Москва воьдуш волуш…
– Дара те хIетахь, – аьлла чехкка чIагIдира цо иза.
– Соьца еара цхьа йоI… – Бено юха а сецира. Ткъа йоI а сецира, 

къайлах ела а йоьлуш, цо хаьттира:
– Иштта хIунда хьоьжу хьо соьга?
– Сайна цкъа а дицлур доцу йоIаца хилла цхьаьнакхетар дагадеа-

нера суна.
Цуьнан бIаьргаш шуьйрра белабелира.
– Цкъа а дицлур дац хьуна и цхьаьнакхетар? – хаьттира йоIа, юха 

а ела а къежаш, тIаккха тIетуьйхира цо: – Делахь хIета, дагадогIу-кх 
хьуна.

– ДагадогIу суна! – Бенос катоьхна цуьнан куьг схьалецира, – изза 
аз, оццул дагна безаме хеташ, там беш долу. ДагадогIу!

– Эйе! Ма куьг лацар а ду! Лаза до ахьа куьг! – аьлла, мохь белира 
йоIе.

– Бехк ма билла суна… Делора, даггара воккха ма ве со… Ма дагахь 
дацара суна хьо кхузахь ган!

– Хийла хIума нисло адаман дахарехь, – олуш, доккха са даьккхира 
йоIа.

– Хьо дуьххьара еана кхуза?
– ХIанхIа, со хилла кхузахь. ДIаяхнера со, ткъа хIинца юхаеана-кх.
– Цхьанхьа хьехархойн курсашкахь хир ю хьо.
– Яц, лоьрийн… дешар дешна аса…
– Баккъаллий?
– Ткъа хIунда бах ахьа?
– Иштта дIа бах-кх, – элира Бенос, Тоня дагаеанчу.
ЙоI, цIеххьана самукъадаьлла елаелира.
– Вайн хIетахь дахкар дагадогIий хьуна? ХIетахь гуттар хьоьга 

хеттарш дийриг со яра, ткъа хьо вуса а велла, со йолчуьра муха водур 
вара ца хууш Iаш вара. Тахана-м, хеттарш деш, садаIа а ца юьту ахьа со. 
ХIинца со а гIур ю оьгIаз, дIаяда а тарло со. Я хьуна, ахьа хIетахь сайна 
санна, сельтерски сифон олу хи оьцур ду аса хьуна.

Бено велавелира.
– Ткъа хьуна а догIу-кх дерриге дага?
– Дера догIу. Со хIума дика дагадогIуш ю. Ма дарра аьлча, со йоккхаеш 

ю вайша юха а гина. Кица ма ду, девнаца цхьаьнакхеттарш шеко йоццуш 
доттагий хуьлу бохуш. Ткъа вайшиннах вагон тIехь дов даллаза дисира.

Бенос, схьа а лаьцна, цуьнан куьг Iаьвдира, амма хIинца хьожуш, 
меллаша.

– Хьо Кургановн йиша ю. Делахь хIета – вайша хIинца а доттагIий 
ду.

– ДоттагIий! Ткъа суна-м хIинца а сайн доттагIчун цIе а ма ца хаьа.
– Бено ю сан цIе. Ткъа хьан?
– Сан цIе Таня ю.
– Ианяй? – Бено велавелира, ткъа тIаккха ойлане велира иза, дагахь, 

ши цIе а йохуш: «Таня – Тоня, Тоня – Таня – Таня… схьахетарехь сан 
дахарехь кхин а хила тарло цхьа доккха гIуллакх шен цIе «Т» элпана тIера 
дIайолалуш: техник, тюрьма (набахте), тревога… турпалалла эшар… 
бохуш дикка хIумнаш даьхкира цуьнан дага.

– Таня, хьо гергара хета суна, цхьа совнаха хIуманаш а доцуш вай-
ша… иштта… эвхьаза хуьлийла лаьа суна. Дика дуй?

– Дика ду, – жоп а луш елаелира иза.
Мел хаза бIаьргаш ду Танин. Цуьнан юьхь-сибатехь го безаме, хьоме 

серло, лиэпа нур кхин а дуккха а гора царна чохь, Бенона шен цIе яккха 

ца хууш дерг оцо Бенон дог сихха деттадолуьйтура. Цкъа хIинца Таница 
цхьаьна санна векхавелла, дог-ойла айаелла, самукъадаьлла хилла вацара 
иза. «Таня! Кургановн шича-йиша, дуьххьара со генна некъаваьллачу 
хенахь сан некъахо хилла йолу, хIинца кхузахь суна юххехь!» ЦIеххьана 
иккхина безам бара иза я бацара? Бенон довхачу дагний, цуьнан беран 
санначу синний иза хIинца а ца хаьара.

«Суна хIун хилла?» – боху хаттар дора цо ша шега, цец а ваьлла. 
Цхьаннен а хьокъехь ойла ца ялора цуьнга, амма, шена гонах берш мас-
со а хIинца ша санна ирс долуш хуьйлийла лаьара цунна. Шен киснахь 
дIа куьг Iоьттича, карийна пхи сом урокана цунна делла долу, дуьххьал 
шена тIенисъеллачу сагIадоьхучу зудчунна дIаделира цо, – муха мегар 
дара и санна долу пайда боцу хIуманаш хIинца тергал дар?! ХIуъа а  
дан а, муьлхха а кхераме гIуллакх дан а кийча вара иза, башха ша дечун 
ойла а ца еш. ХIуъ а дан кийча вара иза, хIара ховха хьал шегара дIа ца 
даьлчхьана, дерриге а гонах дерг башха, ирсе, самукъане хетара цунна. 
Иза иштта шен дуьхьа долуш санна!

Кхоьлино йолчу сийначу стигалхула гучуевлира мархаш – бамба 
санна кIайн гуш йолу. Маьлхан тIаьххьара зIаьнарш гучу а евлла, къай-
лаевлира. Беной, Таняй, дист ца хуьлуш, цIехьа дирзира. Хабар дийца 
лууш дацара и шиъ: церан даг чохь иккхина йолу башха йоккха ойла еза 
яра, мел дикачу хазчу дешнел а!

4

Ерриге а «Коммуна» гулъелла яра. Цул совнаха, гIаларчу алсамо 
яккхийчу предприятешкара веана масех стаг белхало а вара.

– Накъостий, – цаьрга къамел дан велира Курганов. – Вайн дийца 
дезаш мехала гIуллакхаш ду. Нагахь аьчгах мекха кхетча, нагахь иза 
сихонца дIа ца яьккхича, цо эчиг доу, цо иза мел стомма хиларх цунна 
дерт до. Вайн белхалойн партехь а цхьаболчарах мекха кхетта, шайх и 
мекха кхетта долу адамаш вайн могIаршна юкъа эйта цхьацца тобанаш 
я вайн, олуш ма хиллара, фракцеш вовшахтоха гIерта. Белхан стаг цкъа 
цхьана, ткъа тIаккха кхечу агIор ийзаво цара, новкъара иза гуттар а тило 
гIерта уьш.

Суна а хаабелла цара беш болу зуламе болх. Цара сий доу вайн пар-
тин, цу тIе кхидолу уггаре а сийдоцу питанаш а леладо цара: «Больше-
викашна цхьаьнце а цхаьнакхета ца лаьа? Большевикаш пролетариате 
герзаш даларехьа, диктатурехьа бу? Делахь хIета, уьш герзашца гIаттам 
барехьа бу-кх? Ткъа хIун деш Iа уьш? ХIунда ца гIуьтту уьш?»

И церан зуламе бекар цхьаболчу белхалошна юкъадаржа а дола-
делла. ТIаьххьарчу гуламашкахь белхалоша соьга маьхьарий деттара: 
вай хIунда ца гIуьтту? Цкъа а чаккхе йоцуш «кечлуш» хIунда ду вай? И 
маьхьарий детташ берш дика кхеташ боцу, ойла кхехкаш йолу белхалой 
хила а тарло, ткъа оцу зуламхоша дуьйцучу туьйранех тешна болу пи-
танчаш хила а тарло.

Делахь ваьшка хаттар де вай: тарлой вайн хIинца герзашца гIаттам 
баран некъа тIе довла? ПхоьалгIачуй, йолхалгIачуй шерашкахь хилларг 
юха доло?

Курганов чохь болчаьрга дIа-схьахьаьжира.
– ХIан-хIа, ца тарло, – аьлла, чIоггIа жоп делира цо. – Цкъа а ца 

кхиинчу тайпана белхалойн класс хIокху шерашкахь кхиъаншехь, ца 
тарло. Ткъа хIунда ца тарло?

Тужуркин киснара масех брошюра схьаяьккхира Кургановс.
– Накъост Ленина оцу хьокъехь аьллачул дика, кхетош, нийса 

цхьаммо а эр дац. Кхузахь соьгахь цо тIаьхьарчу хенахь язйина «Рево-
люцин урокаш» боху статья а, цул хьалха язйина йолу масех материал 
а ю. Оцу гIуллакхан хьокъехь дуьххьал дIа дуьйцуш йолу меттигаш 
йоьшур ю ас шуна.

Оцу брошюркашна тIехь шаьш дуьйцуш долчу гIуллакхах лаьцна 
йолу алсамо мехала меттигаш чIогIа лерина, дош ша-ша къастош олуш, 
дIайийшира цо.

– Кхетий шу, накъостий! Питанчаша маг-магийначарна тIе а ца дет-
талуш, ткъа шайн ницкъаш гулбан беза, вовшахкхетар, зIе хилар чIагIдан 
деза. Революционерийн – майрачу, муьтIахь болчу, сацам боллуш болчу, 
шайн са а кхоор доцуш болчу нехан – керла отрядаш кечъян еза. Зераш 
хьалхахьа дуккха а ду. Вайх муьлхха а хIаллакьхила тарло къийсамехь 
– бакъдолчунна дуьххьала дIа бIаьра хьажа веза.

Кургановс, чуьраваьлла, амма кхетош, хьекъале, сацам боллуш, 
къамел дора, хIоранна шен-шена тIе бIаьргаш а хIиттош.

– Накъостий, вайн балхо лоьху лерина ларлуш хилар, тидаме а, къай-
ле ларъян хууш а хилар. Диц ма делаш, вайх цхьаммо ледарло ялийтича, 
иттаннаш кхиберш хIаллакьхила тарлуш хилар. Ца оьшучохь цхьана а 
тайпана турпалалла гайтар, дезадеттар хила мегар дац! Дуьйцийла йо-
цуш кхочушбан беза лакхара охьа болу гайтам. ХIума карахь долуш хила 
веза, амма оьшучохь хьекъале хIума.

Йовхарш а йина, са а даьIна, кхин тIетуьйхира цо:
– Со декхарийлахь ву шуьга дIахаийта: вай тергалдеш ду шуна. 

Делахь хIета, ларлуш а, доьналла долуш а хила деза.

– Белхалошна тIе жоьпаллин гIуллакх дуьллу: шайн накъостий хар-
цахьарчу новкъа ма бахийталаш, ларбелаш уьш, къамелаш делаш цаьрца. 
ХIара кехаташший, брошюрашший дIа а эций, чIогIа ларлуш дIаяржае 
нахана юккъехь. Шу, мелла а долуш долчух кхеташ а, алсам хууш а, дешна 
а, шаьш лелориг девзаш а дерш, декхарийлахь ду кхиберш шайна тIаь-
хьахIитто. Сийлахь-доккха гIуллакх дийр ду аш иза дарца! Мекха йоларца 
къийсалаш, дIаяккхалаш иза!

Белхалошка хьоьжура Бено: буьрса, чIогIа ойла йолуш болчу цара 
сапарггIат, шайна хьоме, дезаран гIуллакх санна, тIеийцира шайна тIе-
диллинарг. Аптекера экаме хIуманаш санна, чIогIа лерина, Iалашдеш и 
кехаташ схьа а эцна, пачканаш еш, дIа а хьерчадеш, вуно лорий къайла-
дохура цара.

– Ткъа ахь, Бено, хIара конверт кхана дIалур ю, ас хьайна стомара 
вокзалехь гайтинчу накъосте, хьуна иза каро волу меттиг Карантинни 
гавань ю. Цхьана куьйгара конверт дIалур ю ахь, ткъа вукхуьнца вола-
велла воьддушехь цуьнгарниг схьаоьцур ю ахь.

Курганов дукха лерина Бенога дIахьаьжира, жимачу стаге ша тIедил-
линарг кхочушдалур дуй техьа бохург талла воллуш санна. Бенос цунна 
тIера бIаьрг дIа ца баьккхира – сох теша мегар ду хьуна бохуш санна. 
Пакет схьа а эцна, агIорхьа дIа а ваьлла, Танегахьа хьаьжира иза. Цец-
ваьлла висира иза: мел тера яра иза хIинца Ульяшевах, дикачу, хьомечу 
Ульяшевах, цуьнан карахь еллачу «Мариямах». Танин юьхь кхоьлина, 
ойлане яра. Хьалха белхалошка а хьаьжна, тIаккха къайлаха чолхе болх 
бар шена тIедиллинчу Кургановга, оцу минотехь боккхачу тидамца ла-
доьгIуш воллучу Бендле, дIахьаьжира иза – цуьнан бIаьргашна чохь 
цIеран суйнаш лепара: мел дика ду-кх гонахара адамаш! Уьш – оьзда, 
шаьш ца кхоош болу революцин турпалхой!

ТIаккха цхьа цIеххьана шовкъе хилла, билггал цхьана хIумане 
сатуьйсуш санна, цхьаъ дагахь вешега дIахьаьжира иза. Бено кхийти-
ра: йоI ю, тIе йиша а ю аьлла, «къа а хетта», Петра, цхьа хIума тIе а ца 
дуьллуш, ша йитарна кхоьрура иза. Иза гIалат а велира: цунна тIедиллар 
деш Курганов вист хуьллушехь, оцу сохьта тохаелла, ерриге екхаелла, 
ирсе дIахIоьттира иза.

Iуьйранна самаваьлла Бено оцу сохьта хьалаиккхира шен «меттара»: 
изий, Таний тахана-х шайна тIедиллинарг кхочушдан декхарийлахь ду. 
Иза кхузахь коммунехь волу мел кIезиг хан яьлла, – ткъа хIетте а мел 
хийцаделла, чулацамах дуьзна цуьнан дахар! Ма-дарра аьлча кхузахь 
хилла-кх иза а воккха.

«ТIаьхьа ма висахьара! – аьлла, сихвелира иза. – Таняс ма аьллий, ша 

соьца йогIур ю! Ма дика ду иза! Вовшийн куьйгаш лаьцна, агIонах агIо 
тоьхна, оьшуш меттиг хилахь вовшашна гIо а деш, вовшийн кIелхьара 
а доккхуш, дIадахар! Ткъа иза-х ирс ду!»

ЦIеххьана сихха а, чIогIа а деттадала делира цуьнан дог: хIара волчу 
чуелира Таня. Ирс ша ду-кх цуьнан ойланашна тIегIерташ.

Кхин цхьа сахьт даьлча гаванехь, хIорда йистехь, дара и шиъ. Бенос 
меллаша гола Iоьттира Танина.

– ВогIуш ву, – лерехь а олуш.
Сийна коч юьйхина, карахь пхьеран гIирсаш болуш, балха воьдуш 

санна, дуьхьал вогIуш вара цхьа стаг. Танин дог тохаделира, амма цо иза 
гучу ца даьккхира, – мелхо а ела къежира иза.

Белхалочуьнга дIанисвелча, болар ца талхош, Бенос цуьнга дIаелира 
шегара конверт, оццу секундехь цуьнгарниг схьа а ийцира цо. И дерриге 
а хилира бIаьрган негIар тухучу сохьта: вовшийн бевзаш а боцуш санна, 
дIа-схьабахара хIорш.

Йис йиллина, кIайн лаьттачу Александрийски паркан агIонашкарчу 
некъех цхьанна тIехь Таняс а дира иза: хан тоьхна волчу пхьерера кехат схьа 
а оьцуш, шегарниг цуьнга дIаделира цо. Оцо цIоцкъамаш саттийра, ткъа 
хIара кхийтира – аьрру агIор яхара хIара, ткъа иза аьтто агIор дIавахара.

Шаьшшинна тIедиллинарг кхочуш а дина, къона дитташ долчухьа 
паркерчу гIанта тIе охьа а хиина, сецира Таний, Беной. Церан бIаьргаш 
вовшахкхийтира – цхьабосса, кIорггехь дохку сийна бIаьргаш, аьхка екхна-
чу дийнахь хIорд санна, хеталуш долу. Цунна шена а дагахь доцуш вуно 
ийзалуш Танин куьг схьалецира Бенос. Мел дукха цуьнга хIинца дийца 
лаьара-кх кхунна, амма, стенна делахь а, мотт ца луьйра кхуьнан, цхьа 
бIаьргаш бара лепаш, Iаж санна бос болуш, йогуш ши бесне а яра.

– Хьо, схьахетарехь, поэтан санна, айаелла ойла йолуш ву.
– Хаьий хьуна, Таня, дахар бохург… аьлча а… собар дехьа, нагахь 

хьайна… хьайна уггаре а еза хеташ а, хьан шеца уггаре а деза, кхераме 
гIуллакх цхьаьнадогIуш а… масала, вайн болх, юкъарчу сийлахь доккха-
чу ирсан дуьхьа беш йолу йоI шена карийча, шех иза кхетча…

Таняс цIоцкъамаш дусийра.
– ХIа! Хьо хIинцале оьгIазъяха йоллу…
– Яллане а ца йоллу. Со дика ладугIуш ю.
Бено цхьанхьа-м генна дIа а, ирах а хьаьжира.
– Бакъдац ткъа, иза баккъалла а башха дика хир дацара, цхьаьна 

хилча… даима а цхьаьна, оцу йоIаца… дахарехь цхьаьна? Оцу хьайн 
езаш йолчу йоIаца, оцу…

– Хьаьнца? Мила юьйцу ахь? – аьлла, хаттар деш цуьнан кIеда-мер-

за аз хезира цунна. Иза шен даг чу хьаьжча санна, хетаделира Бенона. 
Цуьнан сирлачу, ойлане долчу бIаьргашна чохь цунна гира дуьнен чохь 
мел долуш долу дерриге диканиг, хьомениг, дезаниг, дерриге адамана 
дала тарлуш долу, хьолах адаман ойла, цуьнан дахар дузуш долу, адамо 
цхьана дашца шех «ирс» аьлла цIе тиллина дерг.

– Хьо езар, – юха элира цо. – Хьо… Хьо еза-кх суна, Таня…
«Ма тамехь йоккху цо сан цIе», – бохург дагахь а долуш, корта а 

оллийна, цIийелла кхохкийра иза.
Кхунах тешаш Таняс кхуьнан доккхачу куьйга кера диллинчу куьйгах 

Iаламат там хиллера цунна, иза хьоме, гуттар кIайн хетара цунна. Иза карахь 
ловзо, иза даима кара а лаьцна, кетаран пхьуьйшахула гоьле кхаччалц цунна 
тIе куьг хьакха лаьара цунна. «Ткъа муха мегар ду иза, – олий кхералора иза. 
– Иза-х товш дац? Муха мегар ду ас оцу хьокъехь ойла яр а?»

Хьаьжа юккъе шад хIоттийна, корта а оллийна, шен деган кхехкар 
лачкъо гIертара иза, амма оцу хьомсарчу, нисделлачу куьйго, магнито 
эчиг санна, шена тIеийзаво.

Бенон ницкъ ца кхочура ша-шен сацо, охьа а таьIна довха-даьIначу 
синан Iаь туьйхира цо Танин куьйгана.

– Ахь хIун до? – аьлла, меттахъхьайра Таня, – хIунда?
«Алий ас? – ойла йора цо. – Дера ала, аьр ас».
– Суна, Таня… а хьан куьг ловзо лиънера, амма ца хIоьтти со: и 

санна долу ховха куьг ловзадар – иза бех… Сайн кийрарчу цIеран Iаь 
мукъане а тоха ас цунна аьлла, ойла хиллера сан…

Жоп луш цхьаъ ала дагахь яра Таня, амма цхьа а дош ца алалуш 
йисира иза. Халла шен куьг дег тIе лецира цо – иза чIогIа детталуш дара 
– бIаьргаш хьаббина, корта ластийра цо: «Иза хIунда до? Со хьо саннарг 
ю. Вайшиъ-х цхьанийсса накъостий ду».

Чуьраваьлла, ойла айаелла цхьаъ-м дуьйцуш вара Бено, амма шен 
ойланашна чуяханчу Танина ца хезара цо дуьйцург. ТIаьххьара а, цIех-
хьашха самаяьлча санна, цо дуьйцучух кхета гIерташ ладегIа елира иза: 
«Иштта хилча дика ма дац, иза-х соьга луьйш вара» – бохура цо ойланца 
ша-шега.

– ЭхIе, Таня, – элира Бенос вела а воьлуш, – мел дикачу, башхачу 
некъа тIехь вовшахкхетта-кх вайшиъ! Вайшиммо а еш ерг цхьа ойла ю, 
цхьаннан хьокъехь, вай ший а тешаш дерг а цхьаъ ду – ойланаш, къинхь-
егам цхьаъ бу! Вайшинне а лаьа вешан дахар цхьабосса хуьлийла. Таня, 
со тешаш ву-кх вайшиъ ирс долуш хирг хиларх! Амма иза вайна атта 
догIур доцийла хаьа суна, иза бакъду. Амма хIетте а, вайшиъ, вай цуьнга 
кхочур ду, тIамца доккхур ду-кх вай иза, ирс!

– Бакълоь, бакълоь, – олуш, корта ластийра Таняс. – Иза дерриге нийса 
ду… Со а, хьуна санна, иштта хеташ ю! Со иштта чIогIа йоккхае…

Паркерчу гIа доьжна дерзинадевллачу дитташна юккъехула дIа 
шера гуш йолу стигал а, гуш долу хIордан га а гайтира Бенос цунна 
бIаьргашца.

– Хьажахьа, – элира цо, – дIо стигале. Бух боцу сийна стигал… 
Ткъа хIорд… дуккха а хIордаш. Ткъа царна дехьа исбаьхьа башха Iалам 
долуш латтанаш ду: вайн ду, дерриге дуьненахь а ду… бIаьргашна ца 
го уьш дукха генахь хиларна… хIара дерриге дуьне мара а лацалур дац 
я ган таро а хир яц, тIехдоккха хиларна. Амма суна хIара дерриге а го. 
ХIорш – хьан бIаьргаш бу… царна чохь – дерриге, дерриге дуьне ду… 
Хьо ду-кх – дерриге…

Меллаша вовшийн куьйгаш лаьцна догIура и шиъ, къона, ирсе, 
вовшийн дезаш, майрра долу шиъ. Дахаро керлачу некъа тIе кхойкхура 
цаьрга – къоначу ницкъех дуьзна долуш, хиндолчуьнгахьа кхача Iалашо 
йолуш долу и шиъ оцу некъа тIе догIура ширачу паркан тIе ло диллина 
лаьттачу новкъахула…

Парк чекхъелира. Ураман гIовгIано саметта далийра и шиъ.
ЦIеххьана цхьа хIума дагадеанчу Таняс, «Ах!» а аьлла, Бенон куьг 

схьалецира.
– Бено, бехк ма билла, со бехке ю хьуна хьалха, – элира цо. Оцу сохьта 

Бенон юьхьа тIе IиндагI хIоьттира: сагатделла, цецвелира иза.
– Шек ма вала, хIумма а кхераме хIума дац, – олуш, елакъежира 

иза. – Дуьххьал дIа хьоьга деана кехат ду-кх, ткъа суна хьоьга иза ала 
дицделлера. Иштта стоьла тIехь Iуьллуш ду-кх.

– Стоьла тIеххьий?
Цецваьллачу Бенос цIоцкъамаш айира.
– Ду-те, хьан чохь.
– Сан чоххьий? – Бено кхин а цецвелира. – Иза… ТонягIаьргаххьий?
Ду бохург чIагIдеш, Таняс корта ластийра.
– Дукха хан ю иза деана. Бехк ма билла, иштта тIаьхьа аларна. 

Схьахетарехь, шун цIера ду иза. Вало со йолчу гIур ду вайшиъ – хIинца 
доьшур ахь иза.

Тонин хIусамехьа дIадирзира и шиъ.
– Суна Тоня йовзарх цецваьллий хьо?
– Дера ваьлла! ХIара дерриге а иштта дагахь доцуш! Иза мичара 

евза хьуна?
– Тоня тхан группин куьйгалхо ю. Лакхарчу курсехь, кху шарахь 

чекхйолуш доьшуш ю иза. Ткъа цул совнаха, со и йолчохь Iаш а ю.

Дагахь цхьа хаттар долуш санна, Танига дIахьаьжира Бено.
– Я те, – аьлла, цунна дагахь дерг чIагIдира цо. – Хьо иза йолчуьра 

вайчхьана дуьйна цигахь Iаш ю со. ХIа, вало, вало. Суна цуьнгара дуккха 
а хезна хьан хьокъехь дуьйцуш. Ас айса а дийцира цунна сайна хьо гар. 
Нагахь иштта ца нисделлехьара, цо хьо лохур а вацара моьтту хьуна? ХIуса-
мехь вехаш волу стаг тIап ца олуш вов, ткъа иза са а ца гатдеш Iан еза?!

Цо цуьнан пхьаьрсах чекх куьг даькхина, кхин а чехка дIадоладе-
лира и шиъ.

ХIинца дукха хан йоццуш Бено Iийна волчу, ткъа хIинца Таня чохь 
Iаш йолчу цIа чохь, тохара санна дара: стол а, маьнга а, гIаь нташ а иштта 
лаьтташ дара. Ур-атталла гата а, тохара санна, шен меттехь кхозуш дара, 
чертеж тIехь еш долу у корехь лаьтташ гора.

Бенос собар доцуш сиха даьстира кехат. «Здрасти дорогой наш 
брат» («Маршалла ду хьоьга тхан хьоме ваша»), – аьлла, дийшира цо 
хьалхара могIанаш.

«Баккъалла а йижарша яздина техьа хIара? Цара яздина: куьйгаш 
Iайшатий, ПетIаматий таIийна. Хьажахьа – яздан Iемина-кх царна! – цуь-
нан бIаьргаш шуьйра дIаделладелира. – Хьан Iамийна техьа царна?»

«…Хьоме тхан ваша, тхоьга хьан кехат ца кхочу дикка хан ю. Хьоьга 
тхан кехат кхаьчна я ца кхаьчна ца хаьа тхуна. Хьан могашалла муха ю а 
ца хаьа тхуна… Дада цомгуш волчу хенахь даима а йоьлхура вайн нана. 
Цо хIун бохура ца хаьа тхуна, тхо ца кхетара цо дуьйцучух… хьоме тхан 
ваша, цIа волахьа»…

Бено дикка веха Iийра вист ца хуьлуш… Ур-атталла йоккха стаг 
чуйогIуш а ца хиира цунна, ткъа иза корта а ластийна, юха а араелира.

– Бено, хьан сагатделла? Вон хаамаш бу, хIан? – хаьттира Таняс, 
цунна хиллачу цатаман дакъа кхаьчначу, и ша а яра иза хууш цатам 
хилла а, гIайгIане а. Бенос кехат дIакховдийра цуьнга. Иза дешча корта 
охьабахара цуьнан.

– Бено… хьо… хьо гIур вуй?
ГIур ву, аьлла, корта таIийра Бенос.
– Суна хьо гIур вац моьттура. ХIан-хIа, гIо хьо… Юха ца ван а 

тарло хьо-м…
Бенос бIаьргаш айбира цунна тIе.
– Со цигахь… мел дукха а баттахь бен хьелур вац, – элира цо кхох-

кийна. – Дуьйцийла йоццуш юхавогIур ву со. Хьох къастий? Сан дахар 
дар гIоле ю суна оцул, Таня!

– Со теша хьох, Бено. ХIетте а бах ас хьоьга: ваха веза. Дай-наний бо-
хург  доккха хIума ду. Иза  хьан сийлахь декхар ду, Бено, цига вахар. Уьш 



28

боцуш висар йоккха гIайгIа ю, ткъа халчу минотехь уьш къеллехь битар 
– иза зулам ду. Бено, сан а яра нана, ткъа да дага ца вогIу суна. Да велла, ткъа 
иза цуьнан некъа – вайн некъа тIе дIахIоьттира, халкъана гIуллакх деш яра 
иза. Со тхайн ненан йиша йолчохь кхиина. Ас даима а хоттура: «Мичахь ю 
сан нана? – олий, ткъа сан да веллачул тIаьхьа кхуззий бен ца гира суна иза. 
ТIаьххьара иза суна гира ялх шо хьалха, хIетахь сан дейтта шо дара. Иза 
дукха а ца Iийра, со мара а йихкина, суна барташ баьхна, дIаяхара. Кхин пхи 
шо даьлча цIеххьашха елира ненайиша а, ткъа кхин масех де даьлча хаам 
хилира – мама елла, ма-дарра аьлча – йийна, аьлла. ХIинца со цхьа ю-кх.

Танин сийна бIаьргаш дахкарх дуьзнера. Меттах ца хьовш шена 
хьалха дIахьоьжуш Iара иза, ситтина долу цуьнан Iаьржа цIоцкъамаш 
наггахь меттахъхьовра.

– Со дерригенах а кхеташ ву, Таня! Суна сайна а дукха гина вонаш… 
Со дерригенах а кхета!

– Баркалла хьуна. Иза-м ас иштта дIа, дашна дIадуьйций. Мамин 
белхан, дахаран хьокъехь ненайишас дийцира суна, со мелла а кхеттал 
хиллачу хенахь. ТIе кехат а дешийтира соьга; мамас яздора ненайише а, 
Петега а.

– Вайн Курганов вуй ахь вуьйцург?
– Ву-те. Иза сол дуккха а воккха ву. Ас хьоьга дерриге а дуьйцу, 

тешамечу доттагIчуьнга санна, – аьлла, цуьнан бIаьргашна чухьаьжира 
иза. – Иза ду-кха сан уггаре дезаниг, сан дIадаханчух уггаре мехалниг. 
Ненайишас дуьйцура суна мамий, Петий лацар, уьш чубохкар, сибарех 
бахийтар. Петина дукха хаьа мамин хьокъехь. Ткъа цуьнан хьокъехь 
долу хIор дош а деза хета суна. Суна чIогIа лаьара цуьнан тIаьххьарчу 
денойн хьокъехь хаа! Со-м, Екатеринодаре а, Владикавказе а яхара иза 
хаархьама!

– БуритIехь, аьлча а Владикавказей? Тхан наха БуритIе олу цунах, 
– Бено цецвелира.

– Хьо ма цецвелира?
– Таня, алахьа, аш дешначу кехаташна тIехь Степан Тарасович боху 

стаг варий хьехош?
Ший а и шиъ гIенташна тIера хьалагIаьттира.
– Таня… хьан мама… Ульяшева ярий…
Бенос охьа а таьIна боккхачу безамца Танин куьйга тIе барт баьк-

кхир.
– Яло Таня, – элира цо меллаша. – Курганов волчу гIур ду вайша. 

Кхааммо а хьан ненах лаьцна дуьйцур ду вай! Цунна евзара сан нана а, 
да а, со а… Яло!

– Ванах, хIара хIун ду, хIокху дахарехь хуьлуш дерг? Вало, дера гIо. 
– Таня чIогIа йоьхначух теро яра.

Амма неIаре кхаьчча сецира иза:
– Ткъа, Тонига хьажа тарлур дац? Иза иштта чIогIа хьо ган лууш яра!
– ХIан-хIа, ялол. Тоня йолчу со кхана вогIур ву. 
Беной, Таний Пушкински урамехула дIахьаьвзинчу оццу хенахь 

Курганов Ланжеронера ара а ваьлла, Александрийски паркан йисттер-
чу аллейна тIекхечира, кхузахь Бендлаца йиллина меттиг яра цуьнан. 
Цигара а ший цхьаьний дIаваха дезаш вара и шиъ. Курганов гIанта тIе 
охьалахвелира, шен накъост тIеваллац. Дукха хан ялале, ван а веана, 
кхунна юххе охьахиира Бендль.

– Аьтто хилин хьан?
– Буьззина аьтто-м ца хили. Коьрта дерг дин ас, амма къамел дойла 

ца хили: 
Гобаьккхина гонаха мотт беттарш бу аьлла, хаам бира соьга.
– Ткъа конференцера векал мукъане а гин хьуна?
– Гира дера.
– Большевикийн сацаман копи схьаийцирий ахь?
– Иза лойла ца хилира цуьнан. Цуьнан чулацам дешнашца схьабий-

цира цо суна.
– ДагабогIий хьуна?
ХIума баккъала а дика дагахь лаьтташ волчу Бендла, хIор дош а да-

гадогIу ала мегар долуш, схьабийцира конференцин сацам. Амма, оццу 
минотехь новкъа раз схьабогIучера, карахь хIумнаш юхкучеран тоба 
гучуелира. Белшах тесна долчу доьхкарша сецош некха хьалха лецна 
чохь цигаьркаш йолу яьшканаш а йолуш, яьшканашна негIаран метта 
тоьхна ангали дара.

Урамехула буьйлабелла а лелла, парка чу баьхкира уьш, ткъа ци-
гара тIебаьхкира, амма оцу сохьта юха а аллейна тIебевлира. Тоба еш, 
гул а белла, цхьа хIума дуьйцуш санна, вовшашка шабар-шибарш дина, 
цхьацца агIор дIасабаьржира уьш.

Курганов гIанта тIера хьалагIатта кхиале, царах цхьаъ яьшка карахь 
цунна тIевеара.

– Цигаьркаш ца еза хьуна? – элира цо, цуьнан юьхь тIе бIаьргаш а 
доьгIна.

– Ца оьшу, узуш вац со, – элира цхьана хIумнах шекваьллачу Курга-
новс. – Иттех шо ду ас цигаьрка йитина, – аьлла, тIе а тоьхна, художни-
каца цхьаьний дIанехьа велира иза. Цигаьркаш юхкуш верг, дIавоьду а 
моттийтина, кхин цхьа минот яьлча, юха а вирзина, аллей кхачаяллалц, 

кхарна тIаьхьахIоьттина веара. Кхиберш а юьстахо кхарна хьалхабевли-
ра, цIеххьана шайгара яьшканаш охьа а кхийсина, хIокху шина доттагI-
чунна тIетасабелира уьш.

«Коммунараш» къар ца лора. Амма ницкъаш цхьабосса бацара; уьш 
шаберш а кхарна тIебеттабелира, хIорш охьа а тоьхна, дIабехка дагахь. 
Амма кхара чIогIа дуьхьало йора, шаьшшиъ цIийша а вуьзна, сахаьдда 
кIел а висна, охьавожжалц. И шиъ чехкка паркера араваьккхира цара.

Ткъа оццу хенахь «Коммуне» юхадогIуш дара Беной, Таний. Суьйре 
йоьлла яьллера, бода буьйлира, ткъа Курганов ца вогIура. Я художник а 
ца веара юха. Ур-атталла гимназисташ а ца баьхкира буьйса йоьлча а цIа. 
Таня новкъа а яьккхина, Тоня йолчу а ца воьдуш, цIа веара Бено.

Буьйса юкъал а тIех яьлча, иза кхийтира шен накъостий цIа богIург 
цахиларх. Иза башха чIогIа сагатдина а вацара: къайле ларъян дезарна 
царах хIор а буьйсанна цIа ца вогIуш меттигаш хуьлура, шайн хIусаме 
лар тIе полици ца кхачийтархьама. Кхин цхьана эха сохьтехь хиина а 
Iийна, художникан дивана тIе агIор а ваьлла, ойла йира цо. Охьавижалур 
волуш вацара иза, наб яйна яьллера. ХIоккху гIуллакхах ма-варра кхе-
таш вацара иза: цхьана хенахь берриш а хIунда бахана уьш? Буьйсанна 
хан яьллачу хенахь луьстта, чIогIа неI тоьхча, хIумма а цец ца велира 
иза: дерриге а кхеташ дара. Цхьа тамашийна, цуьнга шега а иза иштта 
хIунда ду а алалур доцуш, бен а ца хеташ дIайиллира цо неI. Цунна хьал-
ха лаьтташ виъ полицейски а, кхеран урам карахь берг а вара. БIаьрган 
негIар тухучу сохьта, цара харжар доцуш, тIекIелтуьйхира чохь мел йолу 
книгаш а, тетрадаш а – уьш ерриге а шаршу юкъа дIахьарчийра. И шад 
а эцна дIабахара уьш. Бено а вигира цара шайца.

– Мичара схьаваьлла ву хьо? – аьлла, хаттар дира цуьнга полицин 
участкехь оганал дехьа хиина Iаш волчу пурстоьпо.

– Мичара схьаваьлла вуй? – аьлла, паргIат юхахаьттира Бенос.
– Бах те, вала алий!
– Къилбседа Кавказера ву.
– Ткъа цигара мичхьара ву?
– Муха мичхьара?
– И бохург хIун ду? – пурстоп оьгIазвахна кхохкийра, цо юха хаттар 

дича, и шех воьлу моьттина. – Ас лоллур ву хьо кхузара!
– Кхузарий! Ма дика хир дара иза, суна чIогIа хазахетара дара.
– Сацийта! Вист ма хила! – олуш, стоьла тIе буй а тоьхна, нуьйда 

таIийра пурстоьпо.
Чуиккхира городовой.
– ДIавига иза!..

Кхаа дийнахь левира Бено. Цуьнгара хIумма а даккха а ца делла, по-
лицис иза «университете» дIахьажийра, и цIе тиллинера кхузахь йолчу, 
Россехь уггаре яккхийчарах цхьаъ йолчу набахтина…

VII корта

1

ТIекхечира февраль бутт, доккха диллина ло а дара, хIоьттина шело 
а яра, когаш кIел «цIаз-цIиз» деш. «Нуьцкъала дIабохуьйтуш болчеран» 
тобанах дIа а тоьхна, дIавахийта вокзале валийра Бено, «столыпински» 
вагон тIе а хаийна, къилбеседехьа дIахьаьжира иза.

Доза доцуш яккхийчу, шийлачу, тIехь ло долчу аренашкахула дIа 
бара иза воьду некъ. Вагонан коран гIорийнчу бIаьргехула арахьаьжча, 
халла гуш яра хIорш чехкка тIехбовлуш йолу, цхьана кеппара йина йо-
лу тиша ярташ. БIаьрг тIехь ца соцуш чехка тIехйолура цIерпошт не-
къаца долчу цIеношна а, телеграфан бIогIамашна а: наг-наггахь саца а 
соцура цIерпошт. Буса станцешкахь гIийлла серло луш дIаоьхкина яра 
мехкдаьттанца ягош фонараш, дукхах йолчу станцешкахула ца соцуш 
тIехйолура цIерпошт.

Хилларг ца хууш, гIайгIане вара Бено. Шегара даьлла башха хIума а 
дац, кхечерчарал вон дац шен гIуллакх бохуш, ша шен дог паргIатдаккха 
гIертара иза. «Со-м жима а ву, могуш а ву, дIавахийтар бен кхин йина кхел 
яц суна» бохург дара цуьнан дагахь. Делахь хIета, миччахьа ша ва-хийтича 
а, ша паргIатонехь хир ву аьлла, хетара цунна. Цундела болх а беш, шен 
цIерачераций, Таниций зIе таса, цаьрга кехаташ яздан таро хир ю… Ткъа 
кхечеран гIуллакх дуккха а вон ду: набахтехь яккха дуккха а шерашна 
тоьхна хан, каторга, дерригенах а дIахервина хилар… «Хьо-м хIуманна 
тIехь аьтто болуш ву Саволька!» – Ульяшевас аьлла дешнаш дагаоьхура 
цунна… Ульяшевас, Танин нанас… Ткъа дукха хан ма яц цо ша а Танега 
ирс атта хуьлуш дац, цуьнга кхача гIерташ дуккха а новкъарлонаш лан 
еза, халонаш хьега еза, къийса деза баьхна. ХIорш ю-кх дуьххьарлера 
новкъарлонаш, дуьххьарлера зер ду-кх хIара.

Кхин масех де-буьйса даьлча, Вяткехь охьавоссийра Бено. Доцца 
цуьнга хеттарш деш, иза левинчул тIаьхьа, полицина хиира гIалат далар: 
цхьаммо-м Владикавказан меттина Владивосток а диллина, ткъа приго-
вор тIе «ша вехаш волчу метте дIавахийта» аьлла яздинера.

– Оха хьо паргIатвоккхур ву, – элира цуьнан начальнико, –  нагахь 

ахьа сихонца хьо даиманна а вехаш хиллачу метте дIаваха тIелоцуш 
кехат лахь.

– Ткъа со муха гIур ву цхьа кепек ахча доцуш?
– Хьо лоцуш, хьоьгара даьккхина цхьайтта сом ахча ду хьан тхоьгахь, 

хьуна дIадала дезаш. ХIара ду и ахча, куьг яздел. ХIун хилла? КIезиг ду? 
Делахь хIета, цу агIор дIабахийтина тутмакхаш хиллалц, набахтехь собар 
дан дезар ду хьан. Иза кестта хилахь тамаша бу. Хьайна луъург де-кх.

Бакъду, хIуъа а дина а, кхузара сихха дIавала дезара! ХIун хаьа, 
Вяткера Кавказе йоьду этап кестта ца хуьлий а. Мухха кхаьчна а дIак-
хочур ву со.

ДIагIур ву ша аьлла, тIелоцуш кехат а делла, ураме велира Бено. 
Бакъду, Одессехь иза лаца баьхкинчу хенахь цуьнгахь хилла ахча дикка 
алсам дара. Амма къийсар пайдехь дацара. ХIумма а дац-кх, кхузара 
дIаваьлчхьана!

Ткъа тIеюхучуьнца ледара дара гIуллакх: Одессехь, набахтехь шен 
йовха тужурка, къилбаседехьа дIавохуьйтуш волчу тутмакхана еллера 
цо. Иза аьхка лаьцнера, цхьа хечий, юткъа коччий бен тIехь а йоцуш, 
Бенос гIо ца динехьара, дан хIума доцуш вара иза, цундела Бено хIинца 
ша виснера, шелонгахь тIеюха йовха бедар а йоцуш.

Вокзале ма валло ведда веара иза. Буфетехь цкъа-шозза хьалаайбина 
ши стака довха чай а мелла, касси тIевахара иза.

– ХIокху ахчанах доггIучу билет ло суна, – аьлла, туьма дIакхов-
дийра цо.

– Ткъа хьуна мичхьа деза билет?
– Деза-м Владикавказе дезара суна, амма…
– АхIа… Юха а изза, ахча доцушший? – аьлла, охьа а таьIна, ахча 

схьаийцира кассира.
– Изза дара иза-м, билет лой валал хьо, – аьлла чIагIдира Бенос.
– ДIаэца!.. – Вятка – Москва – Харьков агIорхьа йоьдучу цIер-

поштана билет а, мелла а кегийра ахча а схьаийцира Бенос, тIаккха ара 
а ваьлла, вагон техиира иза. «Кхин дIа хIун дан деза техьа аса? – аьлла, 
воьхна висира Бено. – Я ахча а дац, я бевзарш а бац. ТIеюха йовха хIума 
а яц…». ТIекхечира буьйса. Шелонна верриг а вегош вара Бено. Арахь 
ца соццуш, цIийзаш хьоькхуш бара шийла мох. Кест-кеста ша волчохь 
ха а хоьрцуш, наб ца кхетара кхунна.

ХIетте а Москве кхаччалц мелла а сапаргIат дIакхечира иза: биле-
тан хьокъехь ойла ян ца дезара. Ткъа тIаккха кхидIа… КхидIа Харькове 
дIакхаччале я цунна дехьа ваьлча шена евзаш а йоцчу метте охьавосса 
дезара цуьнан… КхидIа хиндерг хууш дацара.

Бено волчуьра цIеххьана хьала а гIаьттина, полки тIе охьахиира: му-
ха тарлур дара иза дицдан? Кургановс хIун эр дара иза иштта хьекъал ца 
кхочуш хилча? Ткъа Москвахь цуьнан таро ю тохара Одессе воьдуш ша 
пакет эцна ваханчу Пресне ваха! Муха вицлур ву цунна горга куьзганаш 
а доьхкина волу и дика воккха стаг?! Оцу сохьта сапаргIатделира цуьнан, 
Москва дIакхаччалц, парггIат наб йира Бенос.

Амма, схьагарехь, даима а ца хуьлура Саволькин а аьтто: воккхачу 
стеган квартире дIакхаьчча, кхо ехха неI еттарх, Бенона жоп луш стаг 
вацара. Эххар а неI дIа а йиллина, араяьллачу йоккхачу стага дерриге а 
хеттаршна а цхьа жоп лора: «цIахь вац иза» олий. Бено дIагIур воцийла 
а хиъна, цIоцкъамаш а саттийна, леррина цуьнга дIа а хьаьжна, иза кхето 
гIерташ санна йоккхачу стага меллаша элира: «Ткъа аса-х хьоьга боху: 
иза цIахь а вац я хир а вац!»

Бенон дог дуьйжира: цхьаъ хиллий хиира цунна. Воккха стаг а лаьц-
начух тера дара. Бехказа а ваьлла, ураме юха а аравелира Бено. Цуьнан 
дегайовхо цIеххьана дIаелира.

Курски вокзалехь сихха масех могIа язбира цо Танега. ХIинца Харь-
кове дIабоьду некъ бара цо юьхьарлаьцнарг. БIаьргаш а хьаббина, амма 
юха наб ца кхеташ ерриге а буьйса лакхарчу полки тIехь яьккхира цо. 
Сахуьллуш тIевеанчу проводнико меттахваьккхира хIара.

– Пассажир, хIей пассажир! – Бенос бIаьргаш дIабиллира.
– Хьо охьавосса дезаш ву! Хьо сихло – цIерпошт цхьана минотехь 

бен ца лаьтта, соций.
Бено охьавоьссина станци вуно жима яра, йогуш мехкдаьттанан ши 

фонарь а яра. Вокзалерчу горгалина юххехь лаьтташ чуьрчу хина матар 
а тесна черма дара. Станци чу вахара Бено.

«Схьакхечи-кх со», – аьлла, ца догIучу дагца велакъежира иза. Цемент 
хьаькхначу цIенкъахула вола а велла, шийлачу, ша санна болчу пена юххехь 
а лаьттина, пенах кхозучу графикана тIе а хьаьжна, юхавирзира иза.

«Ма шело а ю, – олуш, куьйгаш хьакхийра цо. – Ма дарра аьлча, 
хIун дан деза техьа? Бепиг эца хIума а дац, дIаваха таро а яц».

ДIаеллаеллачу неIарехула шело чуеара. Фонарь а карахь чувелира 
цхьа стаг, схьагарехь, некъе хьожуш верг я хехо вара иза. Кетар а юьйхи-
на, лергаш долу боккха куй а тиллина волчу стеган маж а, мекхаш а тIе 
кIац йиллина дара. Фонаран негIар хьала а айина – боданечу серлонгахь 
халла гуш бара цIоцкъамашна кIел цуьнан бIаьргаш – хIуп аьлла, лампа 
дIа а яйина, юьхьах пхьош а хьаькхна, юьхь якъа а йина, дежурни чохь 
волчу цIа чу волавелира иза.

– Гена юй гIала? – хаьттира Бенос иза саца а вина.

«Нагахь хьо воьдучохь хьайна хало нислахь, хьайн дог чIоггIа карахь 
латтаделахь», – бохуш, шен дас дина хьехар дагадеара Бенона. Кхин а 
цхьажимма хIоьттина а лаьттина, воккхачу стагана тIаьххье чувахара 
иза.

– Маршалла хуьлда! – аьлла, станцин дежурнина хьалхха дIахIоьт-
тира Бено.

– Маршалла хуьлда, – аьлла, кехаташ тIера корта хьала а ца ойуш, 
жоп делира цо.

– Алахьа, кхин цIерпошт маца хир ю?..
Дежурни, хьала а гIаьттина, екаш лаьттачу аппаратана тIевахара.
– ХIа, хIа? ДIакхаьчна? Шен хеннахьий? Делахь хIета, графикца 

нийса еана иза!.. Ца хаьа! Хьайн тIаьнчикхе алал, ца догIу хабарш ма 
дийца алий!… ХIаъа!.. Кхана вола – даа чIепалгаш а хир ду, кехатех а 
ловзур ду вай! Iодика йолда!

– Алахьа, делан дуьхьа, аьлла юха а Бенос хаттар дешшехь, гаргол 
туьйхира. Дежурни кхечу аппаратана тIевахара.

– Ткъе йоьалгIа, дежурни ву!.. ХIун хилла?.. ШозлагIчунна дIаяха 
бакъой? Ло аса!

КхоалгIачу аппаратана тIе а вахна, индукторан тIам хьовзийра цо. 
Аппарато, гIар-гIар а дина, дуьххьалдIа дежурнин кара цхьа эчиг арак-
хоьссира.

– ХIун бах ахьа, жима стаг? – олуш, стоьла тIе а вогIуш, Бенога 
хьаьжира иза.

– ЦIерпошт маца хир ю хатта лаьара суна.
– Мичара а, стенга а йоьду цIерпошта хоьтту хиича, хуур дара-кх, 

– аьлла, велакъежира и дежурни, «Морзен» догIа схьа а оьцуш.
– Ростов-Донехьа йоьдург езара суна.
– Кхин ткъа минот яьлча, хир ю.
– Баркалла… Кхин цхьа хIума хатта а лаьара суна…
– Билет шен хенахь духкур ду.
– ХIан-хIа… Иза эца таро яц сан… ГIуллакх муха ду аьлча, хIокху 

станце кхаччалц билетаца веанера со, ткъа, кхидIа ахча а ца тоьъна, би-
лет эца таро йоцуш ву со. Сан чIогIа дехар дара шуьга билет а доцуш 
со тIехаийтар.

Дежурнис ца кхеташ белш саттийра: «хIинца хIара уьссалгIа ву-кх». 
Ткъа хозуьйтуш цо элира:

– Хаац, коьртачуьнца дийцахьа. Цкъа собар де.
Бено пассажираш чохь болчу цIа чувелира.
Схьакхечира цIерпошт. Карахь фонарь а йолуш цунна юххехула 

чекхвелира обер. Цунна тIаьххье дежурни цIа чу Бено а велира.
– ХIара ву-кх, – Бенона тIе пIелг а хаьжош, –  цхьана муьлххачу а 

станце кхаччалц дIавига таро хир яцара хIара?
– ХIан-хIа, хир яц! – аьлла, оьгIазе жоп делира коьртачо.
– Аса чIогIа доьху хьоьга, делан дуьхьа, – олуш, юкъагIоьртира 

Бено.
– Таро яц сан, деха ма деха соьга.
– «Ткъа со гIура-х ма ву», – аьлла, сацийра Бенос, платформи тIе 

ара а волуш.
ХIара сецначу тамбур тIехь кхин а шийла яра цIерпошт чехка йоь-

дура. Гонаха гIовгIа яра, шакарш еттара, хьоькхуш шийла юьхь ягош 
мох бара. НеI дIа а йиллина, луларчу вагон чуьра бригада чуйолуш ца 
хезира Бенона.

– Хьан билет мичахь ду? – олуш, цунна тIе фонарь хIоттийра.
– Дац соьгахь билет… аса элира…
А-а! Хьо вара иза аьлларг? Ткъа аса хьоьга ца элира мегар дац? Ткъа 

хьо хIетте а тIехиъна!.. Оьрсийн маттахь ца элира ас хьоьга!
«Хьайна ма луъу мохь хьекха ахьа», – бохуш, ойла йора Бенос 

шелонна куьйгаш а когаш а лехна, амма ша волчуьра меттах ца волура 
иза.

– ДIавига иза! ХIинца тIейогIучу станцехь сецча, охьавоссаве!
НеI дIа а йиллина, кхечу вагонашна чухула дIавахара коьртаниг. 

Кондукторех цхьаммо Бено шайн отделени чу вигира. Кхин масех минот 
яьлча, уьш болчу юхавеара шолгIа кондуктор а.

– Чекхвели! – аьлла, агIор корта а ластийна, – хIинца Iуьйре тIекхаччалц 
IадIийриг хир ву.

Схьахетарехь, и дешнаш оберан хьокъехь дара.
– ХIан, валол, декъазниг! – аьлла, кондукторех цхьаммо Бенога дIак-

хайкхира. Стиглашка дIанисвер вай хьо, ткъа Iуьйранна, самаволлушехь, 
охьа а воссий, яхийта хьайн алаша хьайна луъучу. Хаьий хьуна, и санна 
долчу гIуллакхана коьртах куьг ца хьоькху!

Шелвелла, мацвелла, кIадвелла волу Бено полки тIе а ваьлла охьави-
жира. Сел чIогIа шелваларний, гIелваларний, цхьана хIуманан хьокъехь 
ойла ца яларо цуьнга. Халла бен ша мичахь хилар а, шех хун хуьлуш 
лаьтта а дага ца догIура цунна. Вагон тIехь техкоро чIогIа наб кхетийра 
цунна.

Сатоссушехь кондукторо хьалагIаттийра иза.
– ХьалагIатта! – элира цо, пхьарс а лоцуш. – Харькове кхочуш лаьтта 

вай! ХIинца кхин бригада хир ю тхан метта! 

Шийла Iуьйре яра. Вокзалана го а баьккхина, ураме ваьлла Бено, 
воьхно волуш, хьалхахьа дIа а хьоьжуш, цхьана маьIIехь сецира. Шело-
но лергаш дахьадора, когаш а шелбора «Ванах, кхин дан хIума а доцуш 
вуьсур ву техьа со? – бохург дага деара цунна. Цкъа а хила мегар дац 
иштта гIаддайна, муьлхха а халонаш, новкъарлонаш дIаяхьа еза. Амма 
атта ду-кх иштта ала, амма иза кхочушдан мел хала а ду-кх!»

Делахь а, цхьана меттехь хIоьттина латта кхин ницкъ бацара: шелоно 
бегаш ца бора. Бено сихха волавелла дIавахара, ша стенга воьду а ца хууш. 
Цунна дуьхьалкхийтира ши йоI, гимназехь доьшуш болчеран хорма тIехь 
а йолуш, Бенога а хьаьжна, елакъежира и шиъ: «Цунна, схьахетарехь, 
тIехь пальто ца хилча а, йовха ю», бахара церан бIаьргаша. Кхин цхьа 
минот ялале, ураман маьIIехула гучувелира бIаьргех куьзганаш а долуш 
волу лакхарчу классера гимназист. «Цунна тIеваха веза со аьлла, сацийра 
Бенос. – Со меца хилар хоуьйтур аса цунна… ткъа хIун хаьа… иштта»… 
– Гимназистца ша дIанислушшехь, раз цунна тIеволавелира Бено:

– Накъост… Со…
Гимназисто, цец а ваьлла, бIаьргаш дIахьажийра цуьнгахьа. Бено 

воьхна висира, халла элира цо:
– Бехк ма билла…
– Со цхьаннах тарвелла хир ву хьуна? ХIумма а дац, хуьлуш ду.
Бено, ша дечух вуьззина кхеташ а воцуш, юх-юха а «хьалхахьа, хаьл-

хахьа» боху дешнаш а бохуш, кхин а дIавоьдура. Стенга? Цуьнан хьокъехь 
цо ойла а ца йора. Урам хаьдча, тIаьххьарчу цIенна а тIех а ваьлла, есачу 
арешка аравелира иза. Цунна хьалха яра тIе ло а диллина шерра йоккха 
майда, дуьхьал, бIаьргаш чу ло а детташ, хьоькхуш мох бара. Мохо ло 
дIахьаькхначуьра наг-наггахь гуш гIорийна латта дара, гIорийнчу лаьтта 
тIехула дIаваха вуно хала доллушехь, ца соцуш дIавоьдуш вара Бено. 
Когаш а, куьйгаш а дахьйнера цуьнан, тIера гIорийнчу тужурко дегIана 
йовхо ца лора, ткъа, мелхо а, дегIах иза хьакхаелча, дегIе зуз доуьйтура. 
Кхетам чуьра вала гергга волчу цо, ша шега хоьттура: «со стенга воьду 
техьа?» – шен хаттарна жоп ца далалора цуьнга. – Ткъа хIун бен ду 
мичча вахча а? – боху ойла хьийзара цуьнан коьрта чохь. Дуьххьал со 
тIекхаьчначу юьртахь хьехархо волчу гIур ву со. Адамаш доцуш-х даций 
хIара дуьне!» Саца а сецна, гIале кIегархьаьжира иза: Цхьана заводерчу 
белхалой болчу ваха везаш хиллера со…» Амма юхаверзар хьекъале 
дацара: дукха гена ваьллера иза.

Кхин цхьа сахьт даьлча, гучуелира нах беха меттиг: гуш дара гов-

рийн божлаш а, амбараш а, рагIош а гонах долуш дина долу даккхий 
тIулган цIенош, цIеношна гена доцуш гулбина бара хьалдолчу аренан 
бахаман гIирсаш: ялта ору машинаш а, ялта хьокхургаш а, готанаш а. 
ЦIеношна дIанехьа агIор тIехь тхов а бина, дIайоьттина йол а яра, ча 
а дара. ЦIеношна гена боцчу лома кIел буссуш бара некъ. Кхин цхьа 
чаккхарма гергга гена йолчу меттехь юрт яра. Оцу ерриге а гIишлошка 
бIаьрг туьйхира Бенос, я ойла ян а, я кхин дIа некъ бан а ницкъ боцуш 
волу иза кех чувахара.

– ХIей! мила ву цигахь? – аьлла, мохь белира. Хала, корта хьала а 
ойуш, жоп даладелира Бенога.

Юха а мохь белира. Хинца Бенос жоп ца делира. Цуьнга мохь тоьхна 
волу стаг къайлавелира. ЦIенойн уча веара Бено, амма кертахула летачу 
жIаьлеша сацийра иза. Кертара схьаиккхира карахь герзаш а долуш волу 
бархI хехо.

– Тебе кому есть? – аьлла, хаьттира царах цхьаммо цуьнга. Цуьнан 
тIехевшинчу, къарза а къарзина лаьттачу бIаьргаша хIумма а диканиг 
хир ду ца бохура.

Бено, вист а ца хуьлуш, сецира. Ца кхеташ, цуьнга хьоьжура хехо. 
Даккхийчу цIеношна чуьра аравелира цхьогалан цIоканийн кетар а, хол-
хазан куй а коьртахь, карахь топ а йолуш цхьаъ.

– Хьо мичара ваьлла? Кхузахь хIун оьшу хьуна? – аьлла, шога хаьт-
тира гIора а вина лаьттачу некъахочуьнга мехкан дас.

«Новкъа воьдуш…дIакхаччале» – халла элира Бенос. Шен когаш 
тIехь латта а ца лора иза, хIетте а цецваьлла хехошка хьежа велира иза.

Царна тIехь вертанаш дара, коьртахь техкина куйнаш а дара. 
Цхьаннан куйнна тIехула хьарчийна, ерриге а юьхь дIахьулъеш башлакх 
яра. Бенога оцу юккъехула дIахьоьжуш дара, кIора санна, цуьнан Iаьржа 
бIаьргаш. Коьртах йихкина башлакхаш йоцчеран мажош лергина яра, 
церан боданечу бIаьргийн хьежар ира дара. ДегIана озий, оьздий болу 
уьш, шайга хIун олу техьа бохуш, хьоьжуш лаьттара: хIара дIавехка 
олу техьа я дIа а вехкий, вига веззачу вига, я шодмаш етта олу техьа 
бохуш.

– ХIунда хьоьжу иза шуьга иштта? – хаьттира мехкдас хехойх коьрта 
волчуьнга.

– Эй-бо, не знай!
Шен хьоладена ша муьтIахь хиларан билгалонна бIаьргаш цунна 

тIе а къарзийна дIахIоьттира иза.
– Вехка а вехкий, шаьш долчу дIавига иза. Аса Iуьйранна эр ду 

шуьга хIун дан деза.

– ХIун боху мехкдас? – аьлла, хаттар дира шайн маттахь шозлагIчу 
хехочо.

– Цо дера боху иза дIавехка, – аьлла, шен лепачу бIаьргашца Бенон 
агIор дIахьаьжира коьрта хехо.

Хехоша схьалецира Бено. Ткъа цо озийна куьйгаш карара дехира.
– Э-э! Хьажахь, караравала а гIертийца! – цецбевлира хехой. Бенона 

го а бина, дIа а вихкина, «кхидIа хIун до?» бохург дагахь долуш мехкде-
га дIахьаьвсира уьш.

– ДIагIо! Цхьа гIулч цунна юххера дIа а ма довла! ХIара боьха хIу-
манаш! Дика хьовсуш ца хилахь, цхьаъ дийр ду цо!

– Ходи, шорт – аьлла, хьалхавелира хехо.
ЦIеношна генна долчу цхьана цIа чу боьдуш готта некъ бара, керта 

юххехула дIахьаьвзира иза. БIаьргашна гуш, хьалхахьа чекхболуш, юр-
гIий, гIайба санна, детта тIехь ло лаьттачу ара боьду некъ бара. Новкъа 
ши сту а боьжна дIавоьду гора ахархо. Хехой а гина, архаш а хьайина, 
стерчашка мохь туьйхира цо: – ХIе-хIей, цоб-цоб, дуьйлало! Чехкка 
дуьйлало, аса хIоъ лур бу шуна!

– Мехкдас кхин хIума-м ца элира? – боху хаттар дира хехочо коьрта 
волчуьнга.

– Цо хIара жулик сахиллалц дIа ма хеца, ваьшца вита аьлла вайга…
– Ткъа тIаккха?
– Ца хаьа. Iуьйранна эр ду.
– Ткъа хьуна хIун хета: мила ву хIара стаг?
– Оцу бунт гIаттийнчарах хир ву-кх.
– Бунттий?
Бено цара дуьйцучуьнга ладоьгIуш Iара. «Ваннах, гIалгIай бу-кх 

уьш», – аьлла, цецваларца кхийтира иза цара дуьйцучух.
– Заурбек, дегIах хьажал цунна! – элира коьртаха волчо. Бено юха-

хьаьжира.
– Иэ! – Тебе ишто нада? Рывалва ест? Бумба ест?
– Шу Кавказера дуй? – аьлла, оьрсийн маттахь хаьттира Бенос.
– Зачем нада? Эй, Муса, хезий хьуна? Вайх лаьцна хоьтту цо!
– Жоп ма лолахь цунна. Хьажал дегIах, дIагIор вай!..
– Со ламанан стаг ву, – элира Бенос халла хезаш. Цуьнан кисана 

хьоьжуш воллу хехо, куй кагбеш тIехьа а теттина, лакхара дуьйна ко-
гашка кхаччалц охьа Бенога хьаьжира.

– Кому ваша ест? Муса, хезий хьуна? ВаллахIи, иза хIилла долуш-
м ву…

Бенос нохчийн мотт бийцира: ша а ламанан стаг ву элира цо.

– Иэ! – бохуш, цецбевлла, вовшийн дешнашна юкъа а гIерташ, 
вовшашка хьоьжура уьш:

– Мича юьртара ву хьо?..
– Хьан де цIе хIун ю? ЦIак-цIак-цIак! – аьлла, гIам-гIим дира 

цара.
– ДIадаста цуьнан куьйгаш!..
– Заурбек, верта лол цуьнга!..
– Валол, валол!
Кертарчу дIанехьа йисттерчу цIа чу бахара хехой. ЦIенкъа верта а 

тесна охьахаийра цара Бено.
Йогуш оьрсийн пеш яра, цунна юххе охьахиъна Iаш кхарна юург 

кечъян а, чоь цIанъян а хIоттийна зуда яра. Чохь йовха а яра, амма 
локхарийн хьожа йогIура, ламаройн цIа чохь санна.

– Тета, давай кушай!
Зудчо кхехкийна уьстагIан жижиг а, чорпа а, бепиг а хьалхадиллира. 

Шайца Бено а охьа а хаийна, хIума яа хевшира хехой.
– Иэ! Хьалххе хIунда ца олура ахьа, хьо мила ву? – бохуш, Бенога 

а хьоьжуш, цецбуьйлура уьш. ХIума йиина бевлча, хьалхара хIуманаш 
дIа а яхийтина, ког хецна нараш тIе агIорбевлира уьш. Бено дечган 
нари тIе, цаьргахьа дIа а вирзина, агIорвелира. Йогучу оьрсийн пешан 
серлонехула уьш берриш а цхьабосса хеташ гора, – берриш а Iаьржачу 
аматехь хиларехь а, чоэш а дуьйхина хиларехь а, тIетаIIийна техкина 
месала куйнаш хиларехь а…

– Тхуна дийца хIун ду хьан, хьаша? – хаьттира, коьртара куй дIа 
а баьккхина, цхьаммо Бенога. Вуззалц хIума йиина Бено ваша а вешна 
дIаваьллера, чIогIа наб йогIура цунна. Амма, тIегIерташ йолу наб нуьц-
къала юха а тоьхна, цо хаьттира:

– Мехкдена гIуллакхдеш ду шу?
– Ткъа иза иштта хIунда хоьтту ахьа?
Бено, цхьана минотехь ойла еш, сецира: уьш шех шек ца хилийтар-

хьама, хьекъале уьш кхетачу агIор муха эр дара техьа, ткъа оццу хенахь 
полицейски болх бечуьра уьш юха а баьхна, шеца дIабига таро хирриг? 
– дара цуьнан дагахь.

– Аса иза дера боху, – элира цо, – со дукха хан йоццуш цIера волуш, 
цига ярташка далийна дукха эскарш дара. ЭхI-хIай, мел дукха адамаш 
лийцира-кх цара! Цхьаберш Сибрех, цхьаберш набахте кхийсира цара.

– Иэ! Мичхьа дара иза? – боху хаттар а деш, шайн даьшна кортош 
айира хехоша. – Муьлхачу юьртахь? Несар-коьртаххьий?

– Дара дера, цигахь дара иза.

– Ткъа МочкIа-юьртахь?
– Цигахь а, массанхьа а изза дара.
Хехой шаьш болччохь меттахъхьайра, церан бIаьргаш Бенона тIехь 

севцира. Ткъа цо шен къамел дIадолийра:
– Цхьана юртахь хезира суна, цхьана кIанта бетта мохь: «Мурза! 

Хьо мичахь ву?» – бохуш.
– Муха, муха? Мирза? – аьлла, юкъаиккхира юткъа юьхь-марш а 

йолуш, зIок санна хьаьвзина мара а болуш волу хехо.
– Мирза бохуш хилла а тарлора цо, – цигахь къасталур дацара. Велха 

а воьлхуш «мичхьа ву хьо?», «Тхо хIаллакьхуьлуш ду! Кхин тхо карор дац 
хьуна!» – бохуш, мохь хьоькхура кIанта. Ткъа белхарца дIа-схьа уьдуш 
мехкарий а бара. Шайн дайшкий, вежаршкий кхойкхура цара…

– Иэ! Иза муьлхачу эвлахь дара? – хаьттира юткъа юьхь-марш йол-
чо. – Соьга-м ца кхойкхура цара? Со ма ву ткъа Мирза!

«Иштта, иштта», – дагахь долуш, ткъа шена хIумма а дагахь доцчуха, 
цуьнан дешнаш ца хезчуха, юха а элира Бенос:

– Э-хIей, хилларггий! Иза дийцина вер вац. Цхьаберш боьлхуш 
бара, цхьаберш маьхьарий хьоькхуш бара, важаберш эгIийча санна, дIа-
схьауьдуш бара. Дийцина а хIун дийр ду! Ткъа шуна а ца гина и санна 
дерг шаьш цIахь долчу хенахь? Пхи-ялх шо хьалха – дага ца догIу шуна? 
Ткъа хIинца а ду-кх изза. БуритIе вахнера со – цигахь а, ярташкахь санна, 
лоьцуш ду адамаш. Цхьаберш вайнахах къахеташ бу, ткъа кхечара олу: 
«Царна, наьIалт хиларшна, изза дан хьакъ а ду». ХIинца кхетий шу аса 
шайга кхузахь гIуллакх деш хIунда ду шу, аьлла, динчу хаттарх?

Хехой кIорггера ойла ян бевлира, кест-кеста бист а ца хуьлуш 
вовшашка а хьоьжуш.

– Делахь хIета, вайнаш цигахь лоьццуш бу, царна етта, ткъа вай кху-
захь, – элира массарна а хозуьйтуш Мирзас, – хIун деш Iа? Лурчах а юрт 
ягийра. Сан ваша буржалш а тоьхна Сибрех вахийтира. Кхин а дийцахьа! 
– аьлла, Бенона тIевирзира иза, амма Бенона наб кхеттера.

Цхьана маьIIехь ека хезара цаьпцалг, меллаша вовшашка дуьйцург а 
хезара. Ламанан нах бийшаза бара. Бенос дийцинчо сагатдинера церан, дик-
ка хIуманаш дагадаьхкира царна, церан чевнаш юха а меттахъхьайра! 

Сахуьллуш, цхьа жимма ханна бен, дIа ца тийра уьш. Хьалха сама 
Мирза велира. Цунна тIаьххье кхин цхьаъ а гIаьттира. ТIаккха вуьйш а 
меттахъхьайра. Цхьа Бено вара-кх, сарахь ма вижжара, дечиган дивана 
тIехь Iуьллуш.

– Хьо ма Iуьйрре гIаьттина? – аьлла, хаьттира воккхах волчо Мир-
зега.

Ткъа цо доккха са даьккхира.
– Вон гIан гира суна.
Цхьана минотехь ойла а йина, катоьхна чоий, шаьлтий, тапчий тIехь 

кхозуш долу доьхкий схьа а эцна, тIе хIума а юьйхина, кеч а велла, цкъа-
шозза чухула дIай-схьай а волавелла, коча тур а оьллина, шайх коьрта 
волчунна тIе а вахана, элира цо:

– Мусса, со кийча ву-кх…
– ХIун дан?
– ЦIа ваха. ЦIа даха деза! – олуш, даггара чуьрчарга дIахьаьжира 

иза. Чуьрчу кхечара цунна го бира.
– Тхуна а иштта хета: цIа даха деза. Амма цкъа хьалха дерриге а вайна 

догIург схьадаккха деза. Муса, хьо хьалха дIавало, хьо мел аьлча а, тхох коьр-
та а ву, ткъа тхо хьуна тIаьхьа хIуьттур ду. Мехкдега ахьа ала деза, гIуллакх 
иштта а, иштта а ду, цIа даха дезаш ду тхо, алий. Дика ала деза!..

– Ткъа хьаша, цунна хIун дийр ду вай? 
– Цкъачунна вижна Iенда шена.
– Хехой, шайна тIе вертанаш а кхоьллина меллаша мехкда волчухьа 

дIабуьйлабелира.
Iуьйре дохк хIоьттина яра. Геннахь цхьанхьа ека хезаш къийгаш а 

яра, юьртахь детта диг а хезара. Мехкдеца дийца дезачу хьокъехь ойла 
а еш, гулбелла дIабоьлхуш бара хехой. 

Мехкдас дукха ца Iайтира хIорш шега хьоьжуш. Цунна хьалххе гира 
шен цIен тIе богIучу ламанхойн тоба.

– ХIун хилла? – аьлла, цецваьлла хаьттира цо. – Ткъа селханлерчу 
къуьнна ха хьан дийр ду?

– Цо хIун боху? – ламанхойн сагатдира цуьнан дешнаша. – ХIей, 
Муса, алал!

Мехкда юьхьа тIехь вусавелла дIахIоьттира.
– Мичхьа ву иза?
– Испит.
– Вижна ву? Аса ца аьллера шуьга – лаца иза аьлла, ткъа аша динарг 

хIун ду? ХIокху сохьта дIа а вигий, уряднике дIало иза!
– И мохь стенна хьоькху цо? – хаьттира Мирзас, шен ира ши бIаьрг 

цунна тIе а берзийна.
– Цо боху вайн хьаша лаца веза, иза уряднике дIавала веза.
– Ткъа кхин хIун боху цо?
– Кхин цо боху, шайтIанна а хуур дац вай кхузахь хIун леладо…
Мирза ша волччохь тохавелира. Аьрзонан санна болчу цуьнан 

меран Iуьргаш юсаелира, юха а Мусина тIе а хьаьдда, чIоггIа лен вели-

ра иза, цкъа ирах, цкъа охьа пIелг а хьежош. ТIаьххьаре а, лаьтта туй 
а кхоьссина, юххе тIе а веана, вертанан тIемаш дIа а тийсина, шаьлта 
гучуяьккхира цо. ТIаккха доккха са а даьккхина, мехкдегахьа корта а 
ластийна, цо элира:

– Дика алал цуьнга, Муса!
– ВаллахI, ала-кх! – элира кхечара а.
– Эта челвек – наш челвек, – элира Мусас, хьалхахьа ког дIа а то-

суш.
– ХIун хилла?! – хаттар а деш, цецваьлла мехкда кIегарвелира.
– Иэ! Мохь хIунда хьоькху цо, Муса?
Мусас юха а шен къамел дIадолийра:
– Наша арестовай не буду, – аьлла, корта ластийра цо.
– Дика алал, Муса! – элира гонаха болчара юха а.
Мехкда, белш саттийна, неIарехьа вирзира. Юххе тIе а веана, Мирза 

тIекхоссавелира.
– Муса, жоп делин цо? Иэ! Стенга ваха иза?..
– Собар дел! Иза кхин а аравер ву.
– Иэ! Аравер ву бохург хIун ду? ТIаьхьагIол цунна!
Массара а цхьабосса элира:
– Валол, Муса, хьалхаваьл! Валол! Тхо хьуна тIаьхьахIуьттур ду.
Уьш майрра цIа чу бахара. Дика кечдина долчу цIийнан юккъе дIа 

а хIиттина, тIе кIацйиллина долу вертанаш дего хIиттира уьш. Товхана 
хьалха йолу мехкден зуда, цIеххьана кхарах цецяьлла, хьалаиккхира.

– ХIара хIун ду? – хаьттира цо кхераяларца майрчуьнга.
Мирза юха а чIогIа сихвелла цхьаъ-м дуьйцуш вара хьекъале, собаре 

волчу Мусега.
– Шу хьерадевла? – аьлла, Мусина тIечевхира мехкда, берриге а 

хехошна тIе корта а тосуш.
– Цо хIун боху, Муса?
– Цо боху вайн кортош тилла.
– Иэ! И хIун хабар ду! – оьгIазваханчу Мирзас цхьа вон корта лас-

тийча, хIусамдай боьхна бисира. Ткъа важаболу хехой тамаша беш чуьрчу 
хIумнашка дIа-схьа хьежа бевлира: чохь гуш бара боккха рояль, пенах 
кхозу сахьт, гIажарийн кузаш, – кхарна гина йоцу хIумнаш яра уьш!

– ХIун лаьа шуна? – хаьттира ши куьг ваьшта а диллина, шен вохар 
лачкъо гIерташ, мехкдас.

– Мой товарич говорят: хозяин хороший… такой хозяин можна мно-
га и хорошо служба делать. Только жалко – домой надо!

– ЦIай?

– Канешна, домой… Там наш дела – яман: каму отес памри, каму 
– мать, брад…

– Иза мичара хаьа шуна?
– Наш гость Капказ приехал. Ей-бо, такой дела!
– И тамашийна хIума ду… – белш а саттийна, юьстахвелира мехкда.
ЦIа баха лаьа царна аьлла, хаам бира цо зудчуьнга. Амма хIара дер-

риге а тамашийна ду-кх!
– Делан дуьхьа бахийта уьш дIа! – элира кхераеллачу мехкден зудчо. 

Майра шега схьахьаьжча, мелла а са паргIатделира зудчун, ткъа майра-
чо, Мусега дIа а вирзина, элира:

– Ткъа кхин хIун ду?
– Джаловани давай…
Мехкдас, буьмаштиг схьа а яьккхина, ахча дагардира.
– Массарна а тIера дIаэца!.. – Мусас ахча схьа а эцна, дIа а вирзина, 

дагардан долийра: цхьа туьма, ши туьма. Кхо туьма, диъ…
Ткъа Мирза IадъIаш вацара, цунна тоам ца хиллера:
– Ткъа вайн хьешана догIу ахча схьаэцний ахьа?
– Цунна ца догIу, цунна лур дац цо.
– ХIунда лур дац?
– Иза мехкдена гIуллакх деш ца хилла дела.
– Ца хилча хIун ду гIуллакх деш: хаттал ахьа!..
Муса юха а мехкдена тIевирзира.
– Ишшо давай!
– Аса-х дIаделла…
– Ишшо нада.
– Муса, юхадогIур дуй шу? ЦIа а дахана – жимма цIахь хан а яккхий, 

юха дуьйла. ХIан?
– Канешна…
– ХIан, дIаэца, – мехкдас кхин а кхо туьма кховдийра цуьнга.
Хехой, ахча схьа а эцна, пачканаш еш иза тIаьрсиганан бохчи чу дIа 

а диллина, чуьра арабевлира.

3

ТIекхечира бIаьстенан декхна, сирла денош хуьлуш болу апрелан 
бутт. ХIаваъ чIогIа цIена дара, бIаьргашна геннара мел жима хIума а го-
ра. Гобаьккхина гонаха яьллачу бецан хьалххе довлуш долчу зезагийн 
башха хьожа яра кхеташ.

 *   *   *
Чубузчу маьлхан зIаьнарша къегадора лаьмнийн баххьаш. Дукха 

хан ялале, зIаьнарш дIаевллачул тIаьхьа, дохк хIоьттича санна, къайла-
девлира уьш.

Бено цIа вогIуш вара. Вокзалера шена бевзаш болчу урамехула, 
хьалххе яьллачу бIаьстенан суьйренан цIена хIаваъ ца Iебаш чу а уьйзуш, 
схьавогIуш вара иза. Иза тIекхочу шен хьомечу, цхьаъ бен кор доцуш 
долчу жимчу цIенна. ХIун дуьйцу техьа цу чохь? Со дагавогIий техьа 
царна? Мел цецвер ву-кх да! Мел дукха хеттарш дийр ду-кх цара соьга! 
– боху ойланаш дагахь йолуш, гIелваларна кест-кеста йовхарш а еш, 
сихха гIулчаш а йохуш, цIехьа вогIура Бено.

ТIаьххьаре а шена девзаш долчу кертке велира иза. Тамаша бира 
цо – хьалха хIинцачул доккха хеташ дара керт-ков а, цIа а, ткъа, рагIу 
хIинцачул хIетахь лекха хилча санна хетара. Ткъа хIинца керт-ков Iала-
мат жима, ткъа рагIу вуно лоха долуш санна хетара.

Доккха са а даьккхина, сецира Бено: чувоьдуш дог-ойла айаелла, са-
мукъадаьлла, массарна а хаза хоьтуьйтуш хила веза… Цо неI тоьхча, цхьаммо 
а жоп ца делира, кхин тоха са ца хилла, неI дIа а йиллина, чувелира хIара.

Чукхаьчча, чохь тийна дара. СискалгIийн хьожа йогIура, и хьожа 
жима волуш дуьйна кхунна евзаш а, езаш а яра.

Цхьана маьIIехь букар йоьлла хиина Iаш яра нана. Нари тIехь 
истангийн бIегIагаш а хьерчийна, дIатийна Iаш яра кхуьнан ши йиша, 
вовшашна юх-юххе тIе а хилла.

– Нана, вайн чу цхьаъ-м веана, – элира нене юха йирзина Iайшата.
– Иза-м со вуй… Со ца вевзара шуна? Кху чохь иштта бодане хIунда 

ду? – ЦIенкъа юккъехь сецира Бено. Меллаша цунна тIе а еана цуьнга 
хьаьжира нана.

– Бено, хьо вац хIара? БIаьрса дойла сан бIаьргаш чухьоьжу хьан 
бIаьрса дойу долчун!.. Сан Бено!

– Стенна йоьлху хьо, нана? – олуш, цIеххьана шекваьлла дIасхьа 
- хьаьжира Бено. – ХIун хилла? Дада мичахь ву? Вижна ву?

ПетIамат, вешина тIе а еана, йилхира.
Бенос оба а аьлла, коьрта тIе куьг хьаькхира цунна, хиллачу уггаре а 

боккхачу сингаттаман хьокъехь ойла ян кхоьруш, бIаьргаш хьаббира цо.
– Со еллехьара, дика хир дара, – элира нанас юха а.
Бено нари тIе охьалахвелира, цунна юххе охьахевшира йижарий а, 

ткъа когашкахьа охьа нана а хиира. ТIекхечира суьйре. Чохь боьрша стаг 
велча, маьхьарий хьоькхушший, боьлхушший Iедал дац нохчийн, ткъа гIай-
гIане бист а ца хуьлуш IадъIарца гойту цара шайгара бала, вон дар…

Iуьйранний бен ца гира Бенона шен йижарий Iаламат баккхий хилар: 
Iайшат, безамехь, Iаьржа кIажарш а йолуш кхиина йоI хилла дIахIоьтти-
нера, ткъа цунна тIаьхьакхиъина ПетIамат а йогIура. Цу шинна юккъе 
ши шо бен хан ца йоьллера.

Цкъа цхьаьнга, тIаккха вукхуьнга хьоьжуш, цу шиннен беснеш тIей, 
куьйгаш тIей обанаш бохуш Iара Бено.

– Iайшат, со цIа вогIур ву бохуш, Iарий шу?.. Ткъа хьо, ПетIамат? 
– бохуш, хеттарш дора цо цаьрга, царна мара а лелхаш. Шайн ден хьокъ-
ехь цаьрца дийца ца лора цуьнга: иза ша а вара чIогIа халахетта, син-
гаттаме, ткъа дагалецамашца церан дог-ойла йохо а ца лаьара цунна.

– Ткъа хьажахьа, бакъдуй Бено дадех тера ву бохург? – и хаттар а 
деш, вовшашца хабаре елира ши йиша. Леррина веше а хьоьжуш, цунна 
тIера бедарш тергалйора.

ЦIа чу малх хьаьжира, даг тIехь а мелла а серлаяьлча санна хета-
лора. Нана, кIантана тIе а еана, цунна коьртах а, беснех а барташ баха 
йолаелира.

– Нана, ахь дийриг хIун ду? Мегар дац, ца оьшу! Со-м, дуккха а 
хан ю воккхахилла, дицделла хьуна. Амма мел паргIатонан йовхо ю сан 
даг чохь, – элира цо вела а къежаш. Бакъ ду-кх нанас хьастар дуьненахь 
дерригенал а доккха ду бохург!

– Вай, со хIун деш Iа иштта? – аьлла, цIеххьана хьалаиккхира иза. 
– Собар дел со схьаваллац. Со хIинцца юхавогIу! – олуш, ара ураме 
велира Бено.

ХIара схьавале, стоьла тIехь лаьтташ яра аьчган чайник а, кхийра ке-
даш, декъа бепиг а. Амма Бенос оцу сохьта дезчу дийнан шун хIоттийра: 
шекар, булканаш, кхийолу мерза яахIумнаш еара цо.

– ХIа, охьахаал, нана, кхуза суна юххе. Шу а хаа, кхуза иштта охьа-
ховшал! – аьлла, корта ластийра цо йижаршка.

Жимчу цIа чу юха догIуш лаьттара ирс: цIа веана Бено, кIант, 
ваша, воккхахилла ваьлла волу, ницкъ болуш а, хьекъале а волу. Ден 
метта хилла дIахIуттур ву иза, цо дIакхуьйсур бац, цхьа буьтур бац 
уьш. Цхьана а хIуманан хьокъехь ойла ян дог ца догIура, къаьхьачу 
дагалецамаша кхин ца дохадора дог, ткъа тийна, машаре, гIийла ойла 
яра даг чохь ерг.

ЧIогIа Терка тIе ваха ойла лаьттара Бенон: тохарлера бераллин хан 
дагаоьхура цунна, хIетахь санна Терка тIера дIа лаьмнашка хьажа лаьара 
цунна. Шеца йижарий а эцна цаьрца цхьаьний хи тIе вахара иза, даима 
а гIовгIа еш, буьрса, шуьйрра, чехкка охьадогIучу. Шена хьомечу берда 
тIевелира Бено, оцу бердо цо бер долуш лелийна дуккха а хIуманаш да-

гаоьхуьйтура цунна. Хин йоккха гIовгIа яра берда йистехь хезаш, хинан 
куьзга санна йолчу экъана тIехь эзарнаш суьйнаш долуш санна хеталора 
бIаьргашна. БIаьргаш а тоьхна, берахь дуьйна шена евзаш йолу хинан 
хьожа накха буззуш чууьйзура цо.

ХIокху меттехь дара-кх цо хиэ хьочура Пузарь ваьккхича, мозгIа-
рийн училищехь шеца доьшуш а, цигахь шен хьалхара мостагI а хилла 
волу. Кийра хи а дахана халла бен метта ца веара иза, амма оцу дийнахь 
дуьйна кху шинна юккъера мостагIалла дIаделира.

Дагалецамаш кхин а дIаоьхура: гIалара кхеллеш дIакхуьйсу меттиг 
яра эццахь: кхузахь, жимчу Iайшица цхьаьний, боьха шира даьIахках 
дуьзна долу! Базара мел гена дахьа дезаш а дара-кх иза! ГIор дIадаьлла 
йолчу йишех мел къа а хетара-кх!

Бердаца дIо агIор дIабаханчу йижаршка схьакхайкхира Бенос.
– ХIоккхуза суна юххе охьаховшал! – аьлла, дийхира цо цаьрга. 

– Дадин хьокъехь шуьца дийца лаьа суна. Нанин дог дохо ца лаьа суна, 
вайн балин хьокъехь цунна дага эхийта а ца лаьа суна. Дийцал суна 
дерриге а. Цуьнан тIаьххьарчу денойн хьокъехь дерриге а хаа декха-
рийлахь ву со.

Мехкарша дийца долийра. Дуьйцуш ерг Iайшат яра, ткъа ПетIамата 
шегара тIе а тухуру. Ший а и шиъ йоьлхура. Корта охьа а оллийна, син-
гаттаме, цIоцкъамаш а дусийна ладоьгIуш вара Бено.

– Со цIера волучу хенахь дада массарех а лечкъаш лелаш вара. 
Муха дара иза лечу хенахь? Шу дIа-м ца дигира? Полице кхийлирий шу? 
– аьлла, хаьттира цо тIаьххьаре а, гIийла.

– Дада гуттар кIелвисча нанас со Ефим Петрович волчу яхийтира, 
– аьлла, жоп делира Iайшата. – ХIун дан деза? ХIун дича бакъахьа ду 
оха? – бохург хатта. Ефим Петрович оцу сохьта ша веара соьца…

– Тхуна яахIума а еара цо, – аьлла, юкъаиккхира ПетIамат. – Амма 
тхан яа дог-м ца догIура.

Ефим Петровича, даде а хьаьжна, элира: – ХIинца иза лечкъа ма ве 
аш, цунах ма кхера шу, цунна хIумма а вониг хир дац. Нагахь иза волчу 
багIахь, – кхо де хьалха цIа веана иза, мичара веана ца хаьа тхуна, цIа 
кхочушехьа охьа а воьжна, цхьаъ ала-м гIерта хIара, ткъа тхо цо бохучух 
кхеташ-м дац, – ала аш. Цо боххург дира оха. Цунна серло алсамо хилийтар-
хьама дуьхьал оьллина шаршо дIаяккхира оха. ШолгIачу дийнахь полици 
еара, схьахетарехь, лулахоша дIааьлла хила мегара. Дадега а хьаьвсина, 
цкъа-шозза иза ха хоьрцуьйтуш дIаса а верзийна, куьг ластийна дIаяхара 
иза: «Кхин ведда цхьаьнхьа а гIур вац! ХIун дийр ду кхунах!» – аьлла, 
дIабахара. ДIаволла а Ефим Петровича гIо дира тхуна.

Вист ца хуьлуш дерригене а ладуьйгIира Бенос.
– Iайшат, хьуна хаьий дадийн каш мичахь ду? – йишин белш тIе 

куьг диллира цо. Оцо, йист ца хуьлуш, корта таIийра.
Некъ бацбархьама, дерриге гIалин кешнашна юккъехула а бевлла 

бахара уьш.
Са дале кешнашкарчу шуьйрачу аллейх цхьанхьа кхечира хIорш 

ши некъ вовшахкхеттачу меттехь, тIеяздина йоза а долуш йолу йоккха 
тIулган экъа тIехь а йолуш долу каш гира Бенона. Стенна делахь а, цхьана 
хIумано оцу тIе тидам бахийтира цуьнан. Иза цунна тIевахара, экъана 
тIехь цхьана агIор гуьржийн, вукху агIор оьрсийн маттахь яздина йоза 
дара:

Со дийна волуш суна а хетара –

«ЭхI, иштта ву-кх со!
Нагахь хьайна дагахь а изза делахь,
Диц ма делахь, сан хьомениг –
Хьо а хир ву хьуна:  ЭхI, хIара 

                          хилла-кх со».
                                        «Добри Дадо».

Дуккха а бIешерашкахьлера хьекъал гойтуш долчу, оцу чолхе доцчу 
йозано ойла яйтира Бенога. Ткъа оццу хенахь цунна тIебаьхкира йижа-
рий.

– Бено, дIогахь ма дукха зезагаш ду, – аьлла дIадолийра Iайшата.
– Оха уьш даха мегар дуй? – хаьттира ПетIамата, вешин бIаьра а 

хьоьжуш.
– Даха аш, – олуш велавелира иза. Вай-м сиха дац. Мехкарша сихха 

зезагийн курс яьккхира. ПетIамата иза Бенога дIаелира.
– Хьан бIаьргех ма тера ду уьш, – элира Бенос, зезагашка а хьаьжна.
Некъана юьстах а ваьлла, тIе керла бIаьстенан буц яьлла лаьтташ 

долчу кошана хьалха сецира хIара. Кошан чуртана боьгIна бара мокха 
тIулг. Чурта тIехь, ага а огуш, яздина йоза дара, кошана гонаха йина яра 
аьчган керт, кертана чоьхьахьа пенах дIа а товжийна охьабиллина бара 
Iадхьоькху пондар, цуьнан мерзашна тIехь лаьтташ Iад а долуш. Сеци 
цIенчу дахаран башха мукъам, ткъа Iадхьоькху пондар, оцу дахаран дот-
тагI, шийлачу коша тIехь аз доцуш бисна.

– Кхуза воллург мила ву? – хаьттира мехкарша.
– Кхузахь дIавоьллина ву сан хьехархо, Бронислав Иосифович.
– Хьоьца цхьаьна училищехь пондар лекхнарг вуй иза? Иза гина 

суна. Къежвелла волу воккха стаг, ткъа бIаьргаш сийна-сийна бара цуь-
нан. Иза вуй иза?

– Ву-те, иза ву, – аьлла, воьхно жоп делира Бенос. Воккхачу стагана, 
оцу тайпана чурт доьгIнарг, оцу тайпана лерина и Iадхьоькху пондар лар-
бийриг мила ву техьа? – бохучо цецваьккхинера иза. Тохара иза цуьнан 
хьехархо хилла волчу воккхачу стеган коша тIевалийна йолу, и тийна, 
хьоме зуда юй техьа иза?

Кхин пхийтта минот яьлча, керта юххехула яьккхинчу саьнгар 
йистехь севцира йижарий. Кхузара дIа дехха баьрзнаш дара гуш: цхьа-
дерш къен динчу чурташца, важадерш тIейоьгIна акказеш а йолуш, 
цIазамаш а долуш, кхоалгIанаш: цхьа а тайпа билгалонаш а йоцуш. 
Сийначу бацо дIахьулдина дара уьш.

И меттиг дIатесна йитина йолуш санна хетара. Гуо баьккхина гона-
ха тийна дара. Баккъалла а тийналла а, валаро дерриге а кхачор а дара 
кхузахь хаалуш.

Саьнгарх чекх а бевлла, ах чаккхарма гергга аренгахула дIабахара 
хIорш. Цигахь дара нохчийн кешнан. ТIехь хьенан хиларан билгалонаш 
йоцуш долчу баьрзнашна тIех а бевлла, тIе буц а яьлла лаьттачу ден ко-
ша тIехь севцира йижарий.

Сийначу бацан борза тIе корта охьаоллийра Бенос. Тохара, дикка 
хьалха ша деша воьдуш шен белш тIе куьйгаш дехкина шен да шега 
хьоьжуш ма хиллара, иза хIинца а иштта шега хьоьжуш санна хетара 
цунна. «Дог чIогIа хилалахь, Бено», – дара цуьнан тIаьххьара дешнаш. 
Бакъду, дахаро хало йина, цистина волчу, дахарехь сирла денош гина 
воцчу цо даима а чIогIаллехь латтадора шен дог… БIаьргех оьху хиш 
халла сецадора Бенос – оцу къечу борза тIе бертал охьа а воьжна велха, 
довха хин тIадамаш лаьттан кIорге, ден меттахъхьовш доцчу, шийлачу 
даге дIакхоччург велха лаьара. «Хьан кIант кхузахь ву хьуна, – бохур 
дара цара, – цунна дагадогIу хьуна хьан весет, иза чIогIа а, онда а хир 
ву хьуна, хьоьга кхочуш ца даделларг цо кхочушдийр ду…»

Амма Бенога халла сатохаделира. Йижарий мара а боьхкина, коша 
хьалха уьш дIа а хIиттийна, къамкъарге кхаьчна къурдаш сецош, цо 
цаьрга элира:

– Суна тIаьхьара алалаш.
Ойла дика ярхьама, бIаьргаш хьаббира цо. Цхьа минот дIаелира. 

Боьхна цецбевлла веше хьаьвсира йижарий: иза оцу тайпана цкъа а гина 
вацара царна. 

– Дада, – элира Бенос.
– Дада, – аьлла, тIаьхьара элира йижарша. Iайшате елхар иккхира. Цун-

на тIаьххье куьйгаш бIаьргашна дуьхьал лаьцна, йилхира ПетIамат а. Бенон 
дог тохаделира. Церга балда а лаьцна хала Iевелира Бено ца воьлхуш.

– Тхо… хьуна юххехь ду, тхан хьоме дада…
– Тхо хьуна юххехь ду… – аьлла, тIаьхьара элира шина йоIа, елхаран 

къурдаш деш.
– Оха даима а ойла йийр ю хьо санна ирс доцуш а, къен а болчеран 

хьокъехь… Церан дуьхьа тхайн жималла, къоналла… берриг тхайн 
ницкъ, дерриге дахар дIалур ду. Хьан дуьхьа, дада… Хьан дахаран, 
безаман…

Цхьа а вацара цара дуьйцург хезаш. Гобаьккхина гонаха тийна дара, 
наггахь тийналла йохош ека хезаш цаьпцалгаш яра. 

Йижаршца цхьаьний, вист ца хуьлуш, цIа вогIуш вара Бено. Мел-
лаша лаьмнашна тIехьашхула лахлуш охьабоьдура малх, IиндагIаш 
дахлуш лаьттара. ЦIенойн тхевнаш а кхоьлина дIахIиттира, хIинца 
диттийн бахьаш бен серла ца дохура малхо. Байчу мохо деши санна 
лепадора церан гIаш. Бодане, кхоьлина дара уьш а. ХIинца чекхдолуш 
лаьттачу дийнан тIаьххьарчу зIенарша серладохуш гуш цхьа лаьмнаш 
бен дацара.

Вешиний, йижаршний гучуевлира гIалахь богучу чиркхийн серло-
наш.

– Вайн чохь а ю йогуш лампа, – аьлла, куьг хьажийра ПетIамата. 
Баккъалла а коран терхе тIехь йогуш лампа яра. Нагахь нана ца хилча, 
кхин мила хир вара уьш иштта богIу ларбеш? «ЦIа дуьйла шу, сан хьо-
менаш, со ю шуьга хьоьжуш Iаш», – бохура оцу серлоно.

– Ткъа хьоьга кехат деана, – элира, ела а къежаш, Селимас кIанте. 
Тоха са доцуш конверт схьа а эцна, иза дIа а йиллина, лепачу бIаьргашца 
цхьана могIана тIера вукху тIе а вуьйлуш, кехат деша велира Бено.

«Хьоме доттагI Бено! Хьан кехат схьакхаьчна соьга. Тоняс делира 
соьга иза схьа. Тхо чIогIа хазахеташ дара»…

Бено велакъежира, иза тусаделла йижарий а белакъежира.
«Хьан кехатах оцу сохьта хиира тхуна, хьо мичхьа хилла. Сан ваша а 

шен накъосташца цхьаьний вахара генна хьо ваханчу оццу хенахь ала мегар 
долуш. Хьан ялх туьма дIадахьийтахьара аьлла, дийхира соьга Тоняс, аса 
пошхетула дIадоуьйту хьуна и ахча, кестта иза хьоьга дIакхача декхарийлахь 
ду. Мел хало лайна аса, мел ойланаш йина аса – вай цхьаьнакхетча, дуьйцур 
ду аса. Хьо волчу ян лууш, кхин итт де даьлча БуритIехь хир ю со. Ткъа май 
тIекхочуш, цхьаьний кхуза юхадогIур ду вайша. Болх дуккха а бу. Сайна гина 
а йоццушехь, хIинцале, сайна чIогIа-чIогIа езаеллачу хьан ненан цIарах яздо 
хIара кехат. Цуьнан цIарах ахча а диллина аса. Хьан Таня!»

– ХIан, нана, гIуллакхаш-м лелаш ду, – элира Бенос, ненехьа а вир-
зина.

– Иза дика ду. Хьан яздина хьоьга кехат?
– ЭхIе, нана, нагахь иза хьан яздина хьуна хаахьара.
– Ткъан хьан яздо?
– Хьуна,суна хетарехь, йиц-м ца елла Ульяшева?
– Иштта адамаш диц ца ло, кIант!
– Делахь, хIета… цуьнан йоIа яздо-кх…
– Ахьа хIун дуьйцу, Бено? Ахьа…
– Яздо дера цуьнан йоIа, Таняс-м…
– Таняссий? Ткъа цуьнан йоI яра?
– Хилла-кх, яра те, мацца а цкъа тIаьхьо аса дерриге дуьйцур ду 

хьуна. Цо ша а дуьйцур ду дерриге а. Иза кестта вай долчу йогIур ю.
Амма нана хIинца цуьнга ладугIуш яцара. Цхьанхьа миччахьа хье-

жахь а цунна юххехула, корехула, генна дIадаханчуьнга юхахьоьжуш яра 
иза… Марем Ульяшева! Хьомениг! Цуьнан йоI, бо-йоI, йогIур ю кхуза, 
Селима йолчу! Хинда шена иза хIокху доьзалан аса йинарг санна сан 
хьоме йоI! ЙогIалда шена. Кхузахь цунна а карор ю нана, карор бу йи-
жарий, кхин мила? – боху ойла йира цо.

Ткъа Бенос оццу хенахь нене къамел дIадолийра.
– Иза вайца Iийр ю… тIаккха тхойша дIагIур ду.
Йижарий оцу сохьта ойла йоьхна нене дIахьаьвсира. Селимин бос 

байра. Доккха са даьккхира цо: деган ницкъ ца кхочура и са ца даккха.
– Ваха дезар ду. Ваха деза. И йолчу гIур ву со, цкъа цхьа хан яьлча, 

юха схьадогIур тхойша. Са ма гатде. Цкъа вайн урамехь а хир ду дезаде, 
даима а баланехь дохкур дац вай.

Бенос нана маракъевлира, юха а цхьана а хIуманца юсталур йоцуш 
йолу цуьнан безаман йовхо хааелира цунна. Цуьнан корта ненан белш 
тIе охьабахара, бIаьргаш дIахьабдира цо. Юха а тохаралерра бер хилла 
техьа цунах? Мацца а тохара санна гIийлачу, гIайгIанечу шен эшаршца 
нанас юха а вижо гIерташ хьоьсту техьа иза?

Ткъа нанас хозуьйтуш элира цунна дагахь дохку дешнаш:
– ДагадогIий хьуна – хьайх «Саволька» баьхна? ДагадогIий хьуна цо 

хьо «а, бе, ве» бохуш Iамийна? Нанас жима бер санна, некха тIе а озийна, 
маракъевлира кIант. Ненан куьйгаш гира Бенона: хьоме, озо куьйгаш, 
халчу балхо тIеховшийна пхенаш а долуш. Декъа, дуткъа пIелгаш… Ойла 
юткъ а елла, ойла йоьхна, нанна баркаллех вуьзна волу иза оцу куьйгашна 
тIелеттачохь висира. «Со вехар ву, хьо аттачу яккхархьама. Хьо аттачу 
яьккхина ца Iаш, ткъа баланехь бохкуш, бакъо йоцуш болу берриге а 

наной паргIатбахархьама… Адаман ирсехьа къийсам а ца латтош, со 
вахалур вац, и тайпа дахар даьсса а, Iалашо йоцуш а хир дара суна! ХIан-
хIа, иза иштта хилла ца Iаш, тIе иза зулам дар санна а хир дара!»

КIентан дагахь дерг шена хиича санна, нанас цунна жоп делира:
– Хьо воккхахилла. ХIинца елха эхь хетар дара суна. Хьо доккхачу 

гIуллакхана араволуш ву. Нагахь иштта делахь, гIо, хьайн дас а, Степан 
Тарасовича а, Ульяшева Марема а, Дмитрийс а деш хилларг дан. Ткъа 
иза-х ирс ду, вайна иштта адамаш довзар! Бено, сан кIант, цкъа а ма кхе-
ралахь Iожаллах!

Цецваларний, дозаллиний юхаиккхира Бено: цуьнан нанас, гIора-
сиз, хьоме йолчу цуьнан нанас бохура и дешнаш! Иза сийлахь-йоккха а, 
башха а хетара цунна. Дукха бац, оцу тайпана дика дешнаш нанас шайга 
аьлла болу кIентий!

Шуьйрра бIаьргаш, къарзийна, нене хьоьжуш Iара иза.
– Хьо… хьо бакъйолу нана ю! – воккхаверна бIаьргаш лепаш дара 

цуьнан. – Ма воккха ве-кх со!
Куьг некха тIе а деана, тIаккха хьаьж тIе хьалаайира цо.
– Ма самукъадаьккхи ахьа сан! Хьайн дешнашца суна кхин а ницкъ 

бели-кх ахьа!
Ткъа нана безамаххий, дозаллеххий дуьззина долчу бIаьргашца, зу-

дарий ма хиллара, дагна кIеда хиларехь сийлахь-йоккха, сатоха юьззина 
собаре, хIуъу а лан кийча йолуш, шен берашка а хьоьжуш, лаьттара.

Хаттарш, т1едахкарш
1. Къинхьегамхойн Арсбин, Джон, Таташан, Джабраилан вастийн хIун 

маьIна хета хьуна роман тIехь?
2. Х1ун маьIна ду Арсбина д1аяхана хан дагаэхаран а, и хан шен бераш-

на йовзийта и г1ертаран а?
3. ХIун бахьана хета хьуна Арсбин шен махка, шен халкъана юкъа 

д1аваха лааран.
4. Кургановн, Бенон, студентийн доттаг1аллех лаций дийца.
5. Арсбин шех йолу дегайвхонаш Бенос кхочушйийр ю аьлла, хетий 

хьуна?
6. Муха гайтина роман тIехь зударий? Церан васташ кхолларан баш-

халлех дийца.
7. Дийца «Маца девза доттагIалла» романан исбаьхьаллин башхаллех 

лаций.
8. Нохчийн литературехь Арсанов СаьIид-Бейн кхоллараллин мехалла 

муха хета хьуна?

МАМАКАЕВ МОХЬМАД АМАЕВИЧ
(1910–1973)

Нохчийн исбаьхьаллин литературехь йоккха меттиг дIалоцуш ю Мама-
каев Мохьмадан кхолларалла . 1970-чу шерашка кхаччалц йолчу вайнехан 
литературехь тоьллачарах ю цуьнан поэзи а, проза а. Мамакаев Мохьмада, 
кхечу баккхийчу яздархоша а санна, шен тоьллачу произведенешца исбаь-
хьаллин хазна йиллина нохчийн литератури юкъа. Мехала ю яздархочун 
кхолларалла къоман исбаьхьаллин культура кхиарехь. 

Мамакаев Мохьмад вина 1910 шеран 16 декабрехь Ачхой-МартантIахь. 
Ахархо хилла цуьнан да. Шен ворхI шо долуш дех-ненах ваьлла, байлахь висна 
жима Мохьмад. Гергарчу наха а, Iедало а терго йина кIентан. Иза дIаийцира 
Асланбековски берийн цIийне (детдоме), цигахь дешна юьхьанцарчу шко-
лехь а. Юккъера школа цо чекхъяьккхина Соьлжа-ГIалахь. «Со вина де», 
«Ненаца дина къамел» поэмаш тIехь дийцина поэта шен бераллех, дешаран 
шерех лаьцна. Хала хиллехь а, хаза хан яра иза боху поэта. 

Школера дешна ваьлча, цхьана муьрехь комсомолехь болх бина Мама-
каев Мохьмада. 1926-чу шарахь иза Москва Малхбалехьарчу къинхьегам-
хойн коммунистически университете (Коммунистический университет 
трудящихся Востока) деша вохуьйту. Университетехь ша доьшуш волуш а, 
нохчийн литература, культура кхиаран гIайгIа беш хилла Мамакаев Мохь-
мад. Нохчийн яздархошца Исаева М., Эльдарханов I. цхьаьна цо дакъалецира 
нохчийн маттахь литературни журнал арахецар вовшахтухуш. «Латта» цIе 
а йолуш и журнал арахеца долина 1927 шарахь. 

Университет чекхъяьккхинчул тIаьхьа Мамакаев Мохьмада жоьпаллин 
белхаш бира пачхьалкхан органашкахь а, тайп-тайпанчу учрежденешкахь а: 

Хьалха-МартантIарчу ВКП(б)-н окружкоман секретарь а хоржу иза, област-
ной прокуроран болх а бо цо, цул тIаьхьа «Грозненский рабочий» газетан 
редакторан заместитель а, тIаккха Нохчийн меттан, литературин, историн 
Iилманан-талламан институтан директор а Iийна иза. 

1934-чу шарахь Мамакаев Мохьмад юха а Москва хьажаво, партийни 
белхахойн лакхарчу школехь деша. Дешна а ваьлла цIа веъча, Нохчийчохь 
уггаре а яккхийчу организацех йолчу «Грозхимстрой» куьйгалхочун замес-
титель хIоттаво иза. Цул тIаьхьа Мамакаев Мохьмадна тIедиллира Респуб-
ликин обкоман партин школийн а, Iилманан а отделан куьйгалхочун дарж. 
Цхьана муьрехь «Ленинан некъ» газетан редактор а хилла иза. Муьлххачу 
балхахь а, жоьпаллица кхочушдеш хилла цо шен белхан декхарш. Амма, цу 
хенахьлера дукхахаболу нохчийн яздархой а санна, Мамакаев Мохьмад а ца 
велира сталински таIзаран кхиэлах. Иза бахьна а доцуш лаьцна, Сибрех ва-
хийтира. 1940-гIа шерашший – 50-чу шерийн хьалхара муррий Сибрехахь 
баьккхина цо. Амма оцу халчу хьелашкахь а исбаьхьаллин дош ца дуьту 
Мамакаев Мохьмада. Ша яздеш хиларал совнаха, 1954 шарахь литературни 
тоба вовшахтуху цо Игарка гIалахь арадолуш хиллачу «Коммунист Заполярья» 
газетан редакцехь. ЦIа вирзинчул тIаьхьа Мамакаев Мохьмада дуккха а 
шерашкахь «Орга» альманахан редакторан болх бо. 

Мамакаев Мохьмад яздан волавелла шен 15-16 шо долчу хенахь. ХIе-
тахь шен ерриге а стихаш дагахь хууш хилла цунна, накъосташна хьалха 
боккхачу лаамца йоьшуш а хилла цо уьш. Поэтан дуьххьарлера стихотворе-
неш арайийлина «Серло» газетан агIонаш тIехь. Цуьнан стихотворенийн 
хьалхара книга зорбатоьхна 1930 шарахь. «ДоттагIалла» цIе а йолуш поэтан 
дуьххьарлерачу стихийн сборник ю иза. Оццу шарахь «Серло» издательст-
вехь арайолу Мамакаев Мохьмадан «Коминтерн» цIе йолу очерк а. 

Поэтан исбаьхьаллин корматалла кхуьуш яра, эвсараллица болх бо цо 
литературехь. Кхин цхьа шо даьлча, поэтан стихотворенийн шолгIа сборник 
а арайолу. «ЧIегIардиг» цIе йолчу оцу сборник тIехь авторан шен, кхечарах 
къаьсташ, исбаьхьаллин хатI хилар гойтуш йолу стихотворенеш ю уьш. 

Ша яздан волавеллачу хьалхарчу муьрехь дуьйна а лирически стихот-
воренешца цхьаьна яккхий поэтически произведенеш а язйина Мамакаев 
Мохьмада. 1936 шарахь арайолу авторан «ЦIий хуьйдина лаьмнаш» цIе 
йолу стихийн, поэмийи сборник. Цу тIехь зорбатоьхна ю «ЦIий хуьйдина 
лаьмнаш» цIе йолу поэма а. Нохчийн къоман исторехь ХIХ бIешарахь хилла 
драматически хьелаш ду поэми тIехь исбаьхьаллин кепехь луьстуш. Халкъан, 
даймехкан ойлайо автора. Воккхачу стеган Довлатан дийцар ду поэмин чула-
цамехь. Эпически шуьйра гойту цуьнан дийцаро шен паргIатонехьа халкъо 
латтийна къийсам. Поэма дIа а йолало, чекх а йолу авторан дашца. Воккха-
чу стеган къамел сеца а соьцуш, юкъа-кара вайна хаало авторан ойланаш, 

кхочушхуьлчу гIуллакхех лаьцна цунна хетарг, цара меттахбаьхна авторан 
синхаамаш. Поэмин сюжет схьаяржаре хьаьжжина авторан а, дийцархочун 
Довлатан а аьзнаш цхьаьнауьйш ду. Оцу шинний а лаамаш, ойланаш лири-
чески турпалхочун дог-ойлане йоьрзу. Лирически турпалхочун хьежамаш 
ерриге поэми тIехь хаалуш бу. Эпически а, лирически а билгалонаш ю 
поэмин. «ЦIий хуьйдина лаьмнаш» нохчийн литературехь дуьххарлерчу ли-
рико-эпически произведенех ю. Цул тIаьхьа поэта язйира оцу хенахьлерчу 
литературехь тоьллачарах йолу «Ненаца дина къамел» поэма а. 

1930-чу шерашкахь Мамакаев Мохьмад хаддаза дакъалоцуш хилла 
Нохчийчоьнан литературни дахарехь. Иза куьйгаллехь а волуш арадийлина 
«Итт бIаьсте», «Кхиам» цIерш йолу литературни журналаш. Цо дакъалецира 
Москвахь, Пятигорскехь арахецначу нохч-гIалгIайн поэтийн произведенийн 
сборникаш тIехь. Цуьнан поэтически произведенеш арайовлу «На подъеме», 
«Революция и горец», кхидолчу а Москвахь а, Ростовехь а арахоьцучу жур-
налаш тIехь а. 1940 шарахь Соьлжа-ГIалахь «Серло» издательствос арахоьцу 
Мамакаев Мохьмадан йоьалгIа поэтически сборник. «Суй» цIе йолчу оцу сбор-
ник тIехь зорбатоьхна яра поэтан тоьлашха йолу стихашший, поэмашший. 

Мамакаев Мохьмадан поэтически похIма кхоччуш схьаделладелира 
50–60 шерашкахь. МаьIнин кIоргалла, исбаьхьаллин говзалла шайца йолу 
дуккха а произведенеш язйо Мамакаев Мохьмада поэзехь а, прозехь а. Нохчийн 
а, оьрсийн а меттанашкахь ткъех сов книга араяьлла цуьнан оцу 15-16 шарахь. 
Царах ю поэтически сборникаш «Сан некъан кехат» (1958), «Хаьржинарш» 
(1962), «Со вуха вогIур ву» (1963), «ТIулгаша а дуьйцу» (1966), «Утро над 
Аргуном» (1958), «Разговор с матерью»(1959), «Дуб над Ассой» (1961), «И 
камни говорят» (1968), прозин книгаш «Ша метахбаьлла» (1957), «Даймехкан 
некъаш» (1960), романаш «Революцин мурд» (1962), «Зеламха» (1968).

Мамакаев Мохьмад шен произведенешкахь даиманна а халкъаца, мах-
каца ву. Уггаре а лакхара дарж лору цо шен къоман поэт хилар. Вонехь а, 
диканехь а нахаца цхьаьна хилар ду цо коьрта лоруш дерг. Адамийн хьаш-
ташца, заманан лехамашца цхьаьна деттало цуьнан лирически турпалхочун 
дог. Доьналлин стаг ву поэтан лирически турпалхо, ондда дека цуьнан аз, 
шуьйра ойлайо цо заманах, адамийн дахарх, Даймахках лаьцна. 

«Зама» цIе йолчу шен стихотворени тIехь поэта даггара боху:

«Даймехкан сийлахьчу декхарна
Дуьненахь массо а деха вай». 

И ойла Мамакаев Мохьмадан ерриге а кхоллараллех чекхйолуш ю.
Хрестомати тIехь ялайо Мамакаев Мохьмадан цхьайолу стихотворенеш 

а, «Зеламха» романан дакъош а. 

ОРГАН ТIЕХЬ САТЕСНА

ДIо лекхчу кIайн ломан некхера яьлла,
Мохь тоьхна, схьайогIу цхьа сиха тулгIе.
ТулгIе ю тулгIеца эшаре яьлла;
И Орга доьлхуш ду дог доцчу тIулге.

ДоттагIий, дIахьовсал – инзаре буьйса;
Буьйсанца некъ эцна мархаш а лиэла.
Ткъа байрий, алийша аш тахна соьга,
Стиглара тулгIеша баьккхина сиэда?

Ткъес тоьхна къегина хьун цхьалха ели,
Болатан бос керчош догIу вайн Орга;
Ламанан буьрса хи къийсаме дели,
Берд берде белхабеш хи догIу кIорга.

Кхин цкъа а ткъес тоьхна стигланаш гIевтти:
– Орга, хьо, шаьш хIинцца сацор ду, – аьлла.
Органан кIайн тулгIеш кху ара евли:
– ПаргIато, паргIато шаьш лоьху, – аьлла.

Со тахна ткъевна кIел куй боцуш лаьтта,
Органца хиларна сакъераделла.
Саьрмакан багара майра схьадаьлла
Турпала сан Орга дарц лайна дели…

Стиглара ткъес лестарх кхера ца дира,
Сийлахьа сан Орга дог майра деха;
Лай хилла, осала Орга ца дижи, -
Со, цунах воккхавеш, ирс кхаьчна веха.

Ткъевнаца Iаржъелла тIейоьжна стигла
Орган тIехь екхарна воккхаве тахна.
Вайн Iуьйре хестаеш чIегIардиг лиэла,
Орга, хьо эшаршца диэкалахь майрра.

Хаттарш, тIедахкарш
1. Муьлхачу исбаьхьаллин басаршца хIоттадо поэта Iаламан сурт?
2. «Орга» кхузахь авторан поэтически васт ду. Шуьйро дийца цунах лаций.
3. Муха хета хьуна стихотворенин маьIна?

ТIУЛГАША А ДУЬЙЦУ

Со лам чу вогIура кху ширчу новкъа,
Некъаца тидам беш, тIулгашка хьийжи.
Дай баьхна гIирсаш а, хилларг а довзош,
Цу тIулгийн тархаша шайн мотт а бийци.

Хьан бах хьо, сан Даймохк, яханчу хенахь
Йоза а хьайн доцуш, бIарзбелла баьхна?
Къийсамо аьгначу хьан тIулган белшехь
Гуш ду-кх яздина сан дайшка кхаьчнарг…

Чевнаш дIайирзина, хIиттина моьнаш,
Уьш ду-кх, хатI кIорга яздина йоза.
Ас йоьшу цуьнца хьан кхайлаха чевнаш,
Эхь-бехк а, къийсам а – бIешерийн ойла.

ДIадахнарг моьнашца тIулгаша дуьйцуш,
Леррина ладоьгIча, аз хеза вайна…
ХIара ю дайн хилла ков-кертан уьйтIе,
Замано таIийна кху тIехь и бала.

Йирзинчу хьан чевнийн лорах со вахча,
Го цIийца язйина хьан хIора агIо.
Ас лам чу мохь тоьхча, схьахеза аз а,
Дуй техьа айделла цIийн дIаоьху татол?

Замане ца лало шу саттош кагдан,
Салт санна, хIиттина, сан лекха лаьмнаш.
ДогIанна я яьсса гулъелла мархаш.
Четаршха хIиттина, шун белшехь лаьтта.

Къонахийн дог-ойла гулйина лаьмнаш,
Со вогIу шу хестош – дайн хилла чIагIо.
Хестадац ас лаьмнаш лекха ду аьлла,
Лакхенца карош бац накъостан агIо…

Лермонтовн сирла дош аш кхиий, техкош;
Кхузахь сан хьехархо, сан хьоме Коста,
Лелла, дарц айдина, паргIато хестош…
Цо кхузахь гулйина къонахчун ойла.

ПаргIато лоьхуш, уьш кхузахь бахарна,
Сийлахьа сан Даймохк, маршалла хьоьга,
Хьан халчу йозанца ойла гулъярна,
Лорур вай, накъостий, церан дог оьзда.

Хаттарш, тIедахкарш
1. ХIун лору поэта дахарехь шен коьрта Iалашо?
2. Муха хета хьуна стихотворени тIерачу хIокху могIанийн маьIна?

   Хьан бах хьо, сан Даймохк, яханчу хенахь
Йоза а хьайн доцуш, бIарзбелла баьхна?
Къийсамо аьгначу хьан тIулган белшехь

    Гуш ду-кх яздина сан дайшка кхаьчнарг…

3. Дагахь Iамае стихотворени. 

ДАЙМАХКЕ

Хьо муха буьйцур бу ас дашца?
Вайн безам Iалашбал дош ма дац.
Сайн безам ас дашца лиэлор бац;
Дош дижна, сан безам тарло бан.

ДIаалахь, дош мохо дIахьур ду,
Кехат тIехь макхделла, довр и ду.

ХIан-хIа, ас хьо дашца буьйцур бац,
Ца дуьжчу дагна бен дIалур бац!

Нагахь, дог дIадижча, цо шеца 
ДIаоьцу даимна безам а…
ХIан-хIа, ас хьо дашца буьйцур бац,
Ца дуьжчу дагна бен дIалур бац!

Хаттарш, тIедахкарш
1. Даймахкаца йолу поэтан юкъаметтиг муха гайтина стихотворенехь?
2. Тидам бе стихотворени тIехь поэтан пайдаоьцучу исбаьхьаллин 

гIирсийн. 
3. Ойлае стихотворенин чулацаман а, исбаьхьаллин башхаллин а.

ЗАМА
(илли)

Зама, ма сихло, сан зама,
Цхьажимма некъ бита ахь суна.
Со дахарх Iаьбна вац хьуна,
Сан дисна дезарш ду хьуна. 

Таллаза шорта ю ареш, 
Яздаза дисна ду иллеш, 
Дагара хаийта кхоьруш, 
Геннара кехатца езаш, – 

Со безам лехна ву хьуна,   
Сатуьйсуш къежвелла хьуна                      
Хьоьгара собар а лоьхуш,
Со вогIу хьоьца де къуьйсуш…

Зама, ма сихло, сан зама, 
Со тахна реза ву хьуна,

Дуьненна кур бетташ вогIург 
Сийначу молханца вагош. 

ХьагIца цIий Iанадеш вогIург
Готтачу лахьти чохь сецош, 
Дажалийн даьIахкийн хIурца 
Вайн латта беркатца хьекъош, 

Ахь лоьху селхенна нийсо, 
ГIелвинчун дог-ойла екхош; 
Атта де халонца хуьйцу – 
Хийла ден кура дог дегош… 

Зама, ма сихло, сан зама, 
Цхьажимма некъ бита ахь суна.
Доггаха дош аьлла ваьлла вац, 
Дуьненахь ас битна цхьа зил бац, 

 Хаттарш, тIедахкарш
1. Тидам бе стихотворени тIехь заманах, адамийн дахарх, Даймахках 

лаьцна.ойлаяран.
2. Муха билгалболу стихотворенехь лирически турпалхочун синхье-

гам?
3. Ахь муха лору стеган вахаран Iалашо?

ЗЕЛАМХА
(Романан дакъош)

Хьалхара дакъа

I

Дерриг а доладелира Харачуьрчу Хушуллин хаза йоI Зезаг бахьана 
долуш.

Ткъа бехке ярий техьа Зезаг а, хан кхаьчна самабаьлла къуона безам 
эцна, шен довхачу даго лоьхачунна и тIеерзарх? Ша езарг веза цунна 
лаарх? ХIан-хIа, – бохура Зезага ша, – хIан-хIа, – бохура цуьнан къеначу 
дас Хушулас а. – Ткъа хIунда гIерта техьа и хьаькамаш цу къуоначу нехан 
безамна юккъе? – бохуш, шаьш-шайга хеттарш дора массо а дикачу наха 
а. Делахь а, майрра и дIаала ца хIуттуш, цхьа тамашена кхерабелла, тий-
на Iара уьш. Ткъа стенах кхерабеллера уьш, Делах? – ХIан-хIа, эхь-ах? 
– хIан-хIа! Мелхо а, хьаькамех кхерабеллачу цара шайн эхь бехдинера.

Цундела, мел ойла ярх, кхин де а гIолехь дерг каро меттиг ца 
битинера Зезагана. «Хьайн лааммий, дог-ойлий къайла а яккхий, кху 
ширачу лаьмнийн Iадаташна кIел саций латта. Мел гена даьккхина 
дийцичи а, хьо зуда бен яц, къуонахчуьнца къовса гIортар хьуна ца 
диллина», – бохуш, берахь дуьйна а дас-нанас Iамийна Зезаг шена 
ечу гIелонна дуьхьал гIатта ца хIуттара. Делахь а наггахь: «Хьан 

Со дахарх заз даккха кхиъна вац, 
Езачух бIаьрг тоьхна ваьлла вац, 
Ма-хетта барт аьлла, Iаьбна вац, 
Даймехкан декхарха ваьлла вац. 

И суна массарел а деза ду, – 
ДIа ца луш кхалхарна кхоьруш ву, 
Даймехкан сийлахьчу декхарна 
Дуьненахь массо а деха вай.

аьлла, и сайн лаам а хьаьшна, со харцонна кIел саца еза? Хьенан дог 
хIоьттина иштта къиза кхел ян?» – хеттарш а хIуьттура цуьнан даг 
тIе. ХIан-хIа, и безам, нагахь сихонна галбаьлла бодахь а, шен лаамна 
паргIат хила беза. Цу тIехь стагана ницкъ бар: адамо шел гIийланиг 
акхаллица ирча хьашар ду», – бохуш, айделла дог ца соцура. Амма, 
цхьа дисинчу дагна дан орца дацара.

Вуно жима йолуш, нана а кхелхина, йисина Зезаг дукха езаш 
кхиийна денанас.

– Маржа яI, кестта веана цхьана оьздачу беречо ядийна дIаюьгур 
юкх хIара нанин хаза йоI. ТIаккха нанас хIун дийр ду техьа? – олура цо, 
шен цхьаъ бен йоцу кIентан йоI хьостуш.

– Ва наний, цу беречунна муха хуур ду со кхузахь юйла? Цо стен-
га юьгур ю со? – хеттарш дора, хIетахь денанас дуьйцучух ца кхеташ, 
Зезага.

– Карор ю, сан хазаниг, карор ю, стенга йига еза а цунна шена дика 
хуур ду, – олура денанас.

Зезагана-м хIинца чIогIа лианера, ша дIайига веана и хаза, оьзда 
бере шен хьоме Солтамурд хуьлийла, Солтамурдаца араяьллачохь ша 
юьтийла. ХIан-хIа, иза а хIинца кхуьнга ца хоьттура, иза къа ца хетарийн 
карахь дара…

ДагадогIу цунна, Солтамурде йистхила луъушехь, цIеххьана и гича, 
йоьхна, йист а ца хилалуш ша лаьттина. ХIетахь дуьйна а яра Зезаг цо 
цхьа дош аьлча, цуьнца яьлла дуьненан йисте яха а кийча. «Маржа яI, 
хIеттахьех, генна дIа хIунда ца дахара техьа тхойшиъ? – бохуш, ойланаш 
йора тахана, шена везачу Солтамурдера схьа а яьккхина, нуьцкъала 
ехьана ша Харачойн юьртда волчу чукхоьссича, Зезага. – Схьахетарехь, 
и бала, ша тIебогIуш, цхьа хIуттий ца богIу, цуьнца цхьаьна цуьнан ворхI 
йиша а хуьлу бохург наха нийса олуш хилла-кх». Цу балийн ворхIий а 
йиша Зезагах хьаьрчинера тахана: шиъ хIара бахьана долуш даьккхинчу 
девнехь вийнера, виъ стаг, хенаш а тоьхна, каторге хьажийнера, цхьаъ, 
кхуьнан хьоме Солтамурд, вен а ца вийнера, каторге а ца хьажийнера. Иза, 
хIуьттаренна санна, цунах нах кхардийта арахь витинера. Нах кхар-дийта!.. 
Дуй техьа цул доккха таIзар?..

«И декъаза йоI шен дас йийначохь даьллачу шовданан коьртехь 
тхойшиъ дуьххьара довзарна, дуй техьа сан гIуллакх иштта чIогIа эрча-
далар а? – бохуш, ойланаш йора Зезага, харачойн чахчарех лаьцна цхьа 
шира дийцар дага а оьхуш. – Йохуьйтур яц ас сайн йоI цу писе, тайпанан 
кIезга ву и, дов лело къуонаха вац. Ишттачо цкъа а даьхний гулдийр дац, 
– аьлла, дуьхьалваьллачу шен дега ла а ца дугIуш, шена везачу кIантаца 

дIайоьду и йоI цу дас, тоьхна охьа а йожийна, цуьнан еха, бора кIажарш 
дIаяьржинчу бердан йистехь даьлла и шовда олий, дуьйцу наха. Цундела 
дуй техьа сан маре иштта харцахьадалар а?», – бохург, дагаоьхуш, кхин 
дIасаяла меттиг боцуш, бIаьрза хьийзара Зезаг.

Тахана дуьххьара ягийнера къуона Зезаг адаман харцоно, тахана 
дуьххьара кхийтира иза, кху дуьненахь массо а хIума а цхьабосса хаза 
цахиларх. Иза хийла хан хьалха дуьйна а дика хаьара, жима елахь а, 
шен лаамехь яханчохь, Солтамурдан цIентIехь, Зезаг дIанислахьара-
кх аьлла, хеташ, тийна Iачу Хушуллина. Амма, даима а и харцо лело 
Iемина «юьртахь тоьлларш» къуоначу нехан ирс кагдан а гIоьртина, 
таро йохийнера воккхачу стеган а. Иштта чIогIа Гушмазукъин кIентан 
цIен тIехь и шен йоI дIанислойла лианехь а, и чекхдаккха доьналла ца 
хилира Хушуллин.

Шена лууш маре яханчуьра нуьцкъала схьа а яьккхина, хьан йоI 
юьртдас дIа а йигина, даьлла хIара дов шега аьлча:

– ХIун дийра ду вай ткъа? И Делан кхел иштта хилла-кх, – элира 
Хушуллас, шен деган лаам а таIийна.

– И делан кхел яц, Хушулла, юьртден кIентан лаам бу, – шега аьлча, 
кхета а ца гIоьртира къена стаг.

2

Гуьйранна дожа мажделла гIа, деши санна, къегош шийла схьакхий-
тира Iуьйренан малх, Ведана-гIопера гIаш ара а ваьккхина, цхьа иттех 
тутмакх1 дошлоша2 Соьлж-ГIалехьа боьрзачу новкъахь сацийча.

Арабаьккхина некъ хала а, гена а хиларна я сийсара пурстоп Чернов 
волчу чохь кад молуш Iар совдаьлла, шаьш дика кечам ца барна делахь 
а: хIарий, изий схьаэцний аш? ХIумма а йиц ма елаш, – бохуш, дIаса 
маьхьарий а детташ, шайн гIирс вовшахтухуш хьийзара цхьаболу до-
шлой. Важберш, дихкина куьйгаш а долуш, тийна лаьттачу тутмакхашна 
гондахьа хIиттинера. Тутмакхашна гергахь ца буьтуш, нацкъаро севцина 
лаьттара дукха ахархой, зударий, бераш а юккъехь. Массарал гIелвелла 
лаьттара Солтамурд.

– Гушмазукъо, во Гушмазукъо! Дала ца динарг хIумма а хир дац 
шуна, вохий ма хилалахь. Варий, хьо ма вохалахь, – аьлла, дIа мохь 
туьйхира цу нацкъаро лаьттачу нахана юккъерчу цхьаммо.
1 Тутмакх - лаьцна стаг
2 Дошло - говрахь волу стаг

– Хьо вохахь, кегийчарна а хала хир ду хьуна. Варий, ледара ма 
хилалахь, – элира кхечо.

Айвелла дIахьаьжна салти, кхин тутмакхашна юккъера дIавист-хуьлуш 
стаг а ца хилла, шен карзахъяьлла хьийзачу говран урх юха а оьзна, сецира. 
Мел йоккха хало тIейожарх, ша цкъа а воьхна вац, я вухур а вац бахарх, 
дош дац-кх хIинца аьлла, ойла а йина, ша лаьттачуьра дIа, цаваьлла, вела а 
къежаш, корта ластийра декъано юьхь-сибат а долуш, шен Iаьржачу духарца 
царна массарна а юккъера айвелла, лекхачу дегIехь волчу тутмакха.

Шений, шен берашний бинчу тешнабехко кхехкош кийрара дог де-
лахь а, шегахь доккха собар хиларна, ца догIучу дагаца иштта велавелла, 
хIара шеца болу кегий нах а, кхарна юккъехь волу шен кIант, вешин ши 
кIант ира-кара а хIоттийна, араваьллачу кхуьнга и ала оьшуш а дацара. 
Делахь а, иштта алар, цунах йолуш кхин гIоли яцахь а, нахана юккъехь 
гIиллакхца догIура.

– Вухур вац, Гушмазукъа вухучарах вац. Ерриг а делан кхел ю, цунна 
реза хила веза, – аьлла, цу ахархошна юккъехь тIаьхьо веана лаьттачу 
кхечо дIадерзийра и. Цунна цхьанна бен кхузахь цхьана а дегIана ца хаа-
ра, кхуза ван новкъа волуш, цIеххьана воьжна, бIе ши шо кхаьчна волу 
Гушмазукъин да БIахо кхелхина хIинцца Хорачохь хIуттуш тезет дуйла. 
ТIаьхьарчо, шен дагахь кадам а беш, элира и. Ткъа, вогIуш, и хилла бо-
хам кхузахь дIахаийта дагахь а веанера. Амма, хIинца ша и дIааьлча, 
дохахь бен тадала хIума доцу дела собар дира…

И тIе ца доьжчи а, вуно хала дара Гушмазукъина, хIара гIийла хилар-
на, гуш лаьтташехь бечу ницкъана хьалха собар дан. Гушмазукъин воIа, 
Солтамурда, дог цIеначу безамца и ша реза а йолуш, ялийнера Хорачуьрчу 
Хушуллин йоI Зезаг. Амма цу харачойн юьртден кIанте ца ладелира иза. 
Юьртдас, и паччахьан Iедал шегахьа хир дуйла хууш, Хушуллин йоI 
Солтамурда нуьцкъала йигина аьлла, харц мотт а бина, кхаьргара дIаяк-
кхийтира. Ткъа, и дича а ца Iебаш, цо, Iедалан хьаькамашкахула вахана 
кхеран коча а иккхина, даьккхинчу девнехь вийначу стагана хIорш бехке 
а бина, хенаш тохийтина, тахана Соьлж-ГIаларчу набахте вохуьйтуш вара 
Гушмазуккъий, кхуьнан воIIий, вешин ши кIанттий.

Кху сохьта, салтичун тоьпа кIел, мел дийцича а, Гушмазукъин ка-
рахь аьтто баккха хIумма а ца диснера. Хьаькамаша, таро йолчаьргхьа 
озабезам а беш, шен доьзална бен хIара ирча ницкъ вуно дика гора цунна. 
Цул совнаха, хIара тахана дуьххьара а дацара, гIело лан Iеминера БIахон 
некъий. Делахь а, дала ша цхьана бахьаненна тIедожийна къа ду-кх хIара 
олий, дела а харц лен тарло бохург дага ца догIуш, цуьнан леш хилла, 
хийла харцонна кIел севцинера хIорш. ДагадогIу Гушмазукъина, ша вуно 

жима волуш, шен дена БIахонна имам Шемала дина цхьа ирча таIзар: 
хьайн мехкан гIиллакхашна дуьхьал а валий, суна ма луъу шарIо бохург 
хIунда ца до ахь аьлла, доккхачу зIар кIел охьа а виллина, БIахон букъа 
тIехула шен мурдашка бехха гочбайтира Шемала. ХIинца а дуьхьал лаьт-
та цунна, шийтта са хиллехь а, хIинца-м велла хир ву и аьлла, хетталц, 
хьешна, цара зIар хьалаайдича, цхьа чIогIа чов хилла экха санна, тасалуш 
хьала а гIаьттина, иро мурдашкахьа бIаьрг тухуш, шен тишачу гIовталан 
тIомаца кийрара оьху цIий а сецош, шен да БIахо чувахана…

ХIинцца баьхкина, дIо дIанехьарчу гIопехула ара а бевлла, севци-
ра веданахойн пурстоп Черноввий, харачойн юьртда Iадоддий, цуьнан 
воIIий, МахкатIера юьртда ГIовдий, цуьнан воI Iуспий. Царна юккъехь 
массарал жима велахь а, галий санна веа кIов, ша-шех тоам бина, и шен 
ерстана юьхьмарш а айбина лаьттара Iуспа. Шен ницкъ кхачахь, Зезаге 
безам болуш веанера иза а тахана леррина Ведана.

Цу тобанна юккъера схьа а къаьстина, эпсарна тIеваханчу пурстоьпо:
– Тутмакхашна юккъехь вуно харцахьа нах бу шуна. Варий, ледара 

ма хилалаш, – элира, айбина шен хьажо пIелг а лестош. – Кхин стаг 
ца хилча а, и дIо, юккъерчу могIанехь, Iаьржа, йоца гIовтал юьйхина, 
лаьттарг а тоьар ву шуна.

– И хаза хьовхийна, Iаьржа мекхаш долу къуона стаг вуьйций ахь?
– Вуьйцу-те.
– Иза-м цу массарал тийна ма ву, – элира, кху этапан начальника, 

къуоначу эпсара.
– Тийна велахь а, аре йитина набахтехь соцур воцуш ву, суна дика 

вевза и, господин поручик, – аьлла, юха а пIелг ластийра пурстоьпо.
– Господин поручик, оьшург массо а вовшахтоьхна девлла тхо, 

новкъа довлий вай? – хаттар дира этапан начальнике тIевеанчу цхьана 
дошлочо, урх оьзна шен говр юха а тухуш.

– ДIадуьйлало шу. Амма, шаьш меттахдовлале, дIакхайкхадел тут-
макхашка: дIадоьлхуш некъана нацкъар гIоьртинчунна, кхин дош ца 
олуш, тоьпаш тухург хилар.

– ХIан-хIа, ца оьшу, ма кхайкхадайталахь, – аьлла, сацийра дошло 
пурстоьпо.

– ХIунда? – цецвелира поручик.
Салти дIа а вахийтина, лере а таьIна:
– Нацкъар а гIоьртина, царах алсам мел вийн а, вайгахьа долу дела. 

Кхетий хьо? – велакъежира пурстоп.
– Цхьана минотехь вист а ца хуьлуш лаьттира и шиъ.



64

– Со дика кхетац, господин капитан, ахь бохучух, – элира поручика, 
уставехь яздинарг иштта доцу дела.

– Ойн, хьайна сов бала хIунда лоьху ахь? – элира пурстоьпо.
– М-хI, – аьлла, корта а ластийна, дIавирзира поручик.
Шаьшка а хьоьжуш, цара и къамел деш хезча, Iаьржа мекхаш долу 

къуона стаг, вахана йистехьа лаьтта шен да тутмакхашна юккъехьа а 
ваьккхина, дена аьтту агIонгахьа йистте хIоьттира, шен жимах волу ши-
ча дена тIехьа а хIоттош.

Цхьана доккхачу куьйган кераюкъ санна, цу хаза хьийкъинчу хьуьна 
юккъехь шера айелла лаьттачу акъаре тIехь Iуьллу Веданан гIап гена 
тIехьа а юьтуш, сихо лаьхкина, лаха охьабогIучу новкъа бехира дошло-
ша тутмакхаш. Цу бердашца хьийзаш, тIулгаш тIехула царна бан безаш 
бисина хьалха Iуьллура кхузткъа сов чаккхарма некъ. ХIоъ дика луш, 
селхана дуьйна а садоIуш Iалашдина салтий тIера дой, челакх ловзуш, 
вовшашца къийсалуш, разъоьхура. Ткъа, хIо ца тоьачу готтачу набахтехь 
гIелбелла, екъа кхаьллинчу сискал тIе, халла делла, шийла хи а малийна 
арабаьхна тутмакхаш гIоьртина, гIийла богIура цу новкъа.

Пурстоьпо шега и сел чIогIа валхорна, цунна тIера бIаьрг дIаса ца 
тилбеш, Iаьржа мекхаш долчу къуоначу стаге леррина хьоьжуш вогIура 
поручик. Ткъа, дуьхьал вистхилла я новкъара нацкъаргIоьртина харца-
хьараниг-м данне а ца дора къуоначу стага. Схьагарехь, царах массарал 
а чIогIа шен балхана гIайгIане воьжна, гIелвелла, тийна вогIура иза. 
ГIайгIане вожжал даккхий хIуманаш эга а эгнера къуоначу стагана тIе: 
кху тIейогIучу шийлачу гурахь, бина цхьа а кечам боцуш, шо кхаьчначу 
бераца, шолгIа доьзалхо хьаьрчина а йолуш, цхьа цIахь йисинера кхуьнан 
къуона хIусамнана. Де а, хIара аьлла, схьалаца динарг хIума доцуш, мелхо 
а, махкана хьалха кхарна эхь деш – кхаьргара нускал дIа а даьккхина, 
лаьцна валош ву хIара а, кхуьнан да а, ши шича а.

Ведана гIопана гена девлла, шаьш лам чу охьадирзича, хаьхкина 
тIевеанчу цхьана дошлочо:

– Господин поручик, хIара меттигаш дика евза суна. Некъан гонда-
хьашкахула тидам а беш, чекхвалийта цхьа-ши дошло ахь хьалхаваьк-
кхича, бакъахьа хир дарий техьа? – элира поручикана юххе а таьIна.

– ХIунда бах ахь? Кхерам болуш меттиг ю? – дошлочуьнга хьаьжира 
эпсар.

– Кхерам бацахь а, тешам бац, господин поручик.
– Хьанах?
– Кхузарчу меттигех а, нахах а. – КIеззиг ойла а йина: – Суна дика 

бевза хIорш, – тIетуьйхира дошлочо.

Генарчу Петербухера дуьйна, шен лаамехь кхуза, нохчий иштта 
харцахьара, осала, кIезга нах хеташ ца веанера къуона эпсар. Мелхо а, 
нохчашца вон а, дика а ловш кхузахь леллачу Лермонтовс, Лев Толстойс 
яздинарг дешча, иштта бехха кхузахь а Iийна, цIа баьхкина хIинца Пе-
тарбухехь бехачарах дукхаха болчара дуьйцучуьнга ладоьгIча, нохчий 
ледара, ямарт нах бацара. Цундела, жимма ойла а йина: 

– Де а хIума хир дац, иштта дIагIо шу, – элира поручика.
– Бехк ма биллалахь, хьуна хьайна дика хуур ду, – аьлла, воьхна 

вухавелира дошло.
Вовшехбовларна кхоьруш санна, хьаьрчина, вовшийн гIо а деш, 

богIура тутмакхаш, къуоначара схьаоьций баккхийчеран еза хIума шайн 
ги а юллуш.

– И дIо воккхачу стагана юххе а хIоьттина, воьду Iаьржа мекхаш 
долу къуона стаг гой хьуна? – дошлочуьнга хаттар а деш, шен буйнара 
шедан кхаж хьажийра поручика тутмакхашна юккъе.

– Го те. И хIунда хоьтту ахь, господин поручик?
– ГIопера дуьйна схьа и тергалвеш вогIу со. Пурстоьпо дийцарехь, 

цул доккха жIаьла дац кху дуьненахь. Ткъа, гой хьуна, царах цхьаъ не-
къана нацкъарваларна кхоьруш санна, массо уьш шех схьахьарчийна, 
гIийла вогIу иза.

– ВогIу те.
– Э-э, господин поручик, цу вай пурстоьпо-м, шена цкъа а ховхачу 

Iахаран жижиггий, мерза чагIаррий ца оьшуьйтуш, лай хилла хьийзачу 
Iадодал сий доцуш жIаьла данне а дац олу, и воцчохь. Чернов хIунда 
вуьйцу ахь! Цо магош стаг-м кху махкахь а карор вац хьуна, – куьг 
ластийра дошлочо.

– Ткъа ма дика дац-кх иза. Шен куьйга кIел дисинчу адаме иштта 
харц лийча, дала а муха могуьйтур ду? – Ойла еш, новкъа дIа а хьаьж-
на. – И дIо бердах схьадеттарг шовда ду аьлла, хета суна. Вало, хьалха-
валий, цигахь совцабай, куьйгаш дIадастий, са а доIуьйтуш, хи малийта 
тутмакхашка, – дощло дIахьаьжийра поручика.

Тутмакхех жимаха волчо, шовдана йистехь Iуьллучу кхийрачу 
кедахь схьа а эцна, хи воккхачу Гушмазукъе кховдийра. Хих цхьа-ши 
къурд а бина:

– Хьанна хаьа, кхузахь хIара тIаьххьара молий а, – аьлла, кедара хи 
дерриге а дIамелира цо.

– ХIумма а дац, Гушмазукъа, вайн гIуллакх делан карахь ду, цо дин-
чунна реза хир ду вай, – элира цунна юххе лаьттачо, шена кховдийна хин 
кад схьа а оьцуш.



66

– Баркалла, Домби, баркалла хуьлда хьуна. Цо динчунна реза ву со-м.
– Далла хастам бу, хила веза цо динчунна реза. Массо а, паргIат-

ваьлла, цIа вогIур ву.
– Дала мукъалахь.
Дукхахберш, шайн ма хуьллу сиха, ламазаш эца гIерташ бохкура. 

Нацкъаро ваьлла, шен накъосташна тIехьа а хIоьттина, Iаьржачу атлазан 
хечин киснара схьадаьккхина чIогIа томкий, луьйдиггий шена юххер-
чуьнга дIа а луш:

– Гушина1  кхуьнан хьожа кхетарна кхоьруш вогIу со, – элира Iаьржа 
мекхаш долчу къуоначу стага, харцахьадаьккхина, шен киса а дегош.

Хулахулон кIоргачу Iина йистехула боьду некъ лекхачу бердаш 
юккъехь гатбеллачу тутмакхийн тоба кхаьчча, догIанан даккхийра тIада-
маш эга доладелира, наггахь генара схьакхетачу стелахаьштиго стиглара 
мархаш а йохош. ДIо лакхахь, цхьа даккхий аьчган черманаш керчош 
санна, къекъара стигал.ТIейогIучу буьйсанна шайца буьсучу хIокху 
готтуо, хьийзаш боьдучу некъе а хьоьжуш, гIайгIане воьжнера поручик. 
Гушмазуккъий, цуьнан накъостий сихбелла ашшада доьшуш боьлхура, 
тийначу дехарца стигла а хьуьйсуш.

– Сан сакъерало хьуна, господин поручик, иштта стигал къекъаш, 
– элира дошлочо, вела а къежаш.

– ХIун синкъерам бу цуьнца? – хаьттира эпсаро, куьг а ластийна, 
кхин юьхьа тIера ца хийцалуш.

– Хаац. Со-м гIайгIанна вайво цо, – аьлла, вуха а вистхилира дош-
ло. – ДагадогIу суна, суо вуно жима волуш, иштта стигал къевкъича, 
доIанашца деле а кхойкхуш, сайн йишас, нанас шайн яххьаш гIайбеш 
кIел лечкъийна а, айса, араиккхина, Iаьмнаш чухула ведда, шайтIанаш 
лелхадо ас бохуш, мохь а бетташ, стигала сара лестийна а.

– Иза а берахь тарлуш ду, – аьлла, тохара санна, куьг ластийра 
эпсаро.

ТIедеанчу догIано хатт баьккхина, и готтуо хьийзаш боьду некъ, 
гIаш богIучу тутмакхашна къаьсттана, хIинца бухахьабаьллера. Тохара 
разъихна дой а хIинца, шершаш, хала догIура. ТIееана буьйса а мох бо-
цуш тийна лаьттара. Можо-алонан басахь схьакхетта бутт а, цхьа кIеззиг 
гуш а лаьттина, меллаша тIеяьхкинчу Iаьржачу мархашна кIел а бахана, 
буха а къайлабелира.

– Ойн, ванах, ма доккха хIума ду-кх хIара бIаьргана хIума ца гар, 
– аьлла, юхаоьзна шен говр а сацийна, хьалхаваьлла воьдучу дошлочо: 

 1 Иштта йоккхура Гушмазукъин ц1е цуьнан бераша.

– Латийна фонарь ца хилахь я, дика некъ бевзаш, хьалхаваьлла стаг 
ца хилахь, кхин дIавахалур вац со, – олуш, мохь а тоьхна, хаам бира 
поручике.

Кхин вистхилла цхьаьнге а хаттар ца деш, шен луьйта а таIийна, 
хьалхавелира поручик.

3

1901-чу шарахь, цу шийлачу гуьйренан де серладолуш Веданан 
гIопера арабаьхна и тутмакхаш буьйсанна хан яьллачу хенахь Соьлжа-
ГIаларчу ширачу набахте кхечира.

Царах шиъ, цхьацца воккхуш, хаттарш дина, камераш чу а воьллина, 
неIарехь лаьттачу гIароле, мохь тоьхна, кхозлагIниг чувалавайтира на-
бахтин кемсарлехь болх беш Iачу эпсаро. ОьгIазуо айвелла, когашкара 
дуьйна коьрте кхаччалц тутмакхе а хьаьжна:

– Хьан цIе муха ю? – хаьттира эпсаро.
– Зеламха, – элира и хаза хьаьвзина, Iаьржа мекхаш долчу къуоначу 

стага.
– Ден цIе?
– Гушмазукъа.
– Маса шо ду хьан?
– Ткъе ворхIалгIа.
– Вина меттиг?
– Веданан кIоштара, Харачойн-эвла.
– Муьлхачу къомах ву хьо?
– Нохчо.
– Корматалла?
– Ахархо.
Кхин тутмакхе хаттар ца деш, кест-кеста цу шен ирхъхьаьвзинчу 

тIапачу мераца цхьаьна и хьаьрса корта айбой, тутмакхах бIаьрг а тухуш: 
дегIана – юккъерчу барамехь ву, коьрта тIера чо – Iаьржа бу, цкъоцкъа-
маш, мекхаш – Iаьржа ду, мара а, бат а шайн барамехь ю, юьхь – цIена, 
бIаьргаш – таьIано–мокхачу басахь, йоцца лергина, чIениг кIел йитина 
маж а – Iаьржа, кхин башха билгалбаккха битам бац, – аьлла, дIаяздира 
эпсаро тутмакхан массо а амат.

Шега кхин хIун хоту, ца хууш, леррина дIахьаьжинчохь Зеламха 
висча, оьгIазваханчу эпсаро вон бIаьргаш а къарзош:

– ХIун до ахь, ши бIаьрг хье тIе а баьккхина? Со дIакхалла-м ца 
воллу хьо? – аьлла, аз айдира.

Кхин шена тIера и дIа ца вирзича, вист ца хуьлуш, кIеззиг ойла а йина:
– ХIан-хIа, – элира Зеламхас, шена ледара хуучу оьрсийн меттан деш-

наш вовшахтесна, бегаш бечуха, вела а къежаш, – со хьакха юуш вац.
ТIаккха, довхачу хе вагийча санна, хьала а иккхина:
– Къу, зуламхо!.. курхалча!.. Ас вахкор ву хьо кху чохь… Хьакха ми-

чахь ю, ас хоуьйтур ду хьуна, жIаьла! – бохуш, мохь хьоькхура эпсаро.
Цкъа-шозза цуьнга и мохь ма хьаьккха. – Цу декъазчу тутмакхо 

хьуна дина хIума дац, – ала дагадеъча а, хIан-хIа, кхузара нах кхарна 
шайна дика бевзаш хила а тарло аьлла, дош ца олуш, сецира тутмакхаш 
балош веана поручик.

ХIара шега луьйш верг гIенахчул башха дагахь воцу Зеламха, тохара 
санна, хIинца а вехха кхин вист ца хуьлуш лаьттара. Сел ирча тIедаьх-
кинчу халахетарша бIарзвеш, гIелвинера къуона тутмакх. Масане дара 
уьш. Кхин цхьа а ца хилча тоьар дара, куьйгаш дихкина хIара хьалха а 
лаьтташ, шена дуьхьал дош деана аьлла, кхуьнан ден дена БIахона лерга 
юххе тIара а тоьхна, веданхошна кура хабарш дийца пурстоьпан арахь 
висар. Цундела, хIинца шех дIа а къастийна, вигина камери чу воьллина 
кхузахь вуьсуш дай, ши шичий вацахьара, хье юккъе хIума тоьхна, хIара 
шега луьйш верг Iункар а хIоттийна, кху чуьра араэккха хьажа дагадеа-
нера хIинца Зеламханна.

Массанхьа а кхунна бакъдерг эшийнчу харцоно таIийнчу Iаьржачу 
шина бIаьргана кхин хIума ца гуш, дIавирзина, гIаролхочунна хьалха 
а хIоьттина, вахана цхьана готтачу камера чу кхечира иза. Сени чохь 
висинчу гIаролхочо, еххачу гIовгIанца шалха гIораш а тухуш, неI дIа а 
чIагIйина, ша чохь висча а, ца тешара Зеламха дуьненан паргIатонах ша 
кхастийна хиларх. Шен син дуьхьа дуьненан марзонах хьагар дацара 
иза, хIан-хIа!

Эхьана орцахбаьллачу къуонахчун лаамо дагна чIогIа ницкъ бора.
Кхеллеш тIе дIакхийсина тиша хIуманаш санна, кху чохь Iохкучу 

тутмакхашна тIе тийсина тIелхигаш шена гича, садукъдеш кху чуьра схьа 
цхьа муьсто-матарйоьлла хьожа а кхетча, тийшира Зеламха, ша, нохчийн 
иллешца йийцинчу, готтачу набахти чохь хиларх…

– Дуьненан паргIато, хьо хьанна ца еза?.. Ловза ког, ласто тIам, 
дIатаса мIара йолуш кхоьллина массо а хIума, хьох шен са къаьстича, 
сингаттаме а дужий, бIарзлой хьаьвза. Ткъа вон а, дика а хIаваэхь леха 
Iемина адам, бехк а, гуьнахь а доцуш, ша хьох къастийча, къийсаме 
долу. ПаргIато, ма ала атта ду, амма, хьо ларо хала ду. Къуоначу стагана 
хьох вала къаьсттина хала ду: цуьнан арахь синкъерам бисина, аланза 
илли дисина, хьастаза безам бисина. Цундела, масала, къуонахчун 

даг чохь нийсонна цIе ягахь, вахча а хIума дац иза, къийсамца шен 
бакъо лохуш, Iожаллина дуьхьал хIотта аьлла, сацийра шен дагахь 
Зеламхас.

НеIарал чоьхьа ма велли, аьрру агIорахьа маьIIехь Iуьллучу цхьана 
оьрсичо, кхин башха кхуьнан тидам ца беш, ша дIа а хилла, паднар тIехь 
меттиг елира Зеламханна.

Новкъахь чIогIа гIел а велла, чуьрчу накъосташца кхин цхьа а къамел 
ца деш, дIавижина Зеламха, дукха хан ялале, цхьа вон неIарх тоьхначу 
хIумано самаваьккхира. Иштта къинхетамза массо а неI тухуш, сени чу-
хула дIаваханарг набахтен гIарол вара, хIорш Iуьйранна гIовттош.

Шайн керлачу накъостана гобира, набарх а баьхна, гIевттинчу тут-
макхаша. Схьадийцал, хIун ду цу арахь?

Хьо-хьуо мичара ву? Арахь хIун деш хилла хьо? Тхан цIерачех 
хIумма а хезарий хьуна? – бохуш, ша-шай бен ца до моьттуш, массара а 
хеттарш дира Зеламхане.

Цхьа-ши сахьт далале вевзира цунна кху камера чохь мел верг. Сий-
сара хIара кху чувалийча дIа а хилла, кхунна меттиг елларг городовой 
аьшнаш вина, аьлла, лаьцнера. Ткъа, и деха мекхаш долуш, гIуркх санна, 
лекханиг нехан даьхний лечкъош леллера. ТIех чIогIа дозалла деш юьйцу-
ра цо и шен къуьнан корматалла: буьйсанна хан йоцчу хенахь вахана ша 
нехан божалшший, даьхнакерташший кегаяр… Кху чу ша валийчхьана и 
неI етташ, хьаькамашка шега дIакхайкха ала, бохуш, набахтин тIехьовса-
раш а хьийзабора цо. Масала, цара дIа а кхайкхина шега къамел динчул 
тIаьхьа, цхьа де а кху чохь хан йоккхуьйтур яц шега, бохуш, дуйнаца 
тутмакхашна тоьшалла а деш. Тхуна а хьехахьа, хIун дича валалур ву 
кху чуьра ара, шега хаьттича, и шен гIуллакх ду, олура цо.

Кхин пайдехьа хIума Зеламхех шайна дер доцийла хиъча, дIаса а 
бахна и тутмакхаш, тохара санна, матардоьллачу истангеххий, чаххий 
дехкинчу шай-шайн меттанашна тIе охьахевшира. ГIелвелла Зеламха, 
юха а вахана, ша Iачу маьIIехь дIатевжича, кху тIаьххьарчу хенахь шеца 
хиллачу массо а хIуманан сурт духа а деана цуьнан бIаьргашна дуьхьал-
хIоьттина чекхделира.

НеIарх доллу цхьа жима кор схьа а диллина, чухьаьжинчу гIароло:
– Наб ян мегар дац, – аьлла, мохь а тоьхна, хадийра Зеламханан 

ойланаш.
ДIо генахь бисинчу Харачойн-лам тIера цIена хIаваъ дицдеш, юха а 

схьакхийтира къуоначу тутмакхана кху чуьра и муьста-ира хьацаранний, 
хьаткъанний хьожа. Гуобаьккхина айделла вай долуш санна, къоруо 
гIовгIа яра лере хIоьттина: и дара луларчу камерш чохь тутмакхаша дечу 

къамелийн аз. Цу гIовгIанах къаьсташ дош дацахь а, дехьа а, сехьа а 
пенаш тIе роггIана лерг а дуьллуш, да я шича вистхуьлуш хезар дацара 
техьа бохуш, леррана ладоьгIура Зеламхас.

– Со дукха гIиртина иштта ладогIа. Къаьсташ хIумма а хазац, – элира 
цуьнга, кхунна вижа меттиг еллачу оьрсичо. – Лецна нах аз айдина бист 
ца хуьлуьйту кху чохь.

Накъоста бохург шена ца хезинчуха, вахана неIара тIе лерг а дилли-
на, хIара ладогIа хIоьттича, неI схьа а йиллина:

– ЦIанонна ара гIуо шайна, – элира тIехьожучо.
ХIорш бухабирзича, цхьацца герка Iаьржа бепиггий, аьчган куршка-

наш чохь чайнан метта лун цIийдина хий лаьттара кхеран камера хьалха, 
неIаре хIоттийна.

Чудеана Зеламханна догIу баьпкан дакъа дIа а луш:
– Сан цIе Николай Исакович Бобров ю, – элира набахтерчу Зеламха-

нан накъоста. – Иштта яккха-м еха ю и, цундела ас доьху хьоьга, Нико-лай 
алий, йоцца яккха ахь сан цIе.

– Сох Зеламха олу, – аьлла кхуо а яьккхира шен цIе.
– Зеламха, кху чу кхаьчначу адаман гIиллакх вовшашца вошалла 

лелош ду хьуна. Цундела вовшех озавелла хир вац вайшиъ, – аьлла, 
паднар кIелхьара схьаозийнчу тIоьрмигара схьабаьккхина хох, кIалд 
накъостана хьалха диллира Бобровс.

– Бакъахьа ду, Николай, баркалла хуьлда хьуна, – аьлла, хIокху цхьа-
на-шина баттахь дуьххьара даг тIера схьа велакъежира Зеламха, хIинца 
а цхьа ца висна ша бохург дага а деана.

ХIара шиъ иштта Iаш, кхин цхьа къона накъост а веара кхарна тIе.
Цхьа шен тайпана духарца, бIаьргех доьхкина куьзганаш а долуш 

волчу цуьнан хьалхе дуьйна а тидам бинера Зеламхас, делахь а вистхилла 
вевзаш вацара. ЧIогIа тIекаре хилла, шен цIе цо Костя яьккхира.

– Дийцахьа суна, Коста, – аьлла, цуьнан цIе шен аьзца а йоккхуш, 
– хьо хIунда лаьцна? – хаьттира Зеламхас.

– Со бохий ахь?
– Бах те.
– Кхарна шайна-м дера ца хаьа, Зеламха, шаьш со хIунда лаьцна, 

– элира Костяс, куьг а ластош.
– Ойн, хьуна хьайна-м хаа ма деза.
– ХIара хьол а воккха обарг ву, – велавелира Николай.
Шен багара бепиг Iаьвшина ваьлча, кIеззиг ойла а йина:
– Доцца дийцича, паччахь вохо кечлучаьрца вара аьлла, дегабаам 

бина лаьцна-кх со, Зеламха. Алахьа, хьо мукъане а теший цунах?

Цецваьлла, шен накъосте хьаьжжинчохь висира Зеламха. «Паччахь 
вохо кечбеллачу нахаца хилла бохург хIун ду?.. И ма доккха дов ду», 
– бохуш, ойланаш йора цо. Ткъа хезаш:

– Шуьца, оьрсашца а, иштта вон ву и паччахь? – хаьттира цо накъо-
сташка.

ДIакхалла ша кечйина кIалд буйнахь а йолуш, цул чIогIа цецваьлла-
чохь сецира Костя.

– Ас-м паччахь ша оьрси волу дела, цо шен оьрсашкахьа озабезам 
бан тарло аьлла, хеташ боху, – элира Зеламхас, шега схьахьаьжжинчохь 
висинчу накъосте.

– Паччахьан шен а, цуьнан хьаькамийн а къизалла Оьрсийн махкахь 
дика евзина тхуна, Зеламха, – элира Костяс.

– Хьанал вехачу стеган Iойла кхузахь а дац. Ткъа, изза хьал шуьгахь а 
долу таро ю-кх. Шу а ма ду оццу паччахьан тIома кIел, – аьлла, тIетуьйхира 
Николайс, шена хьалха лаьттачу куршки чуьра цIийдинчу хих къурд а беш.

– Э-э, Николай, тхоьгахь кхин а вон, кхин а ирча хьал ду хьуна. Шун 
цигахь дерг-м мел и хала делахь а, паччахьа шегара ду бохуш, цхьана ра-
жехь лелош хила а тарло. Ткъа тхоьгахь дерг, цхьа а раж йоцуш, хьердевл-
ла жIаьлеш санна, яккхий зIенаш коча а тийсина хьийзачу юьртдайший, 
стражникаший, царна тIебехкинчу пурстоьпаший латтош къиза Iазап ду.

Паччахь а, пурстоп а, юьртда а массанхьа а уьш цхьана арахь бевлла 
нитташ бу хьуна, Зеламха, – элира, юха а куьг ластош, Костяс.

Тохара санна, неIарх доллу жима кор а диллина:
– И къамелаш чIогIа ма де, – элира цаьрга тIехьожучо.
Цхьана-шина минотехь вист ца хуьлуш а Iийна: 
– Хуур дара-кх, – элира Зеламхас, ша Iачуьра а гIаьттина, хаъал 

аз а лагIдеш, – ас ма-бохху, соьца цхьа-ши накъост а волуш, со арахь 
велхьара…

– ХIун дан воллура хьо? – хаьттира цуьнга Бобровс.
– Пурстоп Чернов, тхешан юьртдеца цхьаьна шен да ваханчу хьажо 

воллура-кх.
– ТIаккха?
– ТIаккха нах паргIат бехир бара, – аьлла, шен накъосте хьаьжжин-

чохь сецира Зеламха.
Зеламхас аьлларг тайначу Костяс кхуьнан белш тIе куьг а тоьхна:
– Хьо ву-кх со реза волуш къуонаха. Бакъ-м дера луьй, – элира.
– М-хI, и шиъий, кхин шийттий аш дIаваккхарх, уьш карийнчу пач-

чахьана царал а оьшуш берш ма карор бу, – элира Бобровс. – ТIаккха 
хIун дан дохку шу?

– Уьш а царна тIаьхьа бохуьйтур бу-кх, – къар ца лора Костя.
– Иза а гена гIур дац, – аьлла, ца вешаш корта ластийра Бобровс.
– Iожалла езац, Николай, цхьанна а. Ишттачеран вай цкъа-шозза 

кортош даьхчахьана, тIебогIурш совцур бу хьуна, – шениг чIагIдеш, 
сецира Костя.

Кху гIалин йоккхачу набахтин камера чохь хан йоккхуш и ши на-
къост кхин а дика вевзира Зеламхана. Шайн къамелашца а, гIиллакхашца 
а догцIена, бакъахьара нах бара уьш, къаьсттана и Николай Исакович. 
Ишттанаш бара Зеламхин даго тIеоьцуш берш.

Iаьржачу сатинан куча кIел хаалуш тIедевлла пханарш а долуш, 
кIеззиг уккал таьIано лекхачу дегIехь хиларна, дукха а шен хенал воккха 
хетара Бобров. Можо-овкъаран басахь йолчу цуьнан юьхьа тIе хьаьжча, 
и хIинца а хоршина кIелхьара валазниг санна хеталора.

Цкъа а къамелана тIера воцуш, тийна хиллачу Зеламхас шен дагна 
Iаьткъинарг шадерг дIадийцира Бобровга: шен бералла а, къуона безам 
а, дахар а, цу дахаро Iехийна, дуьххьара шен дагна хилла чов а, ша кху 
чувалийначу нехан ямартло а тIехь – массо а далхийра къуоначу стага 
шен керлачу накъосте.

Кхуьнан чов хиллачу даг тIера бала схьаэца кечвелча санна, леррина 
ладоьгIура кху шиммо а, къаьсттана Бобровс, Зеламхане. Кху чохь иштта 
шен дог-ойла оьцуш гергара нах а карийна, ша цхьа ца висарх воккхавера 
къуона стаг. Цундела шена тIедеанчух, мел ирча и делахь а, кхин башха 
озавала дагахь вацара иза.

Амма, мел дукха дийцича а, веданхойн пурстоп Черноввий, харачойн 
юьртда Iадоддий вийна дIаваккхарх къечу нехан меттиг тоелла дIагIур яц 
бохучух-м ца тешийра Бобровс и шен къуона накъост. Цу тIехь Зеламха 
Костяс бохучунна реза хиллера.

КхоалгIа дакъа

1

Хаза къегина схьакхеттачу батто хIинцца дукха хан йоцуш сийна-
Iаьржа лаьттинчу стиглара седарчий хаъал къайладехира. ГIовгIанца до-
гIучу Басс-хин лекхачу бердан йистехь, цу даккхийчу тIулгашна юккъехь, 
бIаьргана халла бен ца гуш, лаьттара тIулг буттуш йоьгIна цхьа гIийла 
хIусам. Пхьуьйр-ламаз а дина, цу цIийнан шерачу тхов тIехь, суьлхьанаш 

а хьийзош, гора хиъна Iара воккха стаг ЗIока. Беттан сирлачу буса, халла 
хаалуш, къегина гуш диллина цIен-можа сир а долуш, воккхачу стагана 
хьалха кхийра гIумгIа лаьттара; тIехьа Iохкура, кевстиг санна, якъаелла 
неIаран мачаш.

Тийна Iара воккха стаг. Тохара санна, тийна лаьттачу цу арахь, цхьа-
на эшарехь, дIо генара схьахезара цаьпцалгаша екаш ден зов. Сел хаза, 
бертахь бечу церан цу узамо набарна техкавора. Цу бетсирла сийначу 
стигална кIел лаьмнийн басешкахь гондахьа лаьттачу, дайх йисначу 
бIаьвнийн гIаларташ а хIинца дика гора.

Чов а йирзина, хIинца талуш вогIура ЗIока. ХIетте а, кхин де а дог 
паргIатдала ца дуьтуш, тIейирзинчу ойланашца бIарзвинера воккха стаг. 
«МостагIий дукха бу-кх цуьнан, – бохуш, ойланаш йора цо Зеламханах, 
– Ас-айса мосазза баьхна цуьнга: цу хьайн нохчашца мукъана ма къийса-
хьа… Ткъа цо, кхин шек а воцуш, шениг дуьйцу: «И «вайнаш» нехачел а 
оьшуш бу хьуна, ЗIока. И «вайнаш» вуно чIогIа кхераме бу. Вайн вешан 
бу олий, царах теший, букъ берзабо, ткъа цара вайна уггаре а доьхнарг 
до…» Дера, цу тIехь бакъ луьйш хила а ма мега Зеламха, – хеталора вок-
кхачу стагана. – Кхераме ма бу и нах. Цара ца аьлча, мичара, муха хиъна 
Iедална хIинца сан Зеламхица долу гергарло? ХIан-хIа, хала ду хIинца 
адамех теша», – чIагIдира ЗIокас, ша волчу хьалабогIучу новкъахь цхьа 
цIеххьана говран бергийн тата долуш шена хезаш. Цу готтачу тIулгийн 
новкъа, ленаш тоьхначу бергийн декачу татанца, гIоьртина, хIара волчу 
хIусаме хьалайогIура и говр.

УьйтIахь жIаьла летира. ХьалагIаьттина ЗIока, катоьхна шен неIаран 
мачаш а туьйдина, тхов тIера охьавоьссира.

– ДIадала цигара, йовсар, – аьлла жIаьла а човхош, суьлхьанашца 
кетIа вахара воккха стаг.

«Ойн, марша вогIийла хьо, Зеламха», – ала хIара кечвеллачу хенахь, 
кхул хьалха а иккхина, тIевеанчо:

– Суьйре дика йойла хьан, хIусамда, генара веана хьаша оьций ахь? 
– хаьттира кхуьнга, говр юха а оьзна.

– Диканца вогIийла хьо. Хьаша ца вуссург хIусам ма яц, схьа чу 
яий-та говр, – элира ЗIокас, кевне тоьхна зIар а доьллуш.

– Охьавоьссина, шен говран урх хIусамдега а луш, воккхачу стеган 
куьг лецира хьешо. Сиха чуьра араиккхина ЗIокин жимахволу кIант веа-
ра хьешана дуьхьал. Катоьхна шен дегара говран урх дIа а оьцуш, цо а 
хаьттира хьеше маршалла.

Хьалхаваьллачу хIусамдас, и кIажийн метта бахтарш а тухуш, лохуо 
йоьгIна неI дIа а йиллина, элира хьеше:

– Чувала.
Чу ма-велли, кхозучу чуьйнан ена кIел йоккха цIе йогура. Цу хIу-

саман лохачу тхов кIел кхихкинчу даца-уьстагIан жижиган безамехь, 
мерза хьожа лаьттара. Аьтту агIор жимачу кора кIел черташна тIехула 
теснера мокхачу тIергIан истангаш, царна тIехь кхо-биъ кенийн гIайба 
Iуьллура, модаша буьзначу басмин чкъоьргаш а тIехь. Ткъа аьрру агIор-
хьа, маьIIехь, лахуо тоьхначу уьн тIехь доккха текх дара, сискалгIин 
дуьйрашца тиша цаца а чохь. Царна гена йоццуш хи чохь кхийра гиба 
а лаьттара. Товханна тIехула, дечиган хьостамех дакъалуш уьстагIан 
жижигаш кхозура.

Могуш-паргIато а, цIерачеран хьал-де а хаьттина:
– Хьайн лаамна араваьлла хьо я цхьа гIуллакх иккхина лела? – хаьт-

тира ЗIокас хьеше, баьрчехьа ваьккхина и охьа а хаош.
– Кхуза шун луларчу эвла писарь хила хьажийнера со, – элира хьешо, 

шен юкъ яьстина паргIатваьллачул тIаьхьа, кIеззиг воьхна, хIусамдега 
а хьожуш.

– Писарь хила хьажийнера бах ахь? – цецвелира воккха стаг.
– Бах-те. Алахьа ткъа, харцахьа веаний со? – хаьттира хьешо, схьага-

рехь, цу шен къамелах ша а ца вешаш.
Ша хIун ала деза, ЗIокина ца хууш, дикка хан елира.
– Писарь-м тхуна чIогIа оьшуш стаг ву, – жоп делира цо, ойла а 

йина. – Кхузахь цунна бан шортта болх а карор бу: цхьанна прошени 
язда дезаш хуьлу, вукхуьнан дехьа-сехьа кехат дахьийта меттиг йолу, 
схьадеанарг деша а деза. Масане ду уьш. Ткъа уьш дерриге а, писарна 
бен ца хууш, тхуна хала гIуллакхаш ма ду.

– ХIета, и болх бан реза а ца хилла, кхузара дIавоьду-кх со, – элира 
хьешо.

– И хIун ду? Хьо хIунда вац ткъа цу балхана реза? – хаьттира вокк-
хачу стага, вахана товханара цIе а таеш.

– Кхузахь, са бIарз а делла, хьеравер волу дела, – жоп делира хье-
шо, хIинца хабарна шарвелла. – ХIан-хIа, соьга балур бац кхузахь болх, 
– корта ластийра цо.

Ойла а йина:
– Сингаттаме меттиг-м дера ю хIара, – вистхилира воккха стаг, гIул-

лакхах дика ца кхеташ, хьеше а хьаьжна. – Делахь а, кхузахь бина болх 
эрна ца бов хьуна, нагахь кхузарчу нахаца тарлуш хьо дIаводахь.

– Цаьрца хIун дина тарвала веза?
– И атта гIуллакх ду, – элира ЗIокас, шен буйнара гIаж кхерча Iоьт-

тина, цIе марса а йоккхуш. – Цара бох-бохург а деш, шайна юккъе вас 

йоларх ларвелчахьана, тарвеллий ву-кх хьо цаьрца.
– Цара бох-бохург дича, хьаькамашна хIун дан деза ас?
– Хьаькамашна бах ахь?
– Бах-те.
– Хьаькамашца гIуллакх дац хьуна кхузарчу нехан, – аьлла, ца 

вешаш, велакъежира воккха стаг. – И хьаькамаш цабовзар гIоли хета 
кхузарчу адамашна.

– Э-э, и, хьо ваха, ду соьца ца тарлундерг, – аьлла, воьхна, шен 
цхьаъ бен боцу бIаьрг туьйхира хьешо. – Хьаькамаша бохучунна тIера 
вер вац со.

– Делахь хIета, хьо бакъахьа воьду кхузара дIа. – КIеззиг ойла а 
йина, тIетуьйхира цо. – Иштта и хьан дог-ойла яхьаш цхьаъ вара тхан 
кхуза веана.

– Ткъа хIинца стенга вахана и, хIун хилла цунах? – хаьттира хьешо.
– Де а диканиг дера ца хилла, – жоп делира воккхачу стага, шен 

гIовталан лакхара ветанаш дIа а дохуш. – Тоьхна наха вийра-кх иза.
– Мила? – И шен цхьа бIаьрг хьалахьажийра хьешо.
– И писарь.
– ХIунда?
– Суна мичара хаьа и, – аьлла, куьг ластийра ЗIокас. – Амма, и хIунда 

вийна хаа лууш кхуза хьаькамаш баьхкича, цу писаран дакъа ца карош 
уьш бехха лелла, дага-м догIу суна.

– Карадирий ткъа? – хаьттира хьешо, и дакъа дайча цхьа далатухуш 
санна, акъ а ваьлла.

– Карийра иза-м, тIехь корта а боцуш, – жоп делира воккхачу стага. 
– Ткъа, и корта стенга бахана? – пурстоьпо шайга хаьттича. – Корта бан 
а бацара цуьнан, господин пурстоп, элира наха. – Нагахь, шен корта хил-
лихьара, и кхуза вогIур а вацара.

Дехьачуьра веана ЗIокин кIант, терхи тIехь лаьтта текх-цаций эцца, 
дIавахара.

ЗIокас дуьйцучух дика ца кхеташ, цец а ваьлла, Iара БIаьргбаьл-
ларг. «И хIун ду Iовдалчу ламароша писаран корта баьккхина бохург?» 
– хоьттура цо шен дагахь.

Шена хIумма а ца хуучуха, кег а деш, хIилланца къамел дора 
БIаьргбаьллачо хIинца, кIелдIахула воккхачу стаге а хьоьжуш.

– Обарг Зеламхица-м бийр бацара хьуна цара и бегаш, – элира 
БIаьргбаьллачо, ша и цхьа чIогIа говза, шен меттехь олу моьттуш. – Цу-
нах-м паччахьан хьаькамаш а ца хIуьтту тIитI дIаала, хIетте а вай цуьнан 
гIо а ца лоцу.

Кхин вист ца хуьлуш, леррана шен хьеше хьаьжира ЗIока. Кхузахь 
цIеххьана дагадеара цунна, и бIаьргбаьлла стаг вуьйцуш шен Зеламхица 
хилла къамел.

– Хьуна-м дика вевза хир ву обарг Зеламха, – элира хьешо, ша цуьнан 
башха тидам ца бечуха.

– Хезна суна, иштта обарг ву бохуш, – вистхилира воккха стаг, то-
харчул и бен ца хетаралле хуьлуш.

– Ойн, обарг Зеламха ца вевза хьуна? – цIеххьана воьхна, цецвелира 
БIаьргбаьлларг.

– ХIан-хIа.
– Ой, ган а ца гина хьуна иза?
– Дера ца гина. Суна мичахь гур вара иза?
Воккхачу стагана Зеламха ца вовзарх тешча, кхоччуш воьхна ойла 

йира БIаьргбаьллачо: «Хьажахьа, хIинца кху дуьненан маьIIе а веана, ас 
лелориг цхьа а пайда боцуш дай-кх сан».

Ткъа хезаш элира:
– Хьуна ца вовзахь а, кху дуьненан еа а маьIIехь цIе йоккхуш обарг 

ву Зеламха-м. Зеламха ца вевзаш мила ву? Сан-м иза генаро гергара а ву, 
– бохуш, воккхачу стаге хьаьжжинчохь виснера БIаьргбаьлларг.

– Зеламха вуьйцуш-м суна а хезна, – шийло вистхилира хIусамда.
Кхин дIа ша хIун ала деза ца хууш, воьхна Iара БIаьргбаьлларг. То-

харчул башха, хIинца а ша муха олу ца хууш:
– Хьо воцург кхин ЗIока бохуш стаг вуй кхузахь? – хаьттира цо 

хIусамдега.
– Ойн, бу дера-кх кхузахь-м шортта ЗIокагIар, – аьлла, ца вешаш ве-

лакъежна жоп а луш, цуьнан дагахь дерг хаан дагахь, кIелдIахула хьеше 
хьаьжира хIусамда. Хьокха кийра бахча санна, вогIа а велла, воьхна, ша 
муьлхачу агIор вер ву ца хууш Iара хьаша.

Чувеанчу ЗIокин воIа хIетта кечдина жижиг-галнаш хIоттийра 
БIаьргбаьллачунна хьалха.

2

Аьхкенан бовхачу мохо, юькъачу хьуьнан бос керчош баьццара 
гIа дегош, тийна «шуш» дора. Къегана айбеллачу малха кIел хIаваэхь 
бес-бесара лепаш полларчий а хьийзара. Тап-аьлла лаьтта и аре а яьк-
кхина дека олхазарш бен, кхин хезаш гIовгIа яцара. Кхин схьагуш цхьа 

а сингаттам боцучу цу арахь Зеламха цхьаъ вара, гIайгIане воьжна, хала 
ойланаш еш. И зулам лелош верг вийна дIаваьккхичхьана кху дуьненахь 
нийсо хIотталур ю бохучух дог тешна схьавогIучу цо тахана дуьххьара: 
«ХIинца хIун дан деза, хIинца муьлхачу агIор ваха веза? – хала хеттарш 
дора ша шега.

Де а кхин схьалаца бахьана доцуш тIебоьжначу цу къизачу новкъахь 
дай, вежарий, накъостий хIаллак а хилла, цхьа висначу Зеламхин, хIин-
ца нана а кхелхина, даг тIера сирла чиркх байнера. Цу гIайгIано вула а 
вуьйлина, виснера иза хIинца. Шена а, шен йиш-вешина а тIехь латтон 
гIелонаш, шен цIе сийсазъяккха дагахь хьаькамаша лелораш хIинца 
дика гора цунна. Нийсаниг лаха, гIийлачун деган йовхо ларъян дагахь 
араваьллачун коча богIу бала а хIинца дика бевзара цунна, шен дайша 
хьегначух а хIинца дика кхийтира иза: цу дахаран халчу новкъахь цхьа а 
цара дIадолийнарг вовшах ца кхеташ етташ, Iуьттуш, къизаллица къийса-
луш, кхин бакъо ца карош, шайн доьзалш а, шаьш а мацаллех ларбалан 
гIоьртина чекхбевлира уьш…

Тахана Зеламха зударшца цхьаьна хьуьнхахь вара. И хезча наха хIун 
эр ду ца хууш, воьхначу обарган шуьйрачу хьажа тIе, берцан буьртиг 
санна, луьста хьацар туьйхира. Цу ойланаша гIелвина хьала а гIаьттина, 
шен тишачу чоин тIам хьаькхна и хьацар дIадаьккхира обарго. Амма 
цуьнан таьIно-цIеста басахьчу юьхьа тIера оьгIазло хIинца а дIа ца яйне-
ра. Уьш кIелхьара баха дагахь зударий, берашший далош кху хьуьн чу 
варна, ша-шена реза вацара Зеламха. ТIаккха а: «Луъург хуьлда кхунах, 
сох а бевлла, стенга гIур бу хIорш? ТIедоьжна даьлла-кх хIара суна, 
чекхвала веза», – ойла а йина, сецира обарг.

Юха а, и чоин хьаькхна, шен юьхь а якъийна, гондахьара массо 
а хIума схьалахьо дагахь волчуха, леррана дIасахьаьажира обарг: гуо 
баьккхина лаьтта юькъа, хьийкъина хьун, цу хьуьнан юккъера ирзу, 
цигарчу бацалахь ловзу цуьнан кегий бераш. Тахана дуьххьара, шайца 
безам боцчу нехан вочу бIаьргашна хьалхара девлла, кхузахь хIара 
паргIато карийна, очакх а аьхкина, цу тIехь яахIума ян гIерташ йоллучу 
Бициний, Зезагний гуотуьйсуш, сакъераделла, ловзура уьш. Кхин син-
гаттам боцуш, оццул ирсе церан ловзар гича, хаъал вовелла, Зеламхин 
а самукъаделира.

Бицин дагахь лаьттинарг а хIинца кхочушхиллера: – тахана иза 
шен майрачуьнца яра. ХIумма а дацара кхерч а, тхов а, гIирс а боцчу 
хьуьнхахь хиларх: кхузахь, шен майрачунна юххехь хилчхьана Бицина 
тхов а, йовхо а яра. Цундела, шега шортта ницкъ кхаьчна аьлла хета-
делла, дегIана яйн йолаеллачу цо дийнахь сарралц, охьа ца лахлуш, 

болх бора. Ерриге а шен паргIат зама шен майрчунний, берашний дIа-
луш, обарган гIирс хьалахIотто гIерташ, къахьоьгура цо. Жимачу беро 
туьйране санна, лорре ладоьгIура Бицис шен майрачунна тIехIуьттучу 
кхерамечу гIуллакхашка. Иштта хала делахь а, дагана цхьа тоам болуш 
дахар нисдаларна, Бици, нагахь эшначохь, хIинца шен са дIадала а 
кийча яра.

Ткъа боьршачу нахаца и дуьненан дахар кIезга девзина Зезаг 
Зеламхица эвхьаза яцара, цуьнга йистхила дезча а, юхура иза. Шен 
деган йовхо лохуш дакъазаваьллачу цу стеган сий дан гIоьртий, ша 
йистхуьлучохь а, йолалучохь а галйолура Зезаг. ХIетте а, оццул аьрха, 
кхераме долчу дахарца схьавогIу иза шен гергара волуш чIогIа хазахе-
тара къуоначу зудчунна. Бехк а бацара: буьрсачу нахана юккъехь буьрса 
дахар дадийна вогIу и стаг кху лаьтта тIехь цуьнан онда гIортор яра. 
И цкъа а Зеламхас ша цунна даре дина я хIума аьлла лелош а дацара. 
ХIан-хIа, шен Солтамурадехь болчу догцIенчу безамна Зезага ша иштта 
дIалеладора иза.

Йисте яьлла, цхьана юьхка тIе охьа а хиъна, Зезаг и шен гIийла 
ойланаш еш Iара. Шераш а дIадахнера, хийла хало гуш бала а хьегнера 
Зезага. Амма Солтамурадехь лаьттинчу безаман хIинца а бос ца байнера. 
Иза цо, массо а хIуманах ларбеш, шен даг чохь чIогIа Iалашбинера; цу 
къуоначу безаме кховдийначу ницкъ болчу куьйгаца, цуьнан йовхонца 
ехара Зезаг хIинца а…

ТIе а вахана, шен кIанте:
– Со ловзуьйтий аш шайца лечкъаргех? – хаьттира Зеламхас.
Шега дас и аларх а ца тешаш, воккхавеш, реза хилира Муги. Кест-

кеста да тола а тулуьйтий, бIаьргаш а хьаббой:
– Дада, дада! ДIалечкъина ваьллий хьо, лечкъина ваьллий? – олий, 

мохь тухура Мугис, шен бIаьргаш схьабелла сихлой.
Ткъа да, кхин дуьхьал вист ца хуьлуш, цхьана кулла юккъе воьдий:
– ХIут-хIут, хIут-хIут! – олий, водий вукху кулла тIехьа лечкъара.
Шен берашца цу ловзарх сакъераделлачу обарган, даг тIехь 

хьаам а хилла, дика самукъадаьллера. Массо хIума а дицделла, бер 
санна, цаьрца ведда лелачу цунна ца гира шена тIевогIу воккха стаг 
ЗIока.

– А-а, хьажахьа хIинца, хIара хилла-кх ахь Iамо бIо, – аьлла, велаве-
лира ЗIока, шен белша тIера беза мохь охьа а кхуссуш.

– Ойн, ЗIока, хьо вац хIара? Марша вогIийла, – аьлла, цIий а велла, 
куьг лецира обарго воккхачу стеган. – Бехк ма биллалахь, кIеззиг сайн 
бералла дагадеана воллура со.

– И де а зе долуш хIума дац, – элира ЗIокас. – ХIара герз царна-м ца дех-
нера ахь? – хаьттира цо, ша беанчу мухьа юкъара цхьа топ схьа а йоккхуш.

– ХIан-хIа, цаьрга герз дала хIинца а хьалхе ма ду, ЗIока, – аьлла, 
кIедо велакъежира обарг. – Кхин а ма бу сан гIоьнчий, хIара герз лело 
хаа дезаш.

– Бийцахьа, муьлш бу уьш? – цецваьлла, дIасахьаьжира ЗIока.
– Зезаг! Схьайоьл ший а, – аьлла, дIо дIанехьа Iачу несе а, очакх 

тIехь яа хIума ян гIерташ йоллучу Бицига а схьакхайкхира Зеламхас.
ТIебаьхкинчу зударша, маршалла а делла, хьал-де хаьттира хьеше. 

ТIаккха, схьаэцна, Зеламхас шен дех йисина топ Бицига елира, Солта-
мурдан хилларг – Зезаге кховдийра.

– ДIаэцал хIара, – элира обарго несе. – Обаргийн зударшна, сискал ян 
хаарал совнаха, нийса топ кхосса а, динахь тIах-аьлла лела а хаа деза.

Шега кхийдо топ схьа а эцна, йоьхна, цIий а елла, Зезаг нацкъаръе-
лира. Ткъа, Бицис:

– ХIорш ахь схьаяларх пайда ма бац, тхуна кхосса ца Iамийча, – эли-
ра, леррана шен буйнарчу тоьпе а хьаьжна.

– Иза-м ца Iамийча дер дац, цкъа юучуьнан гIайгIа бейша вайна, 
– аьлла, куьг ластийра Зеламхас. 

Вахана цхьана боккхачу кхура кIел кIедачу бай тIе охьахиира обарг 
ЗIокица. Де вуно довха доллушехь, боьза куча тIехула аьхна бумзин гIов-
тал а юьйхина, цхьа вета дIа ца боккхуш Iара воккха стаг, схьа-баьккхина 
Iаьржа кхакханан боккха куй гоьл тIе а биллина.

– Зеламха, цкъадолчунна, чIогIа воккхаве со хьох, – элира ЗIокас, 
леррана накъосте а хьаьжна.

– ХIунда?
– Кху хьайн балхана хIумма а воьхна вац хьо. Бакъахьа делира ахь 

цу зударшка и герз, – жоп делира воккхачу стага. – Хьанна хаьа, хьо 
тIехь воцуш, шаьш ма буьсу уьш. Дуьхьал дина зе а доцуш, иштанехьа 
валар – ши Iожалла ю.

– Со а ву-кх, ЗIока, иштта хеташ, – аьлла, доккха садаьккхира обар-
го. – Селхана цхьа минот ца яьллехь, кху сайн ардангаца хьо волчу дIа 
ма вогIура со, – элира цо, дIанехьа ловзуш лелачу шен берашкахьа корта 
а ластийна.

– ТIаккха, хIунда ца веара хьо?
– Вуьшта а айса хьо дукха хьийзавен дела. И хьан цIа духийла ца 

лууш…
– И хIунда дуьйцу ахь? – аьлла, цуьнан къамелана юкъаиккхира воккха 

стаг. – Хьоьга хало еъча, хьох вада дагахь леладо ткъа ас хIара гергарло?

– Баркалла хьуна, ЗIока, и вуно дика хаьа суна. Делахь а, суо бахьана 
долуш нахана лелхачу сингаттамаша бIарзвина со.

– ХIун сингаттамаш бу уьш? – оьгIазе шен накъосте хьаьжира воккха 
стаг. – Сайн дагахь дерг боху ас, Зеламха, и сан цIа – хьан цIа ду хьуна, 
сой, сан цIай кхоийна хьо дIасавалахь, мегар дац хьуна.

– Ишта-м дера дара и, делахь а…
– Кхин цхьа а «делахь» дац хьуна, – аьлла, обарган къамел сацийра 

воккхачу стага. – Ахь и дийцахь, со чIогIа оьгIазгIур ву хьуна. Кхетий 
хьо?

– Кхета, – элира харачочо, тIееанчу шен несера кхийра хедар дуьззи-
на шайна деана кхехкийна жижиг схьа а оьцуш.

– Иштта ала ахь, – аьлла, шениг чIагIдира ЗIокас. КIеззиг вист ца 
хуьлуш а Iийна, юха а элира цо: – Селхана ца вар-м бакъахьа нисделла 
хила а тарло хьан. Селхана со волчохь цхьа хьаштдоцу хьаша вара.

– Мила вара и? – хаьттира хаъал цецваьллачу обарга, схьаэцна 
воккхачу стагна хьалха дикаха долу жижиган дакъа а дуьллуш.

– И ахь суна вийцина БIаьргбаьлларг вара-кх.
– Ахь хIун дуьйцу, бIаьрг баьлла БIагал веанера хьо волчу?
– Дера веанера.
– Цуьнан хIун дисна цигахь?
– Хаац суна-м. Тхуна луларчу эвла писарь хьажийна ша бохуш, 

дийцира цо соьга-м.
– Со а хиттина хир вара жIаьло? – элира Зеламхас, шена и башха 

а доцчуха.
– ЧIогIа хиттира, – элира, вела а къежаш, ЗIокас. – Хьо шен гер-

гарло долуш ву бохура, оха массара а  хьуна гIо хIунда ца до ала а 
гIертара.

– Цунах а со кхета хьуна, – аьлла, йистехьуо хIоттийна чорпин кад 
схьаэцна ЗIокина хьалха беара обарга. – Гергара-м дера вацара сан и, 
духхьал дIа шех тешийта дийцина-кх жIаьло.

– Шек ма валалахь, – элира воккхачу стага, – со-суо а иштта кхий-
тира цунах. Цундела, вуьйцуш-м хезна суна и обарг Зеламха, амма сайна 
бIаьрга гина-м вац я цуьнан гIуллакхех хIума хууш а вац со аьлла, вити-
ра ас и.

– Хьажахьа цу балхе, – аьлла, тIаьхьа, и халахетта, доккха садаьк-
кхира харачочо.

– Ткъа юьртан писарь хиллал йоза-мотт хаьа цу жIаьлина? – хаа 
лиира ЗIокина.

– Йоза-м хаьара цунна, – вистхилира Зеламха. – Да дийна волуш, 

оьрсийн йоза-мотт а Iамийна, и кхелхинчул тIаьхьа цунах мел дисинарг 
а кхаьллина, ахча мел долчун лай хилла хьийза и хIинца.

Вистхила дагадеанчу воккхачу стагал хьалха а иккхина:
– Дуккха а нах вовшах а тохий, йоккха отряд гулъе бохуш, хьийза-

во ахь со, – элира Зеламхас. – Ткъа, хIинца, и санна, цхьа жIаьла вайна 
юккъе нислахь? – хаттаре ЗIокига хьаьжира обарг.

– ТIаккха? – ца кхийтира воккха стаг.
– ТIаккха вай, цхьа пайда а боцуш хIаллакьхир ду-кх.
Цецваьлла накъосте а хьаьжна:
– Дукха адам вовшахкхеттачохь ишттанаш а нисло хьуна, Зеламха, 

– элира ЗIокас. – ХIун дийр ду ткъа, цхьаъ жIаьла хир дара бохуш масса-
рах ца тешаш муха вехар ву дуьненахь? Вочух ларвала веза…

Арахь, тохара санна, тийна лаьттара. Олхазарш а, схьагарехь, йов-
хоно гIелдина декачуьра севццера. Цу тийначу арене ладоьгIна сецча 
санна, и шиъ вист ца хуьлуш а дикка хан елира.

– Дера, ЗIока, хала ма ду нахах теша, – аьлла, и тер Зеламхас дохийра, 
дIавирзина, дIо генна ара а хьоьжуш. – Дукха хан йоцуш цхьа стражник 
веанера суна, «обарг а ваьлла хьан гIоьнча хила лаьа суна, дIаэцахьара 
ахь со», – аьлла. – Ойн, и хIун хабар ду, цIеххьана обарг вала стенна 
дагадеана хьуна? – ас хаьттича: – «БIаьрга бан ца беза суна и паччахьан 
хьаькамаш, – элира цо, – хьаьнггара а кхаъ оьцуш, хьанна а тешнабехк 
беш, боьха нах бу уьш». – «Делахь хIета, бакъахьа ду, – элира ас цуьнга, 
– суна вевза иштта цхьа боьха стаг – шелахойн пурстоп, тохий иза а вей, 
схьавола, ас тIеоьцур ву хьо».

– ТIаккха, веарий? – хаьттира ЗIокас, шен жижиго хьандина куьйгаш 
пезагех а хьоькхуш.

– ХIан-хIа. ЖIаьло жIаьла муха дуьйр ду. Обарг вала дагахь долуш 
ма ца дуьйцура цо иза.

Юха а, цхьана хIумане ладоьгIча санна, дIатийра и шиъ. «Маржа 
дуьне-яI, ма боьха а кхуллу-кх ахь боьханиг», – ала дагадеанера вокк-
хачу стагана, делахь а, IадIийра, иштта а шеконаш лехьочу Зеламханан 
дагна чов ца ян. 

– ХIорш дIо лам чу бигна цкъа нацкъар а баьхна, тахана кхузахь 
хуьлуш, кхана кхечанхьа гучуволуш, цхьана меттехь ца соцуш, вола-
лур ву-кх, – элира Зеламхас, зударий, берашший долчу агIор куьг а 
тосуш. – Цу жIаьлешна сайн лар ца яйахь, чIогIа тIаьхьабевлла уьш 
суна.

– Уьш-м, хIета, цига а кхочур бу хьуна, – элира ЗIокас. – Иштта 
лелча, витахьара хьо цара.

– Ца витахь, цхьа доьгIнарг дийр ду-кх, – жоп делира обарга. – ЗIока!
– ХIун бах ахь?
– Кхана кхуза Аюб вогIур ву хьуна.
– ТIаккха?
– Кху тIедогIучу пIерасканан дийнахь вайн накъосташка массаьрга 

а ас Чиллана-ирзех хила боху алий, хабар дейша цхьаний.
Цецваьлла накъосте а хьаьжна:
– Баккъал бохий ахь? – хаьттира сакъераделлачу воккхачу стага, 

обаргийн тхьамдина цхьа онда гIуллакх дагадеанийла хууш.
– Бах-те, – жоп делира обарго. – ГIуллакх ду вай дан дезаш. – Цхьа-

на минотехь ойла а йина. – цхьа кхин а алалахь Аюбе, – тIетуьйхира 
Зеламхас: – ГIизларехь вехачу эпсаре Вербицкига: «Вайшиъ вовшашна 
кху деношкахь ган веза, со вогIу ларве, кхахьпа-эпсар», – алий, ас сайн 
цIарах кехат язде бахара. Варий, ас хьайга ма аллара: «кхахьпа-эпсар» 
алий яздайталахь цуьнга, – аьлла, тIедожийра обарго воккхачу стагана.

«Дан дезарг хIун гIуллакх ду? И эпсар муха ган веза?» – аьлла, ца 
хаьттира цуьнга ЗIокас. Иштта гIуллакх ша дина валлалц Зеламха хабар-
на тIера воцийла шена дика хаарна.

Цундела:
– Мегар ду, уьш дина карор ду-кх хьуна, – аьлла, доцца хадийра 

воккхачу стага къамел.
Цу минотехь гена йоццуш цхьа цIеххьана топ елира.
– Хьажахьа хIинца цу шайтIано лелориг, – элира дIавирзинчу Зелам-

хас, едда яхана, и ша кхоьссина топ диттах кхеттийла хьоьжуш йоллу 
Бици а гина.

Дитта тIе пIелг а Iуьттуш, шен нене къамел деш, диттана гуотуьй-
суш, Муги а хьийзара.

– Ас делан дуьхьа доьха хьоьга: дов ма делахь царна, – аьлла, 
дийхира воккхачу стага. – Ахь-айхьа ма делла цаьрга и герз, цундела и 
кхосса Iамо гIерта уьш. Схьавалол, гIо дийр ду вайшимма царна. – Хьала 
а гIаьттина, зударий болчухьа дIаволавелира ЗIока.

Цкъа-шозза шаьлта тоьхна дитта тIера кевстиг охьа а яьккхина, цу 
кIайчу метте кIоранца зил а баьккхина:

– Схьайоьл хIинца, Зезаг, – элира Зеламхас, и шен нус цхьа бIе гIулч 
юха а яьккхина. – ДIагайтал хIинца царна айхьа цу паччахьан эпсаран 
хьажа тIе муха тухур ю.

Йоьхна ша хIун дан деза ца хууш, буйнарчу тоьпе хьаьжжинчохь 
лаьттара Зезаг. Цуьнгара схьаэцна и топ цунна муха хьажо еза а гайтина, 
вухаваьллачу Зеламхас:

– Хьажа а яй, лаг оза хIинца, – элира.
Меллаша хьала а айбина, цкъа-шозза топ йожийра Зезага. Амма, 

цхьа а хьежочу ца кхийтира.
Бицис топ нийса тухура.
Юха а шен несера схьаэцначу тоьпан, леррина хьаьжна, Iалашо а 

нисйина:
– ДIаэцал, Зезаг, хIинца хIун хуьлу техьа, – элира Зеламхас несе.
ХIинца а, тохара санна, хIаваэхь шок а тухуш, кхин лар ца юьтуш, 

дIаяхара тоьпан дIаьндаргаш.
– Йитахьа и, ма хьийзаехьа! – мохь туьйхира ЗIокас обарге. – Эрна 

патармаш хIунда дойу ахь?
– IадIелахь, ЗIока, – элира Зеламхас, – хIара ца Iамийча-м йиш яций. 

ДIаэцал, Зезаг, йожаел кхин цкъа.
Юха а Зезага тоьхначу тоьпо зил ца бира.
Нацкъарваьлла, бай тIе охьа а лахвелла, шен Iаьржачу сатийнан 

тишчу хечийн киснара кисет схьа а яьккхина, чIогIачу томкийн ци-
гаьрка хьарчийна ЗIокас. ТIаккха, мокхазах цIе а яьккхина, латийна 
доггах чуоьзначу цигаьркан кIур мелла мерах дIахийцира воккхачу 
стага.

Кхин ца къарлуш, хIинца а Зезагана топ кхосса Iамо гIерташ вол-
лура Зеламха.

– ДIаэцал хIара иштта, цкъа суна а гуш хьажаел, – элира цо несе, 
чохь патарма боцуш, юьйлина топ цуьнга дIа а елла. И топ Зезага йо-
жош, тидам беш, цуьнга а хьаьжна, вахана шен киснара схьадаьккхинчу 
йовлакхца леррана Зезаган аьрру бIаьрг дIа а бихкина:

– Кхоссал хIинца, – элира обарго.
ХIинца кхоьссинчу кхаанах шиъ хьежжочу тIетуьйхира Зезага.
– ХIай-хIай, иштта хилал хьо, – хазахийтира Зеламхина. – айхьа и 

топ хьажош, аьрру бIаьрг хьаб а бай, аьтточуьнца лаца Iалашо.
– Деллахьа алахьа, хIинца хьо воцчунна, хьанна хуур дара цо и топ 

хьажош бIаьрг ца хьаббойла, – цецваьлла, шен кIайбелла корта тахкийра 
ЗIокас. – Доккха хIума дац и кхосса царна Iамо дагадар.

– Ойн, и харцахьа-м ца хета хьуна, ЗIока? – хаьттира обарго.
– Дера ца хета, мелхо а, бакъахьа хета-кх. Цкъа цхьанхьа кхин а ма 

хаьа суна, – аьлла, тIетуьйхира цо, са а даьккхина: – эшначохь цара, шек 
боцуш, тIе а тухур ю-кх иза.

Эрштойн лекхачу ламанан басахь, йоккхачу хьуьна юккъехь Iуьллу 
цхьа жима кIотар а, цунна тIе боьду гIашлойн боккха некъ а набарх ца 
баьллера, шен доьзалца Зеламха цу кIотарна герга кхаьчначу хенахь. 
Къайладовла кечделла стиглара седарчий а лаьттара, вовшашка дIаса-
довла вай бохург хоьттуш санна, бIаьцаш еш. Махо лесточу диттийн 
гIаша ден тата доцург, кхин цхьа а гIовгIа яцара арахь.

ТIейоьттина обарган доьзалан сал-пал йолу и говраш, цу тIулгийн 
новкъа, мерех хар а деш, берг тесна гIоьрттина йогIура. Цу говрашна 
тIейоьттинчу хIуманашна тIехула цхьанна тIехь Муги Iара, вукхунна тIехь 
– Зезаган жимачу кIантаца Энисат. Вуьш массо а гIаш богIура.

Сатоссуш лаьттара. Вербицкин отрядерачу бандаша хIинца юха а 
ша бахьана долуш харачошна къиза ницкъ бар хезна, чIогIа догдоьхна 
велахь а, схьагарехь, етташ, Iуьттуш, церан хIусамаш, ков-керташ дагош, 
Гуш-мазукъин некъех хьожа-мода хьакхаелларг цхьа а Iийна меттиг ца 
юьтуш, харачой хIаллакбина цара бохуш, дийцинера обаргана.

Бицин къаьсттана чIогIа таро йохийнера цу хабаро.
– Ваттай, адамо дуьйцу хIума дуй и? – бохуш, берал башха, цу бал-

хах ца кхеташ йиснера обарган зуда. – Оццул хала къа а хьоьгуш, вай 
дина цIенош хIунда дагийна цара?

– Вай хьоьгучу къин бала болуш лела моьтту хьуна уьш? – аьлла, 
Бици цунах цакхетар новкъа деъна, куьг ластийра обарго.

– Ойн, юха цIа дирзича, вай стенга даха деза? – цецъелира зуда.
Цу балхах кхин шен хIусамнана ца кхетарг хиларх тешначу Зелам-

хас, гIаддайна вела а къежна:
– Хьалха цкъа юха дерза ма деза цига, хаьий хьуна? – хаьттира.
И кхоьлана Iуьйре хIумма а екхна ца еанера Терски областан на-

чальникан инарла Михеевн таро йолчу хIусаме. Селхана шена хиллачу 
цатамо дохийна дог меттадаза, сатосуш гIаьттина веанера инарла балха. 
Вахана схьаэцна, Гуьржехачу сардало даийтина кехат юха а дешна, ка-
бинета чухула дIасаволавелла лиэла инарла, ши куьг тIехьа а диллина, 
вахана цу доккхачу кора хьалха сецира.

Вехха лаьттира инарла цу шен балечу ойланца, дIо генарчу лаьмнаш-
кий, босбайначу хьаннашкий, иштта шелонца гIа а макхделла, дерзано 
уьйтIахь дашош лаьттачу дитташкий хьаьжжинчохь.Аьхкенан бовхачу 
малхой, гуьйре гергагIортарна буьйсанна хIуьттучу дахкарой къуона бос 
а бехьна, хIинцале маждала доладеллера дитташна тIера гIаш. Наггахь 
хьокхий махо генна дIасакхоьхьура уьш.

Гуьйре герга а гIоьртина, и гIа дужуш, хьаннаш къийялар инарлина 
хIумма а новкъа дацара. Мелхо а, и гIа а доьжна, хьаннаш цхьалхаевлла 
шена гича: «Обаргашна ловчкъа меттигаш карор яц, церан бенаш духур 
ду», – бохуш воккхавера иза. Цундела, кху Терски областан начальник 
ша хилчахьана, массарна а сингаттаме хеталун гIа дужу зама Микеевна 
синкъераме хетара.

Инарла вехачу кел чоьхьа ма велли, аьрру агIорхьа маьIIехь, лек-
хачу богIамна тIехь, мохо леста а еш, йоккха фонарь кхозура.Цунна гена 
боцчу гоьзанна гондIашха, селхана дуьйна дIабахаза, олхазарша кега а 
бина, говрийн пхьаьжаш лаьттара. И сурт гина оьгIазваханчу инарлас: 
«ХIара хIун ду? Кху кертара ялхой а хIинца соьга ла ца догIа дагахь бу 
техьа, и керт хIунда ца цIанйина цара?» – ойла а йина, шен стоьла тIе 
вахана, дехьачу тухучу горгалин нуьйда таIийра.

Дежурни эпсар чувеара.
– ХIокху сохьта керт цIанъяйта цу жIаьлешка, – аз а айдеш, омра 

дира инарлас.
– Кху сохьта цIанйойтур ю, сийлахь инарла, – аьлла лерга юххе куьг 

а дохьуш, дIатоьхна хьокха санна, ша лаьттачохь сецира эпсар.
– ХIун ду хьан соьга хатта? – схьавирзинчохь сецира инарла, эпсар 

лаьтташ гича, шекваьлла. – Схьаалал.
– Веданан округан начальник ву, сийлахь инарла, веана, хьо ган 

лууш, дехьачохь Iаш.
– Ой, полковник Моргания ву цигахь?
– Ву те.
«Са а тасале хIара хIун хилла веана техьа кхуза?» – аьлла, воьхна 

висинчу инарлин дагна, ша цуьнга кхайкхина хилар карла а даьлла, тоъал 
хьаам хилира.

– Схьачуваийта, – аьлла,омра дира инарлас, везо вахана йоккхачу 
йозанан стоьла хьалха лаьттачу гIанта охьа а лахлуш.

– Iуьйре дика йойла хьан, Спиридон Петрович, – элира Михеевга, 
лерехь чIогIа хаалуш гуьржийн аз а долуш, чувеанчу полковника.

– А-а, хьо ву хIара, марша вогIийла, Арчил Таймазович, – аьлла, 
хьала а гIаьттина, дуьхьалваханчу инарлас куьг делира Морганияга. 
– Схьавало, схьанехьа вала, охьахаа, – элира Михеевс, шен йоккхачу 
стоьла дуьхьал лаьтта кIеда гIант а гойтуш, хьеше.

Инарла шен метте охьахаъалц собар а дина, охьахиира полков-
ник.

– Хьо маца веана? – хаьттира инарлас, шена хьалха Iуьллу сийна 
папка схьаэцна стоьла йисте а юьллуш.

– Сийсара буьйса юккъе яханчул тIаьхьа схьакхечир-кх со, – элира 
полковника, гIанта тIехь дика дIа а нислуш.

– ТIаккха, садаьIин ахь?
– Дика паргIат хилира со-м, – жоп делира полковника.
– Дера, ма-дарра дийцича, ас-м ца йо хьуна кху тIаьхьарчу хенахь 

адамашха тера наб, – аьлла, шен кIедачу креслин лекхачу букъах 
дIатевжира инарла. – ТIеттIа лелхачу кху бохамаша сан-м самалха 
ца долуьйту.

– Эшац хьуна, Спиридон Петрович, и хIуманаш сел чIогIа даг 
тIе леца, – элира полковника, вонах инарла ларван ша орцахваьллачу 
кепара, куьг а ластийна. – Цхьаьнгге а ца нисделларш ахь муха сов-
цор ду? Цундела, хьайн могашалла Iалашъе, кIелвиснарг цхьанна а 
ца оьшу хьуна.

Йовхарш а тоьхна, киснара схьадаьккхинчу кIайчу йовлакхца бат 
а цIанйина:

– Иштта-м ма дара и, делахь а, Iалац со, – элира инарлас. – КIеззиг 
ойла а йина, тIетуьйхира цо: – ХIара гIуллакхаш халий, чолхей дуйла хаьа 
суна, хьоме полковник. ХIетте а, Iалац-кх. Муха мегар ду хIорш вайна 
тIе а дехкина Iачу паччахьана ямарт хила? – хаттар а деш, цуьнан дагахь 
дерг хаа гIоьртича санна, полковнике хьаьжира инарла.

– Бакъ лоь хьо, Спиридон Петрович. Маггане а мегар дац цуьнан те-
шам сийсазбан, – элира Морганияс, и шен стомма деза дегI кхин меттах 
ца хьадеш, хьалаайдинчу Iаьржачу бIаьргашца инарле а хьаьжна.

– Нийса лоь, вуно нийса лоь. Уггар хьалха цуьнан тешам Iалашбан 
беза, – тодора Михеевс полковника аьлларг. Шен лакхарчу хьаькамо 
бохург дан адамна тIера цIока а йоккхур йолуш хIара хиларна тайра 
инарлина обарг Зеламхица къийса Веданан-гIопе округан начальник вина 
Моргания хьажор а. – ТIаккха, схьадийцал хIинца, хIун ду шун цигахь 
керла? Мичахь ву обарг Зеламха?

– ХIара ду ала кхин керла хIума дац цигахь, Спиридон Петрович, 
– аьлла, дIатийра полковник, Зеламхас кечден зуламаш дIа а дийцина, 
ишта а таро йоьхна хьийзачу инарлин дог ца дохорхьама.

Полковника дечу къамелана дика реза а ца хилла:
– Схьадийца ахь, Арчил Таймазович, дерриге а ма-дарра схьадийца 

соьга, – элира Михеевс. – Хиндерг хIинцале хилла даьлла хьуна, ала 
гIоьртича санна, куьг а ластийна. – Вон мел дерг лан со Iемина ваьлла 
дукха хан ю. – Жимма са а даьккхина: – Диканиг башха дукха вайн 
агIорхьа хуьлуш а дац, – элира цо.

Тохарчул башха меттах ца хьовш, кIеззиг ойла а йина:

– Кху сохьта дукха гучуваьлла доккха хIума леладац Зеламхас, – жоп 
делира округан начальника, инарле дIа а ца хьожуш.

– Кхин хIун леладайта воллу хьо цуьнга? – полковникан къамела 
юккъе иккхира инарла. – Цо динарг-м дера тоьар ду кху дуьненна а.

– Иза а бакъ ма бах ахь, – аьлла, доккха садаьккхира полковника. 
– Тархан Тудоевичах къахета-кх, кхин хIумма а ца хилча а, и тоьар ду.

– Дера дика накъост ма вара полковник Гулаев, кхоам бара цуьнан 
Зеламхас воьйла, – и халахетар юха а деана даг тIе хIоьттина, корта лас-
тийра инарлас.

– Iаламат диканиг вара, – аьлла, чIагIдира Морганияс. ТIаккха, инар-
лера бакъо а ехна, цигаьрка а латийна: – Зеламха шен доьзалца кхуза, шу 
долчухьа ван дагахь ву бохуш, ма хезна тхуна-м, Спиридон Петрович, 
– элира полковника.

– Муха элира ахьа-а? – дахдеш хаьттира цецваьллачу инарлас. – И 
хIунда вогIу тхо долчухьа?

– Билггал хаац. Кху агIор, Галашка, ван кечлуш ву боху-кх иза, 
– жоп делира Морганияс. – Амма тамаша-м бу, цигахь хьанал болх а беш, 
маьрша ваха дагахь и гIертахь, хIунда алча, тхан агенташа дуьйцург бакъ 
делахь, шен йоккха тоба вовшах а тоьхна, ГIизлар-гIали чу лата безам 
болуш и ву бохуш, хезна тхуна.

Кхин а чIогIа цецвелира инарла.
– ГIизлара чу хIунда лета хIара? 
– Къола дан.
– Иза а бакъ ма бах ахь, – аьлла, везо ша Iачуьра хьалагIаьттина, 

юха а тохарлерачу кора хьалха вахара инарла. Керта хIинцале чIарх-аьлла 
цIена цIанйинера, дерз а сецна, арахь гIийла малх кхеттера.

Меллаша юха полковник волчухьа а вирзина:
– Башха а дац шена, муьлххачу новкъа гIой а, Зеламха вей 

дIаваккхий хаам бе шега, кхин шуна детта са дац шен аьлла, кехат 
даийтина-кх соьга сардала, – элира Михеевс полковнике. – Масала, 
кху деношкахь и гIуллакх аш цхьалха ца даккхахь, шу цхьанне а 
хIуманна пайде дац аьлла, паччахье хаам бо ша боху. – Юха веана 
шен гIанта охьа а хиъна, стоьлан гIутакх схьаоьзна, цу чохь Iуьллу-
чу кIайчу пакете хьаьжира Михеев. Пакета чохь Iуьллура: «Терски 
областехь Iедалан гIуллакх вуно чIогIа ледара даьлла, и тодеш бечу 
балха тIехь цхьа а адам ма кхоаде, эшахь Сибарех а бахийта, ирх 
а охка, сийна цIе тасий, бага а бе», – бохуш, Гуьржехарчу сардала 
инарла Михеевга яздина кехат.

Стоьлан гIутакх юха тIе а теттина:

– Алахьа ахь, Арчил Таймазович, хIун дан дагахь ву хьо цу балхана? 
– хаьттира Михеевс. – И обарг Зеламха схьалаца ойла йолуш мукъана 
а дуй шу?

– Тхо бахий ахь?
– Бах-те, – леррана полковнике хьаьжира инарла.
Цхьана эха минотехь, корта охьабахийтина, ойла а йина:
– Веданан округехь садаIа меттиг буьтур бац-кх оха Зеламхиний, 

цуьнан накъосташний, – аьлла, жоп делира полковника. – Цул совнаха, 
ас доьху хьоьга Несарен округан начальникана тIедожор: ас ша волчу 
хьажийна стаг Нилха-эвла писаран болх бан вахийтар. Денна бохург 
санна, Зеламхас лелош дерш хаа чIогIа оьшу вайна цигахь вешан стаг 
хилар. ШозлагIа доьху ас хьоьга ГIизларе Вербицкига хаам бар, обарг 
Зеламха и волчухьа гIорта дагахь ву, алий. Кхин хIун дара? – кIеззиг ла 
а доьгIна: – Ас дош ло хьуна, нагахь Зеламха ГIизларе гIортахь, цигахь 
болчарна сайн хуьлу гIо дан а, – элира полковника, ша Iачуьра хьала а 
гIоттуш.

Цу сохьта шен гIоьнча чу а кхайкхина, Зеламхана хьокъехь ГIизларе 
Вербицкига зIе яхийтира инарлас. ТIаккха полковникана тIе а вирзина:

– Несарера эла Андреков кху сохьта схьакхача декхарийлахь ву, 
– элира Михеевс, – цу писаран гIуллакх, хьо хьалха а волуш, кхузахь 
тIедожор ду-кх вай цунна.

– Дика ду, баркалла хьуна, Спиридон Петрович.
– Кхин хIун де вайшиммо? – хаьттира инарлас полковнике, шен 

гIоьнча ара а валийтина. – Ма-дарра аьлча, суна-м бакъ ца хета хьуна, 
Зеламха ГIизларе гIорта ваьхьар ву аьлча.

– Хьанна хаьа и, Спиридон Петрович? – белшаш саттийра Морга-
нияс. – Вайна дагахь мел доцург а деш, схьавогIу иза-м.

– Хила а тарло иза-м, – шеквелира инарла. – Делахь а, тамаша бу-
кх цу тайпана Вербицкин неIаре гIортар Зеламхина дорах-м дисахь. 
– Стоьла тIехь Iуьллучу гIутакхара схьаэцна стомма цигарька а латийна, 
чуоьзна цу цигаьрканан кIур кIеззиг мерах дIа а хецна, цунна куьг а лас-
тош: – Арчил Таймазович, ас-м хьоьга кхечу гIуллакхана кхайкхинера, 
– элира инарлас.

– Со ладугIуш ву-кх, Спиридон Петрович, – аьлла, инарле хьаьж-
жинчохь дIатийра Моргания.

Тохара ша дIанехьа йиллина папка юха шена хьалха а оьзна:
– Несарен округехь мел болу юьртдай тахана делкъана кхузахь хи-

лийта аьлла ас, – элира инарлас, и шен мазакъбоьлла буй меллаша стоьла 
тIе а тухуш. – Царах цхьаболчара цу СагIопшарчу обарган Саламбекан са 

кIелхьарадаьккхина ца Iаш, цунна гечде алий, паччахье дехар де бохуш, 
ца вуьту со. Ткъа, хьуна вуно дика ма хаьа, и ас дийр доцийла. Тахана 
цаьрга со пхи де хан ю шуна, я Саламбек схьало суна, я шайн доьзалшца 
цхьаьна Сибарех даха кечло ала воллу. И дийр а ду ас царна.

– И хьуна дика дага-м деана, Спиридон Петрович, – элира полковни-
ка. – Цара обарг Саламбек схьалур ву хьуна, – охьахиира полковник.

– Кхин хIун дийр дара цара?! – аьлла, и ша чакхдаьккхина ваьлча 
санна, шен хьалхара дашо ши церг гучу а йоккхуш, велакъежира инарла. 
– Даим кхерош, Iазапна кIел латтор Бен, молха дац царна.

Шен буйнара цигаьрка, стоьла тIехь лаьттачу чимтосчу дато кедан 
йисте а Iоьттина дIаяйина, дика ойла а йина:

– Кхераммий, мацаллий царна тIехь латто езийла хуу-м дукха хан 
яра, – элира Морганияс. – Ткъа, хIинца ас хIун дан деза кхузахь?

– Ахьий?
– Ас?
Юха а шена хьалхара и сийна папка дIа а теттина:
– Арчил Таймазович, ахь Несарехь дукха болх бина, – элира инар-

лас, – суна хетарехь, цигахь массо а вевза хьуна, церан вон мел дерг а 
хаьа хьуна. Цундела, царах ас уггаре хьалха хьовзо безачу вочеран цIе-
раш яхахьа суна.

– Дика-м, сан сийлахьниг, царах цхьа а вацара, – жоп делира полков-
ника, цхьа хIума дагадаийта гIертачуха, ойла а йина. – Тохара вайн Бур-
сака-эвлахь хилла Гоба санна дика юьртдай хIинца бац хьуна. Делахь а, 
къаьсттана вонаш хьовзо хьуо валлахь, СурхохитIаьххьий, Эрштаххьий, 
Нилхаххьий болх беш болчу юьртдайн цIераш яха ахь.

– Ойн, ткъа цу агIорхьа ваха гIерта ца бах ахь Зеламха а? – хаьттира 
инарлас.

– Бах-те.
– А-хIа…
Цу минотехь чувеанчу дежурни эпсара, бакъо а ехна:
– Господин инарла, ахь схьакхайкхина юьртдай, цхьацца хьаька-

машший, гул а белла, хьоьга хьуьйсуш бу, – элира ког когах тоьхна, 
лерга юххе куьг хьош, дIа а хIоьттина.

Инарла Михеев шена гондIа бевллачаьрца шолгIачу этажа тIера 
охьа а воьссина, адамех юьзинчу зала чу велира. ТIаккха иза а, цунна 
юххеранаш а, дIо дIанехьа баьрччехь, алонан басахь тIе исхар а тесна 
лаьттачу стоьла тIе охьахевшира. Овкъаран баса дахана дуькъа цIоцкъа-
маш муцIабоьллачу бIаьргашна тIе а даьхкина, бос байна, эрчаяьллачу 
инарлин юьхьа тIехь синкъерамах хIума дацара.

Цу гIийло схьакхеттачу малхо, залан даккхийчу ангалин корех чекх а 
баьлла, къежбеллачу юьртдайн яххьашший, кхелина герзашший къагийнера.

Инарла Михеев хIинца оьгIазе хьоьжура: кху чохь цхьа а чомахь 
вистхила ца вуьтура, юьртдайша аьл-аьллларг, юкъа а лелхаш, кагдора, 
ша олучуьнца, ницкъ ма-кхоччу чIогIа, церан къоман оьздангалла сий-
сазъян гIуртура.

– Массо а къуй ду шу. И хIума лачкъийча Бен, дуьненах чам ца кхе-
та шуна, – бохуш, карзахваьллера иза. – Нийсса цхьа кIира хан ю шуна 
обарг Зеламха соьга схьавала, и аш ца дахь, ас шайн доьзалшца Сибарех 
дохуьйтур ду шу. – ОьгIазе дIаса а хьаьжна: – Мичахь ву и Эрштара 
юьртда? – мохь туьйхира инарлас.

– Господин инарла, Эрштара Мурцал кху чохь ву, – жоп делира зала 
чуьра схьа цхьаммо-м.

– Мичахь ву и Бурса? – аьлла, юьртден цIе харцахьа яьккхира инар-
лас.

ДIо тIехьара схьавеача, хьалхахIоьттира, чардакх санна, лекхачу 
дегIахь, таьIано-цIестачу басахь юьхь-сибат а долуш, Iаьржа духар 
дуьйхина куьцехь стаг.

– Со ву, Михеев, и Мурцал, – элира цо, кхин башха цу инарлин сий 
лардан а ца гIуртуш.

– А-а, хьо ву и цу лам чу хьала мел волучу къуьнан терго еш Iий-
риг? – хаьттира Мурцале инарлас.

– Новкъа воьдучу маьршачу стагана ас цкъа а пхьоррий, буьйса 
яккха меттиггий ца кхоийна я кхоор а яц, – жоп делира Мурцала, шек 
а воцуш.

– Ткъа, хIинца массо къу а, новкъа воьдуш хилчахьана, хьуна маьрша 
стаг ву-кх? – хаьттира цуьнга, оьгIазвахана буйнаш а деш, Михеевс.

– Обаргаш къуй бац, инарла, – цуьнан дош нисдан гIоьртира Мур-
цал.

– А-хIа, обаргаш къуй бац бах ахь? – ша Iачуьра хьалагIаьттира инар-
ла. – ДIалаца иза! – омра дира цо эпсаре, Мурцална тIе пIелг а хьажош.

Зала чохь хаъал гIовгIа елира, нах вовшийн лере оьхура.
– Хьан ца вуьтура иза хIинца и ца дийцича? И мотт юхаоьзнехьара, 

ца хиндолу зулам дин хьуна цо шена, – элира Бурсак-эвларчу юьртдас, 
кхеравелла, шена юххехь Iачун лере а таьIна.

– Деллахьа ма бакъ лоь хьо, – жоп делира вукхо, и санна кхеравелла, 
шена гондIашха а хьаьжна.

Веана юккъе иккхинчу полицейски пурстоьпо Мурцалера шаьлта 
а, юьртден мидал а дIаяьккхира.

– Ойн, и хIун хабар дара?.. Хьай наьIалт хила хьуна, – элира 
Михеевс, гIелвелла, юха а цу шен кIедачу гIанта охьа а воьдуш.

Зала чохь массо а, лай санна, кортош охьа а дахийтина, дIатийра.

 4

Суьйранна дIабузучу малха кIел, дешин бос а керчаш, тийна лаьттара 
гуьйранна мажъелла хьун, Зеламха шен къуоначу накъостаца Чилланан-
Ирзе кхаьчначу хенахь.

Буьйсанна дIадийшале дечу дезаршца орцахдевлла дека олхазарш 
бен, хезаш хIума доцуш, тап-аьлла лаьттара кхузахь. Вовшашца яхь 
лаьцна къовсаделча санна, леррана чIогIа декара уьш. Царна юккъехь, 
къаьсттана бертахь, хьозарчий декара. Иштта хан даим а дукхаезара Зе-
ламхина. Дуьненан паргIатонах а, доьзалх а къаьстина шена висинчу 
цуьнан дагна тем луш дерг хIинца и цхьа Iалам бен дацара. ХIумма а 
дацара кхин цIийнан тхов боцу обарг кест-кеста кху Iаламан тхевна кIел 
висарх. Даг тIехь тем а, садаIа паргIато а кху Iаламо лора цунна. ХIинца 
а лаьттара динара воьссина обарг, ламаз дан хIоьттича санна, тийна, кху 
Iаламан хазалло даг тIехь хьаам бина. Амма, цхьаъ дара хала: иштта 
латта зама кIезга хилар.

– Аюб, яздиний ахь Вербицкига, ас хьайна тIе ма диллара, кехат? 
– хаьттира вухавирзинчу Зеламхас шен накъосте.

– Цу дийнахь-м яздина, – жоп делира Аюба. – Алаза ву со хьоьга 
иза? – бехкала вахна хьаьжира и шен баьчче.

– Бехк ма биллалахь, вицвеллера со, – бехказавелира Зеламха. – Со 
дIо лаха Iин чохь хир ву хьуна. Схьавеанарг, кхузахь сацавай, мила ву 
а хьожуш, цхьацца суна тIе хьажавелахь, – элира цо, хьуьна юккъехь 
къайла а волуш.

Ирзохь кху шиннан дойй, къуона Аюббий висира. Куц долуш, лекхачу 
дегIахь, сара санна, вуткъачу Аюбан хIинца а ткъе ворхI шо бен ца кхаьчнера. 
Малхой, махой таьIано-цIен бос тесна цуьнан стогаллин юьхь, сурт санна, 
хаза яра. Харачойн обарган цIарах дIасадоьду массо кехат яздеш а, доьшуш 
а цуьнан писарь вара Аюб. Ирзохь висинчу цо схьагучу мел ваьлларг, тIек-
хойкхий, говрара а воссавой, аьрру агIорхьа хьуьн чу хьажавора. Цигахь 
дуьхьалвогIий Зеламхас, керла цIе а туьллий: – Вай Теркал дехьа довллалц 
юьхь ца гойтуш хилалахь, олий, бетах башлакх а хьарчайойтий, дIанехьа, ЗIо-
кина тIехьажавора иза. Иштта, леррана тидам беш, вовшахтуьйхира обарго 
шен керла отряд. И къайле Iалашйора цо, масала, чов хилла я тилкхазваьлла 
мостагIчун караваханчуьнга накъостийн нийса цIе ца яккхийтархьама.

Зеламхас тахана арадаьккхина хIара кхераме гIуллакх уггаре а 
хьалха шена гондахьарнаш талла дагахь, цаьргахь доьналла, деган цIано, 
тешам бу-бац хьажа лууш дара.

Уьш берриш ЗIока волчу дIагулбеллачул тIаьхьа, Саламбек а эцна, 
царна тIе вахара Зеламха.

Тохара хьуьна юккъехь и шена гичхьана дуьйна а цхьана гIийлачу 
ахархочун тидам бинера харачойн обарго. ХIинца кхузахь и, ша санна, 
цхьана гIийлачу говрахь гича, Iа а ца велла, юха а:

– Хьан цIе хIун ю? – хаьттира Зеламхас.
– Дуда, – шена хIинцца тиллина цIе яьккхира ахархочо.
– Муьлхачу эвлера ву хьо?
– ЭгIаш-эвлера.
– Иза ас валийна, Зеламха. Вайнчарах ву хьуна, – элира баьчче юх-

хехь лаьттачу ЗIокас.
Кхин вист ца хуьлуш: «Дера вац вухур волуш-м. Ишттачуьнца 

дуьненан маьIIе а ваха мегар ду», – ойла йира харачочо. Юха а, цуьнан 
ледара говр гича:

– Алахьа, Дуда, хIинца хIун дагахь вогIу хьо тхоьца оццул гена, цу 
халачу новкъа? – хаьттира Зеламхас. – Говр ледара ма ю хьан.

– ХIара а сан-сайн дера яц, – аьлла, велакъежира Дуда, цу шен рас-
хачу алашин йоца кхес куьга охьа а шаръеш.

– Ткъа, хьена ю хIара?
– Накъоста елла-кх соьга хIара, цига ваххалц. Масала, цига со хIунда 

вогIу вай дийцахь, и ша ду… – аьлла, ойлане сецира ахархо.
– Дийцахьа, хIунда гIерта хьо цига? – хаа лиира Зеламхина.
Массо а ладугIуш сецира.
– Сакъералуш ца гIерта хьуна, Зеламха, – жоп делира ахархочо. Кхин 

вист ца хуьлуш жимма собар а дина, доккха са а даьккхина, тIетуьйхира 
цо: – Латта дац тхан, доьзална сискал яккхал болх бан меттиг яц, Зелам-
ха, и ду со араваьккхинарг.

– Юьртара дакъа стенга дахана хьан? – хаьттира хаъал цецваьллачу 
Саламбека. – Доьхкина хир ду ахь и?

– ХIан-хIа, ца доьхкина, – жоп делира Дудас.
– ТIаккха, стенга дахана и? – хаьттира хIинца хIара галволийла ца 

лиъначу Зеламхас.
– Хьуьнхахь, тохара тхан дайша кол а хьокхуш, даьккхина хIара вай тIехь 

лаьттачул цхьа ирзу дара тхан, – элира Дудас. – Пачхьалкхан хьуьнхахь латта 
хила бакъо яц, хьуьнан хехочо дIадаьккхира тхоьгара иза. Пурстоьпе аьлча а, 
округан начальнике арз дича а, тхоьга ла ца дугIуш, дIаделира иза.

Массо а Дудига ладоьггIинчохь дIатийнера. Церан хьал а Дуди-
чух дукха тера дара. «Маржа латта-яI, мел дукха адам бIарзделла кху 
дуьненахь хьо ца кхочуш, – бохуш, ойланаш йора Зеламхас. – ДIа мел 
ваханчохь дуьйцург хьо ду-кх. Хорачахь а, Шелахь а, Галашкахь а массо 
а хьо ца тоьаш, бIарзвелла хьийза-кх. Цхьаболчарна шортта делахь а, 
ахархошна ма чIогIа къийдина-кх хьо». Юхавирзина, хезаш, Дудига:

– Цу гIийлачу говрахь Теркал дехьара да-м ца воллу хьо и латта? 
– забаре хаьттира Зеламхас.

– Дера ца воллу, – гIаддайна велакъежира Дуда.
– ТIаккха?
– Цу Теркал дехьахь Вербицки ву боху, – элира ахархочо, ойла йина, 

ша муха олу ца хууш, хаттаре Зеламхига а хьаьжна.
ХIинца кхин а чIогIа цецваьллачу харачочо: «И хIун ду? Латтий, Вер-

бицкий. Царна юккъехь дозуш хIун ду?» – ойланаш йора. Ткъа хезаш:
– Вербицкис хьайна латта даларе догдоху ахь? – хаьттира Зеламхас.
– ХIан-хIа, – цул а чIогIа цецвелира Дуда. – Цо мичара лур дара суна 

латта? Вербицкий сан мостагI ву.
– Муха?
Вехха лаьттира ахархо, ша и муха дийца деза ца хууш. ЗIокина дика 

вевзара и ахархо. Цуьнца вара Дуда пхи шо хьалха кхузахь, Веданан 
кIоштахь, ахархой паччахьан Iедална дуьхьал гIевттича, еккъа шаьлта-
нашца салтийн тоьпашна дуьхал лиэташ. Цундела Зеламхина и вевзийла 
а лаьара ЗIокина.

– Вербицкис бехк а, гуьнахь а доцуш керта а веана, сан хIусам ягий-
на, – долийра Дудас. – Цо со сайн доьзалца эрна арахь витина. Цундела, 
дала ша суна аьтто лахь, йийсар а дина, схьавалор ву ас иза.

– Э-э, и ахь дийр дац, – аьлла, юкъагIоьртира цхьа кхин. – Вербицкис 
сан ваша вийна, цунах йийсар ас дийр ду. Схьа а валийна, вацош, цуьнга 
сайн вешин бераш кхобуьйтур ду.

– Дитал хIинца и, къуьйсур дац вай, – элира ишттачу накъосташца 
ГIизларе хьовха, ГIимре ваха а мегар долуш хетаделлачу Зеламхас. – Со 
а ма ву жимма цу Вербицкина мостагIалла долуш, цундела массара 
цхьаьна дер вай цунах йийсар.

ХIинца а кхузахь берш харачойн обарге ладоьггIинчохь дIатийра.
– Аюб, – цIеххьана мохь туьйхира цо шен къуоначу накъосте, – хьо 

хьалхарчу тобанца гIур ву, Гезал-эвлахула, Таьшкечухула чекх а ваьлла, 
гIумкийн махкахула боьдучу новкъа дIа. Саламбек хьуна тIаьххье, шол-
лагIчу тобанца хир ву. Со, – элира цо, айавелла, массарех бIаьрг тухуш, 
– со кхоалгIачу тобанца вогIур ву, Гуьмсехула, Хьаьнгаш-эвлахула а 

ваьлла, гIалгIазкхийн махкахула дIа. ГIизлара уллорчу Гарна-эрзалахь 
вовшахкхетар ду вай. Кхетий шу?

– Кхета! – элира массара а.
– Новкъахь цигаьрка ма озалаш, герз кийча латтаделаш, къамелаш 

ма делаш, лерг сема хилалаш, набарх ларлолаш, дагахь мел долчунна 
кийча хилалаш, лата дезачохь юха ма довлалаш. Кхетий шу?

– Кхета! – юха а самаяьккхира цара и йижа кечъелла юькъа хьун.
– ХIинца вовшийн терго а еш, новкъа довлал шайна, – омра дира 

обаргийн баьччас, Саламбекей, Аюбей куьг а луш.
Цу дикачу дойн гаьънаш, схьакхеттачу беттан сехь лепаш, цхьана 

эшшаречу татанца Теркехьа дахара.
И хала, беха некъ чехк а баьккхина, ГIизлара уллохь Гарна-эрзалахь 

цхьаьнакхийтира обарг Зеламхин отрядан тобанаш. Кхузахь, буькъачу 
эрза юккъехь, гондIа ха а хIоттийна, набарш еш а, ца еш а, шайн верта-
нашца дIатевжина садоIуш бара царах дукхахберш.

– Герз а, нуьйр-дуьрста а шайн меттахь ю-яц хьовсий меттиг елаш, 
– бохуш, кхин агIор ца волуш, цхьа Зеламха хьийзара цу Iаьржачу буса, 
ГIизлар-гIалин юкъ талла шина накъостаца ша хьажийна Саламбек 
вухаваре хьоьжуш.

ГIалин йист а, юкъ а теллина схьавеанчу Саламбеке:
– Кхин ца хьелуш, сатасале гIали чу лата деза вай, – элира баьчче.
– ХIан-хIа, – дуьхьалвелира Зеламха, – кхин беттаса а доцуш, гIали 

юккъехь гIовгIа иккхича, вешанаш нехачарах къасталур бац вайга. Ткъа, 
цу кегари юккъехь вовшашна зен дан тарло.

– ХIета, цхьа зе доцуш гIуллакх-м хир дац хьуна, ша бохучунна 
тIегIоьртира Саламбек.

– Совнаха хиндерг эшац. Дийнахь, белхан хенахь, чулетар ду 
вай, – хадийра обаргийн тхьамдас. – Вайна бехк боцчу нехан цIий 
эшац, вайна дийна Вербицкий, пачхьалкхан банкина тоьхна догIа-
наш даха догIий оьшу. – ДIасахьаьжна ла а доьгIна, тIетуьйхира цо: 
– Вай лоьхург вешан чIир ю, ваьшна Вербицкис дина зе цунна юха 
дичахьана довлу вай…

Массо а, кхин вист ца хуьлуш, тийна лаьттара.
Ницкъана дуьхьал ницкъ бичий, дIаяьккхинчунна дуьхьал юхаяьк-

кхичий, вийначунна дуьхьал вийчий хIотталора Зеламхин Iилмица нахана 
юккъехь и нийсо. Иштта яра харачойн обарган идейни программа я цунна 
юххабевллачарах цхьа а дегI и нийса дац олуш ца долура.

Вовшашна гIо а деш, Зеламхин накъосташа массара а шайн белшаш 
тIе ГIизларан-Гребенски полкан погонаш ехкира. Ткъа, Зеламхассий, 

Саламбекий, Аюбий шайна эпсарийн погонаш нисйира. Иштта кеч а 
белла, Iуьйранна итт сахьт даьлча, гIали чуьра арадовлу некъаш лардан 
йистехь ондда ха а дитина, дошлойн эскаран низамца кхоккха хIоьттина, 
ГIизлар-гIалех чу буьйлабелира уьш.

«ХIинца хуур ду-кх, Вербицкий, вайшиннах кхахьпа муьлха ду, 
– ойланаш йора цу тIулгийн некъа тIехь шен челакха дин а ловзабеш 
хьалхаваьлла воьдучу Зеламхас. – Сан каравогIур ву хьо, делан мостагIа, 
цкъа. Ховсур вай…».

Иштта вахана, пачхьалкхан банкан парадни неIара хьалха шен от-
ряд а сацийна, динара воьссира Зеламха. Шен тIаьхьахIоьттина пхи-ялх 
накъост волуш, сихонца банкан цIеношна чу волавелирв иза.

ЧувогIуш эпсар гича, воьхначу хехочо, ша муха хотту а ца хууш 
бакъо хаьттира Зеламхига. ТIаьхьавогIучу ЗIокас, кхин къикъ ца олуьй-
туш, бага дIаюькъира хехочун.

Массарел хьалха чуваьллачу Саламбека:
– Хьаладахийта куьйгаш! – мохь а тоьхна совцийна банкехь болх 

бийраш, куьйгаш хьала а айина, шаьш бол-болчохь дIатийра: цхьана пи-
саран пIелгаш юккъехь, бега а беш, сийна къолам боллура, вукхуьнан 
буьйнара охьа, зIенан тIехь лесташ сахьт кхозура, кхоалгIачун белшах 
цхьа пхьош тIедуьйхина а йолуш, Iаьржа пальто йоллура.

– Оха шуна хIумма а дийр дац, нагахь аш Вербицкий волу меттиг 
схьайийцахь, – аьлла, коьртачу казначейна тIевирзира Зеламха.

– Вербицкий цIахь я и мичахь ву а хаац тхуна, – жоп делира казна-
чейс, хорша еъча санна, вега а веш.

– Схьадийца мичахь ву! – мохь туьйхира Саламбека.
– ВаллахIа, хаац суна и мичахь ву, – бохуш, охьавожжа воллуш 

лаьттара казначей.
ДIо дIанехьа маьIIехь иккхинчу гIовгIанна юккъехула, ша лелориг 

ца хоуьйтуш, дехьина цу казначейс сейфан догIанаш корах ара кхийсира. 
И гинчу Зеламхас.

– Хьайна ваха лаахь, кху сохьта схьада уьш, – элира, ластийна цу 
коьртах шад а тоьхна. – Оха кху чуьра пачхьалкхан ахча бен хIумма а 
оьцур яц.

Схьа а лехна, казначейс Аюбе дIаделира догIанаш.
Таьлсаш дуьззина ахча а эцна, шен накъосташца цхьаьна, цу банк 

чуьра аравелира Зеламха. Шайна духьалгIорта дагадеанарг кхеро тоьпаш 
кхуьйсуш, тохара санна, цу боккхачу урамехула хаьхкина гIалех бевлира 
обаргаш. ТIаккха а куьйгаш ирах шаьш болччохь лаьттара Саламбекан 
махьаро кхерийна банкан чиновникаш.

Хилларг хилла даьллачул тIаьхьа гIевттинчу гIалин хьаькамаша 
айдинчу эскарша Терках долу тIай дIалаьцнера. Амма, еха ойла ца еш, 
накъосташца вахана Зеламха, цхьа стаг вийна я чов хилла кIел ца вуь-
туш, Терка чухула а ваьлла, шен отрядаца гIумкийн арарчу хьаннашкахь 
къайлавелира.

 Цу хенахь подполковник Вербицкий, шега кехат яздина Зеламха 
нахана юккъехь аьшнаш а веш, Соьлж-ГIаларчу эпсарийн клубехь ке-
хатех ловзуш Iара.

– Э-хI, хьовсийша хIинца, ма майра къуонаха ваний Зеламха, 
– бохуш, харачойн обаргах ца вешаш, дуткъий балдаш а сеттош, 
дуьйцура Вербицкис. – Воьл, ткъа, ша иштта майра велахь, со волчу 
ГIизларе.

– Ван а мегий иза-м, господин подполковник – элира Вербицкига 
деха хьаьрса мекхаш а долуш цунна дуьхьалвирзина Iачу есаула. – Обарг 
Зеламха аьрха стаг ву, иштачо хIуъа до хьуна.

Цу хабарх ваша дагахь а вацара ГIизларера подполковник. Баьцца-
ро-хин басахь баккхий бIаьргаш хьала а айдина:

– Э-э, сан доттагIа, и хьуна туьйранашкахь буьйцу хезна турпалхой 
белла дукха хан ю хьуна, – элира Вербицкис, ластийна жIарийн тIуз охьа 
а тухуш. – Схьакъада-кх цу агIорхьа, ма вуьццу ша велахь. Ас шен нанна 
ца вевззачу тIевоккхур ву иза…

5

Нилхойн эвлана гена йоццуш Эрштойн-ломан лекхачу басахь цхьа-
на кIоргачу Iина йисттехь лаьттачу ширачу бIаьвна чохь дIанисбеллера 
Зеламханан доьзал.

Харачойн обаргана дика вевзаш Нилхахь вехачу стага ша цига 
уьш охьаховшош: – Нагахь шайга цхьаммо хаттахь, шаьш лурдоьлла 
Хьалха-МартантIера даьхкина нохчий ду алалаш, – аьллера Бицигий, 
Зезагей. «Ишттанаш кхузахь кест-кеста хуьлу, – аьлла, сацийра шен 
дагахь Элберда. – Ткъа лурбоьллачу нахана тешнабехк бан наггахь стаг 
а хIуттур вац».

Кхуза кхаьччахьана тахана дуьххьара даго цхьа вон хьоьхуш сов 
чIогIа холчахIоьттинера Бици. «Берашца цхьана со кху пана махка а 
кхоьссина, хIун деш лела техьа Зеламха? – бохуш, даге хала хеттарш до-
ра ша йисинчу обарган зудчо. – ДIо Харачойн-лома кIел суна массо ор а, 
кол а евзара, хIора шийла тIулг а, дитт а суна дIалачкъа меттиг кечйина 
дара. Ткъа кхузахь суна нах а, некъаш а – хийра»…

Ялх бутт кхаьчнера Бици берах йолу, балхана а хIинца язъеллера: 
атта кIадлора, еза хIума а ца айбалора. ХIара берашца а юьтий, денна 
бохург санна, Зезаг ши еттий, говрашший яжо йоьдура, ткъа кегийчу 
бераша кхунна кIезга гIо дора. Декъа дечиг лахьо хьуьнах хьовсийча а, 
цигахь муьстаргаш я мангал-комарш а карайой, сарралц чу ца доьрзура 
уьш. ХIинца, шена тIедогIучу адаман коган татанаш а хезаш, иштта и 
бераш дIа а хьовсийна, ша йисина, Зеламхина Iаьржачу исхарийн чоа 
деш, ойланашка яхана Iара Бици.

ТIеюьйхина овкъаран басахь тишо бедар а йолуш, шена хьалха хIоьт-
тина стаг цхьаннахьа-м гича санна хетаделира обарган зудчунна. Сов чIогIа 
тера вара иза кхунна вевзачу БIагалх. Амма цу БIагалан нехан сискалш 
тIехь хьийкъинчу стоммачу юьхьмаршах ца оьра кху лаьттачуьнанаш.

– Со ца вевза хьуна, Бици? – хаьттира хьешо, ца ваьлла, кIелдIахула 
вела а къежаш.

– Ваттай, БIагал, хьо вац хIара? – хаъал кхера а луш, цецъелира хIу-
самнана, хьешан цIийза аз хезча, и БIаьргбаьлларг вовза а вевзина.

– Со ву, Бици, – элира БIагала. – Де дика дойла хьан.
– Диканца вогIийла. Дера, ца вевзара. Хьуна хIун хилла, хорша 

йогIуш-м вац хьо? – хаьттира Бицис «хьайн волла ю-кх хьох яхнарг», 
– шена дагадеъаншехь. – Соьга ма цецваьлла хьаьжира хьо? – елакъажа 
гIоьртира Бици.

– ЭхI, Бици, – элира БIаьргбаьллачо, шен ницкъ ма-кхоччу качвала а 
гIуртуш, – шуна тIеван-м атта даций. Цундела, кхоьру. – БIаьргбаьллачун 
иман доцчу юхьа тIехь ямартло сецира.

– Ткъа иштта вон нах ду техьа тхо? – хаьттира Бицис, шен тоьгунаш 
хьарчийна дIа а дохуш.

– Шу дац, шу даха ца дуьтурш буй и вонаш-м, – жоп делира БIага-
ла, ша кхаьргахьа узуш ву моттийта а гIерташ. Юха а, цхьа яйна хIума 
лоьхуш санна, гондIашха хьаьжира БIаьргбаьлларг.

– Бехк ма биллалахь, къамеле а яьлла, массо хIума дицдина ас-м, 
– аьлла, чуяханчу Бицис, цхьа кхо ког болу гIант ара а даьккхина: – охьа-
хаахьа, – элира хьеше.

– Баркалла,, иштта ирахь хазахуо ду, – аьлла, охьа ца хиира БIагал. 
ДIасаволавелла Iин чу а, бIаьвна гондIашха а хьаьжна: – ХIара-м хаза 
меттиг ю, – элира цо.

Амма хIинца кхоччуш шекъяьлла Бици хьеше ладугIуш яцара. 
КIелдIахула и тергал а веш, кхунна тIаьххье кхин вогIий техьа кхуза 
хьала бохуш, некъе ладоьгIура обарган зудчо. Цу новкъахь кхин тата а 
ца хезна, самалхаделира цуьнан.

– Хьо муха кхечи тхо долчу агIорхьа? – хаьттира Бицис, цуьнга 
йистхила дог ца доггIушехь.

– Дукха хан юй хIара меттигаш шун агIонаш хилла? – аьлла, шен 
цхьаъ бен боцчу бIаьрган цIоцкъам саттийра БIагала.

– Мацах дуьйна а тхан ю-кх хIорш, – жоп делира Бицис, кхерчара 
цIе а тоеш.

Юха а кIелдIахула хIусамнене а хьаьжна:
– Кхуза, Нилха-эвла, балха хьажийна со, – элира БIаьргбаьллачо.
– Кхузахь хIун болх бу хьуна бан?
– Писаран болх, – элира хьешо, цу балхана ша реза волчуха. 

– Сайна лиъна веана со кху агIор, – аьлла, гондIахьа а хьаьжна: – чIогIа 
хазахета суа хIара меттигаш, – элира цо. ТIаккха, охьахууш схьабаьк-
кхина шен холхазан куй бегийна гоьл тIе а биллина, мала шийла хи 
дийхира веанчо.

«Ванах, хIара дехначуьра даста ца лун боьха жIаьла массанхьа а 
писарь хIунда хьежаво техьа?» – ойла а йина, ца тийшира Бици БIаьрг-
баьллачо шен лаамехь кхуза веана бахарх.

– Хьуо я доьзалца – муха веана хьо? – хаьттира цо хьеше, кхийрачу 
зоки чохь деана цуьнга шийла хи а кховдош.

– Сан кхин доьзал бац, чуьраниг ялош схьавеана-кх, – жоп делира 
БIаьргбаьллачо, молуш буха дисина зоки чуьра хи дIа а кхуссуш. – КIор-
дийнера суна цу гIопехь бехна лелачу эпсаршка хьежа. Кхузахь кIеззиг 
садоIур ду-кх.

– Тхо-м кестта кхузара Хорача юха дерза дагахь ду, – цунна хIуьтта-
рена, шена гIенахчул башха дагахь а доцург элира Бицис.

– Ахь баккъал бах я бегаш бо? – хаьттира, Iачуьра хьала а айвелла, 
хьешо.

– Баккъал дера бах. Халахета хьуна тхо цIа доьрзуш? – аьлла, БIаьрг-
баьллчуьнга леррина хьаьжира Бици.

Коьртах хIума а тоьхна тентакдаьккхина бежана санна: «Хьажахьа 
хIинца, со кхуза а хьажийна, цу Iовдалша динарг. Кхана бевлла хIорш 
дIабахча, эрна дов-кх ас хьегна къа», – ойлане воьхна лаьттара БIагал. 
Юха а цхьа цIеххьана набарх ваьлча санна:

– Зеламха цIахь вац? Гена дIасаваьллий хIара? – хаьттира цо, и шена 
башха а ца хетачуха.

– ЦIахь вац, – элира Бицис.
– Гена ваханий?
– Соьга ша стенга воьду аьлла ара ца ваьлла и кху тIаьхьарчу иттех 

шарахь, – жоп делира обарган зудчо.

– Ткъа и дика ду моьтту хьуна? – хаьттира БIаьргбаьллачо. – Зудчун-
на шен цIийндас лелориг хаарх дала зе ма дац.

– Дена шен доьзал мичахь бу хиъчахьана, тоуьйту аса-м, – аьлла, ша-
шена ела а къежна, хьешана кхача бала дагахь тохаелира хIусамнана.

17

ШолгIа шо доладеллера Биций, Зезаггий шайн берашца Енисейски 
губерни ялийна: кху эвлара дIасадовла бакъо яц шун аьлла, цхьана жи-
мачу Ермаковски эвла охьаховшийна.

Зеламхас шайна сагатдойла хууш, Бицис кест-кеста Элберде кехат 
яздора, цуо иза Зеламхега гойтур дуйла хууш. «Дика адамаш кхузахь а 
ду, оьшуш хIума дац, шу ца гар бен. Наха ледара ца дуьту тхо», – бохуш, 
яздора Бицис. Цхьаъ бен воцу Зеламханан вешин кIант Лом-Iела кхалха 
а кхелхина, шаьш цигахь дIаволларрий, шелонна шайна хуьлу ницккъий 
ца язбойтура Бицис. Кхузахь шен гергарло тасаделлачу зудчуьнга:

– Валентина Михайловна, цхьа а цунна халахетадерг ма язделахь 
цу тIехь, – доьхура Бицис. – Тамашена стаг ву и сан мар. Нагахь кхузахь 
тхуна хало хуьлийла хаахь, маггане а мегар вац иза.

ТIаьххьара даийтина кехат: «Кхузарчу пурстоьпо, шега дан дезаш 
цхьа кехат ду, и схьа ма-кхеччи, ас цIа дохуьйтур ду шу аьлла тхоьга. ХIун 
хир ду-м, дела ша воцчунна, хаац», – бохуш, яздинера Бицис…

18

ЦIонтаройн-лома тIерачу хьеха чуьра дIавахчахьана, лаьттах 
воьлча санна, вайна обарг Зеламха цхьана а меттехь гуш а я хезаш 
а вацара. Сов чIогIа и лаха тIаьхьабаьхначу агенташна а хIара ала 
билггал и волу меттиг ца хууш, I9I2 шо чекх а даьлла, керла шо 
доладелира. Цхьаболчара дуьйцура харачо шен доьзална тIаьхьа Си-
барех вахана бохуш, вукхара даьккхинера иза ГIажарех ваха дагахь 
араваьлла аьлла.

Цу хабарша вохийна, цул совнаха, шен доьзалхойх цхьа а арава-
лийта ца хIуттуш бIарзвеллачу Михеевс, Гуьржехарчу сардалера бакъо 
а яьккхина, Сибарех бахийтина Зеламхин доьзал юха Соьлж-ГIалитIа 
схьабалийра. Къайллах чIогIа тергал бахь а, тIехула дIа вуно паргIат 
битинера уьш гIалахь, хIорш ган гIоьртина а, Зеламха цхьанахьахула 

гучуваларе сатесна. Цу тайпана Зеламхин къайлаваларо цецваьккхинчу 
сардала ГIажарийн дозанца болх беш болчу массо а губернаторшка: 
«ГIажарех а вахана, цигара схьа шена оьрсийн паччахье минпес еха да-
гахь волчу обарг Зеламхас, Петербухехь гIажарийн векал хилла Iийначу 
Iали-Ханера ГIажарех ваха бакъо ехна шена – бохуш кехат яздира. – И 
обарг цу махка вахийта цхьана а агIор тарлуш ца хиларна, ас тIедожадо 
шуна: гIажаршца вайн долу доза чIогIа лардаррий, цу агIорхьа ваьлла, 
шек а долуш, шайна гина стаг лаьцна сацаваррий».

Харачойн обарг, цамгийло кIел а витина, воьжна Iуьллура. Энашна 
дика ду бохуш, дакъийна жижиг а даош, бецашца цхьацца молханаш 
лелорах дош хирг а ца хилла, йовхоне сатесна харачо а эцна, цу тIуь-
начу хьуьна юккъера схьаваьлла, НогIийн ара гIамаршка вахара ЗIока. 
Кхузахь а, башха гIоле ца хуьлуш, цхьана-шина баттахь жаIуьнан буьн 
чохь Iиллира обарг. Цкъацкъа, и цамгийла чIагIъелла, гIора кхача а дой: 
«велла велира со кху дентIе волучул», – олий, цергашца балда а лоций, 
ши бIаьрг хьаббой дIатоьра харачо. «ЧIир-м йийкхира ас, ткъа хIун нис-
дина ас цуьнца? Байшна гIоли ян а гIоьртина, кхин тIе а байлахь бераш 
дити-кх дуьнен чохь», бохуш, тIехIуьттучу ойланаша шалха язйора тIера 
цамгийла.

Кхузахь вехаш Iан ЗIокин гергара ногIи, шена хуург орцах – ваьк-
кхина, хьаьвзира Зеламхина дарба дан:

– Иштта лелийна хIара тхан дайша, дуккха а нахана кхуо дарба 
дина меттигаш хаьа суна, – олий, туьха тесначу Iаьржачу тIаргIалахь 
яхкайора Нурис обарган настаршший, гIодаюккъий. ТIаккха дIавулий 
цо тухий цхьа-ши газа а йоьй, цу гезарийн йовхачу цIоканашна юккъе 
хьарчайора Зеламхин меженаш. Хин меттана даим шийла морза я шар 
мийладора, юха, ара а воккхий цо иза, раж лоций, ерзанчу настаршца 
малхехь йовхачу гIамара тIехь Iиллавора.

Кхин къар ца луш, иштта леррина шина баттахь Нурис лелийнчух 
Зеламхина хаъал гIоли елира. ХIинца обаргана шен хеннахь хаза наб а 
кхетара, хIума а дика юура, хьалагIоттий вола а лора иза.

…ЦIена, сирла аьхкенан йовха стигал. Цхьа тийна хьоькхучу гIий-
лачу махо наггахь, буьрка санна, карчайой буьнан хьалхахула дIахьора 
якъаелла юшанан кондар я, йогIий, еллачу говран коьртан туьтана тIе 
мокха маккхал хуура. Тийна, Iаламат чIогIа тийна, го тергалбеш, ехха 
Iара иза кхузахь, схьахетарехь, цхьана рицкъане сатосий. Кху пана арахь 
ладам болуш хума а ца гой, гIоттий иза, дIо кIайн-чорда мархашка хьала 
а йолий, тIам тухий, дIайоьдура.

ЛадогIал соьга, кийрара дилхан дог,
Тоьпо яхьачу Iожаллех со ларвеш,
Буьйсанна хан яьлча. гIароллех лелла хьо. 
Сел хазчу кху арахь хьо стенна гIелделла? –

бохуш, гIийла узам а беш, буьнан хьалхахула волавелла лелара ша 
висна харачо. «ГIой Нохчийчохь керла хIун ду хьажий вола», – аьлла 
вахийтина ЗIока хIинца а вуха ца вирзинера, жа тIаьхьа вахана Нури 
а чу ца веанера. ГIожан метта гIортабой наггахь буйнарчу дечиган 
пондарна тIе а тевжаш, генна дIаваханчу обарган дагна там беш, 
цу сийначу бай тIехь, хаза, тийна техкаш кIайн-можа чадаршший, 
цIен-Iаьржа петIаматашший лаьттара. «Iаламан рицкъана оццул 
къечу кху арахь хIорш мичара девлла техьа», – сакъераделла зеза-
гашка хьаьжжинчохь лаьттачу харачочунна дIо генара схьавогIуш 
ши бере гира. Нийса топ тухучу обарган сирлачу бIаьргашна ца 
гуш кху арахь кхунна тIебан цхьа а кхерам бацара. Делахь а, хьанна 
хаьа аьлла, турмал хьаьжинчу Зеламхина цу шиннех цхьаъ тIехь Iен 
ЗIокин дин бевзира.

Веана и ши бере тIекхаьчча:
– Де дика хуьлда хьан. Хьо ву хIара, Зеламха? – Хаьттира харачо-

чуьнга, кхунна ца вевзачо. – Со ШахIида ваийтина хьо волчу.
– Далла воьзийла. Муьлхачу ШахIида ваийтина хьо? – хаьттира 

обарга, кхин юьхьа тIехь хийца ца луш.
– Боршикан ШахIида.
Цецваьлла цу шена схьавеанчу куьйса маж йолчу, лохачу стаге а 

хьаьжна:
– Бехк ма биллалаш суна, – аьлла, къамела юккъе гIоьртира ЗIока. 

– ХIара стаг, кхуза схьакхоччуш тIаьхьа а кхиъна, схьавеана соьца, цун-
дела хIара мичара, мила ву хаа лаьа суна.

– Со Шелара ву, – элира, хаъал воьхна лаьттачу лохачу стага, – сан 
цIе Элмарза ю. Кхуьнан гергарчу наха хабар дахьаш ваийтина со кхуза, 
– аьлла, Зеламхига хьаьжжинчохь сецира лоха стаг.

– Вайшинна хаа оьшуш хIума дац кхузахь, – элира, ЗIокига а хьаьж-
на, обарга. – Кхуо лоьхург Зеламха ву, ткъа иза кхузахь вац, я вайна ми-
чахь ву а хаац, – аьлла, шек а воцуш, дIавирзина воьхна лаьттачу лохачу 
стаге хьаьжира харачо.

Шен накъосто дуьйцучух кхетта ЗIока:
– Ас-м, гIенахчул башха, дагахь а доцург кхуо вайга хоьтту дела 

бахара, – аьлла, дIавирзина буьн чу вахара.

«Ванах, суна гург гIан ду техьа я со хьераваьлла техьа? – ойла-
наш еш, Iадийча санна, лаьттара Элмарза. – Мацах цкъа харачойн 
Зеламха ву бохуш суна гинарг хIара а ма ву, ткъа хIинца кхуо ша и 
вац а ма боху».

«Иштта-м дуй хьовха хIара? Сой, ЗIокий воцчунна ма ца хаьара 
тхойшиъ кху агIор веанийла… ШахIида мукъана а хьажиний техьа хIа-
ра?» – бохуш, ойланаш еш Зеламха а лаьттара.

– Бехк ма биллалахь суна, хьо Зеламха ву аьлла, хьажийнера со 
кхуза, – элира воьхна волчуьра хIинца а меттаванза, дIаваха тохавеллачу 
Элмарзас.

– Бе а бехк буьллийла яц. Ткъа со Зеламха ву хьан аьллера хьоьга? 
– хаьттира харачочо.

– ДIо лакхахь жехь болчу наха, – аьлла, ша схьавеанчу агIор пIелг 
а хьажош, пуьчаш боьттира Элмарзас, Теркайистера дуьйна схьа хIара 
волчу ЗIока вогIийла хууш, ша къайллах цунна тIаьхьавар лачкъа а ди-
на. – Цхьанхьа кхузахь-м ву хьуна иза.

– Хир ву, – элира шийла вистхиллачу обарго. – ДIо лаха тIехьа а бу 
боху нохчий. Собарде, хIума а йиъна гIур ву хьо.

– Баркалла, со меца вац, – дIаваха сихвелира кхайкхаза веана хьа-
ша. – КIад а ца велла.

– Ткъа, нагахь Зеламха кхузахь тхаьшна гахь, цуьнга хIун ала оха? 
– ца Iевелира харачо.

– ШахIидана цунна оьшу молха а карийна, ткъа цхьа-ши кIира хьалха 
и волчу еана цуьнан хIусамнана Бици а яра, цундела ШахIида сиха шех 
кхета бохура алийша цуьнга.

– Мегар ду. Ткъа иза хIун молха ду цо хаттахь, муха дийца деза 
цунна и?

– Кхуза схьаяийта дагахь соьга гайтира цо иза, – жоп делира 
дIавоьдучу Элмарзас. – Цхьа лайн чимах тера къегаш, кIайн молха ду 
ала ахь.

– Дан хьайна луъург дийр ду ахь, Зеламха, – элира, буьна чуьра ара-
ваьлла, гена ваьллачу хьешана оьгIазе тIаьхьа а хьаьжна ЗIокас, – амма 
ШахIидаца хьан долчу гергарлонна со реза-м вац хьуна.

– ХIунда бах ахь, ЗIока? Иза-х вайца ГIизларе а веара, цул хьалха 
соьца масийттанхьа а хилла.

– ГIизларе хьовха, и ГIирмех гIаш веанехь а со реза-м вац цунна, ца 
теша со цунах, – аьлла, куьг а ластийна, хадийра ЗIокас къамел.

– Хаац, – аьлла, ойла еш сецира обарг. – Суна-м ца хааелла цуьнгара 
ямартло.

– И ца хаалун дела, вуй иза-м къаьсттана кхераме. Кибировца цуьнан 
гергарло ду бохуш, дуьйцу наха.

– Бакъ дуй техьа и? – ойла а йина. – Амма, и мухха делахь а, кхузара 
сиха дIаваха веза вайшиъ, – сацийра обарга.

Тахана сарахь массо а чувирзинчул тIаьхьа, цхьаммо а кхайкханза, 
ша веара Борщиков штабс-ротмистр Кибиров волчу.

– Сайн хьаша вина хьоьга чукхайкха лиънера суна, – элира ШахIида, 
корта таIийна эпсаре куьг а луш. – Делахь а, наха цхьацца хабарш дий-
царна кхоьруш, суо схьавеа-кх. Дийцарх-м хIумма а дацара уьш, нагахь 
Зеламхех дIакхетахь, вайн гIуллакх талхарана кхоьру-кх.

– Чукхайкхарш-м тIаьхьа лелор дара вай, ШахIид. Хьо схьа бакъахьа 
веана, иштта тидам болуш хила ма веза вайн балха тIехь, – аьлла, шелахо 
хастийра эпсаро. – ТIаккха, дийцал, керла хIун ду?

– Керланаш а ду, господин штабс-ротмистр, – аьлла, шен декъана 
кIайн куьйгаш хьакхийра Борщиковс. – ХIинца Зеламха вайн буйнара 
вер вац хьуна. Амма…

– ХIинца хIун «амма» ду? – шелахочун дош кагдира Кибировс.
– Господин штабс-ротмистр, цкъа соьга ладогIахьа, – аьлла, хьаста-

велира Борщиков. – Цомгуш велахь а, Зеламха иштта атта кIел соцур 
вац, цо цхьа зе дарна кхоьру со. Суна стаг карийна и вен а вийна, вайна 
схьалуш.

– ТIаккха? – вовелира Кибиров.
– Цунна дала цхьа бIе туьма оьшу-кх, – аьлла, базарахь санна, мах 

бийца хIоьттира Борщиков.
– Ма дийца и, ШахIид, – элира Кибировс, – хьо-х бахьана долуш 

латтаво Сибарех ца вохуьйтуш. ХIара кхин дIадахлахь, хьайх хиндерг 
ца хууш ву хьо?

– Ахь динчу гIуллакхана ас баркалла боху хьуна, господин 
штабс-ротмистр. Амма, цу стагана мах а Белла, вай гIуллакх ца дахь, 
вайх цхьаъ-шиъ вийна меттиг яларна кхоьру со. – Хаттаре эпсаре 
хьаьжира Борщиков. – Алахьа инарлига, цу балхана цхьа бIе туьма 
тIетоха.

– Мила ву и хьуна карийнарг, теша мегар дуй цунах?
– Дукха дика мегар ду. Цо тIелацахь, чекхдаьлла хьуна.
– Ткъа тIелоций цо и вийна схьавала?
– Дера лоцу, и ахча вай шена лахь-м.
КIеззиг ойла а йина:
– Делахь хIета, и вай лур ду алий, дош ло цунна, – элира Киби-

ровс.– ГIуллакх йисте даьлчахьан,а цхьаъ дийр ду вай, ахча хир ду.

Гуьйренан хьалхарчу беттан тийна денош хаза лаьттара. Шура а 
етта, хIинца якъаяла йолаеллачу хIаьжкIийн цхьа ша тайпа мерза хьожа 
кхетара аренашкахь. Тохара санна, дог Iовжош, цIийзара якхъелла ахар-
хойн варданаш.

Массо а адам кхана марха даста кечлуш хьийзара. ЦIеношна чухула 
а, тIехула а кир тоьхна, боршам хьаькхна хIусамаш цIанъян гIерташ, 
шайн ницкъе хьаьжжина, хIусамдайшна а, берашна а тIеюха керла бедар 
тегна, уьш кечбан гIерташ, орцахбевллера хIусамнаной. Дайший, ден 
вежарший хьастаделлачу берашна дош деллера: кхана сахилча, шайн 
дикачу дойшна тIе а ховшийна, уьш нехан марха къобалдан арадовлийта. 
И дой а хаьхкина, сакъералуш, массо а урамашкахула, керташкахула, 
баккхийчеран марха къобалдеш, дуьне а шайна делча санна, хазахеташ, 
юьртах чекхбевр бу уьш.

Ишттачу дийнахь таро йоцург а хуьлу сакъералуш, деган тешамо 
тIедожадарна. Цхьа вон хир ду кхана бохург хетадала схьагуш хIума да-
цара, делахь а Зеламхин даг тIехь йоккха гIайгIа Iуьллура: реза вацара 
и шена гондахьа лелочу гIуллакхашна, ойланаш ян Iеминчу обарга шен 
дагахь дерг вуно кIезга дуьйцура. ЛадогIа лаьара, ладогIарх а даг тIе 
йовхо ца йогIура. ХIинца кест-кеста дагаоьхура цунна: «Хьо-х цхьаъ бен 
вац, лалур дуй техьа хьоьга кху дуьненна а дуьхьал хIоттар?» – бохуш, 
шен нанас шега дина къамел.

«Кху къизачу хенахь хийла деца къийсам латтийна ас, хийланна гIо 
дина, хийла веза а везна, доттагIалла а лелийна, хIетте а, тахана сайн 
зама чекхйолуш, со хIунда ву техьа суо? – ойланаш йора обарго. – Ткъа 
ЗIока? Иза воккха хилла, могуш а вац. Дуда? Иза а Iаьса йистехь и чов 
хилчхьана гIеллуш, кIелвисина. Ткъа Элмарза? Цо хIунда леци техьа 
шена тIе сан бала, мича дикане сатуьйсу техьа, хьаьнгарчу совгIате са-
туьйсу техьа?.. Ша дика стаг хиларна, делан дикане сатесна лела хир 
ву-кх. Тайпанан ненахо ву, ткъа ненахошна йишин бер деза ма хета», 
– аьлла сацийра Зеламхас, кхин ЗIокас бохург ца деш, ШахIидах а кхетта, 
цо: «хIара дарба леладе хьайна», аьлла, молханаш а делла, Шела-аьхка 
йистерчу цхьана жимачу кIотара ваийтина ша Iаш.

Дагалоцур вай цу туржаIан эпопейн хьалхара суьрташ. Кхиъна Зезаг 
шена везачу Солтамурде едда маре яхара. Церан цIенчу безамна юккъе 
хьагI а лаьцна, юьртахь шайх тоам хилла, сискалх буьзна нах гIоьртира. 
Шена везачуьнгара схьа а яьккхина, Iедалца берта баханчу цу наха и йоI 
дIайигарна тIехула айдинчу девнехь шиъ вийра, виъ каторге вахийтира. 

Цу веаннах шиъ цигахь кхелхира. Оццул чIогIа харц луьйш шайна бен 
и ницкъ ла а ца белла, набахтера ведда Зеламха динарг декха аравелира. 
ТIаккха гIаьттинчу цу къийсамехь иттех сов вийра. Зеламханан шен цу 
веанна тIе да а, ваша а, доттагIий а байира. Дарбеллачу паччахьан къиза-
чу хьаькамша садаккха ца буьтуш Зеламхин йиша-ваша а, юьртахой а 
хьийзабора. ХIетте а, кхин къар ца луш, гIийлачеран гIо дан гIоьртина, 
цу халачу новкъа схьавогIу обарг, тахана гIелвелла я цхьана дикане са-
тесна, ШахIида бохург а дина, Шела-аьхка йистерачу Элмарзин-кIотара 
веара.

Лекхачу берда йисттехь юькъачу хьуьно къайла а яьккхина, кIотарна 
лакха тIехь лаьттара обарган тоьла. Кхузара дIахьаьжча, кераюккъехь 
санна, дика гора и шелахойн йист йоцу аре.

«Ва дела, ма хаза яийтина-кх ахь хIара сирла Iуьйре. Тахана санна 
сан дагна там беш еаний техьа хьо цкъа а, иштта ламана цIанонца лаьт-
таний техьа хIуо а, иштта хаза хьежний техьа соьга и сирла, тхи диллина 
сийна буц а? Ткъа и диэка олхазарш! Мох! Даима хьекхний техьа иза 
иштта хаза гIа-буц хьостуш, оццул тийна лаьттачу цаьрца адам ца кхета 
иллеш а бохуш?.. Ткъа хIинццалц схьа хIунда ца бира техьа ас кхеран 
тидам, – бохуш, ойланаш йора обарго. – Кху буьрсачу дахаран новкъахь 
ца кхиъна таро ю-кх со кхаьрга хьежа!

Шена тIебогIучу новкъахь нехан гIовгIа а хезна, хьалагIаьттира 
Зеламха.

– Хьеший богIу хьуна, – элира обарге хьалхаваьлла вогIучу Элмар-
зас.

Куьйсачу стагна тIехьара схьагучуваьлла Муги веана дена маракхий-
тира. Ша хIун дан деза ца хууш, йоьхна Бици, цIий а елла, майрачуьнга 
хьажжинчохь сецира, кара лаьцна Iумар-Iела а волуш.

Оццул чIогIа уьш гаре сатесна ша воллушехь, цхьа тамашена собар 
хилла, шийла тIеийцира обарго и шен доьзал. Делахь а, цIен бос а тесна, 
серлаяьллачу цуьнан йоккхачу юьхьо гойтура ден деган доккхадер. Сих-
ха шина кIантах бIаьрг а тоьхна, кхин хIума алале:

– Лом-Iела хIунда ца валийра ахь? – шен вешин кIант хаьттира 
обарга Бицига.

– Лом-Iелий? – аьлла, аз меттадало гIоьртина дехха озийна духа 
хаттар а дина, – Тхо цIерадовлуш берашца араваьлла, чохь вацара 
иза, – ца лиира Бицина и вон кхаъ майрчуьнга баккха. ТIаккха сиха 
дIайирзинчу цо, Мугин гIовталан логера вета дIанисбечуха и шегахьа 
а верзийна: «хьо вист хилахь, мегар дац хьуна», боху кеп хIоттош, 
кIанте бIаьца йира.

– Со цигахьахула ладугIуш хир ву, паргIат хила шайна, – аьлла, 
коьрта тIе куьг дуьллуш, Муги а хьаьстина, Элмарза дIавахвра.

Тоьлина хьалха тесначу вертана тIе Iумар-Iела охьа а хаийна, къамел 
дечура ца соцуш, чуяханчу Бицис, тIе кIурз а биллина, Iаржбелла цIеста 
яй арабаьккхина била а билина:

– Хьуна дукха деза дела, деана ас хIара, – аьлла, сихха цIе латийна, 
дакъийна жижиг оьллира.

Ши шо кхаьчна, хIинца когаваханчу Iумар-Iелех массеран а 
сакъералора, тахна и дуьххьара гинчу ден къаьсттана. Коканаш санна 
Iаьржа бIаьргаш а совцадой, лоррий шен дега хьожура жима кIант. Цу-
нах сакъераделлачу Зеламхина шен цамгийла а, гIайгIа а йицъеллера, 
цул чогIа шен вешех воккхавеш хьийзара Муги.

– Зезаг муха Iа, могуш юй хIара? – хаьттира Зеламхас, юург ян гIер-
таш хьийзачу Бицига.

– Могуш ю, – жоп делира Бицис. – И ца хиллехь-м, сан йиш яцара. 
Арахь дика накъост ю Зезаг.

– Сибарехь дукха ницкъ-м ца хилира шуна? 
– ХIан-хIа, цIерпоштахь дIа а дигира, юха а далийра, – аьлла, хаза 

дайдеш дийцира Бицис. – Цигахь а наха вуно дика терго йира тхан. Дукха 
бара паччахьана дуьхьал хиларна Сибарех бахкийтинарш. Цара ледара ца 
дуьтура тхо. Валентина Михайловна бохуш яра цигахь сан цхьа доттагI, 
оьрсийн зуда, сол а дика хьожура иза кху берашка.

– Дада, суна оьрсийн йоза Iамийра хьуна цо, – аьлла, къамела юкъа 
гIоьртира Муги. Со хIинца гIалитIерчу школехь доьшуш ву.

– И дика болх бу. ТIаккха кеста сан сайн писарь хир ву-кх, – велаве-
лира Зеламха.

– ХIинца а дика ца хаьа суна, – элира Мугис. – Сайна Iемичахьана, 
хьо паргIатваккха аьлла, ас паччахье дика арз яздийр ду.

– Хьо Iемина ваьлча-м, паргIатваьллий а вара со, – коьрта тIе куьг 
а дуьллуш, кIант хьаьстира дас.

Топ а эцна, цIеххьана гIаьттина вахана Зеламха, гондахьашхула 
бIаьрг а тоьхна, вухавирзича, садайна догIура.

– ХIинци-хIинций хьо схьавогIу бохуш, шозза йохйина-кх ас хIара, 
– схьадаьккхина довха жижиггий, галнашший хIоттийра Бицис майра-
чунна хьалха.

Вертан тIехь дIатевжжинчохь наб а озийна Iохкучу берашка а 
хьаьжна:

– Кхарна яиний ахь? – шена тIера схьа а даьккхина чоа тесира дас 
берашна тIе.

– Дера яийна. Хьо варий хьоьжуш а Iийна, хIинцца озийна царна 
набарш.

Зеламхас хIума ледара йоура, цуьнан тийначу юьхьа тIехь хIинца а 
цхьа гIайгIа лаьттара. Иза а гина:

– Хьо ма юьстара хетало, – элира зудчо. – Жижигана реза вац хьо? 
Ас-м хьан дуьхьа ма эцнера хIара, – хьаьдда тIеяхана зокий чу чорпа 
а йоьттина: – И молханаш а кхаллий, хIара тIемалахьа, – йовха чорпа 
кховдийра цо майрачуьнга.

– Цу молханашна реза вац со, Бици, – элира обарго, чорпа дIа а эцна.
– ХIунда бах ахь? Хьо-м цара хьайна дика гIоли йо бохуш ма вара.
– Хьацар а доккхий, цкъа хьалха гIоли йича санна, хоьтуьйту, амма 

цу хьацарца ах са дIахьо цо. ЧIогIа гIелво со.
– Кхин ма малахьа уьш, – элира кхераеллачу Бицис.
ТIевахана, набарх ца воккхуш, жимаха волу кIант меллаша кара а 

эцна, самаваьккхинчу Мугин куьг а лаьцна:
– ДIо тоьли чуьра палссий, вертий дахьаш, схьайола суна тIаьххье, 

– элира обарго, – кхерам боцчу, дIанехьа девр ду вай.
– Ваттай, буьйса ма ю хIара, хIинца стенга гIур ду вай? – аьлла, 

йоьхна хьаьвзира Бици. – Вала воллу-кх хьо нахах ца тешаш.
Кхин цуьнга вист ца хуьлуш, и бераш такхийна, гIаьттина Зеламха, 

шен тоьла йолчуьра цхьа бIе гIулч дIа а вахана, дика тIе йол а тухуш 
йинчу буьнна хьалха сецира.

– Нахах теша хьуна со, Бици, – элира обарго кхузахь, – амма цу нах 
боцчарах муха тешар ву, хаац-кх. Со-м кхузахь берашна йовха хир йолу 
дела гIертара.

Ша аьлларг новкъа деана йист ца хуьлуш, буьн чу яхана кIедачу ал 
тIе биллинчу метта бераш дIа а дийшийна, юха араяьлла, буьнан хьалха 
тесначу вертана тIехь Iачу шен майрачунна юххе охьахиира иза.

– Цига, тхо долчу Сибарех, бахкийтина вуно дукха нах бара, – эли-
ра Бицис, – цара дуьйцура, хIинца кестта оьрсийн паччахь воха а вина, 
адам паргIат дер ду бохуш. ТIаккха хьо а, хьо санна берш а, вуно сий 
дина лелор бу…

– Со вичахьана а дуьйцу и хабарш, Бици. Цунах-м цхьаъ хир дара, 
– аьлла, шийла хадийра обарго, шен топ хьалхахула охьайиллина, дIа а 
тевжаш.

Цхьана-шина минотехь Iийра и шиъ, кхин дист ца хуьлуш гондахьа 
ладоьггIинчохь.

– Бици, – элира Зеламхас, – хIинца дика соьга ла а догIий, сан дехар 
кхочушделахь.

– Дала мукъалахь, – элира зудчо, буьн чу кхевдина берашна тIера 
хIума муха ю а хьожуш. Беттан серлонгахь шен майрачун юьхь, тохара 
санна, гIайгIане гира цунна.

– Хьанна хаьа, – элира Зеламхас, – нагахь сох цхьаъ хилахь, вай 
Туркох даха дагахь гулдинчу ахчанах нисса ах байшна дIадекъалахь, 
дисинчух цхьа жимма цу Сибарех бахийтинчу гIийлачу нахана а да-
хьийталахь.

– Весет деш-м вац хьо? Цу хабаре ладогIа лаац суна, – аьлла, ша 
Iаччохь куьйгаш ластийра Бицис.

– Вон гIан гина суна, Бици, сийсара, – аьлла, велакъажа гIоьртира 
обарг.

– Хьо-х гIенех ца тешаш вара.
– ХIинца теша… Корта а баьшна, куьйгаш цIийлахь а долуш гина 

суна суо. Диканна дац иза, Бици.
– Диканна хила а тарлой иза-м, дала мукъалахь.
– ХIан-хIа, суна хаьа, Бици, диканна дац, – элира Зеламхас.
– Ишта а сабIарзделла сан, ма дийцахьа соьга и хабар, IадIехьа, 

– хьастаелира зуда.
– Со-м, хьо яха, Iара, суо витахьара, – аьлла, дикка ойла а йина. 

– Делан кхел сацо стаг ма вац. Кху берийн терго е ахь, кхарах гIоьнчий 
хир бу хьуна, – бохуш, дуьйцура Зеламхас. – Мел хьайна хало хилахь 
а, сан новкъа ма бахийталахь хIорш… Зезаге а хьовсалаш, цуьнан гIо 
делаш, къа ду шуна цуьнан, декъаза стаг хили цунах.

– Тоьар ду хьуна хIинца, тоьар ду. Хьоьга весет дайта-м ца еана со 
кхуза, – аьлла, дукхахдолчунна шаьш Сибарехахь Лом-Iела дIаволлар 
дага а деана, йилхира Бици. Бицина гергахь, дуьнен чохь нийсаниг 
лаха, гIийлачеран гIо дан, цу гIийлачун дуьхьа дала ша кхоьллина 
стаг вара Зеламха, цундела и лийр ву бохург тIе ца оьцура обарган 
зудчо.

– Хьо хIунда йоьлху, Iовдал. Ма елха, хьоьгахь ца тов хьуна осалал-
ла, – аьлла, хастийра иза Зеламхас.

…Цхьа инзаре тийна лаьттара буьйса. ДIо лекхачу стигалара седар-
чий а, хIорш тергалбан дагахь севцича санна, цу сийначу стигалара хаза 
лепаш схьахьуьйсура. Ткъа и, марс санна, ах схьакхетта керла бутт а, цу 
лекхачу ломан буьххье бижинчуха тийна кхозура.

ГIелъелла Бици а набаро Iехийнера. ДIо тогIи чуьрчу кIотарахь шен 
хIусамненаца вехачу Элмарзин кертахь наггахь «Iавф-Iавф» жIаьло олий 
бен кхин, хIума ца хезара кху тийначу арахь.

Сатаса гергадахча, набарх ларвала дагахь: 

Арешка дохк даьлча, аренаш идош,
Даккъашка дохк даьлча, и даккъаш цоьстуш,
Нанас вина ваша сайн тоьпах тарвина,
Ас маццалц дуур те малх кхета
Хьо дуьне?..

– аьлла, гIийла узам бира Зеламхас. Дикачу чагIаро санна, цу назмано 
дохдеш, айдина обарган дог, тIема доьдучу олхазарх тарделла, дIо лекхачу 
стигала а даьлла, хIара къиза дуьне цхьана ханна массо ирчачу хIуманах 
цIандеш, серла а даьккхина, дIадахара…

20

Цхьа тамашена, буьрса тийначу буса, генна хьуьнчохь, гIайгIанца 
зоькабухIа йийкира. Вончу хIумано кхерийча санна, дитташ тIехь набар-
на дIатийна олхазарш а меттахъхьайра.

Бици, шен берашца селхханехь дIаяханера кхузара. Суьйранна хIу-
ма кхалла Элмарзас ша волчу кхайкхина, пхьуьйр-ламаз а дина, лохачу 
паднар тIе тесначу Iаьржачу истанга тIехь, баьрчехь хиъна Iара Зеламха, 
вуно тийначу озаца, чергасийн къиза эла вохийнчу Балун илли а олуш:

Буьйсанах ши дакъа хиллачу цу хенахь,
Син метта топ кхетта цIен экха ва санна,
Ша хьалаиккхира и Балу ва баьчча…

УьйтIахь цхьа цIеххьана жIаьла летира. Шен узам а сацийна, аренга 
ладоьгIначу обарго:

– УьйтIа а валий, и жIаьла хьедийриг мила ву хьажахьа, – элира 
хIусамдега… ХIусамдас шен зудчунна тIедиллира цига хьажар. Яхана, 
юха чу а еана:

– УьйтIахь кхерам болуш хIума дац, – элира зудчо. Цул тIаьхьа кхо-
йиъ минот яьлча, тохарчул а карзахдаьлла, схьахазарехь, цхьа шена ца 
езачу хIуманна чу а кхийсалуш, юха а летира жIаьла. ТIаккха араваьлла 
хIусамда чуван хьевелира.

Кхин шек а воцуш, тохара санна, аренгахьа ладоьгIна Iара Зеламха.
Шайн тхов тIехь цхьа хIума меттахъхьееш а хетаделла:
– Ойн, ванах, и хIун деш ву цигахь? – аьлла, йоьхна, Зеламха волчу 

агIорхьа хьаьжира хIусамнана. ТIаккха, кхихкина евлла галнаш схьаяха 
дагахь ша схьаэцна чоьлпа охьа а кхоьссина, сихонца араелира иза. Ам-

ма, цу сохьта, юьхьа тIера адаман бос а байна, ша хIун леладо ца хууш, 
йоьхна юха чу а иккхина: – Вададай, Зеламха, вайна, гуо тесна салта-ша, 
– аьлла, Iадийча санна йисира.

Ненахоша шена бинарг тешнабехк буйла хиъна Зеламха, катоьхна 
топ а эцна, сихонца вахана сени чу иккхира. Буьйсанан Iаьржачу бода-
нехь хIумма а ца гора. Обарган лерга юххехь мажаран топ юлуш даьлла 
тата дIадале, Элмарзин хIусам, дарцо дуткъа дитт санна, ега а еш, топ 
елира. Цхьа тамашена галваьлла, кхоссалуш, аркъал а вахана, юха си-
хонца меттавеанчу обарго тIекIел пхьоьазза топ туьйхира: дуьххьарлера 
цхьаъ – хьалаерзийна тховх, важа йиъ – неIарх ара. Цул тIаьхьа, тасавел-
ла, керчина, уьйтIа велира иза…

Иштта къовсам иккхинчохь, гуттар тоьлла чекхваьлла майра Зеламха 
аьлла, и обарг гIараваьккхинарг, сихонца меттиг а евзий, кхерам хIун ю 
ца хууш, цунна шен аьтто баккха хаар дара. Шина хIумано: тIеман хIилла 
довзарой, стешхалла хIун ю ца хаарой – хийла боьхачу матто теттинчу 
ор чуьра хьалаваьккхира иза; мостагIчунна ша дуьхьалхIоьттинчохь я 
дарехь чугIуртий, я хIилланца гуо тосий, эшар хIун ду ца хууш, сихонца 
чекхволура обарг.

Цундела, хIинццалц схьа массо а меттехь Зеламха толар майра 
хилар хилла ца Iаш, цуьнан каде хилар а лара дезара. Амма, тховса, 
хIара дов долалушшехь, Элмарзас, тешнабехкаца букъ лоцуш, тIе-
хьахула тхов тIера тоьхначу тоьпо и аьтто дIабаьккхинера харачойн 
обаргера.

«Ура-а», – аьлла, маьхьарий а тоьхна, левчкъинчуьра схьалилхинчу 
салташа, цхьа а раж йоцуш, маьI-маьIнехьара тоьпаш туьйхира. Кхин 
ца соцуш, царна дуьхьал топ а етташ, вахана Зеламха кертахь лаьттачу 
гIодамийн такхорашлахь къайлавелира.

И серий санна, луьста даккхийра догIа доладелира. ЦIеххьана 
стелахаьштиг а тоьхна, шена гуо тесна лаьтта салтий гучубевлича: 
«Я аллахI, суна гIодеш орцах ваьлла-кх хьо», – аьлла, дагадеанчу 
обарго тIекIел мосуьттазза топ туьйхира, салташна юькъахь эпсар 
шена гинчу агIор. ТIаккха, мохь тоьхна доIа а деш, цигашхьахула 
чухьаьдира обарг. ШолгIа а стелахьаштиг тоьхна серло яьлча, шена 
гена воццуш, вийна Iуьллучу цу эпсаран дакъа гира Зеламхина. Юха 
а чукхоссавелла, хIара ша а дика ца кхеташ, цхьа тамашена дагна 
там хилла, цу докъа тIе ког а тухуш, вахана иза дIо дехьа йисттехь 
лаьттачу такхора тIе кхечира. Ам-ма, кхин дIаваха ницкъ а ца хилла, 
буйнара топ охьа а ца йохуьйтуш, и чов йина букъ цу такхорах дIа а 
тоьхна, сецира Зеламха.

Тохара санна, цхьа а раж йоцуш, юха а еттайолийначу тоьпийн 
гIовгIа ехха лаьттира ца хедаш. Цу гIовгIанна юккъехула схьахазара 
салташа детта маьхьарий, эпсарша ден командий. Кхануо, уьш дIатийча, 
Элмарзин хIусамера схьа, вон сардам а кхайкхош, йоьлхучу зудчун ирча 
аз деара. И йоьлхург хIусамнана яра: Зеламхас тоьхна топ тешнабехк 
бинчу Элмарзина са лоцце кхеттера.

Iуьйранна, сатосуш хIоьттина дуькъа дохк дIаса а теттина, цу 
юккъера схьаваьлча санна, веана юха а салташна хьалха хIоьттира 
Зеламха.

– ХIей, паччахьан эпсарш, схьахьовсал соьга, аш еттачу тоьпийн 
дIаьндаргаш сан дегIах ца летийла хаьий шуна, – мохь туьйхира обарго. 
– Ткъа, хIинца Iуьйрламаз ден хан кхаьчча, цхьа жимма паргIат вита со.

И хезаш дерг гIенах я самах ду ца хууш, шайн бIаьргана гучух а ца 
тешаш, боьхна, цец а бевлла, лаьттара салтий.

– Ма тешалаш цо бохучух, цу йовссаран дела а я дин а дац шуна! 
– аьлла, мохь а тоьхна: – ТIетоха цунна тоьпаш! – омра дира дIанехьа 
лаьттачу эпсаршна юккъера схьа цхьаммо.

Юха а еттайолийра тоьпаш, туьйхира маьхьарий. Бух хадийна поп 
санна, охьавуьйжира Зеламха. ТIаккха а цу минотехь каде хьалаиккхин-
чу обарган топ тIекIел пхоьазза елира. Цхьана сохьтехь сов ца совцуш 
йиттира тоьпаш, диттира маьхьарий. Цу юккъехь дукха чевнаш хиларна 
мелчу цIеша вуьзина Зеламха кхузза-доьазза охьавуьйжира, хьалаиккхи-
ра, юха а вуьйжира…

«ХIинца цуьнан са дIадаьлла», бохург моттаделла эпсар:
– Салтий, ура-а! – аьлла, шена чухьаьдча, топ айба ницкъ боцчу 

Зеламхас, гIоддаха гIоьртина хьала а айвелла, тапча тоьхна вожийра и 
эпсар.

Ирахь латта ницкъ боцу обарг, меллаша гора а вахана, доIа дан вуьй-
лира. Чевнех схьадетта мела цIий ца соцура, юьхьанца яьгна, макхъелла 
юьхь, хIинца шел а луш, таьIано-кIайн бос эцна йогIура.

ДоIа ца далора. ХIинца обаргана шен аз а ца хезара. ХIинца цунна 
хьалха бехк а, гуьнахь а доцуш, ша бахьана долуш набахтей, Сибарех-
хий эхийтинчу нехан гIаларташ хIуьттура, шийлачу Сибарех балийна 
бIарзбелла хьийзачу нанойн карахь кегий бераш доьлху хезара… Уьш 
дерриге а хIинца тIедаьхкинчу обарган дог, кхин тIе а Iовжийна, хол-
чухIоьттинера. ТIаккха обарго, тийна вистхилла, шен кIентан Мугин цIе 
яьккхира. КIанта жоп ца делира. Делахь а, цу шен шийлачу Iожаллел та-
хана тоьллачу Зеламхин буьрсачу юьхьа тIера цхьа чо а кхерамо меттах 
ца баьккхинера…

Хаттарш, тIедахкарш

1. ХIун зама ю романехь гайтинарг?
2. Муха кхолладелла ЗIокиний, Зеламханний юкъара доттагIалла? 
3. Зеламха хьуьнхахь шен кIантаца Мугица лечкъаргех ловзуш гайтаран 

хIун маьIна хета хьуна?. 
4. ХIун бахьана ду Зеламха обаргалла лело араваьккхинарг?
5. Зеламхас ша цхьаъ висаран хьокъехь ечу ойланийн маьIна муха хета 

хьуна?
6 Зеламхас латтийнчу къийсаман маьIна хIун ду аьлла хета хьуна?
7. Муха ю «Зеламха» романан композици? 
8. «Зеламха» романан маьIнех лаций дийца.

ОШАЕВ ХАЛИД ДУДАЕВИЧ
1898 – 1977

Нохчийн литература кхоллалучу муьрехь язйина Ошаев Халида шен дуь-
ххьарлера произведенеш. Прозехь, драматургехь кхиамца болх бина цо. Нох-
чийн яздархо Ошаев Халид вина 1898 шеран 1-чу январехь Йоккха-АтагIана 
гена йоццуш хиллачу Чахкара-ГIалахь хьуьнан белхахочун Дудин доьзалехь. 
Шен 11 шо долуш Соьлжа-ГIаларчу реальни училище деша вахана Халид. 
Цигахь хинволчу яздархочунна евзина, еза а елла оьрсийн классически лите-
ратура. Боккхачу лаамца, дика кхиамаш болуш дешна цо реальни училищехь. 
1916 шарахь реальни училище дика чекхъяьккхинчул тIаьхьа Петербургерчу 
хьуънан институте деша вахана иза. Октябрьски революци хила герга яхана 
хан хилла иза. Оцу буьрсачу, амма шен кхетам кхиарехь беркате хиллачу 
хенах лаьцна тIаьхьо шен произведенешкахь дуъйцур ду яздархочо. Инсти-
тутехь шина шарахь дешначул тIаьхьа цIа веана Ошаев Халид. Нохчийчохь 
граждански тIамехь дакъалоцу цо. Терски политотделехь а, пачхьалкхан кхечу 
органашкахь а белхаш бо. 1921–1922 шерашкахь Нохчийчоьнан ревкоман 
председатель хилла Ошаев Халид, цул тIаьхьа цхьана муьрехь «Советская 
Автономная Чечня» газетан редакцин жоьпаллин секретаран болх а бо цо. 
1923 шарахь юьхьанца Соьлжа-ГIалахь а, тIаккха Ростовхь а пачхьалкхан 
политически органашкахь болх бар тIедуьллу цунна. 

Ошаев Халидан дуьххьарлера исбаьхьаллин произведенеш зорба туху 
20-гIа шераш дуьйладеллачу муьрехь. Цуьнан дийцарш, очеркаш араев-
лира «Советская Автономная Чечня», «Нефтерабочий» газетийн агIонаш 
тIехь. Оцу хенахь драматургически произведенеш а язйо Ошаев Халида. 

ЧIир екхаран Iадатах лаьцна йолу цуьнан «Дайн Iедал» боху пьеса ехха 
хIиттийра самодеятельни театраша Соьлжа-ГIалахь а, Ростовхь а.

1925-1930 шерашкахь Нохчийчоьнан халкъан дешаран отделан заве-
дующи вара Ошаев Халид. И шераш нохчийн къома юкъа шуьйра йозадешар 
даржош хилла хан ю. Доккха гIуллакх дина цо Нохчийчохь школаш схьаел-
лар, дешархошна оьшуш йолу нохчийн меттан учебникаш, кхийолу дешаран 
книгаш язъяр, уьш зорбанехь арахецар вовшахтухуш. Цул тIаьхьа 6 шарахь 
Владикавказехь Горски педагогически институтан директоран болх бина цо. 
И жоьпаллин белхаш дIакхехьарца цхьаьна Ошаев Халида хаддаза къахьоьгу 
исбаьхьаллин литературехь а. Владикавказехь, Соьлжа-ГIалахь араюьйлу цуь-
нан произведенеш. «Бюрократаллин синтар», «Веччалг», «Къийсам дIахьош 
бу» цIераш йолу пьесаш язйо драматурга. Цуьнан дийцарш, очеркаш зорба 
туху «Революция и горец» журнал тIехь а, кхечу периодически изданеш тIехь 
а. Халкъан барта произведенеш гулъярехь а доккха гIуллакх до яздархочо оцу 
муьрехь. Цо гул а деш, зорбанехь ара-хоьцу халкъан дийцарш, иллеш. 

1936 шарахь Пятигорскерчу краевой Горски меттан а, историн а 
Iилманан-талламан институтан директор хIоттаво Ошаев Халид. Амма 
1937 шеран март бутт кхаччалц бен ца байтира цуьнга и болх. Советски 
пачхьалкхехь сталински таIзар лаьттина шераш дара уьш. Банний а бехк 
боцуш волу Ошаев Халид лаьцна, дуккха а хан тоьхна, чувоьллира. Тут-
макхан ерриге а халонаш лайначул тIаьхьа, 1950 шераш юккъе даханчу 
хенахь, яздархо лаьцначуьра мукъавитина. Махках даьхна долу нохчийн 
а, гIалгIайн халкъаш, паргIат а девлла, цIа доьрзу хан яра иза. Къоман 
исбаьхьаллин литература, культура, искусство кхидIа а кхио таронаш 
кхоллаелира. Боккхачу лаамца балхана тIевирзира Ошаев Халид. Шен мо-
гашалла ца кхоош, берриге а ницкъ тIебахийтина, къахьийгира цо нохчийн 
литературехь, культурехь, Iилманехь.

Ошаев Халида 1957-1961 шерашкахь Нохч-гIалгIайн историн, меттан, 
литературан Iилманан-талламан институтан директоран заместителан болх 
бира. Вайнехан истори, этнографи хьокъехь, фольклорах, литературех лаьцна 
кIорггера хаарш долуш вара Ошаев Халид. Дуьххьара нохчийн литературин 
историн очеркаш язйинчу авторийн коллектива юкъахь вара иза. Дуккха а 
Iилманан статьяш язйина цо вайнехан фольклорах а, литературих а лаьцна. 
Царах ю «Фольклорные заметки», «К истории чечено-ингушского эпоса», 
«Мотивы дружбы народов в чечено-ингушских героических песнях», «О 
чеченском фольклоре».

Ошаев Халид кхелхина 1977 шеран 3 сентябрехь Соьлжа-ГIалахь.
Яздархочун кхоллараллехь дийцарш, очеркаш, повесташ, романаш, пье-

саш ю. Теманашца а шуьйра ю цуьнан произведенеш. Исторически а, вайн 
заманан а тайп-тайпана гIуллакхаш ойбу яздархочо шен произведенешкахь. 

Къаьсттина мехала ю «Алун шераш» цIе йолу роман-эпопея. 1959-1964 
шерашкахь зорбанера араяьлла 4 книгех лаьтташ, шуьйра чулацам болу и 
роман. «Алун шераш» тетралоги вайнаха граждански тIамехь шайн мохк 
ларбеш латтийна къийсам гойтуш ю. Шуьйра эпически сурташ дехкина оцу 
чолхечу хенахьлерчу къоман дахаран. Исбаьхьаллица кхоьллина, хIоран-
на гIиллакх-амал гучуйолуш ду коьртачу турпалхойн Шепиев Ахьмадан, 
Чергизов Амадин, Сачин Александран васташ. Церан юкъараллин кхетам 
кхиар, уьш шаьш хаьржинчу новкъа хIиттар бакъдолчуьнца нийса догIуш 
гайтина роман тIехь. Персонажийн дог-ойла, кхетам, амалш шайн кхиарехь 
гайтина. Говза кхоьллина къехошна хьалхабевллачу куьйгалхойн Шерипов 
Асланбекан, Ахриев ГIапуран, Гикало Николайн васташ. Къеггина гучудолу 
романехь вайнехан халкъ шен мохк ларбеш, паргIатонехьа къийсам латтор 
болуш хилар. Нохчийн, гIалгIайн ярташкахь лаьттина тIемаш гойтуш, яз-
дархочо къинхьегамхойн доьналла, майралла гучуйолу сурташ кхоьллина. 
Исбаьхьаллин ницкъах дуьззина ду Iалхан-Юьртахь, ГIойтIахь хилла буьрса 
тIемаш гайтина сурташ.

«Алун шераш» оьрсийн маттахь язйина автора. «Пламенные годы» 
цIе а йолуш, кхаа декъах лаьтташ ю и роман-эпопея оьрсийн маттахь йолчу 
вариантехь.

Ошаев Халидан драматургически произведенеш юкъахь шен идейно-
эстетически чулацамца къаьсташ ю «Асланбек Шерипов» цIе йолу пьеса. 
Нохч-ГIалгIайн драматически театро еххачу хенахь хIиттош яра оцу пьесе-
хула спектакль. Иштта къоман театран сцени тIехь яра цуьнан «Ахьмар-
Хьаьжа», «Цхьана куьйга ши хорбаз» пьесаш а. Евзаш яра Ошаев Халидан 
«Ши Зойбалла», «Селасат», «Зулай» цIераш йолу кегийра пьесаш а.

Ошаев Халида доттагIаллин, кхоллараллин уьйраш лелийна кхечу 
къаьмнех болчу дуккха а яздархошца. Цуьнан хьеший хилла гIарабевлла 
болу оьрсийн яздархой А. С. Серафимович, А. Е. Костерин, кхиберш а. 
Царах лаьцна дуьйцура, яз а дора Ошаев Халида. «Воспоминания о Сера-
фимовиче» зорба туьйхира цо 1959 шарахь Соьлжа-ГIалахь арадаьллачу 
«Дружба» альманаха тIехь. 

ТIаьхьарчу хенахь яздархо Сийлахь-боккхачу Даймехкан тIеман те-
матикехула произведенеш язъеш вара. Брест-ГIап ларъеш турпала эгначу 
вайн махкахойн цIераш лохуш мехала болх дIабехьира цо. Оцу хьокъехь 
йолу цуьнан книга «Брест – орешек огненный» яздархо кхелхинчул дуккха а 
тIаьхьа араелира, иза а юьззина арахецна а яцара, авторан ерриге а материал 
юкъа яханера книгина.

Нохчийн а, гIалгIайн а литературашкахь дуьххьара роман-эпопея язйинарг 
Ошаев Халид ву. Цуьнан проза къаьсттина мехала ю вайнехан литературехь. 

Хрестомати тIехь даладо «Алун шераш» роман-эпопеян дакъош. 

АЛУН ШЕРАШ

(Романан дакъош)

ЛАМАНАШ КЕЧЛО

Маре еъчахьана а ша кхечу дуьнена нисъелла моьттуш яра Мария. 
ТIейогIучу хенан башха ойла а ца йора цо. Таханалерачу денца ехара.

Хьалха сацийнера цой, Ахьмадий бIаьста яьлча шайн цIенош чу 
гIала дIадаха.

Тамаше хетара цунна еанчу хенахь нохчийн дахаран кеп, гIиллакхаш, 
амалш, Iадаташ. Уьш довзийта шен ира хьекъал тIедерзийнера цо. Йокхха 
хан ялале девзинера цунна нахаца а, Ахьмадан гергарчаьрца а, Алпатуца 
а ша лело деза гIиллакхаш.

Уггар хьалха хиира цунна кIант шена везаш хилар нанна хьалха 
гучудахар нохчийн гIиллакхашца догIуш цахилар.

Нахаца елаелла, кIеда-мерза яра иза.
Беран хенахь Алпатун йоIарий беллера. Хьалха хьийзаш йоI ца 

кхиънера цуьнан.
Берриг шен безам, Мариях йоI таръелла, цунна тIеберзийнера цо. 

Шена долчу декъана, нана йоцуш кхиинчу Марияна нана таръеллера 
Алпатух.

ХIетте а, наггахь де долура уьш вовшашка кхузза-доьазза бен бист 
ца хуьлуш. Наггахь йогIий мара хьаьрчара Мария марнанна, аьрснаша хе-
баршка эхийтинчу юьхьа тIехула куьйгаш а хьоькхуш, барташ дохура.

И тоьура нанна, цо сарралц шеца къамел динчул чIогIа.
Дерриг чуьра дезарш ша деш, нанна дан хIума ца дуьтура Марияс.
Несан, ненан юкъаметтиг зен лууш чуоьхура дукха зударий.
«Нохчийн итт йоIах хуьйцур яцара ша шен нус», – олура Алпатус.
«И йоI», «Оцу йоIана иштта хета» бохуш, къамелаш дора нанас 

кIантаца. Ахьмад воьлура.
Чохь латто езачу цIанонна тIехь а, яахIума кечъярехь а, бедар тегий-

тарехь а Алпату реза ян атта дацара.
Несана реза ца хила хIума ца карадора марнанна. Цхьа хIума дара 

нанас, несой къуьйсуш. Етт узура Марияс.
Амма са а тасале, божли чуьра кхо даккха ша йоьдура нана, Мария 

йижинчохь а юьтий.
И хааделира луларчу зударшна. Нене хьахоза ца Iийра уьш. 

– Шуна хIун моьтту? – элира цаьрга Алпатус. – Сан нус элан йоI ю. 
Кхош, пхьаьжаш даха Iемина яц. Тоьур хьаха дара цо чохь–тIехь дерг 
дича–м. Чу а дуьлий хьовса! Малх санна, оьзда ю цо лело чоьнаш!

Луларчу зудаберийн баккхийчаьргахь долу хIилланаш дацара. Яа 
санна, дукха езара царна Мария. Уггар хьалха Iамийра цо зудаберашна 
коьрта туьллу бой ян. ТIаккха Iамийра гураш тIе тоьхначу кисеш тIехь 
бес-бесарчу тешца, тикманийн кепехь, вышивкаш ян.

Басардина теш атта карош дацара. Делахь а, лохура зудабераша. Вов-
шашца къуьйсуш бойнаш еш, тираш йохуш, доладелира зудабераш.

Баккхийчу божарша, Мариян лелар тергал а дой, олура:
– ВаллахI, дика зуда-м нисъелла Сипсон кIантана.
Мухха делахь а, кхеттера Мария, ша нахана хьалха майрачуьнца 

эвхьаза гайта цаезарх. Иза чIогIа тайнера божаршна. Цунах дагабийла 
оьхура, Ахьмад цIахь ца хилча.

Ша нисвелча, боча а, ховха а вара Ахьмад Марияца, кхин хуьлийла 
йоццуш. 

Зуда ялийчахьана, мелла делахь а, юьртара ца вуьйлуш, цIахь сеца 
воьллера иза. Нанна чIогIа тайра кIант, хьалха санна, цIера цавийлар.

Ерриг ойла тIеяхийтина, шен кружокехь хьоьхуш вара Ахьмад.
Цхьана дийнахь цIера вала дийзира цуьнан. Сарахь гулъяла езаш 

кружок яра. 
– Мария тахана сан кружокехь урок лохьа, – элира цо зудче. Реза 

хилира Мария. Сарахьо яхара Мария юьртан советан цIеношкахь кружо-
кана къастийначу цIа чу. Ткъех жима стаг вара гулвелла. Царна юкъехь 
Эласий а вара. Доски тIе Марияс хьалха дIаяздинарг дешархоша шаьш 
тегначу тетрадашна тIе яздора. Эласийс талмажалла а деш, маьIна дора 
Марияс.Урок дIайолуш хаьттира Марияга цхьамма:

– Муха хета хьуна, Мария, тхан юьртахь? Тхан Iадатех йоьллий хьо?
– Йоьлла йогIу. Амма цхьа дерш дика дац шун.
Хаъал ца тайра и хаьттинчунна.
– ХIун ду тхан вон?
– Дерриг шайн дика ду моьтту хьуна?
– Дац ткъа?
Шен керара мел стоьла тIе а биллина, жимма ела а къежаш, элира 

Марияс:
– Со шун юьрта еана дукха хан-м яц. Делахь а цхьадолу диканаш, 

вонаш довза кхиъна со.
Диканаш хIун ду шун? Дай, наний ларар, воккхачун сий дар. Вов-

шашца гIиллакхе хилар, гIо дар, хьаша лелор – уьш вуно дика ду шун. 

Амма зударшкахь гIело лаьтта шун. Мехкан гIуллакхаш дийца бакъо яц 
шун. ЙоI маре йоьду. Тоттий, цхьа да ваххал там оьций, бежана санна, 
юхку аш иза. ЙоIана ца луъушехь маре ло дас, нанас. Нуьцкъала зуда 
ядайо аш. Цхьана а къоман доцу стаг вер-ваккхарш, лураллаш оьгу, ле-
ладо шуна юккъехь. Дика ду уьш?

– Царна тIехь бакъ ю хьо, – жоп делира хаттар динчо.
Шен къамел дIа дора Марияс. Леррина ладоьгIура дешархоша. 
– Шун бераш а кхиош, цIийнноналла а деш, аш санна кертахь, арахь 

болх беш ма бу зударий. Советски Iедалехь цхьа босса бакъо ма ю зуда-
рийн, божарийн. Дита дезара и цхьанна а хьашт доцу, шира Iадаташ.

Урокан хан дIаяьлла дуккха хан яра. Деха дийцира Марияс Советан 
Iедал чIагIделча, Нохчийчохь хиндерг. Белхан адаме латта кхачор ду, школаш, 
больницаш йохкур ю, некъаш, тIайш тохкур ду бохуш, дуьйцура Марияс.

Боккъал цецбевллера ладоьгIуш берш, школашкахь нохчийн маттахь 
хьоьхуш дешарш хир ду аьлча. Бода къовлабеллера. Йоккха дешерхойн 
жIуга юххе а яьлла, цIа кхетийра Мария. Кхин цкъа-шозза а яхара Ма-
рия хьеха. ТIаьххьара а дийхира дешархоша Ахьмаде йоза Iамо Мария 
эхийтахьара шайна аьлла.

Вела а велла, элира Ахьмада Марияга:
– Ца Iийн хьо соьгара и школа дIаяккхаза.
Цул тIаьхьа Алпатугара бакъо а яьккхина, кIирнах кхузза гуллуш, пхи 

йоI вовшах тоьхна, царна а хьеха йолаелира Мария. Шена оьшу кехат яз-
дайта милла а юьртахо вогIура Мария йолчу. ЦIе яхара цуьнан юьртахь.

*   *   *

Хабарш дуьйцура. Декабрехь хезира Шура-гIалахь «Ламанхойн рес-
публика» йиллина бохуш. Цуьнан маьIна хоьттура Ахьмаде кружокерчу 
дешархоша.

– ДагадогIий шуна октябрь баттахь ХIинжа-гIала туркой а баьх-
кина, цара Суьйлийн мохк дIалацар? Ламанхойн буржуази ю, Совет ца 
хIоттийта, вайн мохк хьанна а бухкур болуш. Туркойн цхьамзанашна тIе 
тийжаш кхуьура и «Ламанхойн республика». Ноябран хьалхарчу дено-
шкахь Франциций, Ингалсций бечу тIамехь Германи эшна. Германехь 
революци йолаелла. Цуьнца барт бара туркойн. Иза эшча, шайн эскарш 
Кавказера юха дехира туркоша.

Туркойн меттана Ингалсан эскар деара ХIинжа-гIала. ТIаккха цаьрца 
а тайра «Ламанхойн республика». Шайна шай деллачунна мохк бухкуш 
заддаш ду и республика боху тайниг йинарш!

Кхин пачхьалкхаш йийцира Ахьмада.
Географех цхьанна а хIумма ца хаар гучудолура. ТIаккха географех 

дийца хIуттура. Латта горга хилар дийца оьшуш хуьлура. Цунах ца те-
шаш, цецбуьйлура кегий нах. 

Хеттарш дора дешархоша малх лацар, бутт лацар муха ду бохуш. 
МаьIна дора Ахьмада.

ТIаьххьара а хаьттира цхьаммо:
– ХIара латта а, бутт а, малх а, седарчий а мичара девла? 
Философин тIедолура гIуллакх. Ма-дарра, дерриг дIадийцича, 

къаьхкар бара кегий нах. Цунах ларлуш, цаьрга шайга ойла йойтучу 
кепара дуьцура Ахьмада. 

Цхьана дийнахь, Ахьмад ша нисвелча, тIевеара цунна Эласи.
– Ахьмад, хьоьга хатта кIоргера цхьа хIума ду сан.
– Хаттал.
– Дуьне кхолладаларан сурт дийци ахь тхуна. Кхечу тайпа хила йиш 

йоцуш, хьекъало тIе лоцу иза. Малх, бутт лацар а, латта горга хилар а 
– уьш дерриг бакъ ду. Есачу меттиган, хенан юьхьиг, йист а яц. Иза гуш 
ду суна. Ткъа дела мича хьо ахь? Дуьне кхоллар тIехь, ахь дийцарехь, 
оьшуш а ма вац иза?

Иштта Ахьмад воллуш, цхьана дийнахь йоккха топ юьйлуш хезира 
къилбаседехь. ТIебогIуш кIайнаш буйла хаьара цунна. ТIамна чIогIа 
кечлуш ю гIала бохуш, хабарш хезира.

ШолгIачу дийнахь, жеррахь, еана схьахIоьттира Настя.
Дийцира цо сийсара гIалара цIеэскархой, белхалой арабовлар. 

КIайнчеран юьхь схьакхаьчнера.
Шена дайна сурт дуьйцура цо, елха а йоьлхуш. Белхалойн цIенош 

чу а лелхаш, чевнаш йинарш, дархой ара а текхош, тоьпаш, тарраш дет-
таш, бойуш, Iаьржа къемат хIоттийна бохуш, дуьйцура. Василий, Сачин 
арабевллачаьрца вахар а дийцира.

СапаргIатдаккха гIерташ, Алпатус а, Марияс а хьоьстура Настя.
Наний, кIанттий арадаьлча, хаьттира Настяс, йовлакхца бIаьргаш 

дакъа а дина: 
– Хьо муха йоллу Мария? Дика вуй хьоьца хьайниг? 
– Э, Настя. Ма дика ву моьттахь! Вайчара, дукхачу хьолахь, зуда 

коча Iамайо. Сайниг нийсса дIа ву. Акха Iадаташ ду кхеран цхьадерш. 
Амма цхьадерш вай схьаэца мегар долуш ду.

ЦIен тIехь майраосал хилар чIогIа эхье ду кхеран. Нанна а ма дукха 
еза, моьттахь, со. ЭхI, ас цхьаъ дийций хьуна?

Къевлина мара йоьллира Марияс Настя. Лере а яхана элира: 

– ГIехь йоцуш ю со…
– Мария! Баккъалий?
Марахь Iаьвдира Настяс Мария.
– Цунна хаьий?
– Хаьа … Воьлура… Ткъа нана!.. Цунна-м, ша хIун леладо, ца хаьа, 

хазахеташ. Кхин цхьаъ ду. Суна хетарехь, цхьа а къам хир дац, нохчашна 
санна, бер дукха дезаш. ХIетте а, дас шен бер хьостуш гур дац хьуна. 
Човхадо, амма берана дас тоьхна меттиг ца хаьа суна. 

Хьанна хаьа, къоначу несарша шайн маройх лаьцна хIун дуьйцу?
Эвлаюккъе вахана Ахьмад цIа валлац Iийра ши зуда къамелаш деш. 
Юьртахь хууш дара гIала кIайчара дIалацар… Халахетара нахана. 

Амма хазахеташ, корта айинарг а волура.
Дуьхьалкхийтира Ахьмадана яккхий хьераш йолу цхьа юьртахо.
Велар шен йоккхачу можа юккъе а лечIкъош, вистхилира:
– Ахьмад! Да эпсар вара хьан. Хьуна тоьллера, оцу басякех ца ветта-

луш, Iийнехь. ХIинца хIун олу ахь?
Хала сатуьйхира Ахьмада, цуьнца девне ца волуш. Дог даьттIа 

элира: 
– ХIинца хIун олу бахий ахь? Ас бах: йоккха хан яц, Россера схьа 

а кхаьчна, большевикаша хьан корта баккха!..
Цуьнан дагара хиъна, вист ца хуьлуш, дIавахара хьераш ерг. 
Цхьаннах дагавала дезара заманан хьокъехь.
ШолгIачу дийнахь Iуьйрре, Асланбек волчу ваха Шуьйта боьду некъ 

юьхьаралецира Ахьмада. 
Ах йохийна, дисинчу цIенош чохь нохчий бехачу Чехкар-гIалех а 

ваьлла, Органан чIожа вуьйлира иза.
Кхоьлина де дара. ЧIаж готтачохь, дехьа а, сехьа а хьун лаьттачу 

аьрцнаш тIехь, маьI-маьIIе хотешкахь Iохкура лайн хьаьттарчий. Аьтту 
агIорчу бердаца, тIулган аса хилла хьалаоьхура некъ.

Генна бухахь гора хахкаделла доьду Орга.
Шуьйта кхоччуш дIасатаьIира чIаж, цхьаммо ков диллича санна. 

Стигалан боги кIел хIоттийна лаьмнийн бога санна, Iуьллуш яра Шуьйта, 
Ахьмадан ден дай баьхна мохк.

Шуьйта мосазза кхечи, цIа кхаьчча санна, безаме хетара цунна яьр-
жина Iуьллу ламанан хаза чоь.

Лахенца кхоьлина яра. Iаннаш чохь дохк Iуьллура.
Ткъа кхузахь, комаьрша зIенарш Iенош, серлабаьлла, богура малх.
Къилбехьа хьаьжча, гуш дара, кIайн заза санна, къегина шен 

лаьмнаш.

Цхьана агIор тIехIоьттинера хьаккхойн лам, – Ахьмадан тайпанан 
долахь болу.

Гена гуш дара наьрто Соскин Солсас турпал дин хьийзийна Тумсойн 
ломан Iаламат.

БIаьсте яла дикка хан йоллушехь, маьлхан басешкахь буц сенъел-
лера.

Юххе, хьаннашкахь, Iаннашкахь лайн токхамаш гора. ХIетте а йовха 
яра Шуьйта чохь.

Сурт яздан говзачо лилул-сийначу басаршца язйича санна, яра ла-
манан мохо мархех цIанйина стигал.

Ведана-гIала санна, шерачу экъана тIехь Iуьллура Шуьйта-гIала а. 
Цхьана агIор, кIоргачу тогIий чохь, Ваьрда-ахк доьдура.

И Органах кхетачу мерехь, шув тIехь, гонах тIулган пенаш а доьт-
тина, оцу чохь гулъеллера шотой беха эвла.

Шемал лацале ши-кхо шо хьалха доттийтинера паччахьан Iедало 
цу чIагIонан пенаш.

Ша гIала Ахьмадан ден дай баьхна Хьаккха-эвла хиллачохь йил-
линера.

Нохчийн Iадате диллича, Ахьмадан цигахь шена мехкан дакъа деха 
йиш яра.

ЧIагIонан гIопах а ваьлла, дIакхечира иза Асланбек вехачу.
Диттех, гоьзанех дIатийсина, нуьйраш техкина говраш лаьттара 

керт юьззина.
Чуоьхуш, арабуьйлуш герзашца нах бара. Кел арахь а, тобанаш а 

йина, адамаш лаьттара.
«Со АтагIахь паргIат Iахь а, хIара-м мукъа вац», – аьлла, шех бехк 

боккхуш, ойла йира Ахьмада.
Маршалла а хаьттина, Асланбек волчу чувелира иза. Чоь юьззина 

нах бара.
Стоьла хьалха Iаш вара Асланбек.
ТIехIиттинчу гIайгIанаша, юьхьа тIера хаъал азвинера иза. Боцца 

лергинчу коьрто гуттар къона хоьтуьйтура цуьнан сибат. ТIеюьйхина, 
реальни школехь лелийна, жимма яц а елла, исхарийн коч яра.

– ЭхI, Ахьмад! Ма дика ду хьо веана. Сийсара цIа кхаьчна со. ХIун 
дуьйцу АтагIахь? – Ахьмад вист а хилале, нахехь долу хьал хетта велира 
иза. Шена хуург, хезнарг дийцира Ахьмада.

– ХIинца хIун дича бакъахьа ду вай? – хаьттира цо, ша дийцина 
волуш.

– Кружокехь маса стаг ву хьан?

– Шовзткъа гергга. Амма, цхьанхьа арадовлуш хилча, кхин а тIе 
кхета тхуна. 

– Дика ду, – элира Асланбека, ойла а йина.
Дукхах дерг чохь болчарна хазийта дуьйцучух тера долийра цо:
– ГIалех арабевлларш Сипсо-гIалех маьрша тIехбовлалахь, тамаша бу. 

ТIетаьIар бу хIинца кIайнаш нохчийн ярташна. Цунна кечдала деза вай.
– Асланбек, суна хетарехь, берриг вайн ницкъ цхьана буйна а гулби-

на, кху Шуьйта чуьрий, Веданарий дIалета деза вай. Муха хета хьуна?
– Уьш цхьана метте гулбича, муха кхаба воллу хьо? Даа ма деза 

царна, мерг ма деза!
Ахьмада жоп даларе а ца хьоьжуш, элира Асланбека.
– Гой хьуна, Ахьмад. Вайн ЦIен Эскар ша тайпа ду. Цкъаделахь, 

шайн лаамехь гIевттина нах бу уьш. ШолгIа, тIеюхург, юург, хIоъ-молха 
шаьш латтадо цара шайна. Гулбина уьш Iебан йиш яц вайн. ХIинца-м 
муххале а.

ЦIеххьана хаьттира цо:
– Испански «гверильясаш» муьлш хилла хаьий хьуна?
– Жимма хаьа, – элира Ахьмада, нагахь Асланбека ца хуург хаттахь, 

кIел ца виса, «жимма» дош тIе а тоьхна.
– Церан тактика ю вай хьалха лаца езарг. Гверильясаша хIун дина? 

Наполеонан тоьлла инарлаш, маршалаш коьртехь а болуш, ши бIе эзар 
эскар лаьттина царна дуьхьал пхеа шарахь.

Гверильясашкахь арсаш, шаданаш, мокхазан тапчанаш бен герз ца 
хилла.

Ерриг а Европа кара лаьцна Iаш волчу Наполеоне хIума ца даделла 
царна. ХIунда ца даделла?

Дерриг а халкъо беш хилла и тIом. Деникинан ницкъ боккха бу. 
Дуьхьал а хIуттуш летча, толам хир бац вайн.

– Ткъа ярташ а йохуш, чубогIур бац аьлла, хета хьуна? – хаьттира 
Ахьмада.

– ХIун гIуллакх ду церан зIуганан бен чу гIаж Iитта? Шайн ког хIоьт-
тина баллалц, хье бийр бу аьлла, ца хета суна цара нохчий. ТIамца чу гIер-
тахь, летар ду-кх вай. Уьш чугIортахь а, ца гIортахь а цхьаъ ду дан дезарг. 
Деникинцех новкъа воьдург вуьйш, церан складаш ягош, цIерпоштнекъ 
бохош, царна ялташ ца луш, эскаре ваккха хьовзийнарг лам чу водуьйтуш, 
цхьа а кол царна маьрша ца юьтуш, тактика лаца еза вай. Партизанийн 
тактика. Уггар чIогIа вай дан дезарг – Бакох боьду некъ бохор ду. Цигахь 
цхьа вагон, цхьа паровоз тIехбалийта мегар дац. Кхетий хьо?

– Кхета.

Бист а ца хуьлуш, ладоьгIуш Iара чохь берш. Ткъе шиъ шо кхаьчначу 
кIантера хьекъал оьцуш бара къежбелла нах.

– ХIинца хьан кружок… Гучохь цкъа а гул ма бе ахь уьш. Тебина тIом 
латто беза вай, центрера гIо кхаччалц. Нах хьийзор бу кIайчара. Царна гIо 
деш вайн кулакаш, молланаш, эпсарш хьийзар бу. Амма гIаттаза Iийр дац 
адам. Коьртах жIов йиттича, дечгах чу боьду хьостам. Шена Деникина 
коьртах мел етта, оьгIазалла кIарглур ю нохчочун.

– Кхета со…
– Шемилан заманахь вайн наха иштта бина паччахьца тIом. ХIинца 

вай а бийр бу иштта.
Кхин дикка къамелаш динчул тIаьхьа элира Асланбека:
– ХIан, Ахьмад. ГIуллакхаш дуккха а ду сан. ХIинца дIа а гIой, хьайн 

кIентий ара а бахий, халкъан тIом кхайкха беахь лахарчу ярташкахь.
Асланбекана баркалла а аьлла, цIехьа вирзира Ахьмад. Органан 

чIажара шеречу ара ваьлча, малхбузехьара «гур» деш яккхийчу тоьпийн 
тата хезира.

Оцу саррахьехь шен кружок а гулйина, Асланбекаца шен хилла къа-
мел дIа а дийцина, ярташка дIасахьовсийра цо кружокан декъашхой.

ШолгIачу дийнахь ша Амади волчу вахара.
Жимма воьхна карийра цунна Амади, хIун дан деза ца хууш. 
Деникинцаша Соьлжа-ГIала дIалаьцначу дийнахь вахана Iабдулла 

юхавеанера Iакадо-Эвла, кIайн погонаш белш тIе а ехкина. Юьртдена 
цIе а тоьхна, кIайчарна бух кечбеш хьийзаш хилла иза. 

Нахе шога вистхуьлуш корта айина, шен тайпана энганой тIеуьйзуш 
лелаш СаIид а хилла.

Диц ца деллера цунна ЛечагIара шена динарг.
Бата а, Iаьржа-Леча а, Саьмба а, Лечин сотнера тхьамданаш а Амади 

волчу а гулбина, махкахь долу хьал а, дан дезарг а дийцира Ахьмада.
Иза къамел дийцина волуш, элира Батас:
– Шек а ма вала хьо, Ахьмад. Дуьххьара тхуна малх гайтина Совет 

ларъеш тхо массо а вала кийча ву хьуна.
Сацийра, тхьамданаша сарахь сотни а гулйина, царна Ахьмаде къа-

мел дайтар.
Ойланаш еш, гIийла хийтира Амади Ахьмадана.
– Хьуна хIун хилла, Амади? ГIийло ма хета суна хьо! – хаьттира цо.
– ГIийла вац со-м. ХIумма а дац, – элира цо жимма вела а къежна. 
Амма дара цо ойланаш еш цхьа хIума.
Iуьйранна урамехь дуьхьалкхийтира цунна Белитин жимах волу 

ваша Вахьид. Элира цо Амадига:

– КIант, сацал цкъа. Оцу тхан йиша бохучу шайтIана тIехьийзаш 
ву хьо бохуш, дуьйцу. И гIуллакх дита деза ахь. Шуьца долу дика а ца 
деза тхуна я вониг а ца деза. Ахь и йигахь, дуьненахь там бийр бац оха. 
Тхоьца шайна тIом ца безахь, дита иза.

Вагийра Амади оцу дашо. Юьхь кхохкийра.
– Вахьид, – жоп делира кIанта, – нохчашлахь нуц хила гIертачуьн-

ца вашас ишта шен йиша йийцар осала гIуллакх ду. Вон эли ахь и дош 
соьга. Кхечуьнга алийтинехь а, мегар иза, хьуо алаза ца Iийча. Хьоьца 
эвхьазавала ца лаьа суна, шу виъ ваша сайна оьзда нах хетарна. ХIара 
дуьне долийчхьана, вешина ца лаарх, йиша юьгуш а хуьлу, юьтуш а хуьлу. 
ХIумма а эр дац ас хьоьга, сайна ахь халахетийтинехь а…

И а аьлла, дIавахара Амади. ЦIа веъча, схьакхаьчна Ахьмад карийра 
цунна.

И дехьа чохь а витина, шел воккхаха волчу Султане дийцира цо 
шега Вахьида аьлларг.

КIегаш тIе яьлла нIаьна санна, ирахъиккхира Султан:
– Ойн, хьо вала велла! Ас тоххара ца аьлла хьоьга: схьатакхо деза 

нускал! Нускал шен кертара дIатакхош ца тов, схатакхош хаза ду! Ян 
реза юй хIара? 

– Дера ю, тахана а-м.
– Ойн, дакъаза ма валарг, хIун деш Iа хьо? Боьрша вац хьо?
– Зама луьра ю вайна. Зуда ялочохь ду хIара?
– Кхаа дийнахь ча а дилхина, ворхI дийнахь, догIа санна, сийна молха 

а ихна, цьамма хьаьштиг а Iоьттина иэккхийтахьара хIара дуьне! Лекъ сан-
на, нисъелла йоI цхьаьнга, котамо бIаран тIум санна, ядаяйта воллу хьо?

Цу меттера, шел воккхах волу Iусман а эцна, шен да волчу чу вахара 
Султан. Дийцира Султана Вахьида Амадега аьлларг.

Ша ла а ца дугIучуха, юьхьах куьйгаш хьаькхира ИбраьхIима. Маж 
а тайина, хаьттира: – ЙоI ша ян реза юй?

– Ю дера, хIокху сохьта а-м.
ЦIеххьана карзахвелира воккха стаг:
– ЖIаьлеш! Нах яц шу! Куйнаш-м леладо, кхин боьршалла яц шу 

кхаа хIуманехь. ЙоI йогIуш хилча, соьга а ца хоьттуш, тоххара схьа хIунда 
ца ялайора аш? Шун яло карах ца далахь, жимачу Хьамзатца вахана, ас 
айса схьаялор ю иза. Хьамзат шу кхаанел а тоьла.

– Ткъа хIун де оха, дада? – хаьттира Iусмана. 
– Тховссехь йогIур юй иза?
– Дера, хетарехь, тховса а йогIур ма ю иза.
– Делахь, тховса сарахь яла а яй, ЛечагIаьрга йоссае…

– Хьаша ма ву вайгахь… Тховса юккъехула дуй техьа? – элира 
Iусмана.

– Хьаша – хьаша ву. Лело везачу кепара лелор ву вай иза. Нускал 
– нускал ду. Хьада! И ягIахь, тховссехь схьаялае! Кхин хабар а ма дийца! 
Цкъа а нах хир яц шух…

Ден лаам дIабийцира шина вашас Амадига. Оцу сохьта Езира йолчу 
вахара иза.

– Езира, доккха гIуллакх ду сан.
– ХIун ду и, «жима кIант»?
– Тховса и Белита боху кIорни ца далийча девр дац вай суна.
– Вай, кIант! Бегаш ма бехьа?
– ЦIена бакъ ду иза. Ахь хIун дей? ХIинцца Белитина тIе а гIой, ша 

ара йолу меттиг билгалъяйтал. Ахь цуьнга ала: Цхьана нахаца йогIур юй, 
яций бохуш, гIуллакх чIогIа яхье даьлла сан. Шена со веза а везахь, ша 
цкъа а соьга ян дагахь а елахь, нахана хьалха со юьхьIаьржа хIоттийта а 
ца лаахь, тховса йола боху ала. Арарчарна ма хаийталахь, Езира.

– Ма кхералахь, кIант.
Хьанна а захало дуьйцуш, и шена дуьйцуш санна, сакъерало цхьа-

болчу зударийн.
Едда, хьаьдда яхара Езира. Сахьт а далале юха еара. Йиллина хан, 

меттиг билгалъеш хаийтира, йоI ян реза хилар.
Сархьо гулбеллачу сотнин нахана Ахьмад тIе воьдуш, элира цуьнга 

Амадис:
– Жимма гIуллакх ду сан, Ахьмад. Шу гуллучу тIаьхьо тIевогIур ву со.
Тамаша бира Ахьмада, делахь а, хIумма ца хаьттира.
Саьмбе а элира Амадис сарахь цIахь хилалахь.
Бода къовлалуш, Султан а эцна, йиллинчу метте вахара Амади. 
Миччара хиънехь а, Хьамзатана хиънера и шиъ стенга воьду. Иб-

рахIиман хумпIар чуьра лачкъийна тапча кисана а йоьллина, воккхаха 
волчу шина вешина ша ца гойтуш, тIаьхьавахара иза а. 

Итт минот ца елира Iаьржачу дарин коч а юьйхина, йоI схьахIотта. 
Карахь жима ларча а яра.

– Белита! Дела я хьо марша! – аьлла, карара ларча схьа а оьцуш, 
марайоьллира йоI Султана.

Йист а ца хуьлуш, коьртарчу бойнах юьхь хьерчайора йоIа.
Цуьнан куьг а лаьцна, элира Султана:
– Яло. ЛечагIаьрга доьлху вай. 
Вист а ца хуьлуш, тIаьхьаволавелира Амади. Гено, лечкъаш, тIаь-

хьаоьхура Хьамзат а.



126

ЛечагIеран кетIа кхоччуш, ведда тIаьхьа а кхиъна, Султанний, Ама-
диний вевзина валале, ткъап-аьлла маракхийтира иза нускална.

– Белита. Со вай хIара-м, Хьамзат…
– Ойн… Дуй баха хьох! Мичара вели хьо? – аьллачохь висира Султан.
Саьмбина тIехь мостагIалла хиларна, кетIара дIакхайкхира Султан.
– Ва Саьмба!
– Во-вай…
Карахь топ а йолуш, аравелира Саьмба.
– Султан, хьо вуй хIара?
– Со ву. ДIаделла ков.
– Оссолом Iаликум! Нускал доссадойтий аш?
– Ва Iаликум солом! Доссадойту дера, хIорш бIе делахь а-м. Марша 

йогIийла хьаша… Мила ю хIара ян мукъане?!
– Ца евза хьуна? Белита ю-кх!
– Белита ю? Дела я хьо марша! Iий! ДаватIарг, кхосса йоцу кху кер-

тахь стохка лаьттина йоккха топ. Амма цхьа топ а ца кхуссуш…
Белитас кел чоьхьа ког баккхале, карарчу тоьпан чуьра пхи патарма 

бассийра Саьмбас. КетIара дIавахара Амади.
Топ йолу хезна чуьра са дIа а даьлла, араиккхира нана. 
– Йоха ма йоха, нана. Нускал догIу вайга. Мараэккха кхунна.
– Вай, дала декъалъе хьо! Хьенан нускал ду хIара? – хаьттира нанас 

мара а иккхина.
– Амадина ялийна Белита ю хIара…
Хьамзат гира Саьмбина.
– Ойн, Хьамзат, хьо ваханера вешина нускал дало? Хьада, вада, 

маьхькаме а гIой, сан даде хаийта, кхуза Белита йоссийнийла.
ДIахьаьдира Хьамзат. Итт минот а ялале кетIа нах хIиттира.
– Хьо чохь Iелахь, – Султане а олуш, топ а керахь, араиккхира 

Саьмба.
– Делдухьа, Саьмба… ЮьхьIаьржонах кхоьру тхо. Оха хала сецош 

лаьтта оцу аш йигинчу Белитин виъ ваша. Кхин гена далале, бертахь 
схьалахьара ахь йоI.

– ХIе!… И ала даьхкинера шу?
– Даьхкина. Хьуна ма хаъара, челакх стаг ву БелитагIеран ваша 

Вахьид…
– Вуй? Со а ву шуна иштта челакх. Аш хIун алий цаьрга? ГIиллакхехь 

ала аш: еъча, йоI йуьгуш хуьлу кIанта. Оха дуьххьара ялош а яц, тIаьх-
хьара ялош а яц.

ХIинца шуьга бах ас. Ша лаьцна лекъ, къийгаша дехар дарх, цара 

«бIов» бахарх, лечано тосуш дайний шуна? Нускал Чергизан ИбрахIиман 
кIентан баьрччехь товш хир ду. Шена лууш еана йоI. И хIинца тхан ю.

– Ма дийцахьа, Саьмба, хьашт доцург. И вежарий схалелхахь, кичча 
юьхьIаьржо ю-кх хIара!

– ХIа-хIан, нах. Захалех лета ца ялийна оха йоI. Цаьрца гергарло дезаш 
ялийна. ГIиллакх дохор дац оха. Амма эцца чохь Iаш Султан ву. Тхойшиннан 
декъаш тIехула бен, кху кертара йоI арайоккхур яц. Ас гIиллакхехь дуьйцу. 
Амма и сан да боху Iаьржа-Леча хIинцца кхуза тIекхочур ду. Цо цхьа 
юьхьIаьржо шайна яле, керта юххера шу дIадовлар бакъахьа хета суна.

«Бакъ боху кхо», – шайн дагахь а аьлла, Белитин вежарий цIа бига 
дIабахара нах.

Собранера шаьш цIа догIуш, дийцира Амадис Ахьмадана ша юк-
къехула зуда ялаяр.

ЧIогIа тайра и хьешана.
Шен дена дуьхьал ца веттавала, хьеше маршалла а делла, накъос-

ташка буьйса яккха вирзира Амади.
Нус гучу а яьккхина, и декъала а йина, кхана хьалххе цIехьавирзира 

Ахьмад.
ЦIахь дуьйцуш дара, Сипсо-гIалахула чекх а ца бовлабелла, Се-

маIашка юхабаьхкина гIалара арабевлларш бохуш.
Цхьа-ши де делира. Шийла кхаъ беара малхбузехьара: Ассиновкехь 

кIайчара белхалой бохийна, цхьаберш деникинцаша лецна гIала юхаби-
гина, кIелхьара бевлларш Iашхойн-МартантIерчу хьоладайша, герзаш 
дIа а даьхна, чIим санна, цIанбина аьлла.

Шена и ма хеззинехь, Асланбекана тIе Эласий вахийтира Ахьмада 
ма-йоьдду говрахь, хезнарг дуьйцуш кехат яздеш.

Йоьлхуш, яла гIерташ яра Настя, вешиний, майрчунний сагатдеш.
Бахийтинчуьра берзаза бара кружокара кегийрхой.
Карориг иттех стаг шена тIаьхьа а ваьккхина, Iашхойн-МартантIа 

хьайира Ахьмада говр.
ГIойтIа кхечира. Совет чохь аддам а ца карийра. 
Массо а малхбузехьа баханера, бохийна белхалой цхьаццанхьа 

дIанисбан.
Юьртахь дукха хиллера кIелхьара бевллачарах, амма арахь цхьа а 

гуш вацара.
Мартанал дехьа ваьлча, дуьхьал беттабала буьйлира гIалара ара-

бевлларш.
Цхьаберш шаьш богIуш бара, вуьйш шаьш тIелаьцначу хIусамдайш-

ца схьаоьхура. ТIекхечира белхалойн масех тобанна.

– Маршалла, накъостий! – элира Ахьмада.
– Маршалла шуна а…
– Дохийн шу кадеташа?
Цхьалха кучара вогIучу цхьамма, бIаьргаш чохь велар а долуш, 

жоп делира:
– Дера дохийна, марха достуш вехна тIуртIуз а ваьлла, зудчунна 

оьгIазваханчу тхан оьрсийн моллас кегдина хIоаш санна-м.
– Гикало дийна вуй техьа? 
– Суна гира иза. Дийна ву, – элира вукхо. – Нохчаша, чIара санна, цIанви-

нера иза а, тIера бедарш дIа а яьхна. Дашо куьзганаш а даьхнера цуьнгара.
– ТIаьхьа, мила ву а хиъна, куьзганаш, бедарш юхаерзийнера. Эткаш 

йоцурш…
– ХIинца мичхьа ву-м хаац шуна иза? 
Вовшашка хьаьвсира белхалой.
– Дера хаац. Ламанашка ваьлла хир ву-кх, – элира цхьамма…
«Дуьйцур а ма дацара кхара», – дагатесира Ахьмадана.
– ХIинца мича доьлху шу?
– ГIойтIа…
– Бакъахьа ду. Доха ма доха шу, накъостий. Вонаш нислахь а, дика-

наш шорта бу шуна нохчех, шу Iалаш а дийр долуш.
– Баркалла…баркалла хьуна, – элира белхалоша.
– Ковалев Василий, Сачин Александр вевзарий шуна цхьанна а? 

Уьш лаха араваьлла со.
Уьш бевзарш а хилира. Шимма элира Iашхойн-МартантIехь Кова-

лев селхана гира шайна. Сачин а вевзара массарна а, амма иза гина стаг 
вацара.

– ХIинца ГIойтIа хьанна тIе доьлху шу? – хаьттира Ахьмада.
– Дера хаац.
– АтагIа дахка реза дуй шу? Шериповна тIе дуьгур ду оха шу цигара.
– Тхуна хIун бен ду. Реза ду тхо-м, – элира белхалоша.
Накъостех дагавелира Ахьмад. Массара а шай-шай цхьацца, шишша 

вуьгур ву элира.
– Делахь, шайгахь йол-йолчо сискал а лой, церг а тохийтий, дIабига 

хIорш…
Баркаллин куьйгаш кховдийра цуьнга белхалоша. Лоьма шеца 

а волуш дIаволавелира Ахьмад. ГихтIахь урамашкахь шортта ка-
рийра гIаларчарах. Василий, Сачин цаьрга хоьттуш, чекхвуьйлура 
Ахьмад.

Цхьамма элира, массо а вухаваьлча а, пулемет етташ вара Сачин. 

Дийна ву-вац ца хаьара. Ковалев сецна меттиг хаьа шена, элира вукхо. 
И хьалха а ваьккхина, вахара Ахьмаддий, Лоьмий.

ГIойтIарчу Халкъан Советан председателан Эльдархановн вешин 
кIант Даша волчохь хIусам карийна хиллера Василина.

Жижиг-галнаш хьалха а диллина, хIума яа охьахууш воллура хIу-
самдай, Василий, Лоьмица Ахьмад чуволуш.

– Оссолом Iаликум! ГIоза юург хуьлда шун.
– Ва Iаликум солом! Диканца вехийла, – олуш, хьалагIаьттира хIу-

самда. – Же, охьаховшалаш…
– О, Ахьмад! Здоров! – Маракхийтира Василий.
Хьал-де хаьттина, шуьне хаийра веана шиъ.
Дехьо, дечган маьнги тIехь, тIе юргIанаш а тоьхна, Iуьллучу стага 

узарш дира.
ХIусамнанас дашийна йовлакх диллира цомгашчун хьаьж тIе.
– Могуш воцуш ву шун хIара? – хаьттира Ахьмада хIусамдега.
– Ва дера, оьрси ву хIара. ТIедийн цамгар йолу таро ю цунна. Дагар 

деъна, харц луьйш ву иза.
Нохчийн маттахь дуьйцучух кхетта, элира Василийс:
– О, Ахьмад, хIара воккха хьаькам ву. – «Тамански эскар» дуьйцу 

хезни хьуна?
– Хезна.
– Цу эскаран штабан начальник ву хIара. Смирнов Марк. ХI Эска-

ран ямарт командующи Сорокин кхо лаьцна. ГIалех волуш а вара хIара, 
мохо а лестош.

ГIалахь долу хьал а, Настяс сагатдар а дийцира Ахьмада Василийна. 
Сачин мичхьа ву ца хаьара цунна.

ХIума йиъна девлча, хIусамдега элира Ахьмада:
– ХIа-хIа, со АтагIара Шапин некъийн Ахьмад ву. ХIара хьаша хьоь-

гара дIавига веана со. Кхуьнан йиша ю тхоьгахь, кхунна сагатдеш, яла 
гIерташ. Ахь гIо дахь, и дIо маьнги тIехь Iуьллург а дIавуьгур ву ас.

– Дера вуьгур вац хIара-м. Лечу хьол тIехь волу хIара хьево меттах? 
– элира чухула хьийзаш йолчу зудчо. ХIусамден нана Сану яра иза.

Дехха дийцира. Буьйса яккхаза ма гIо бохура Ахьмаде хIусамдас 
Дашас.

Iанне а Василий дIавигаза Ахьмад Iийр воцийла хиъча, элира:
– Ахьмад, ахь хIун алий кху Васийле… Вайн нохчийн Iедалехь хIу-

сам хийцинчу хьешах газа хьаьрча. Мацца а цкъа хIара гIала юхавирзича, 
сайн газа схьаяккха тIаьхьавогIур ву со.

ГIадвахна велавелира Василий, бохучух кхетийча:

– Лур ю ас хьуна газа…
Шен ненехьа вирзира Даша.
– Баба, кхайкхахьа Юсупе.
Йоккха хан ялале, пхийттара ваьлла кIант валош, чуеара нана.
– ХIун бах ахь, ваша?
– Хьада вайн говрана нуьйр тилла. Эцца МахьмудагIаьргара хьайна 

говр а ялае. ХIорш АтагIа дIакхето беза. Ши говр а ялош вухавогIур 
ву хьо.

Садовш доллура, маршалла а делла, Васийлица Ахьмаддий, Лоьмий 
кех волуш.

Пхьуьйра хенахь АтагIа цIа кхечира уьш. Юххе лаьцна говр а йолуш, 
Юсуп ГихтIа юхавирзира, буьйса йоккхуш Iен а ца тигна.

Йоккхаеш яра Настя, ваша маьрша, могуш караварна.
Делахь а, кийрахь шад бара, шена везаш волу Александрах хIун 

хилла ца хаарна.
Василийс а, Ахьмада а са ма гатде, цхьана ламанца кIотаршка вирзи-

на хир ву Саша бохура цуьнга.
Буьйса юккъе яханчул тIаьхьа а дуьйцуш вара Василий, гIалех 

девлчахьана, шаьш лелийнарг а, Ассиновскехь шаьш дохадар а, яккхий 
тоьпаш а, хазна а кIайчара шайгара дIаяккхар а, Iашхойн-Мартанхойн 
кулакаша шаьш дерзина дахар а, шаьш нохчийн ярташкахула, ламанан 
эвлашкахула даржар а.

ГIамаро хи санна, дIахуьйдинера нохчийн ярташа гIалара арадаьлла 
диъ-пхиъ эзар адам…

Дукхахберш ГIойтIахь, Гихтахь гулбеллера.
Гикало, Носов, кхиболу хьаькамаш тешамечу меттехь, Эльдарханов 

Таьштемирца ламанан эвлахь хиллера.

*   *   *

Нохчийчу эха буьйлира кIайнаш.
Юьхьанца молланех, кулакех бетташ, ярташка къамелаш дан эпсарш 

оьхуьйтура. Лаьмнашна улло йолчу ярташка эха ца баьхьара.
Зу санна, юсаеллера Нохчийчоь. Белхан нах гIала ца лестара.
Шаьш ког хIоьттина бовллалц, нохчий шайца эгIо ца лууш, гIалара 

баьхкинчу Деникинан векалша кIеда дуьйцура:
«Тхан нохчашца хIумма а гамо яц. Тхан дов большевикашца ду. 

БIаьстенан зама а ю, Iадда, шайн белхаш а беш, цIахь Iийча довлу шу, 

тхан девна юкъа а ца гIерташ. Дин доцуш, даьхний а, хьал а, зударий а, 
доллу хIума юкъара дан гIерташ бу большевикаш.

 Оха шуьга цхьаъ боху: шайна юккъе левчкъина белхалой, больше-
викаш, цIеэскархой схьало.

Уггар хьалха Гикало а ва тхуна, шайн нахах Шерипов Асланбек а, 
Эльдарханов Таьштемир а луо схьа тхуна».

«ТIедеанчу Iедална муьтIахь хила боху Дала. ДIабала беза вай уьш», 
– бохуш, гIевттинера молланаш, шайхаш.

Массанхьа а наха кIайчаьрга олуш дерг цхьаъ дара:
«Тхуна, аш буьйцу большевикаш мичахь бу, ца хаьа. Нагахь тхайгахь 

хилча а, оха дIа а лур бацара уьш, хIунда аьлча тхан нохчийн Iадат дац хьеша-
на тешнабехк беш. Тхо дийна а долуш, цахиндерг хьеха а ма де тхоьга». 

Нуьйрахь хIусам йолуш, дийнахь а, буса а ваьлла лелеш вара Аслан-
бек, нахаца къамелаш деш, дегнаш ирахIиттош.

ГIалгIайн лаьмнашка хаьхкина Орджоникидзена тIе а вахана, дага-
ваьллера и дан дезачух лаьцна.

Сацийнера лахенгахь болу белхалой ма кхуьъу сиха лаьмнашка 
бигар.

Эвлашкахула чекхвуьйлуш, кхайкхадора цо:
«Цхьа большевик дIа ма лолаш. Деникинна цхьа салтий, цхьа говр, 

цхьа буьртиг ялта а ма лолаш!
ГIовтта нах!
Болабе халкъан тIом!»
ХIетте а, Хьалха-МартантIерчу молланаший, кулакаший белхалойн 

ткъех стаг дIавеллера. ГIала а кхачале, новкъахь байинера уьш.
ГIойтIа а веанера большевикаш дIабеха шурул-кIайн шалгу маж а 

йолуш гIалгIазкхийн полковник Алейников. Сеццера и совдегаршкахь. 
И хиъна, арабоьвлера гIойтIархой:

«Шуна Делан неIалт хиларш, и шалгу маж йолу полконаг схьа ло 
тхуна», – бохуш кетIа хIиттинера.

Керташкахула вадийна, ца вовзийта юххец маж а лергина, кIелхьара 
ваьккхинера иза.

Оцу деношкахь Ахьмад а, Амади а, Газиев Хьамид а, Советан Iе-
далан коьрта стаг ву мел бохург араваьллера: нагахь герзаца Деникинан 
цхьа салтий вайн махка валахь, халкъан тIом гIатто беза вай бохуш.

ГIойтIара молла ИбрахIим-Хьаьжа вара гIазот кхайкхош:
– Ас дешначу Къуръанор ву Деникинах летта велларг – цIена гIазот! 

– дуьйнаш боура цо нахана юккъехь. И аьлча тоьура нахана. Болабелира 
гверильясин кегийра тIом. Бакох боьду некъ туобан гIоьртира кIайнаш 

шаьш Соьлжа-ГIала дIалаьцначу деношкахь. Дийнахь деникинцаш ту-
обийриг нохчаша буса бохабора.

ГIалийна гонах кIелонаш йора. ЦIерпошт некъаца разъездаш дIа-
салоьлуьйтура. Нохчий денна тIелетара царна. Новкъа ваха хьаькам ца 
вуьтура. Иштта зIакарш еттара наха, мичара етта ца хуъург.

Массарал а халонга даьллера деникинцашна эскар а тIехь ши эша-
лон, наха, некъ а бохийна, басах чуяхийтар.

«Оха ца дина иза. Шун бевдда лелачу большевикаша дина иза. Тхан 
и некъ бохо хуур долуш говзанчаш а бац».

Делахь, большевикаш схьало аьлча, олура:
«Оха муха лоцур ду ламанан лечарчий? Шун ницкъ бу. Шаьш 

лаца»… 
Iаьржа де хIоттор ду шаьш бохуш, гIалара буьрса приказаш кхоь-

хьуьйтура ярташка. 
Делахь а, нохчий лата а, бала а Iемина бу бохуш, цIе яхана хиларна, 

дуккха а цхьаьнатоьхна бIо ца хилча, гIалара эскар арадаккха ца хIуттура 
уьш.

I9I9 шеран февраль дIаболуш, БухIан-Юьртахь нохчийн буржуазин 
съезд гулйира деникинцаша.

«ЦIагара» автономи кховдийра халкъе.
Мичара валийна а ца хууш, нохчийн мотт а бицбелла волу инарла 

Алиев Ирасха схьахIоттийра.
«ХIара ву шун паччахь – правитель», – аьлла, Iедалан коьрте хаийра 

иза. Чуьра гIуллакхаш лело гIоьнча хIоттийра Чуликов ИбрехIам. ТIеман 
гIуллакхаш караделла полковник Хаджимурад хаийра. И вара, Шемалан 
заманахь цIеяххана хиллачу жIайн Хьаьжамурдан кIентан кIант.

Деникина Соьлжа-ГIала дIа а лацале, Ингалса гIо а деш, «Ламанхойн 
республика» денъеллера Шура-гIалахь. 

«Имам Шемалан полк» цIе а тиллина, суьйлийн полк йиллинера «Ла-
манхойн республико». Цуьнан командир вара полковник Хаджимурад.

Соьлжа-ГIала кIайчара дIалаьцнийла шайна хиъча, полкан эпсарша, 
кхин дах а ца деш, меллаша схьа а ялийна, шайн зурманчица, вотанчица 
Деникинан кара еллера и полк.

КIайн месал куйнаш, цIен башлакхаш техкина, нускал санна, кечби-
нера дошлой. Оцу полкаца веанера Хаджимурад.

Шаьш Соьлжа-ГIала балорах цуьрриг а баккхий беш а бацара пол-
кан тIемалой.

Оццу деношкахь ярташкара Соьлжа-ГIалахой лам чу кхуьйлуш 
чекхваьллера Асланбек.

Гикало шен накъосташца Гихчохь кIотаршкахь Эльдарханов Таь-
штемирца вара.

Лам чу дIабигаза кIеззиг оьрсий биснера ГIойтIахь, ГихтIахь, Iал-
хан-Юьртахь. 

Шена оьшур ву аьлла, Ахьмад волчуьра Кавалев Шуьйта дIавигира 
Асланбека. 

Мел Ахьмада хеттарх, талларх Сачинах хилларг хууш дацара.
Иштта хьал-де лаьтташ, цIеххьана йист хадош ультиматум яийтира 

гIойтIархошка, шина инарлин – Льяховн, Шатиловн – куьйгаш а тIехь. 
Гикало а, Шерипов а, Эльдарханов а йиллина хан кхачаяле, дIавоьхура 
кехато. ГIойтIархойн Яшаркъин Чодий, Девлин Хьатуй а воьхура дIа. 
Февраль дIаболуш дара иза.

Цхьа жоп ца делира цунна гIойтIархоша. Юьртана гено, гуобаьк-
кхина, окопаш яха болабелира нах. Гикало веара цу деношкахь ГIойтIа. 
ТIамна кечдала деза шу бохуш, нехан дегнаш уьйуш чекхвелира и 
эвлашкахула. 

Юьртана гонах окопаш йохучу нахах, садан доьлча, воккха-воккхачо 
олура жимах волчуьнга:

– Хьо окопа чохь Iелахь, кIеззиг ахка а охкуш. Со цIа а вахана, 
жимма вуьжур вара. 

ДIа воьдура воккха-вокхханиг.
Буьйса йоьлча, Iен къорда а дой, кегийчара олура вовшашка:
– ХьенехгIаьргахь синкIерам бу бах. Жимма Iен цига гIой вай? 
Окопаш а тосий, дIабоьлхура. Буьйса яккха цIахь совцура. 
Март беттан хьалхарчу деношкахь, дуькъа лайн дарц хьийзаш, бIаьрг 

белла йиш йоцуш, буьрса буьйса хIоьттира.
ЦIа баха дог хилла, бахьанаш лоьхура окопаш чохь. 
– Дуьло. Жимма дохдала цIа гIо вай?
– Дера ма гIо. ГIалгIазкхий тIегIортахь, куй тIебиллина хьоза санна, 

дIа лоцур ма ю цара вайн юрт.
– Ой, уьш хьера-х ца бевллий ишттачу «къуберза» буса тIегIорта! 

ТIом бен буьйса ю хIара? Де дац царна?
– ТIегIертар бац… гIертар бац. Суна хаьа иза. ТIамна говза ма бу 

гIалгIазкхий. Вовшашна, тилкхаз а бевлла, тоьпаш етта сахьт дац цара 
ишттачу буса. БогIур бац тховса.

– Дуьло…
Яссаеллачу окопаш чу гоьллелц ло гулдинера дарцо. 

 ГIОЙТIАХЬ

Мартан 7-чу Iуьйранна сатаса дикка хан йолуш, арадаьккхира кIай-
чара ГIойтIа доьду эскар.

Атака яр тIедиллинера I-чу дошлойн дивизина. ЮкъайогIура цунна 
йиъ дошлойн полк, кубански гIалгIазкхех кечйина.

Царах тIамна говза кхо полк яра: 1-ра Запорожски, 1-ра линейни, 
1-ра Умански.

Шайца юьгуш дивизин бархI йоккха топ яра: 4-дошлойн артиллерех, 
2-ламанан йоккха топ, 2-гаубица.

ТIейоьдура дивизи шина колоннехь.
Аьрру агIорхьара колонна, полковник Кравченко коьртехь а волуш, 

тIейоьдура БухIан-Юьрта юххехула.
Оцу колоннехь яра I-ра Запорожски полк, гаубицийн батарейца.
Аьтту агIорхьара колонна, Ермоловски станицехула Iалхан-Юьртара 

тIайх а яьлла, Мартанний, ГIойтIаний юккъера юкъ дIа а лаьцна, эвлана 
малхбузехьара тIелата дезаш яра.

Кравченкин колонна тIелата декхарийлахь яра малхбалехьарий, 
къилбаседехьарий.

Шина-Суьйра юккъехула тIейоьдуш яра суьйлийн «Имам Шемилан» 
полк, полковник Хаджимурад коьртехь а волуш.

Цунна тIедиллинера АтагIара а, Чечанара а, Органал дехьара а тIе-
догIу орца духа а тухуш, малхбалехьара эвлана тIелата.

Цаьрца хила йогIура нохчийн эпсарша нохчех кечйина сотни а. 
Кхаанхьахула ГIойтIана гуо а бина, Iуьйранна пхиъ-ах сахьт даьлча боло 
безара юьрта чу тIом.

Iалхан-юьртахоша тIайна хьалха латтош ха дара.
Аьтту агIорчу колоннан юьхь гучу ма еллинехь, орца даьккхира 

хано.
ТIайл сехьа эскар долуьйтур дац шаьш, элира юьртахоша. Хьем 

бан йиш яцара кIайчеран. Нохчийн эпсар юккъехьа волуш, тIехдовлийта 
шаьш аьлла, эпсарш бахкийтира юьртахошна тIе.

Нагахь хьем хилахь а аьлла, йоьдучу аьтту агIорчу колоннах цхьа 
дакъа, БухIан-Юьртахула даха, юхадерзийра кIайчара.

Вовшех дагабевлира Iалхан-Юьртахой. Бакъахьа карийра кIайн 
эскар тIайл сехьа а далийтина, тIехьашхула тIе тIом болабар.

БухIан-Юьртахьа дIадерзаза дисина эскар а сехьа делира. Борз 
санна, угIуш, хьийзош лайн дарц дара.

Дукхахболчу дошлоша, говраш тIера охьа а биссина, уьш юха а 

яьхна, йиллинчу хенахь гуолецира юьртана, гIойтIархоша яьхначу око-
паш чу охьа а хевшина.

Йиллинчу хенахь, Органехьа юьхь а ерзийна, ГIойтIахьа букъ а тоьх-
на, Чечанан, Йоккхачу АтагIан юкъ дIа а лаьцна, «Имам Шемалан» полк 
дIахIоьттира, гуолаьцначу ГIойтIана ярташкара орца тIе ца даийта.

Iуьйранна са а тасале, шеца Яхьъян Дота а, Седикъан Эдал а, Чочин 
Ида а волуш, эвлан йисте ваьллере Цанин Шида.

Юьртахошка кIайчара ультиматум яийтичхьана, саготту вара иза, 
цкъа тIе ца гIуртуш Iийр бац уьш бохуш.

Буса сахиллац хьийзина дарц сеццера.
Доккха диллинчу лайно, тIе кIайн юргIа тесча санна, шарйинера аре.
Луьйш-олуш селхана яьхначу окопашкахьа вогIура виъ накъост.
Син билгало лаьттачу арахь цхьа еха, Iаьржа мохарчий хааелира 

царна.
Лерина хьуьйсуш лаьттира. Кхоьлина хиларна, дика ца къаьстара, 

и хIун мохарчий ю.
– Ванах, адамаш дац уьш? 
– Тера-м ду.
Виъ накъост окопашкахьа волавелира. Йоккха хан ялале, накъазара1, 

говрашкахь тIебогIучеран гIаларташ къаьстира.
– ХIей, муьлш ду шу? – хаьттира Шидас.
Бист ца хилира тIебогIурш. Шен вертанан тIам дIа а тесна, кхочахь 

кхозу карабинан гIодчу патарма бахийтира Шидас. Изза кхаа накъосто 
а дира.

Юха а хаьттира Шидас: 
– ХIей, муьлш ду шу?
Хьалха эпсар а волуш, ткъех гIалгIазкхи-дошло вара вогIуш.
– Стой! – мохь туьйхира эпсаро. КIеззиг оьрсийн мотт хаьара Шидина.
– Мила ву шух воккха? 
– Со ву, – элира Шидас.
– Хьада, юьрта а гIой, дIаала. Сахьт хан ю шуна. Массо а лечкъаш 

волу большевик, цIеэскархой схьало тхуна. Шайн юьртара Девлин Хьату 
а, Яшаркъин Чода а схьава. Юьртана кхолха гуобина. И ца дой аш – юрт 
дIашарйийр ю оха. Сахьт хан ю шуна!

– Сахьт хан ло аш?
– Цхьа сахьт!
– ХIара ду-кх тхан жоп…

 1 Накъазара – новкъа ца вогIуш.

Даркх аьлла, топ тоьхна, куьлла санна, говрара вожийра Шидас эпсар.
ДIасатуьйхира тоьпаш. Хьалха тоьхначара вийна вожийра Шида. 

Цунна тIаьххье Вотий, Эдаллий вуьйжира.
Юханехьа топ а етташ, юьрта кхачале, доккхуш дара орца…
Болабелира бода къовлабаллалц лаьттина тIом.
Окопаш чу ховшучохь дацара. ВогI-вогIург эвлан йистерчу керташна 

тIехьа охьахуьйшура.
Юьртан лаха юккъера етта йолийра гаубицаш. ГIойтIара БухIан-

Юьрта боьдучу новкъара схьаеттара полевой йиъ йоккха топ.
МартантIахьара схьаеттара ламанан ши топ. Царна дуьхьал тоха 

топ яцара гIойтIархошкахь.
Эвлан лаха йистешхула юьртана тIегIорта кечлуш яра XI Эскарца 

дукха тIемаш бина, тоьлла Запорожски, Умански полкаш.
ШайтIа санна, говрахь хьийзаш вара гIойтIархойн полкан сотнин 

командир Девлин Хьату, тIемлой нисбеш.
КIайчеран ткъех пулеметана дуьхьал йиъ пулемет яра гIойтIархош-

кахь. Малхбалехьай, малхбузехьай царах цхьацца а хIоттийна, ши пуле-
мет эвлан лаха маьIIе яьккхинера.

Хьалхарчу деношкахь, гIалара арабевлларш Асланбека лам чу буь-
гуш, тоьл-тоьлла оьрсийн пулеметчик буха витнера. Оцу еа пулемета 
тIехь нохчашца и пулеметчикаш а бара.

Буса Сачин кхаьчнера ГIойтIа. Ассиновкехь, белшах чов а хилла, 
Iашхойн-Мартана юххе кIотIарахь Iиллинера иза.

Дика чов ерзаза йоллушехь, Девлин Хьатуга дехар а дина, пулемета 
тIе хIоьттира иза.

Сихйинна дIа а, схьа а етташ яра кегий тоьпаш. Саццаза эвла чу 
еттара яккхийнаш, зударий, бераш а ца кхоош.

Кхо ваша – ИбрахIим, Махьмуд, Зураб вара Сачин тIехIоттийначу 
пулеметца. Воккхаха волчу ИбрахIимна кIеззиг оьрсийн мотт хаьара.

Эвлана лаха йистте, керта тIехьа лаьттара пулемет. Ца тайра Сачинна 
и позици.

– Же, же! Атака йолаяле кхин позици лаха еза вай, – аьлла, кертара 
дIахьаьдира и гена боцчу борза тIе.

Лайлахула тIаьхьа ядийра кхаа вашас пулемет а, патармийн яьшка-
наш а.

Тоьпийн баххашций, когашций пулемет тIехьа хьулъялла лайн вал 
бира накъосташа гIийла-борза тIехь.

– Ловчкъий Iелаш, – элира Сачина цаьрга… – ХIинцца атаке буьй-
лалур бу уьш…

*   *   *

Делкъал тIаьхьа шина а агIорнаш, черчий санна, дарбелла летара.
Лаха юккъе еш йолу ялх атака сацийнера юьртахоша. Массара а 

вуьйцуш Сачин, ИбрахIим вара.
Юьртана малхбалехьа барза тIе хIоттийна кIайчеран пулемет яра 

дукха новкъа. И йохо говрашкахь ткъех бере къаьстира. Ма-йоьдду чу-
хаьхкира. Иэгабора пулемето кIентий. Уггар хьалха Гуьцин Сатабин ши 
кIант Хьасан, Хьуьсен вуьйжира метте кхетта. Йоккхачу тоьпан хIоьо 
лазийна Сатаби а вуьйжира.

Биснарш барза тIекхечира. Байира пулеметчикаш. Ядийна пулемет 
а юьрта еара…

Цхьана меттехь гу тIехь тIом беш вара Дабишан Чоча, шен веа кIан-
таца. Хьалха вуьйжира СаьIид. Цунна тIаьххье воккхах волу Идрис. ТIом 
саца ца бора Чочас, Идас, Mежидий.

Iуьйранна Цанин Шидас тIом болош кIелхьараваьлла Ида, ведда 
юьрта чувуьйлира. Амма кхузахь Iожалло лецира. Делкъа хенахь некхан 
уьн тIе топ кхетта, охьавахара иза. Дена Чочина а, жимах волчу Межидна 
а чевнаш йинера. ХIетте а, сарахь тIом дIахаддалц цхьа ге юха ца велира 
дийна висина дай, кIант. Сарахь, кхо дакъа а, чов йина Межид а хIургона 
а виллина, цIа веара Чоча, куьйга шен чов къуьйлуш.

Юьртана дикка гена, хьеран коьртан саьнгар чохь шаьш виснера 
Сачин, ИбрахIим. Юххе, дIадахьа йиш йоцуш, шина вешин декъий 
Iоьхкура. Массо агIорхьара дуьйлу орца гора Сачинна юххе Iуьллучу 
ИбрахIимна.

Воха-м ца воьхна хьо, ИбрахIим? – олий, кест-кеста хоттура Сачина, 
хьогалла яйа, ло бага а кхуссуш.

– Ца воьхна со-м. ТIекхочуш орца ду, – олура ИбрахIима.
Цхьа шайхалла долуш санна, йоккха топ шайна кхоссале хаьара 

Сачинна. Саьнгар чухула ядайой кхечахьа йоккхура цу шимма пулемет. 
Минот ялале, пулемет лаьттинчохь «дIав» олий, хIоъ эккхара.

Делкъал тIаьхьа ца соцуш етта йолийра массо а йоккха топ. Церан 
тата дара ЛечагIарна хезнарг.

– ХIан-хIан! – элира Сачина, – ХIинца ворхIалгIа атака ю цара йоло-
риг. ХIинца вайша латталахь…

Кхин къамел ца деш, саьнгар чу а лечкъина, пулемет охьа а яьккхина, 
цуьнга хьажа хиира иза.

Хьаьжна а ваьлла, элира:
– ХIинца хи да бохуьйтур ду вайшимма цаьрга. Воха ма вохалахь. 

ДIора патармийн яьшка хIокху метте хIоттаел, ИбрахIим.
И аьлла, саьнгаран берда тIе яьккхира цо пулемет. ДIавирзинчу 

ИбрахIимана буькъачу хоттала тIулг бужуш санна, тата хезира. Юха-
хьаьжира иза.

Iуьллуш вара Сачин. Хьажа юккъехь хьаьжкIан буьрттигал Iуьрг 
дара, цIий Iийдалуш…

Шен вийначу шина вешина тIе ца кхийтира и иштта. Мохь белира 
кийрара:

– Сачин!.. Сачин! Александр!.. – Белшаш лаьцна ластийра. Денлур 
вацара… 

Веллачун ког, куьг нис а дина, жимма гора хIоьттина а лаьттина, 
пулеметана тIе охьалахвелира ИбрахIим.

Кхоъ-диъ сахьт бен дацара вийна Сачин цунна вевзина. Мила ву а, 
хIун ву а, ца хаьара цунна иза.

ХIетте а, шай, Сачинний берахь дуьйна цхьаьна кхиъча санна, белла-
чу вежарийн цIийно а, саьнгар чохь Iуьллучу цуьнан цIийно а вошалла 
чIагIдинера ИбрахIиман кийрахь.

ПаргIат охьахиира иза. Дуьненахь ницкъ бацара хIинца и кхера.
Яккхий тоьпаш а совцале гIуьттуш яра цепаш. БIаьштиг тIе куй а 

теттина, Iара ИбрахIим.
Амма пулеметан нодарчий таIайойла ца хилира цуьнан.
Хьалхха иккхира хIоъ. Хилларг хIун ду, ИбрахIимна хаале, саьнгарал 

дехьа кхийссира пулеметан кескаш. Цистина, дерина ИбрахIиман дегI, 
Сачинан докъа тIе дуьйжира…

Хецца тIеоьхура кIайчеран цепаш. Юьртан лахе дIалецира. ЦIераш 
тесира маьI-маьIIе. ЦIеношкий, керташкий, рагIошкий бирзира тIом…

Оцу дийнахь ИбрахIим-Хьаьже хаьттира наха зударш, бераш юьр-
тах даьхча хIун дара техьа бохург. Юрт яьккича зен хила шортта бахам 
бара моллин.

– Ма даха, – элира цо, – Зударш, бер-кер юьртахь хилча, доггах 
летар бу нах.

Лата а летира адам доггах. Ялх бIе кIур болучу юьртара бIе ткъа 
вийнера. Царах шийтта гIали чуьра арабевллачарах оьрсий вара. ЧIогIа 
сий деш вуьйцура кIайчийн ялх атака юхатоьхна Сачин, цуьнца хилла 
Дончин кхо кIант а.

ТIаьхьа шайна бечу кIенташна Александр цIераш тохкура гIойтIар-
хоша, Сачинан сий деш.

Гуонахара орца алсам а даьлла, буьйсанна бода къовлабалале лаьх-
кира деникинцаш. Уггар чIогIа Iаьткъинера царна мартанхойн тIетаIар.

Лаьллина Соьлжа-гIали чу тесира дивизи. Дагахь доцург хилира 
инарлашна – Шатиловний, Алиевний. Оцу буса кхерабеллачу гIалин 
хьалдолчу наха, Соьлжал дехьа а бевлла, яьккхинера буьйса.

Советан цIеношна хьалха майдана юрт гулъелира буса. Ши гIуллакх 
дара дуьйцург: юха а тIелатаза Iийр боцчу деникинцашна дуьхьало яр, 
байинчеран декъий дIадохкар.

Сацийра, ялтий, бежнаш лам чу а даьхна, юьртан гуо чIагIбар.
Декъех дерг сиха къаьстира. Элира ИбрахIим-Хаьжас:
– Вайн юьртара байина дика кIентий цIена гIазотехь бу. Церан 

декъий лийчо а хьашт дац, марчо хьарчо а ца оьшу. Когара мача, коьр-
тара куй, тIера бедар дIа ца йоккхуш, шаьш ма-барра дIабохка беза 
уьш. Цхьана коша шишша воллар вуно бакъахьа ду. Белхар дар а, тезет 
хIоттор а хьарам ду. Кхана Iуьйрре кешнаш а дахий, дIабохка. Массо а 
гIазотан коьрте хIоллам хIоттабе, жимма зама яьлча.

– Ткъа оьрсашна хIун дийр ду оха, ИбрахIим-Хьаьжа? Уьш а ма 
беза дIанисбан, –хаьттира нахана юккъера цхьамма.

Цуьрриг а ойла ца еш, элира моллас:
– Вайн нахана юххе а хIиттина, хенах ха а тоьхна, белла уьш. Массо 

уьш ялсамана гIуриг хиларна тоьшалла до ас. Цхьацца вуьллуш, вай-
чаьрца цхьаьна, упханаш кIел дIанисбе уьш.

Ши Iадат дика ду нохчийн: велла стаг ма кхуьъу сиха дIаволлар, 
дIавуллуш, кешнашка зударий ца битар.

Оцу буссехь бахара нах кешнаш даха.
Са хилале, бIе ткъа дакъа чудилла кешнаш кийча дара.
… Буьйса дикка юккъе яханчу хенахь, шеца болу накъостий Ата-

гIа цIа а бахийтина, деникинцаш лелхийна тIаьхьа ваханчуьра ГIойтIа 
юхавеара Ахьмад. Вийначу Сачине хьажа лаьара цунна. Иштта а шорта 
бара бала. Шайгахь йолчу Насте Сачин вер цахаийтар бакъахьа хийтира 
Ахьмадана.

Юьртахь дийцира цуьнга, кхо кIант вийначу Дончин чохь Сачинан 
дакъа хилар. Сарахь хIургон а йоьжна, ша веана хиллера къена Донча 
кIентийн декъий цIа дахьа. Шен кIенташна юххе диллинера цо Сачинан 
дакъа а.

ХIургон кетIа кхочуш, белхар айинера зударша. Уггар хьалха кIентийн 
нана а эккхош, чIикъ ца боккхуьйтуш, кертара зударий лелхийнера цо.

Дончин цIенна хьалха нах бара. Церан буьйса дика а йина, чувахара 
Ахьмад.

Воккхалла букъ сеттина, хебаршка ихна юьхь а йолуш, IаммагIин 
сара санна, вакъавелла стаг вара Донча.

ЦIенкъа истангаш а даржийна, диъ дакъа моггIара охьа а диллина, 
серлаяьккхина лампа гIанта тIе а хIоттийна, шен кIентийн кортошкахь 
Iаш вара Донча. Схьагарехь, боьссинчу балано макхйинера цуьнан 
юьхь.

– Дала гечдойла. Хьан кIентий бирзина меттиг дала декъала йой-
ла, – элира Ахьмада, воккхачу стеган куьг а лаьцна. – Зударший балоза 
барий хьан хIорш?

Сих а ца луш, жоп делиар дас:
– ХIара, ИбрахIим, воккхаха верг вара сан. ХIара Махьмуд ву. Зу-

дарший балийна вара и шиъ. ХIара – жимаха волу Зураб ву. И Iуьллург 
оьрсий ву. Дийна волуш санна иза ца вайнехь а, сайн кIант волуш санна 
хета суна иза. Сачин ю бах кхуьнан ден цIе.

– Кхин вуй хьан кIант?
– Дера ван ма вац. ХIокху воккхачун ши кIант висина суна. Сан 

кIентий бевзаш вара хьо, кIант? Суна ма ца вевза хьо?
– Со вевзар вац хьуна, Донча. Со АтагIара Шапин некъийн Сипсон 

кIант ву.
– Э… Вуьйцу хезна суна Сипсо. ТIаккха? Хьо муха веана? – хаан 

лаьара воккхачу стагана ца вевза хьаша ша волчу варан бахьана. Тан а 
тайнера иза вар.

– ХIара оьрсий чIогIа доттагIа вара сан.
– Хьажахьа… вевзара хьуна?
– Дика вевзара. Эпсар хилла хIара хьалха.
– ЦIе хIун ю кхуьнан?
– Александр.
– Александр… – Язделла хилла-кх кхуьнца сан кIентий балар. 

ИбрахIимна юххе, цхьана коша дIавуллур ву ас хIара. Моллас ма-
гийна.

Йисте Iуьллуш вара Зураб. Дегабаам бинчу беран санна, чо балаза 
долу лакхара балда айаделлера. Юьхьа тIехь яздина хеталора: «ХIара 
хIунда дин аш суна?..».

КIарул-Iаьржа цIоцкъамаш буьрса ваьшта а оьзна, валаро а юьхьа 
тIехь синтем баржоза Iуьллура Махьмуд.

ИбрахIиман цIийша юьзна юьхь, йоккхачу тоьпан хIоьо цистина 
хиларна, дика къаьсташ яцара. Варзапаш санна, куьйгийн буйнаш дара 
цуьнан некха тIехь. Буточу настарех дохкура къевллина дуьйхина пеза-
гаш. Гоьргаш санна, когаш дIасатеснера. Пезагийн доьхкарш дилхах 
чудиссинера. Попан гул санна, Iуьллура иза.

Цунна юххе, аьчган орцах санна, Сачин Iуьллура. Веллачул тIаьхьа 

а ницкъан зIенарш гIуьттура цуьнан дегIах. Вижча санна, хьаббина бара 
ши бIаьрг. ЦIеста чIишталгаш, сов чу а кхетта, бIаьрган даьIахкаш гут-
тар тIеевллера.

– Киснахь кехат хIума карийрий шуна кхуьнан? АтагIахь, со волчохь, 
ма ю кхуьнан зуда.

– Жайнор, хьаьжна а ма вац.
Сачинан кисанахь цхьацца запискаш а, приказаш а карийра Ахьма-

дана. Царна юккъера Настин жима сурт а дара.
– Делан дуьхьа, Донча, кхуьнан зудчунна безамана цхьа хIума ехьча 

хIун дара техьа ас?
– Хьуо. Дика ду. ХIун ехьча бакъахьа дара хьовх?
– Доьхка?
– Ма хьохьа доьхка. ГIазоташ бу аьлла кху тIамехь байина оьрсий 

а. Юкъ а яьстина муха хIуттур ву хIара далла хьалха, кераста велахь а? 
– Сачин вийначу меттехь ши кара карийнера Дончина. Уьш делира Ахь-
маде воккхачу стага.

Iуьйранна кешнашка вогIур ву ша аьлла, шен хьешашка дIавахара 
Ахьмад, Дончас Iе боххушехь.

Са ма хиллинехь, ерриг юрт ара а яьлла, дIабоьхкира тIамехь эгнарш. 
Дончас ма аллара, Сачин ИбрахIимца цхьана коша виллира.

Тульски белхало Александр Сачин нохчийн ахархойн ирсан дуьхьа 
нохчийн кIентийн хенах ха а тоьхна леттачу тIамехь велла.

Бисинчеран вошалла чIагIдеш, и тайна ши накъост нохчийн лаьтто 
дIаийцира абди-абдалац юх-юххе Iилла.

IАЛХАН-ЮРТ

Деникинцашна ца моьттинарг дара церан тоьлла дивизи ГIойтIахь 
йохаяр.

Аьллар тIера девллачу берашка дас санна: «Вон хIунда лела шу, 
бераш? – бохуш, хьоьстуш, кIеда дуьйцуш, нохчашка кхайкхам бора 
инарла Шатиловс:

«Со шух теша а тешна, большевикашца тайна болчу гIойтIархошна 
таIзар дан араваьллера, аш кIесаркIаг чу тIом бин суна. Нохчашца къуьй-
суш хIума а дац Деникинан. Оха лоьхурш большевикаш бу», – бохура 
кхайкхаман кехато.

Зорба а тоьхна, масех эзар кехат дара аэропланаш тIера ярташка 
туьйсуш.



142

Амма нах Iеха ца лора цу кехатех.
Экхано шен ког хIотталц мIараш чуоьзнийла хаьара нахана. Аэропла-

наш гучудовллушехь, чутуьйсу кехаташ лаьтта а кхачале, маьI-маIIера 
тоьпаш еттара кеманашна. Зен ца далахь а, дагна хьаам хуьлура.

Нехан ойла дика гойтуш цхьа хIума дара. ГIойтIахь тIом хиллачул 
тIаьхьа, кхаа соьман тIера кхоссабелла туьманна тIе белира цхьана па-
тармин мах.

Бел Iоьттина кIаг баьккхича, гонахара жима татолаш схьачухьолху и 
кIаг буза. Чуьркаш санна, гIалина гонах хьийзачу нохчийн спекулянташа 
гIалгIазкхашкара а, салташкара а оьцуш Нохчийчу гулдора патармаш.

Тхьаьвсина инарлаш а бацара. Нохчий хьоьстуш, ярташка кехаташ 
кхехьийтахь а, Деникине кхоьхьуьйтуш кхин донесенеш яра: «Шемалан за-
манахь дуьйна цIе яхана хала нах бу нохчий, гIалгIай. Кхуза кхин ши дивизи 
а ялийна, ондда эскар а гулдина, Соьлжаций, цIерпошт некъаций йолу ярташ 
дIа ца шарйича, кога кIел совцалур бац нохчий, гIалIгIай», – бохура Шати-
ловс, Алиевс, Терско-Дагестански мехкана тIевиллина волчу Ляховс.

Буьрса приказаш кхоьхьуьйтура Деникина шен инарлашка, нах яц 
шу бохуш.

Шелло стаг. ЦIий гуллой пехаш деста. Йовхарш етта. Дагар хуь-
лу дегIехь. Лоьро букъа тIе а, некхауьн тIе а екъа банканаш хIиттайо 
цомгушчунна. Пехашкара цIий чкъурехьа дIаузу банканаша. Дассало 
пехаш. Хаза садоьIу лазархочо. Йовхарш а совций, туоло цамгаро 
лаьцнарг.

Иштта банка хилла дIахIоьттира Нохчийчоь. Крымей, Украиней 
гIерташ долчу эскарх ши дивизи юха ца яьккхича ца бевлира кIайнаш 
нохчаш-ний, гIалгIашний дуьхьалхIотто.

ТIеоза йолийра эшелонаш, яккхий тоьпаш, пулеметаш.
Iалхан-Юьрта шайн-шайн ширчу доттагIашка оьхура Ермоловскера 

гIалгIазкхий. Хаамаш бора цара, уггар хьалха кIайнаш шун юьртана тIе 
летар бу бохуш. ЧIогIа Iаьткъинера деникинцашна, цкъа шайн эскар тIех 
а далийтина, Iалхан-юьртахоша тIехьахула тIом болабар.

Хьалха гIар-тата яйна Iийна нохчийн эпсарш бара хIинца кортош 
айина. Схьакъедоза ца Iара:

«Собар де аш. Шуна гур ду хIинца кестта ГIойтIий, Iалхан-Юрт, и 
большевикийн баннаш, оха, тIулга тIехь тIулг ца буьсуш, дIашаръеш».

ГIойтIахь тIом беш цига ца нисвелира Асланбек, Гикалоца гIалгIайн 
лаьмнашка вахана хиларна.

Аьрзоша дечган баннаш дечу бердах а летта, корсамо пенаш макхдинчу 
ширачу бIов чохь туп а тоьхна Iаш вара Орджоникидзе шен накъосташца.

Хала сахьт дара цунна тIехIоьттинарг. Чубаржа кечлуш кIайнаш 
бара. Москвахь гуллуш партин съезд яра. Кавказехь долу гIуллакхаш ма-
дарра дийца цига ца вахча а ца волура. Хала киртиг тIехIоьттина нохчий, 
гIалгIай тесна бита а ца лаьара.

Асланбеканий, Гикалоний тIедиллира цо весетан хьесапехь кIайчар-
на цхьа салтий ца валар, царна цхьа буьртиг ялта ца кхачор, хIуъу хилахь 
а, уьш лам чу ца кхачийтар.

Нагахь ницкъ эшна арара ярташ кIелйисахь, деникинцаша бохург 
дендолчуха политика латтаяр хьийхира Сергос.

Гихчу кIотарахь волчу Гикалох дага а волуш, Соьлжаца йолу ярташ 
тIамна кечйира Асланбека. ЧIогIа тидам тIебахийтира цо Iалхан-Юьрта-
на. Уггар хьалха цигахула тIегIорта герга дара кIайнаш.

Кечбала буьйлира Iалханъюьртахой. Юьртана гонах керла окопаш 
йохура. Ширнаш тойора. Дошлой чу ца гIортийта, буровойш чуьра деана 
болатан машшаш туьйсура кхерам болчухула.

ГIойтIахь тIом бечу дийнахь, кIайчаьргара чехка етта ши йоккха топ 
яьккхинера Iалханъюьртахоша. Билла цхьа а патарма ца хиларна, пайда 
бацара церан. ХIеттахьехь уьшал чу тийсинера уьш.

Веданара яккхий тоьпаш молханан тIоьрмиг буьллий юзуш яра. Ца-
рах цхьа топ еара юьртахоша ГихтIара. КIеззиг хIоьънаш дара цуьнца.

Эльдарханова Санус Iалашвина тIедийн цамгарх цIанвеллера вай 
вийцина «Тамански эскаран» штабан начальник Смирнов Марк. ДегIехь 
ницкъ ца хиларна мохо а леставора иза. Дика артиллерист ву аларна, 
Iалханъюьртахоша вехна шайна валийнера иза.

Дохделлера денош. Лекха лелара малх. ТIехIуьттуш лаьтташ оха-
наш дара. Соьлжаца йолчу ярташкарчу нахах цхьанна а дага ца богIура 
бIаьстенан белхаш, тIамна кечлуш.

Говзалла оьшучу белхашкахь ца хиллехь а, промыслашкахь, заво-
дашкахь белхаш бина дуккха а нах бара Iалхан-Юьртахь. Цунна къаьст-
тана чIогIа кечлора и юрт тIамна…

*   *   *

Март беттан 26-чу дийнахь сатоссучу хенахь малхбузехьара 
гIалгIазкхийн дозан тIера схьа Соьлжан дохаллехь Гуьмсе кхаччалц 
цхьабосса ека юьйлира яккхий тоьпаш:

– Гур-гурр… Гур-гурр…
ТIетаIийнера Деникина нохчашна кхо дивизи.

ШаIми-юрт, ГIуларе, Хаьмби-Ирзе, Iалхан-Юрт, Берда-КIел, Устра-
ди-Эвла, Мескер-Эвла, Цоцин-Юрт… МоггIара дIа.

Массанхьа а оьшура хIинца орца. Говрашкахь ца оьхура нах хIинца. 
Лата кIел соцуш, говр новкъа ю.

БIаьштиг тIе титтина куйнаш, буьрса яххьаш, ваьшта деана цIоцкъа-
маш, къевлина мочхалш…

Гихчу деллалуш ков дара Iалхан-Юрт. Цу тIе таIийнера кIайчара 
уггар шайн тоьлаш йолу полкаш.

Ташхойн регIа хIоттийна, кераюкъ санна гучу юьртана саццаза 
еттара бархI йоккха топ.

Царна дуьхьал наггахь хIоъ кхуссуш Марк Смирнов вара. Берриг а 
шовзткъа хIоъ бара цуьнгахь.

ТIеман Совет яра юьртахь: Кагерманов ЧIабий, Баталов Хьадий, 
Денилханов Iабдуллий, Ипаев Вадуй, кхиберш юкъа а богIуш.

Кхиэл йира: лата аьтто хилийта, юьртара зударий, бераш чоьхьарчу 
ярташка кхалхо.

ТIом болийна ши сахьт далале, берех, зударех цIанйира юрт.
Шайн вежаршца, дайшца, марошца бала а, биса а кIел севцира 

цхьаболу зударий.
Яккхий тоьпаш етта а йолаяле, пластунаш Ермоловски станицан 

тIайл сехьабаха кхиънера кIайнаш.
Малх схьа а кхетале, юьртана атаке гIевттира уьш. Кийча хиллера 

окопаш чохь Iаш болу юьртахой.
Патармаш кхоадеш, улло кхаччалц, цхьа топ дIа ца кхуссура.
Улло а кхачийтина, тIекIирйира юьртахоша тоьпаш, пулеметаш. 

Дера диллира кIайчеран…
ШозлагIа атака йолийра, кхозлагIниг… Ший а йижнера.
Асар деш бецан хелиг хоржуш етта целаш санна, луъ-луучуьра цIе-

нош а хоржуш, схьаеттара регIара яккхий тоьпаш.
Кхин царна ян дуьхьло йоцуш, юрт дIахьулъян керташкахь кхеллеш 

латаяйтира юьртарчу тIеман совето.
Делкъан хенахь йоьалгIа атака йира кIайчара, гIа-буц санна эскар 

тIе а таIийна.
Юьртара нах юхабовлийта, кхабин бертаг санна, цхьа некъ а буьтуш, 

гуобинера. Соьлжехьа юьртан ах дIалаьцнера кIайчара.
Делкъал тIаьхьа кхиъна орца юьртана шина а агIор тIетаьIнера, 

лаьцна гуо хецийта.
Юьрта чохь шайна гуобарна а кхерабелла, сарле Ермоловскехьа 

юхабевлира кIайнаш.

Хийла тайна кIант вожийра цу дийнахь. Iалхан-Юьртара ши бIе 
сов вара вийнарг.

ЦIийнах цхьа а боьрша стаг ца вуьсуш, байина дIабевлларш а бара.
ЙоьалгIа атака йолаялале, говрашна чопаш а йина, юьрта кхечира 

Асланбеккий, Гикалой.
Фронтехула чекх а ваьлла, нехан дегнаш ирахIиттош къамелаш а 

дина, Соьлжаца хьала йолчу ярташка хаьхкира цу шимма.
Оцу буссехь, ша хьалха а волуш, ламанан нах тIелатийтинера Аслан-

бека Закан-Юьртана. ДIалаьцна яьллера станица.
Iалхан-Юьртахь леташ долчу кIайчу эскарх цхьа дакъа тIе а кхаьчна, 

бухабехира ламанан нах.
Орца кхача йиш йоцуш яра Берда-КIел. Хьалхарчу дийннахьехь 

Соьлжа-ГIалехьара тIегIоьртинчу деникинцаша хьаьшира и эвла.
Цига цIераш тесна, Устрада-эвла бирзира кIайнаш. Органна тиллина 

тIай дохийнера устрадаэвлахоша. Джалкх станце дIа а хIоттийна, ялх 
йоккха топ чуетташ яра кIайчеран бронепоезд. ШолгIачу сарахь йогуш 
яра Устрада-эвла…

ШолгIачу дийнахь а атакаш йолийра кIайчара Iалхан-Юьртана.
Шоззе а бухатуьйхира.
КхоалгIа де, дуьхь-дуьхьал позицеш а лаьцна, вовшашна пулеметаш, 

тоьпаш етташ даьккхира. РегIара схьаеттачу яккхийчу тоьпаша ницкъ бора 
юьртахошна. Пулеметчикаш а бойуш, хIинцале кхо пулемет йохийнера.

…Мартанах кхетачу татолан ширачу тогIи чохь, берда юххе дIа-
хьулйинера Смирнов Марка шен йоккха топ. Хьуламера дIаетташ, 
регIахь лаьттачу кIайчеран тоьпех шиъ йохийнера цо. Дарбеллера 
кIайнаш и топ мичара шайна етта ца хууш. ТогIина гуонахара латта, 
оьпанаша санна, аьхкинера лилхинчу хIоьънаша. Веа нохчочо доккха 
гIо дора артиллеристана йоккхачу тоьпа тIехь.

Паровоз ларбеш, вагонаш юханехьа туьттуш, схьайогIура Ермолов-
ске бронепоезд. Цхьа а хIоъ ца тилош, тухий юха лоллура.

КхоалгIачу дийнахь делкъан хенахь еана схьахIоьттира бронепоезд.
– Давай! – элира Смирновс.
Берда юххе къайлабевлла Iохкучу накъостех юьстах хьаьдира шиъ. 

Цхьамма молханан тIоьрмиг, вукхо хIоъ тIебеара топ хьажош воллучу 
Смирновна. БIаьрг ца кхуьура цуьнан куьйгаша дечух. Гел хьовзийна 
тоьпан бухера догIа схьа а диллина, киртиг яьккхинчу гIожан барамехь, 
хIоъ гIод чу а теттина, цунна тIаьххье молханан тIоьрмиг а биллина, 
догIа дIа а къевлина, зIакаран кепехь цIестан пистон йоккхачу тоьпан 
лерга-Iуьрга а йиллина, тIийриг озийра артиллеристо.

«ДIов!» аьлла, цхьа хола алу ара а тосуш, елира топ.
Кочара турмал бIаьргашка лецира Смирновс. Цхьанхьахь, «бахь» 

аьлла, тата делира.
– Есть! – элира Смирновс.
Катоьхна догIа а диллина, мохь туьйхира хIоъ-молха тIекхоьхьу-

чуьнга.
– Эх! Давай последний!1 .
– Болча нема! – элира хIоьънаш тIекхоьхьучо, куьйгаш а даржийна. 
– Тьфу! – аьлла, лаьтта туйнаш а тоьхна, оьрсийн маттахь цхьа-ши 

чIогIа дош а иэккхийтина, говрана санна, йоккхачу тоьпан гIода тIе охь-
ахиира Смирнов.

– Канчал базар, кунак?
– Канчал…– элира юххе лаьттачу стага.
Меллаша кисанара кисет а яьккхина, луьйдиг чу чIогIа томка а доьх-

кина, цIетухица суй а баьккхина, богучу кIожамца цигаьрка а латийна регIа 
дIа а хьоьжуш, вехха Iийра Смирнов.

Цигаьрканан юхьиг тоьпан гIода тIе таIош леррина яйа а яйина, 
къайла яьккхинчу хIоьънийн яьшкина, сих ца луш тIе а вахана, цу чохь 
цхьа хIума леха хIоьттира иза.

– ХIун лоьху техьа цо? – хаьттира Iуьллучарах цхьамма.
– Хаац.
Вий накъост хьоьжуш вара Смирновга.
Еха тIийриг тесира. Иштта пистон кеч а йина, хин йистехьа вахара.
Цецбевлла хьуьйсура накъостий.
– Ванах, цу чу а боьхкина, тIулгаш кхосса воллу техьа хIара?
Хин йистера яьккхина, сацкъаран йоккха тIалб кера а иэцна, схьавеара.
Iа ца велира цхьаъ.
– Товарш, што твоя делит? – хаьттира.
– Снаряд нету. Приказ есть. Пушка яман делать, – элира Смирновс.
И аьлла, теттина тоьпа чу боьллира поппар. Пистон а йиллина, тIий-

риг а йостуш, куьг ластийра накъосташка:
– Айда… Аул пошел… Кончал воевaть…
ХIоьттина лаьттара гIоьнчий.
– Айда, айда… – къайла довла бохуш, бердо гола тухучу куьг 

хьажийра артиллеристо.
ДIахьаьвдира цига накъостий. Тийсалуш, шувх хьала а ваьлла, бер-

тал а вижина, шен гIоддах тIийриг схьатуьйхира Смирновс.

  1 ТIаьххьарниг схьало.

«Гов!», аьлла, елира топ. Левчкъинчуьра схьахьаьлхира накъостий. 
Йоккхачу тоьпан юьхьигах йоккха кийсиг цхьанхьашхула дIаяханера 
иккхина.

– Кунаки! Пошли в аул…
…Юьртарчу тIеман советехь куьйгалла деш вара Асланбек цу дий-

нахь.
Бода булуш геланча веара цунна тIе, кIайнаш СемаIашкахула Соьл-

жах сехьабовла дагахь бу, аьлла.
ШаIмин-Юьртахьа дIахаьхкира Асланбека.
ДоьалгIачу дийнан синбилгало ялале, шайн берриг ницкъ тIетаIийра 

кIайчара Iалхан-Юьртана. Ца соцуш екара яккхий тоьпаш, пулеметаш, 
хьалхарчу дийнахь тIееана минометаш а. Цхьабосса юьрта чу а, гуоло-
цуш а атакаш йолийра.

Малх гIушлакхе балале, эвлара аравала цхьа готта некъ бен ца бис-
нера.

Урамашкий, керташкий бирзира тIом.
ТIедогIучу орцане гIо ца дайта, юьртана къилбехьа генна дIаяхнера 

кIайнчеран эскаран цхьа маIа. Патармаш кхачош лаьттара юьртахойн.
Хан малхбузе лесташ эвлана гуонах чIуг къовлаелира. И гуо баста 

гIерташ арара схьа а, чуьра дIа а бора тIом.
Юьрта чохь маьI-маьIIехь гобина цIенош а, каппаш а яра, чуьра ара 

тIом беш. Цхьа дегI кара ца доьдура кIайчарна.
…Шен веа кIантаца цхьа окоп дIалаьцна хьийзара кхузткъара ваьлла 

Дотака. Промыслехь болх бина белхалой бара цуьнан уьш.
Пулемет еттара воккхаха волчу Мохьмадий, гIалара белхалочо 

Федосий Палийс.
И чохь йолуш окоп хааелла, яккхий тоьпаш етта йолийра царна.
Цхьаъ цхьанна тIаьхьа вуьллуш, кхо кIант охьавиллира Дотакин цу 

метте. ДоьгIна ца хиллера къеначу Дотакина кIенташца валар.
Багахь йисина кхелаш а йохуш, шина беснех цунна а тоьпан хIоъ 

чекхбелира.
Байинчу вежарийн патармаш тIе а гулдина, топ етта хиира Дотакин 

маре яхаза йоI. Чов хилла юхаяьккхира иза а.
– ХIан-хIа, Федосий, – элира дийна висинчу Мохьмада. – Сайл жи-

маха волу кхо ваша охьа а виллийтина, дений, йишиний чевнаш а яйти-
на, хIара дуьне дуур долуш вац со. Хьо суна тIевоьссина хьаша ву. Тхан 
Iедал хьаша ларвеш ду. Кху окопа чуьра нахаца вухавала хьо.

– Со хIунда волу? – хаьттира Палийс.
– И дийца а ма дийца. ДIавига хIара! – аьлла, мохь туьйхира Мохьмада.

Бухабовлучара озийна дIавигира Палий.
Сарахь йоккхачу тоьпан хIоьо йохийра аьчгах йина пулемет. Оццу 

хIоьо варжийра болатан дог долу Дотакин Мохьмад а.
Дарвелла нохчо гора хIотто ницкъ бац. Урамашка тIом баьлча, па-

тармаш кхачийна бисира цхьаболу кIентий.
Шаьлтанаш а яьхна, чу-кара бахара. Шаьлтанаш буйнахь, шайн 

ма-рошца юкъа яхара ши зуда – Саидова Тархий, Цомаева Бициггий. 
КIайчара цIергахь дагийра церан декъий.

Кертахь яьккхинчу жимачу окопа чохь шен майрачуьнца, Баршаев 
Сулимица, йийра Майма.

Иллеш тIехь йийца йогIура Майма.
Некхан уьн тIе чов хилла, готтачу окопа чохь, майра марахь волуш, 

ирахь лаьттачохь еллера иза.
Цу доьалгIачу дийнан делкъал тIаьхьа шина а агIорхьара дарбелира 

тIом.
Декъий дуьйцучохь а дацара. Чов хилларг вол-волчохь вуьтура, уьш 

юхабаха куьйгаш ца тоьуш.
Кхано тIаьхьа леринера тIамо эгийнарш. Виъ бIе ткъа стаг хиллера 

вийнарг. Юьртан хIора кхиинчу кхаа стагах цхьацца ларало иза.
Чевнаш йинарш лара а ца лорура.
Кхин тIамехь латта ницкъ бацара юьртахойн. Сарахьо, малх чубуза 

герга бахча, шайн боллу ницкъ тIебахийтина, къилбехьа юьртах бовлийла 
яьккхира наха. Шайна хьоме мел дерг таса дийзира адамийн.

Адам аракхелхачу новкъа хIоьттина лаьттара ворхI юьртахо.
Тишачу гIовталан пхьуьйшаш хьала а дина, бихкинчу коьртахь куй 

а боцуш, шовзткъа шо хир долуш стаг вара царна хьалхаваьлла.
– Вежарий! Деладуьша… Дала кIел совцу тхо… Шайгара дисина 

патармаш лахьара аш тхуна, – олура цо тIех йол-йолучу тобане.
– Ой, хьерадевлла шу? Яьккхина яьлла юрт! ХIун пайда бу шу кIел-

совцарх, – олура цаьрга наха.
– Дай, кIентий, вежарий – хIу хадош байина тхан. Делха а дац, дека 

а дац. ХIун дийр ду оха хIокху дуьненах?
– Дала собар лойла шуна…
– Дала гIазот декъала дойла шун…
– ТIеман кайолийла шун.
Охьатуьйсура наха бала кIелсовцучарна шайгара патармаш, гIепаш.
Гали чу гулдора уьш жимахволчо. Куьйгаш лоьцура, мара лелхара 

дIабоьлхурш буьсучарна.
Гуо юха къовла ца балийта, шина а агIорхьа сихбинна беш тIом бара.

– Же, же, нах! Арадовла, арадовла, гуолацале! – бохуш, маьхьарий дет-
таш, урамашкахула говраш хоьхкуш, хьийзара тIеман советан декъахой.

Юьртахой арабовллалц деникинцаш бухабетташ кIеззиг тIемлой 
биснера окопаш чохь.

– Накъостий! Дала кIел совцу тхо!.. Патармаш дита тхуна!.. – мохь 
беттара коьртах чов йинчо.

Юьрта еттачуьра севцира яккхий тоьпаш.
Малхбалехьа цхьана куьпана готта гуобинера кIайчара. Сихйинна 

юьйлучу тоьпийн, бомбанийн тата хезара цигахь.
…ТIом болийначу хьалхарчу дийнахь шен отрядаца юьрта кхечира 

Ахьмад а. ТIеман советана тIевиллинчу ЧIаба Кагермановс, стохка Эла-
сийна топ кхеттачу оьрнашна аьттехьа позици а лаьцна, охьахаийра иза 
шен кегийчу нахаца.

Кхаа дийнахь чIогIа тIом латтийра цара.
ДоьалгIачу дийнахь юьрта чу юхаелира Ахьмадан жима отряд, кхин 

латта ницкъ а ца кхаьчна. Байинарш, чевнаш йинарш дукха бара.
Оцу дийнахь Саьмба кхийтира цунах.
– Ойн, Саьмба… Хьо муха кхаьчна кхуза?
– Пулеметчикашца ваийтинера со.
– Мичхьа ю шун пулемет?
– Дера, хIоьо и йоха а йина, дIа ма бахара сан накъостий.
– Амади мичхьа ву?
– Устради-эвла вахара иза, со кхуза вогIуш.
– Делахь, вало. Цхьаьна летар вайша.
Шен нах болчу окопе валийра Ахьмада Саьмба.
Сарахь, юрт а йитина нах арабовлуш, шен кIентий а эцна, юьртах 

вала юхавирзира Ахьмад.
– Ва-аа юхадовла! Арадовла! – бохуш, хьоькхуш маьхьарий хезира. 

Некъ бастабеллачухьа дIауьдура.
Эвлах воллуш коьртах ваьккхира Ахьмада Саьмба:
– Саьмба вайрий шуна?
– ТIебогIу кIайнаш бухабетташ, окопа чохь висира иза, – элира 

цхьамма.
– Же, дIадуьлолаш, кIентий! Со тIаьхьакхуьу шуна.
Шен гIора ма-дду, шаьш хиллачу окопа чу хьаьдира Ахьмад. Ура-

машкахь аддам а ца диснера. Соьлжехьара схьаеттачу тоьпийн хIоьънаш 
«чхов», «чхив» деш тIехула дуьйлура.

Белш тIе, шада санна, топ а йиллина, кха тIера вогIуш санна, паргIат 
схьаоьхуш, дуьхьалкхийтира цунна Саьмба.

ДогдетIира Ахьмадан.
– ХIай, къонах, хIай! Пхьоьханара санна, хьо ма паргIат вогIу?
– Ткъа хIун хилла?
Гуттар догдетIира тIаккха Ахьмадан.
– «ХIун хилла» бохург хIун ду» Же, вадалахь! ХIоз юха а къовлалуш 

лаьтта вайна гуонах.
Ког ма-боллу дIаведира ший а. Сихбеллера хьалха беш хеза тIом. Урам 

хьаьвзачохь дуьхьалкхийтира хьалхий-тIаьхьий ведда вогIу ворхI стаг.
– Аш хIун до? – хаьттира хьалха вогIучу корта бихкинчо, саца а сецна.
– Эвлах довла дохку тхо, – элира Ахьмада.
– Го ваьшта беана. Цигахула дош хир дац. ДIо бошмашкахула довла 

хьовса… Же!..
– Ткъа аш хIун до? – хаьттира Саьмбас.
– Тхо лахь а, дисахь а юьртара ког ара ца баккха кIелсовцуш ду, 

дуйнаш а биъна. Божарийн хIу хаьдда тхан.
– Делахь, шул оьшу тхойша! Тхойша а вогIу шуьца.
ЧIогIа ца тайра и дош Ахьмадана. Делахь а, яхь ца яла элира:
– Тхойша а вогIу шуьца. Шуна хирг бен хир дуй тхуна?
– Баркалла шуьшинна. Ма леладе хьаштдоцург. Вало ший а… Ма 

латта. Некъ лаха шаьшшинна.
Некъ лоьхучохь дацара. Чубаьржинера кIайнаш. Юххе тоьпаш 

йийла юьйлира.
Иссе а дIахьаьдира. Ведда воьддушехь хаьттира Ахьмада воккха-

чуьнга:
– Мича доьлху вай?
– Кху метте еттинчу кибарчигийн цIенош кIел цхьа дика подвал ю. 

Цу чу доьлху…
ТIаьхьа тоьпаш еттара бевдда боьлхучарна.
– Же, дуьлолаш!
Патармийн гали а гехь тIаьхьа вогIу жимха ван ца лора. Катоьхна, 

цуьнгара гали шен ги доьллира Саьмбас:
– Вадалахь, кIант!...
Кхин ши юьртахо а тIекхийтира бевдда боьлхучарна.
ТIаьхьа тоьпаш етташехь, цхьанна а зен ца деш, йийцинчу керта 

лилхира.
ТIечIагIийна яра подвалан ши неI. ГIехь йоккха подвал хиллера иза. 

Аьчган решеткаш а лаьцна, лоха пхи кор дара. Царах шиъ цхьана ураме, 
цхьаъ вукху ураме дерзийнера. Ши кор кертахьа дара. Цхьаъ подвала чу-
волу неIаран юххе дара.  Рельсаш а тийсина,  бетонах бина  бара тхов.

– Ма чIогIа йина хIара. Кхунах хIун деш хилла техьа? – тамаша беш, 
хаьттира Ахьмада, подвала чухула бIаьрг а кхарстийна.

– И дIо соне доьттина галеш гой хьуна? Тха духкуш, дукха хьал 
долуш стаг вара кху цIенойн да. ХIан… Же, кIентий! Цхьацца коре 
дIахIотта. Гучуваьллачунна тIеюста! Эрна ма кхоссалаш! – чуволлушехь 
дIахиттийра корта бихкинчо шен накъостий.

Юха жимачу шингехьа а вирзина элира:
– Тепса! МасIуд! Же! Кертара йоккха ши дечиг чу такхае. НеI 

чIагIъян еза вай.
Тоьпаш соне а хIиттийна, араиккхира ши кIант. Царна тIаьххье 

Саьмба хьаьдира ара.
Йоккха хан ялале, стомма ши дечиг а такхийна чувеара Тепсий, 

МасIуддий. Царна тIаьххье ши кIудал яхьаш Саьмба а чувелира.
– БогIуш бу! – мохь белира цхьаннан.
– Собар, собар… ТIебахкийта. Дага, ма кхоссалахь, – вистхилира 

корехь лаьттачарах важа.
Корашка хьаьдира Ахьмад, воккха стаг.
Цхьаъ хьалхо а волуш, карахь кийчча тоьпаш а йолуш, богIуш дени-

кинцаш бара. Бецан басахь, ингалсан форма яра массарна а тIехь. Жимма 
тебаш, ларлуш, дIаса а хьоьжуш, богIура уьш. Кораш шинна готто дара, 
делахь а, шишша коре дIахIоьттира.

Хьалха вогIучунна нисйира Ахьмада шен топ.
– ХIа-хIан, кIентий! – элира воккхачо.
Цхьабосса «кхарр-кхарр» деш йийкира тоьпаш. Пхиъ вуьйжира. 

ТIаьхьа тоьпаш етташехь, нехан керта а иккхина, къайлавелира цхьаъ.
Вукху ураме а тоьпаш еттара шина накъосто. Кестта, кIайнаш кхин 

гучу ца бовлуш, сецира тIом.
Юха а арахьаьдира Саьмба. Ах гали ахьар а, кхин цхьа кIудал а 

яхьаш чувеара. ТIема кIел боллуш дечиг-пондар бара.
– Кхунах хIун до ахь? – хаьттира юьстахо ваьлла Iачу къоьжа маж 

йолчу стага.
– Дера воллу лекха.
– ДIавала, кIант. ХIара сахьт тIехIоьттича, цунах куьг тохар а къи-

лахь ду.
– ХIунда ду и къилахь? Цкъа гомачу дечгах мIара а ца тосуш 

велча сан дац къа? – элира Саьмбас, вела а велла. Чохь берш а бий-
лабелира.

– ХIун ю хьан цIе? – хаьттира Ахьмада корта бихкинчу воккхачу 
стаге. Леларехь вукхеран тхьамда вара иза.

– Бетамирза ю
– Бетамирза, хIара неI-м чIагIйора вай. Кораш а чIагIдан ма деза. 

Кибарчигаш карор яцара техьа кертахь?
– Бакъ бах ахь, – элира Бетамирзас. – Хьовса вай?
НеIарехьа волавеллачуьра юхавирзира иза:
– ЭхI. Суна хаьа цхьаъ. И дIо тха чохь долу галеш дахка деза вай 

корашка. Царал дика дуьхьало хир яц.
Шишша гали юх-юххе дуьллуш, готта Iуьргаш а дуьтуш, дуьхьало-

наш йира накъосташа корашкахь дехьий, сехьий.
ГIортораш а хIиттийна, неIарш чIагIйира, йоха ца йича еллалур йоцуш.
Малх чубузуш хан хир яра. Корашка галеш дехкича, бода хIоьттира 

подвала чохь. Арахь дерг хIинца а шера гора. Юьртахь дуьйлучу герзийн 
тата хаъал лагIделлера. Малхбалехьа гуобинчу куьпахь етташ тоьпаш 
хезара. КIайнаш гуш бацара.

Амма йоккха юкъ ца юьйлира.
Токхам хаьрцича тIулгийн тата санна, Iана яхара кегий тоьпаш, 

пулемет. Корашкахь лаьттарш юьстахлилхира. Дуьхьалчу пенах ет-
талора чунисъелла дIаьндаргаш. Ларлуш, корах ара, новкъа хьаьжира 
Ахьмад.

– Же, кIентий! Бомбанаш а керахь, текхаш мостагIий богIу вайна!
Тоьпаш кIирйира ара. Есачу подвала чохь татано лерга потт хIоттий-

нера массарна а. Урамехьарчу кора хьалха бомба иккхира. Корера галеш 
кхиссаделла чудаьхкира.

– Керта баьхкина! – мохь белира Тепсин.
ДIахьаьдира Бетамирза. Галеш охьа а кхицссина, топ етта хIоьттира. 

Диъ дакъа дисира кертахь Iилла. ЦIеххьана арара а, чуьра а еттачуьра 
тоьпаш севцира.

Схьавеъчахьана юьстах а ваьлла, сонехь Iохкучу галеш тIехь Iаш вара 
тобанна тIаьхьа тIекхетта ши накъост. ХьалагIаьттира царах воккханиг.

– Бетамирза! Цхьа хIума дара сан хьоьга ала. Нагахь вай кху чохь 
Iийча арара орца ца кхачахь, кхана массо а вуьйр ву вай. Бода а болийти-
на, гуо хадо хьаьвсича хIун дара техьа вай?

ХьалагIаьттира Бетамирза а. Луьста цIоцкъамаш буьрса тIедаьхкира 
воккхачу стеган.

– Iадсалам! Тхо кху чу догIуш, ас вола аьлла, хьошалгIа веана-м 
вац хьо?

– Вац.
– Сан ши кIант вийна тахана. Цхьа пIелг санна, суо ву со дуьненахь. 

ХIара Iаш берш а баьхкина иштта, шайн лаамехь. Дала даьхкина тхо.

– Дера хаац-кх, Бетамирза. Вай кху чохь иштта делча, эрна дуйте 
иза? – элира Iадсалама.

– Iадсалам, – жоп делира Бетамирзас. – Эрна дац вай далар! ТIамо 
бен тIом буха ца туху аьлла вайн баккхийчу наха. Черчий санна, дар-
делла вай летча, лам чу гIертар бац кIайнаш. И ламанаш мел лаьтта, 
цигахь йогуш лепа цIен байракх южур яц. ГIо кхочур ду вайна Моско-
хара. ЦIенаш тIекхаччалц, леташ вай делча а, хIума а дац. Лаьий, буса 
неI а яьстина, оха дIавохуьйтур ву шуьшиъ. Шуьца багIахь, кхинберш 
а сецор бац. Шуьшиъ мичхьара ву, кIант? – цIеххьана хаьттира Бета-
мирзас Ахьмаде.

– Со АтагIара Сипсон кIант Ахьмад ву, хIара Iакадо-Эвлара Iаьржа-
Лечин Саьмба ву.

– ХIан… Шуьшинга а бах ас. Цхьанна а беш ницкъ бац тхан. 
Шуьшиъ а, лаахь, дIагIо. Амма хIинцачул тIаьхьа, Iадсалам, цу тайпана 
стаг дегазавоккхуш кху чохь къамел динарг ас хIокху тоьпаца вожор ву. 
Массаьрга а ду шуьга. Хаалаш…

Тапъаьлла дIатийра чохь берш.
«Кенах яьлла къена борз яний хIара», – ойла йира Ахьмада воккхачу 

стагах.
Буьйса йоьлча, лахь а, висахь а, дIаваха сацийра Iадсаламий, цуьнан 

накъостой.
– ХIа-хIан, кIентий! Тахана сан кийра ялтех хIума дахана дац. Ас, 

котаман кIорнешна санна, сискалгIин буьйда межирг баабе шуна?
Чохь мел верг велавелира.
Лиэхарх подвала чохь уьнан коржам а ца карийна, цементан цIен-

къахь цIена меттиг а карийна, чами чуьра хи тоьхна и йила а йилина, 
межарган боккха барз кечбира Саьмбас.

– Вуззалц ма даалаш. Чо качъелча, тIемло пайденна хир вац, 
– бохуш, бегаш а беш, дIадийкъира Саьмбас буьйда межаргаш. Бода 
къовлабеллера. Наггахь бен йолуш топ ца хезара яьккхинчу юьрта-
хь. КIайнаш а бацара гуш. Корах арахьаьжча, маьI-маьIIехь догучу 
цIенойн цIераш гора. Сема ха деш вара кораш хьалха кегийчарах пхи 
накъост.

Сонехь дисина галеш моггIара охьа а дехкина, Бетамирзина юххе 
Iачу воккхачу стаге хаьттира Саьмбас:

– ЦIе хIун ю хьан, воккха стаг?
– Муса ю.
– Муса. Схьавоьл. Ницкъ оьшур бу хьуна кхана. АгIорвалал хIокху 

галеш тIе.

Воккха стаг паргIат а ваьккхина, гали тIе а лахвелла, дечиг-пондарх 
пIелг таса хиира Саьмба.

Бегашина беана ца хиллера иза Саьмбас: дика хаьара цунна лакха. 
Пондаре ла а доьгIуш, массо а дIатийна, шайн-шайн ойланаш еш вара.

Ахьмад а велира ойланашка. Шен ша юьсу йолу нана Алпату а, 
берах йолу Мария а дагаоьхура цунна.

«Юьтур ю техьа цо Алпату тесна?»
– КIентий! Кортош хIунда охкийна аш? Цкъа ца делча девр даций 

вай-м. Ас цхьа илли алий шуна? – хаьттира Саьмбас.
– Ала… Алахьа…
– Iалхаштойн Iалхин, Дог-Майрачу ЧIегин илли ду хIара. Чергасийн 

эла Къахьарма хилла нохчийн даьхний ца дуьтуш, нах йийсаре кхуьйлуш. 
Цуьнан даьхний диэкъаза Iийр вац ша аьлла, шен накъосташца, деган 
доттагIа Дог-Майра ЧIега шеца а волуш, вахана даьхний лаьхкина цо эла 
Къахьармин. ХIинца вайна санна, гуо лаьцна Iалхаш-тойн Iалхийний, 
цуьнан накъосташний.

Пондарх пIелг а бетташ, илли долийра Саьмбас.
– Э… гоурлор-яI – бохуш, цIогIанаш деттара подвала чохь дог айа-

деллачу накъосташа. Илли хиэдаш, аз айаделира Саьмбин.

Iуьйренца болийна тIом делкъанга баьлча,
Букъ лоцуш кхеттариг син метта нисъелла,
Тасалуш вуьйжир, тов, и Мадин Жаьммарза.
Ардангах хаьдда гила борз санна,
ЧIегица висир, тов, Iалхаштойн и Iалха.
Ша таьIаш воьссир, тов, Iалхаштойн Iалха динара,
Тур хьаькхна биллир, тов, гош Iаьржа шен гила,
Шен элдар-дегIана и дуьхьал лоцуш,
Барамал тIех дохуш хIоъ-молхий чудуьхкуш,
Мажар етта йолийр, тов, Iалхаштойн цу Iалхас.
ЦIеххьана юьйлучуьра сецир, тов, 
Дог-Майрачу ЧIегин баpхI сонар мажар.
Хьаьвзаш тIевахар, тов, Iалхаштойн и Iалха.
Гор хIоьттинчохь дегI долуш, хьажжийнчохь топ йолуш,
ТаIIинчохь бIаьрг болуш, топ буйна къевлина,
Ирахь садаьлла карийр, тов, Дог-Майра ЧIега.
Ардангах хаьдда гила-борз санна,
Ша цхьалха висир, тов, Iалхаштойн и Iалха.
Кийрахь гIирмин даш дазделла, детта цIий Iеттош, 

Элдар-дегI техкаш, хьаьвззина веар, тов,
Дагна дукхабезначу накъостийн декъий Iохкучу.
ИллахIи яраббий, хIай дела,
Кху шена хиллачу езачу чевнах шен валар хир делахь,
Кху кIенташца цхьаьна шен валар дехьа!
Кху кентех къаьстина хIун дуьне дуур дара?
Дийца дош дацара шен кхеран дай-наношка, – аьлла,
Хьенапан шен шаьлта баттара яьккхина,
Шаьлтан шуьйра мукъ ЧIегин даг тIе хIоттийна,
Шен син метта ира юьхьиг нисйина,
Шаьлтана тIе вахар, тов, Iалхаштойн и Iалха!
Ва нанас ма войла яхь йоцу и кIант,
И вича ма кхиа, кхера межарг схьабаллaц,
Кхианза ца ваьлла и кхиъна ваьлча,
Цуьнан валар хуьлда-кха,
Хьерахь зударшца бол къуьйсуш,
Коьртах гали ва кхетта!
Ва лата луучун леташ кадолийла!..
Ва вада луучун уьдуш садолийла!..

– Э, гоур илли-яI, – маьхьарий оьхура массеран а, цIенна кIел хIоьт-
тинчу бодашкара.

Валарна кхерарх хIума ца диснера накъостийн кийрахь, адаман 
матто кхоьллинчу дешнийн ницкъ дегнаш чохь Iаьткъина.

Буьйса юккъе яхале цкъа-шозза тоьпаш дIатуьйхира подвала чуьра, 
кIайнаш хаабелла.

И ца лерича, дIатийначу юьртахь вовшашна тIе герзаш а доьгIна, 
сема ладоьгIуш Iохкуш адамаш дуйла хуур дацара. Корашкахь лаьттара 
пхи накъост. Вуьйш цхьаццанхьа дIатаьIнера, амма набаран суй-м ца 
кхеттера цхьанна а.

ЦIеххьана малхбалехьара, гIар аьлла, Iана яхара тоьпаш, пулеметаш. 
ЛадогIа хIиттира накъостий. Корехь а лаьттина, элира Бетамирзас:

– ХIа-хIа, Iадсалам. КIайчарах чекхвала хIинцачул аьтто хир бац шуь-
шиннан. Шаьш водахь, ваха хьажа. Некъ нислойла шун… Шаьш дийна 
висахь, тхо исс леча, къийгаша кхолха гуо лаьцна, дисира алалаш…

Бодашкахь яххьаш гуш яцара.
– Бехк ма биллалаш тхуна, накъостий, вистхилира Iадсалам. – Тхой-

ша лахь а, висахь а чекхвала хьожур ву.
– Бехк ца буьллу. Марша гIойла…

– ТIаккха, Бетамирза, массаьрга а доьху ас, тхаьшна къинтIера 
довлар…

– Девли тхо, Iадсалам, къинтIера. ХIумма а шуна билла бехк бац. 
Схьада шаьшшиннан куьйгаш. Марша гIойла…

Татанаш ца дан гIерташ, неIарера гIортораш дIаехира…
– Бошмашкахула ваха хьажа шуьша, – элира Бетамирзас, лохха.
НеIарехь меллаша дIаса а хьаьжна, цхьацца ког боккхуш, керта 

велира ши стаг.
ГIортораш дIа а хIиттийна чубирзира биснарш. Малхбалехьа цхьа 

тата хилла юьйлуш тоьпаш яра…
Ах сахьт ца делира ши стаг араваьлла.
ЦIеххьана тоьпаш евлира. Ткъех топ яьлча, дIатийра арара дуьне. 

Корехь лаьттачарах цхьамма-м хаьттира:
– Чекхвелин техьа и шиъ?
Шайн ойланашка бирзина, цхьамма а жоп ца делира. Наггахь охьа 

а лахлуш, корашкахь лаьтташ бара кегийнаш, сема ладоьгIуш, арарчу 
бодашка хьуьйсуш.

Галина тIе а хиъна, тоьпаш дIалаьцначу куьйгаш тIе кортош а дехки-
на, урамехьарчу кора юххехь Iаш вара Ахьмад, Саьмбий. Ши стаг неIарх 
араваьлчахьана, сингаттамо саийзо долийнера Ахьмадан.

Цкъадолчунна хьоьгура иза Саьмбех. Генара ойланаш а ца еш, 
тIехIоьттинарг а деш, дуьххьалдIа вара иза.

Лере а вахана, аз лах а дина, хаьттира Ахьмада Саьмбега:
– Дохко ваьллий хьо?
– Стенна?
– Кхаьрца варна…
– Ахьмад, цуьнан ойланаш ма е ахь. Цкъа вина, цкъа лийр ву. Кху 

метте вала вайшинна дала яздинехь, лийр ву вайша. Ца яздинехь, хIара 
дуьне тIекIелдаларх вайшинна хIумма а хир дац…

Хьаьгира Ахьмад юххе Iачу накъостах. «Фаталист!». Ирс ду-кх 
иштта волчун.

Жимма вист ца хуьлуш а Iийна, юха а элира Саьмбас:
– Вайн махке боьссинчу балега ладоьгIча, вайшинна хиндерг хIумма 

а дац. Вала а хаа деза. Леш хилча, гора ца вужуш, ирахь вала веза. Ца ер 
вай, Ахьмад, кIезиг ойланаш.

Дикка сапаргIат даьккхира Ахьмадан Саьмбин дешнаша.
Жимма Iийна, дагахь ша шех бехк баьккхира Ахьмада:
«Ойн. Большевик вац со? Шек а боцуш бала кечбелла Iа хIара нах. 

Кхарел стешха ву со?».

Малхо айина дохк санна, байна дIабелира кийрара сингаттам.
Са даьржаш лаьттара. Гуонах куьйгаш дIаса а хьаькхна, дечиг пондар 

кера ийцира Саьмбас:
– КIентий! Стенна охкаделла шу? Ас, цкъа валале, хьехан дечиг 

лакхий шуна? ВаллахI, сол тIаьхьа мIараш-м еттар ю гoмачу дечгах, 
Iаьржа-Лечин кIанта Саьмбас санна-м еттар яц.

Муьша тIехь пелхьо волуш санна, эшара тIера эшара тIе волуш, 
мукъам чуччабохуш, пондар бекийра Cаьмбас буьрса бода лаьттачу под-
вала чохь. ГIийла аз хуьйций, хелхаран йиш локхуш, говр хьовзош йиш 
екош, зевне баьккхира пондар.

– ХIей, гоур йиш-яI! – бохуш, маьхьарий оьхура корашкахь лаьттачу 
кегийчу нахе.

ЦIеххьана, аьчган тхов тIе хаьрцича санна, тата делира бомбанийн:
– ГIов… гIов… гIов…
– Я-АллахI!! ДIахIитта! – мохь а тоьхна, хьалаиккхира Бетамирза. 

Цхьа тата хилла екара тоьпаш. Некъехьа ша цхьаъ долчу корах чуеттара 
пулемет. Урамал дехьарчу керташкара схьакхуьссура кIайчара бомбанаш. 
Подвала чуьра сихбинна дIа тIом бора царна накъосташа.

– ЦIийнах цIе лато гIерта уьш. Цхьа а тIе ма кхачийталаш, – мохь 
белира Ахьмаде.

Яккхийчу аьчган тахтанаш тIе жIаьвнаш етташ санна, гIовгIа лаьт-
тара подвала чохь.

Корашна дуьхьал ца нисбала гIерташ, сонехула тIеуьдура кIайнаш, 
карахь бомбaнаш а йолуш. Корера ши гали охьа а тесна, агIор а буьйлуш, 
тоьпаш етташ эгабора уьш чуьрчара.

– Керта баьхкина! – мохь белира кертахьа лаьттачу цхьаннан. Тоь-
паш тIекIирйира. Цхьаъ, шиъ кIелвуьсуш, бевдира кIайнаш. Боккхачу 
урамехьа дерзийнчу кора хьалхара коьртах хIоъ кхетта, узар ца деш, ша 
лаьттачу охьавахара Тепса цIе ерг.

– Саьмба! ДIо нацкъара виллал хIара! – мохь туьйхира Ахьмада, 
корана цхьана агIор а таьIна.

– Дала гечдойла хьуна! ГIазот декъала хуьлда хьан… – аьлла, дIа-
такхийра Саьмбас дакъа. Юхахьаьжира кертахьарчу кора хьалха лаьтта 
Муса.

– Иштта ма вилла! Бакъахьа дерзаде дакъа, – мохь туьйхира цо.
Когаш малхбалехьа, корта малхбузехьа, аркъал охьавиллира Саьмбас 

вийнарг.
– Муса! Мохь тухуш, еса деша вайна! – дIакхайкхира Бетамирза.
Кхар-кхаррехь тоьпаша декош дара дуьне… Лерган потт хIоттош, 

татана юккъе, яьттIачу цIестан пхьегIанан зов иэцца, воккхачу стеган аз 
даьржира подвала чохь:

– Я-сийн… вал къур-анил хьа-ким…
Кхин цхьаъ вуьйжира корера…
– Саьмба! Юьстахваккха хIара а! – аьлла, мохь белира Бетамирзин.
– Ин-на-ка ламинал мурселин! – дахдора воккхачу Мусас, цхьанна 

а маьIна ца хуун Iаьрбийн дешнаш.
Такхийна вехьна, вукхунна юххе охьавиллира Саьмбас вожийнарг. 

Юххера галеш дIа а даьхна, меттиг кечйира тIебохку болчарна. Шинне 
а коьртах кхеттера.

Шен коре дIа а хIоьттина, юха а вирзина, мохь туьйхира Саьмбас:
– Е, гоур, кIентий! Доха ма дохалаш! Шайн-шайн тIехьийза йоI 

дагалацалаш! ХIей, нана яла хьан, Мадин Iайшати! Таханлерчу дийнахь 
хьайн кIорнех йиса йоллу техьа хьо! Тахана ца хьахийча маца хьахор ю 
ас хьо?

Тхьуздоьллера накъостийн догIмаш. ТIегIертара кIайнаш. Саццаза 
юьйлура тоьпаш. Лелхара кораш хьалха бомбанаш, наггахь тха чохь до-
лу галеш цIенкъа охьа а эгош. Аьчган решеткашна зен ца дора.

– Доха ма дохалаш, кIентий, – мохь оьхура Ахьмадан кийрара.
Эшначохь коре хIотта ийза ца лора подвала чуьрнаш. Лелар массеран 

а каде дара. Я-АллахI! – бохуш, наггахь маьхьарий хезара.
– …Фала ястатIиIуна-товсиятан вала-ила-ахIли хIим яржиIуна… 

– есанан аяташ доьшура Мусас.
ЦIеношна дуьхьал дерзийначу рагIойх цIе теснера схьалетачара. 

Уьш хоттаделла ца хиларна кибарчиган цIеношна тIе ца кхочура алу.
Делкъале Муса охьавахара, бIаьрга даьндарг кхетта. Цунна тIаьхьа 

Дага цIе йолу жима стаг вожийра. Такхийна вукхарна юххе охьабехкира уьш 
Саьмбас. Бага топ а кхетта, галеш долчу юьстах велира Бетамирза. Ирахь 
виснера Ахьмад, Саьмбий, кхин ши жима стаг. ТIаьххьара патармаш схьа-
ийцира Саьмбас гали чуьра. Чохь хилла ши бомба а кисанаш чу йиллира.

– ХIе, гоур, Ахьмад! Воха-м ца воьхна хьо? – мохь туьйхира цо 
дехьа коре.

ГIенах санна, хетара Ахьмадана. ЧIагIделлера дог, тIулг санна.
– Ца воьхна со-м, Саьмба. Революци яй хIара-м. Иштта ши ваша а 

вийна сан Германан тIам тIехь, – аьлла, дIавистхилира Ахьмад.
– Ма вохалахь! Хийла нохчочунна бина гуо бу хIара. Вай дуьххьара 

а дац, тIаьххьара дуйла а хаац…
Делкъан хенахь цIеххьана севцира арара чуетта тоьпаш, пулeмeташ. 

Ларлуш арахьежа хIоьттира дийна висина виъ накъост.

Малхо серладаьккхина, лепаш дара дуьне. Цхьа а дийна хIума даца-
ра юьртахь гуш. МаьI-маьIIе даьгна довлуш дохкучу цIенойх гIуьттуш 
кIарраш дара. Тамаше хетара чохь Iачарна цIеххьана хIоьттина тем.

Хьаж тIера пIелгаца хьацар охьа а хьаькхна, элира Саьмбас:
– ЭхI-хIай… Ма сакъийрира вай, кIентий!
Галеш тIехь Iуьллучу Бетамирзина тIе вахара Ахьмад. Бете куьг а 

диллина, лехьаш садоьIуш Iуьллура иза.
– ХIун хьал ду хьоьгахь, Бетамирза?
Беллабелира ши бIаьрг. Куьг ластийра дархочо.
Байинчу накъостийн тоьпаш чуьра патармаш схьа а гулдина, шен 

метте, кора хьалха охьа а лахвелла, чIогIачу томкин цигаьрка хьарчо 
вуьйлира Саьмба.

ЦIей, гIовгIий хилира дуьненах…
Тов, къахь, кIур, хьожа…
Кхоьссина пенах туьйхира Саьмба. Коьрта чохь боккха горгали бе-

каш хетара. Хьала а айавелла, куьйгаш хьаькхира дегIах. ЦIийша дуьзира 
куьйгаш. Хаалуш чов яцара…

«Йоккхачу тоьпан хIоъ бара-кх иза», – дагатесира. ДIасахьаьжира 
баржаза кIуьра юккъехула. Цхьана корехь решетка яцара.

– ХIей дийна мила ву?
Адам дист ца хилира.
«Кхин а тухур ю цара», – дагатесира. Галешна кIел а воьлла, соне 

дIатебира Саьмба, лерга пIелгаш а доьхкина. Хье ца елира. ШозлгIа а 
иккхира… КхозлагIа а иккхира…

Ехха хан елира. Галеш дIа а тесна, айавелира Саьмба. Баржазчу 
кIуьра юккъе Iохкуш декъий дара.

Цкъа корашка ведира Саьмба. ХIумма а гуш дацара. Герггара хье-
жош, чуйиттинера йоккха топ.

ХIоьан гаьpгаша некхан ваз а даржийна, Iуьллура Ахьмад. Гена во-
цуш жима ши стаг вара. Бетамирза а, верина, пенехьа дIакхоьссинера. 
Корашкара галеш а цIенкъахь Iохкура.

Юха а тоьпаш етта йолийра корех чу. Iадда Iара Саьмба. Цхьа хан 
яьлча, севцира тоьпаш. Пистон тIе йоьллина, ши бомба а эцна, решетка 
йохийнчу кора юххе хIоьттира иза.

Йоккха хан ялале, урамехь лераш хезира. Башха лечкъа а ца лечкъаш, 
шина а урамехьарa охьабогIура кIайн салтий. Улло мел кхечи, майра 
богIура. Дикка цIеношна аьттехьа а бахкийтина, жIуга стомма йоллучу 
корах ара бомба кхоьссира кIанта. Кхоъ-виъ вужуш гира цунна. Борз 
гучуяьлча, жа санна, юхахьаьлхира тIебогIурш.

– Э, нана яла хьан, Мадин Iайшати. Яла йоллу хьо тахана кIан-
тах! – аьлла, мохь а тоьхна, дегI хьул а ца деш, топ етта хIоьттира 
Саьмба…

Малхбузехьа лестинера хан… Кхо патарма биснера тоьпа чохь. 
Карарчу бомбане а хьаьжна, хьалха кхозу еха шаьлта хене а ерзийна, 
элира цо ша шега:

– ХIа-хIан, Саьмба! ТIехIоьтти хьан сахьт а!..
Бисмилла а аьлла, гIортийна дечгаш дIа а яьхна, ши неI йиллира.
Догуш де дара арахь. ДIахьаьжира Саьмба даьгначу рагIу тIехьарчу 

беша… Кертахь Iохкура кIайчу салтийн декъий. Патармаш хир дара це-
ран гIепаш чохь… Тебна тIеволавелира царна кIант.

«Кхарр-кхарр» аьлла, тоьпаш евлира.
Лестира хIоьънаша цаца санна вина Саьмба…
Юха а тIетуьйхира. Топ карара ца хоьцуш, нийсса бертал охьа-

вуьйжира…

ЭПИЛОГ

МоггIара йогуш яра Соьлжаца охьа йолу ярташ. Iаьржачу лаьмнашка 
кхаччалц дIаоьхура бIаьстенан аренашкахула баьржина сийна кIур.

КIелхьара яьккхинчу сал-палца, бераш, зударий, баккхий нах, чев-
наш йинарш а тIехь дIаоьхура лаьмнашка варданаш, фургонаш, Iоьхуш 
бежнаш а теIара цигахьа.

Нохчийчу яьржинера кIайн полкаш. Тоьпан юьхьиг тIе а хIиттош 
салт вогIура, хьайбанаш дIакхуьйлура, доьрчий а херцош, ялташ дIак-
хоьхьура.

Большевикашца уьйр хиллачеран цIенош, кIел динамит а юхкуш, 
лоьлхуьйтура. Уггар хьалха шаьш Iакадо-Эвла чу ма кхеччинехь,Iаьржа-
Лечин цIенош лелхийтира. Ша Леча а, Амади а, цуьнан воккхаха волу 
ши ваша а лам чу воьллера. Массо а ярташкара лам чу бирзинера пар-
тизанаш.

Баттахь Iаьхкинера Iалхан-Юьртахь байинчу нехан декъий дени-
кинцаша дIа ца духкуьйтуш. Подвала чуьра буса араваьлла цу шиннах 
цхьаъ вийнера. Важа, Iадсалам цIе ерг, йоккха хан ялале АтагIа веанера. 
Дийцира цо Алпатуга цуьнан кIант Ахьмад пoдвала чохь гуолаьцначу 
Iалхан-Юьртахь висар.

Вон лан Iеминчу нанас иза а лайра. Яла гIерташ йоьлхуш яра Мария. 
Хинволчу доьзалхочунна зен долуьйтур ахь бохуш, сецайора иза Алпа-

тус. Шаьш йисича, сацийра цу шимма, Советан зама юхахIоьттича, гIала 
а дахна, вина доьзалхо а кхобуш, цхьаьна Iер.

Бутт баьллачу хенахь вахара Эласий, Лоьмий Ахьмадан дакъа лаха.
Иккхинчу цергах девзинера цаьршинна цуьнан эрчадаьлла дакъа. 

Саьмбиниг а девзинера.
Хьан-сан дуьйцучохь дац хIара, Iаьржа-Лечас баркалла а эр ду аьлла, 

ший дакъа цIа а деъна, ерриг юрт а гулъелла, цхьана коша дIавоьллира 
Эласийс, Лоьмас ши накъост.

Ца яйнера халкъан кийрара алу.
Хийла тайначу кIентан дегIах дакъа деш хьаьшнера кIайчу салтийн 

эткаша лахара ярташ.
Амма лам чохь цIарах йогуш, малхехь лепара цIен байракх!..

Хаттарш, тIедахкарш 
1. Муха ю «Алун шераш» романан тематика?
2. Муха гайтина «Алун шераш» роман тIехь ХХ бIешеран юьххьехь 

Нохчийчохь хилла социально-политически хьелаш?
3. Граждански тIеман хенахь Нохчийчохь лаьттина къийсам муха гай-

тина роман тIехь ?
4. ХIун башхаллаш ю роман тIехь халкъан дог-ойла гайтаран?
5. Халкъана хьалха бевлла хиллачу куьйгалхойн роман тIехь васташ 

кхолларан хIун башхаллаш ю? 
6. Муха гайтина роман тIехь къаьмнашна юкъара доттагIаллин уьйраш? 
7. Муха ю романан композици а, сюжет а? 
8. Ошаев Халидан кхоллараллин мехаллех лаций дийца.

ГАДАЕВ МОХЬМАД-СЕЛАХЬ
1909 – 1972

Гадаев Мохьмад-Селахь вина 1909 шеран декабрь баттахь Нажин-
Юьртан районерчу Чурча-Ирзухь. Юьртара школа чекхъяьккхинчул тIаьхьа, 
1928-чу шарахь Ростов-гIала рабфаке деша вахна иза. Рабфакехь яьккхина 
хан мехала хилира хинволчу поэтана. Литературех, искусствох, кхидолчу 
Iилманех а гIеххьа хаарш кхолладелира цуьнан. Ростоверчу рабфакехь деш-
на ваьлча, цIа а веана, цхьана муьрехь Нажин-Юьртан районерчу земельный 
отделан куьйгалхо хилла Гадаев Мохьмад-Селахь.

ШовзткъалгIа шераш дуьйлалуш Соьлжа-ГIала Нохч-ГIалгIайн яздар-
хойн союзе балха схьавалийра Гадаев Мохьмад (исбаьхьаллин произведе-
неш арахоьцуш шен цIе иштта яцйина лелайора цо). Гоьваьлла поэт вара иза, 
цуьнан стихаш ерриге а Нохч– ГIалгIайчохь евзаш яра. ХIетахьлерчу къоман 
поэзехь дикачарах ю Сийлахь-Боккха Даймехкан тIом болабелча, цо язйина 
«Мехкан лоьмашка», «ДоттагIашка», кхийолу а стихотворенеш. 

Сталински таIзар лаьттинчу хенахь, нохчийн кхиболу яздархой а санна, 
бехк боцуш чувоьллира Гадаев Мохьмад. Амма набахтин халчу хьелашкахь 
а шен кхоллараллин болх дIабахьа гIертара поэт, цо язйо стихаш, кхийолу 
произведенеш. Царах ю, масала, авторан дикачарах йолу лирически стихо-
творени «Мунаева Саибате». Пхийтта шо чохь даьккхинчул тIаьхьа, бехк 
ца хилар билгал а доккхуш, мукъавалийтира иза. 

Шовзткъе уьтталгIачу шерийн шолгIачу эхехь Алма-Атахь арадолуш 
хиллачу «Къинхьегаман байракх» газета тIехь зорбатухура поэтан произве-
денеш. ХIетахь оцу газетан агIонаш тIехь зорбане евлира цуьнан стихотво-
ренеш: «РегIара поп», «Ши лаам», «Сурте», «Стих», «Ботта-Махьма», «Вон 

ма хила...», кхиерш а. Цаьргахула вевзира поэт хIетахьлерчу дешархошна. 
1957 шарахь ша дукха сатийсинчу Даймахка, Нохчийчу, цIа вирзира Гадаев 
Мохьмад. Иза боккхачу айамца болх бан волавелира. Яздархочунна тIехь 
даккхий декхарш лорура цо. Нохчийн яздархойн цхьана гуламехь ша динчу 
къамелехь Гадаев Мохьмада элира: «ХIинца вай вешан цIахь ду. Махках 
даьхна, даьржина лелаш хIуъа лелийна хиллехь а, хIинца доллучунна тIехь 
вешан халкъана масал хилла дIахIитта декхар ду вай. Доккха жоьпалла ду 
яздархочунна тIехь. Цундела муьлххачу а ледарлонах, муьлхха а вониг ше-
гара даларх ларлуш хила веза яздархо. Сихвала мегар дац цхьана а хIуманна 
тIехь. Собар! Собар! Кхин цкъа а собар! – баьхна вай дайша. Иза цкъа а 
дицдан мегар дац.»

Дегайовхонца, леррина, болх бора Гадаев Мохьмада оцу муьрехь. Цо 
издательстве дIаяла шен поэтически сборник кечйинера. «Ленинан некъ» 
газетан редакцехь а яра зорбане яха кечйина цуьнан стихаш. Астрономехула 
болу талламаш лелош а вара иза. Амма царах цхьа а гIуллакх кхочуш ца хи-
лира. Къинхетам боцчу кхолламо юкъахдаьккхира дерриг а. Гадаев Мохьмад 
сиха амал йолуш стаг вара, цкъацкъа цунна шена ца тоара собар, ойланал 
хьалха синхаамаш бовлар а нислора цуьнан.

Юха а хедира поэтан книгашъешархошна тIебогIу некъ. Нохчийн 
поэзин исбаьхьа цхьа агIо дIакъовлаелира. Еххачу хенахь лаьттира Гадаев 
Мохьмадан произведенеш тIекхуьучу чIурашна ца евзаш. Бакъду, цуьнан 
произведенеш куьйга язъеш, къайллах кар-кара луш, лелаш яра поэзи еза-
чарна юкъахь. Уьш яра «Даймахке сатийсар», «Дай баьхна латта», «РегIара 
поп», «ЦIен берд», «Гитарин аз», кхиерш а. Поэта Сулейманов Ахьмада, 
дечиг-пондар тIаьхьа а балош, чIогIа исбаьхьа олура «Даймахке сатийсар» 
стихотворени тIехь даьккхина илли. Сулаев Мохьмада а доккха гIуллакх 
дора Гадаев Мохьмадан произведенеш йовзийтарехь. Поэтан тоьлла йолу 
стихотворенеш, машинки тIехь зорба а тоьхна, ша башха гIара а ца волуш, 
дIасалора цо. Шайхиев Iалвадис а, авторан фамили буха а ца язъеш, газеташ 
тIе туьйхира Гадаев Мохьмадан масех стихотворени. Оцу гIуллакхаша мелла 
а гIо дора поэтан произведенеш нахалахь йовзарна.

Гадаев Мохьмад кхелхина 1972 шеран 22 январехь Чурч-Ирзухь. Кхин 
а ткъех шо даьлча бен зорбанехь ара ца евлира цуьнан произведенеш.

Гадаев Мохьмада хаьржинчу произведенийн (поэзин, прозин книга 
«Буьйсанан бере» араелира Соьлжа-ГIаларчу «Книга» издательствехь 1993 
шарахь. «Буьйсанан бере» книги юкъа яхнера поэтан тоьллачарах йолу 40 
стихотворений, 7 поэмий, поэмийн дакъошший, 5 кегийра а, чекхъялаза 
йисина а прозаически произведенешший. Уьш ю яздархочун кхоллараллех 
зорбанехь араевлла, тахана вайна евзаш йолу ерриге а произведенеш. Меха-
ла ду цу тIехь прозин произведенеш хилар а. Уьш хьалха йовзаний а евзаш 

яцара. Цара гойту Гадаев Мохьмад говза прозаик а хилар. Къаьсттина дика 
ю автобиографически повесть «Гуржи» а, нохчийн махках бахарх лаьцна 
йолу «Ирча суьрташ» а. И произведенеш чекхйовлаза йиснехь а, ма-дарра 
альча, йолийна бен яцахь а, гуш ю церан исбаьхьалла. 

«Буьйсанан бере» книга схьаеллало «Даймахке сатийсар» стихотворе-
ница. Гадаев Мохьмадан кхоллараллехь хьовха, ерриге а къоман поэзехь 
а жовхIаран буьртиг лара мегар долуш ю и стихотворени. «Чурт санна, 
лаьтта со ГIум-Азин арахь» – цIеххьана тоьхна ткъес санна, кийра шело 
хьодуьйтуш долчу оцу вастаца дIайолийначу стихотворени тIехь даймахке 
безам гIатторехь инзаре чIогIа ницкъ болу исбаьхьаллин сурт кхоьллина 
автора. Нохчийн къам махках даьккхинчу хенахь эзарнийн адамийн хилла 
дог-ойла гучуйолу цуьнца. Юткъачу ойлано, деган Iийжамо кхоьллина 
стихотвоерни ю иза, цундела лаккхара исбаьхьаллин ницкъ болуш а, 
адамна Iаьткъаш а ю. 

Шен дахарх ах хан Даймахках хаьдда, цунах хьоьгуш, цуьнга сатуьй-
суш яьккхинчу поэтан ша-тайпа ира синхаамаш а, йовха дог-ойла а ю винчу 
махке, дай баьхначу лаьтте. «Берахь бIаьрг биттина, Къоначохь хьиэшна, 
Къанвелча тIехдезна Къонахойн латта! Хьенан дог детталац Хьеречу наха 
Хьарам куьйг кховдийча, Хьаналниг датта?» – боху цо «Дай баьхна латта» 
стихотворенехь. «Хьарам куьг» долчу «хьеречу нахах» мохк Iалашбаран ойла 
чIагIйо «Шина коган экха» стихотворенехь а, кхечу произведенешкахь а.

Iаламат мехала ю поэтан Iаламан лирика а: «РегIара поп», «Орца-
ра гIов», «Гуьйренан зезаг», «Даймехкан сурташ», «МаьркIажан мур», 
«Дорцан марха», кхиерш а. Оцу стихийн коьрта башхалла ю Iаламан 
хьелаша адаман кийрахь кхуллуш болчу синхьегаман исбаьхьаллин сурт 
диллина хилар. Iалам а, адам а, царна юкъара уьйраш – оцу хьокъехь 
хаддаза ойлаеш хилла поэт. И шен ойланаш стихашка а ехкина цо. Га-
даев Мохьмад чIогIа лерина болх беш хилла шен стихаш тIехь. Цо олуш 
хилла, Лев Толстойс бохучунна тIехь ву ша: ца яздеш Iавелча, яз ца до 
ша. Поэта ша ма-аллара, «даг чуьра схьагIерташ», «кийрара Iанаяхчий 
бен» стихаш язъеш а ца хилла цо. Мух-мухха а стихаш зорбане ца елла. 
Дуккха а тIехь къахьоьгий, ойла къеггина гучуйолу агIо нисйой, исбаь-
хьалли хатI кхоччуш шардича бен, стихотворени гучуйоккхуш а ца хилла 
цо. Гадаев Мохьмадан поэтически лехамех мелла а кхиа таро хуьлуьйту 
цо поэте Шайхиев Iалвадига I964 шеран 24 июлехь яздинчу кехато. 
«Орцара гIов» цIе йолчу стихотворенин хьокъехь ю оцу кехата тIера вай 
ялаен меттигаш. «Цу вай раьгIнашкахь цхьа сурт ду хIуттуш дарц дала 
кечделлачу хенахь (дукха хьолахь Iа дулучу муьрашкахь): мох а болий, 
аьрцнаш угIа дуьйлало, берзлой санна. Дукха хьолахь суьйранна (я буса) 
хIутту и сурт. ТогIеш тийна а йолуш, «о-в-в» бохуш, тийжа, угIа дуьй-

лало аьрцнаш. Оцу угIаро цхьа тамашийна (дуьне доьлхуш санна) сурт 
хоттадой, сагатдалар а, самукъадалар а вовшахкхетча санна, хоьтуьйтий, 
ша ма-дарра хьовзош ву со, вала-вола меттиг гатбой. И сайна хIуттуш 
долу сурт, вуьшта аьлча, и сайгахь хIуттуш долу хьал далхо лууш хуьлу 
со стихан кепехь. Оцу лаарах (и санна я цунах тера кхечу лаарах а) олу 
аса и «даг чуьра схьагIертар».

И дийцина сурт хIотто (стихан кепехь охьадилла) лууш со волу ма-
сийтта шо ду (30 шо лаххара а). Мосуьйттаза и дилла а гIоьртина со. Амма 
сан дагахь ма-дарра ца нисделла сан и. Оцу «гIертарех» цхьаъ ду хIокху 
кехаташна тIехь аса хьуна дIадоуьйтуш дерг. Хьуна ма-гарра, йиъ вариант 
ю уьш... Царах тIаьххьарниг («чекхъяьлларг») IV– гIаниг ю. Амма со реза 
волуш хIоьттина яц иза а. 

Бакъду, и сурт (и раьгIнаш угIа йоьлча, хIуттуш долу хьал-сурт) чолхе 
(неопределенный) сурт ду ша. Цундела ду цуьнан «диллар» хала а. Вуьшта, 
и санна даг чу доьжна, дагах кхетта, дагна Iеткъаш доцу сурт (хIума) «са 
доцуш» хир ду, мел «говза» яздича а. Ткъа дагна Iеткъаш, даг чуьра схьа-
гIерташ хилча а хир ду и «са доцуш», нагахь цуьнан «диллар», яздар дагна 
Iеткъаш ма-дарра ца хIоьттинехь». 

КхидIа шен оцу кехат тIехь Гадаев Мохьмада яздо поэт, поэтически 
кхолларалла муха хилаезарх лаьцна. Мехала тидамаш бу уьш: «ХIума, и 
хIуъа делахь а, гар, хаадалар, дагна Iеткъар (оьрсашха аьлча: наблюдатель-
ность, проницательность, чувствительность) – и бу поэтан цхьа агIо – аьрру 
агIо. Ткъа поэтан (яздархочун) аьтту агIо бу – и гинарг, хааделларг, дагна 
Iаьткъинарг дешнашца нийса, ма-дарра схьаала (дIаяздан) хаар. И ши агIо 
цхьаьнакхетча, хIутту поэт, яздархо. Цу шиннах муьлхха а цхьа агIо ба-
цахь, – тIаккха кхолларалла «са доцуш» хир ю, шийла хир ю, дегнех (нехан 
дегнех) ца кхеташ хир ю». И лехамаш кхочушбан гIиртина поэт шен кхол-
лараллехь. 

Нохчийн литературин уггаре къегинчу агIонех цхьаъ ю Гадаев Мохь-
мадан кхолларалла.

Хрестомати тIехь зорбатуху поэтан цхьайолу стихотворенеш.

ДАЙМАХКЕ САТИЙСАР

Чурт санна, лаьтта со 
                           ГIум-Азин арахь. 
Тянь-Шанан лаьмнашка 
                            бIаьрг тоьхча, кийрахь 
Генарчу Даймехкан 
                           сурт хIоттало, 
Малхбузе мел хьийжи, 
                           дог Iийжадо. 

Малх, буза бегийна, 
                           регIа лахбелча, 
Суьйре а, даш санна, 
                           сайна язъелча, 
Ойлане дарц даьлла 
                           со айавелча, 
Даймахка вуссу со, 
                           я Зал жалала. 

Бераллехь хьийзинчу 
                           даккъашка вуссий, 
Ламанан арешка гIийла 
                           бIаьрг кхуссий, 
ХIиттинчу бIаьргаш чу 
                           сирла хиш дуссий, 
Даймахке хьоьжу со, 
                           я Зал жалала. 

Тезетахь техкаш го 
                           вайн бошмаш, хьаннаш, 
ГIайгIанех юьзна го 
                           тогIенаш, Iаннаш, 
Дайн кешнаш доьхначохь 
                           упханийн аннаш 
Хьулдан да воцуш го, 
                           я Зал жалала. 

Вай дина ярташ го 
                   тишъелла, гIийла. 
Го сирла шовданаш, 
                   дай боцуш мийла, 
Вай хьомсар ков-керташ, 
                   каш санна, шийла, 
Сов ирча карайо, 
                   я Зал жалала. 

ТIаккха со, дог духий, 
                   аьрцнашка волу, 
Iийжачу кийрара 
                   мохь-цIогIа долу,
Яьссачу тогIеша 
                   соьца мохь олу. 
Iадавой воьрзу со, 
                   я Зал жалала. 

Чурт санна, лаьтта со 
                   ГIум-Азин арахь. 
Тянь-Шанан лаьмнашка 
                   бIаьрг тоьхча, кийрахь 
Генарчу Даймехкан 
                   сурт хIоттало, 
Малхбузе мел хьийжи 
дог Iийжадо. 

Хаттарш, тIедахкарш
1. ХIун ойла хуьлу хьан, стихотворени ешча?
2. Тидам бе «Даймахке сатийсар» стихотворенин суртхIотторан гIир-

сийн.
3. ХIун маьIна хета хьуна оцу стихотворенин?

ХIар ду-кха 
Дай баьхна латта:
Сан хьоме
Чехка Терк,
Токх аре,
Хьена рагI,
Лаьмнаш.
Iуьллу и
ДегIана,
БIаьргашна аьхна,
Малха кIел баржийна
Къорза куз санна.

Имама Шемала
Сийдина латта!
Шериповс шен цIийца
ЦIийдина латта!
Хийла кIант хьийзина,
Хийла лом цIийзина,
БIешерийн баланаш 
Бохийна латта! 

Хьенан дог деладац 
Хьеначу лаьтто -
Хьоьжуш а, 
Хьоьшуш а,
Хьедеш а нохца;
Iуьйренца ловзадеш,
Суьйренца товжадеш,
Эсала маргIал цо
Ластош а мохца?

Сийна кIаш 
ТулгIедевлла,
Бай боьлу

Зазца.
Аренаш юттуш ду
Цаьпцалгийн оза;
РегIан варш,
Ломан хьун
Кегаеш, дека
Жимчохь ладийгIина
Аз девза хьоза.

Берахь бIаьрг биттина,
Къоначохь хьиэшна,
Къанвелча, тIехдезна
Къонахойн латта!
Хьенан дог детталац, 
Хьеречу наха 
Хьарам куьг кховдийча,
Хьаналниг датта?

Доттур дац,
Хьомсарниг! –
Маьрша хьан кIентий
Майра дIахIиттина
МостагIа човхо.
КIентийн дог 
Дахчадан,
МостагIий
Чахчабан,
Боккха ницкъ
Беца хьан,
Дайн лаьттан
Йовхо!

Ишта ду-кх
Сан хьоме
Дай баьхна латта:

 ДАЙ БАЬХНА ЛАТТА

 Хаттарш, тIедахкарш
1. Муха хета стихотворенин лирически турпалхочунна дай баьхна латта? 
2. Схьалаха стихотворени тIехь эпитеташ, дустарш. ХIун маьIна ду 

церан стихотворени тIехь?
3. Муха гучуйолу стихотворенехь авторан ойла?

РЕГIАРА ПОП

Наьрт санна, лаьтта и,
           стиглане кхийдаш,
Андийн шен орамаш 
           регIах дIатесна.
Хийламмо бIаьрг тоьхна
           генара цуьнга,
Хийла кIел лахвелла,
           садаIа сецна.
Шена кIел лахвелла,
           арене хьаьжча,
Аренан майдане
           хьиэжаво цо.
Арен тIе ваьлла, ахь
           шега бIаьрг тоьхча,
Шена тIеийзавеш, 
           хьийзаво цо.
Гена мел валарх, 
           гуш лаьтта суна 
ЛегIинчу регIара
           зоьртала поп.

Шийла хиш,
Ийна кхаш,
Сийна гIаш,
Хьаннаш.

Деза и мерза ду,
 Ваха ду атта-
Къорза куз санна, гун 
Дай баьхна латта.

Даима лерехь ду
                цунна тIехь дека
Буьйсанан олхазар –
                декъаза чIоб.
Дарц дала кхоьлина,
                сарахь мох хьаькхча,
«Дов-в-в!»-олий, мохь болий, 
                тохало и.
Iуьйренца малх кхетта,
                Iаламехь екхча,
Аз доцуш, тап-олий,
                богIало и.
Дерриг а Iаламан 
                исбаьхьа сурташ,
Шен хазчу сурта чохь
                лепадо цо.
БIаьстенца сенлуш а, 
                гурахь мажлуш а,
Шега мел хьаьжна бIаьрг
                белабо цо.
Наьрт санна, лаьтта и,
                тIамараш яржийна,
«Схьавола!» – бохуш, цо
                дIаийзаво.
Шена кIел лахвелла,
                шега ладоьгIча,
«Дов-в-в!»– бохуш, арен тIе
                дIахьежаво.

Хаттарш, тIедахкарш
1. «РегIара поп» стихотворени къастош еша кечам бе. 
2. РегIарчу попан исбаьхьаллин сурт муха кхоьллина автора?
3. Дагахь Iамае стихотворени. 

ГУЬРЕНАН ЗЕЗАГ

Гуьренан зезаг гоьдаьлла,
Борачу баца юкъахь...
Селла хьайн дегIан куц кхьаьлла,
ХIун дора декъазчу ахь?

Мох кхетча, лесташ тIетийжа 
Гонаха кхин накъост вац.
Малх кхетча, хьостуш, тIехийша 
Эсала полла а бац.

Гой хьуна, цхьан ду хьо даьлла,
Борачу баца юкъахь.
Селла хьайн дегIан куц кхаьлла,
ХIун дора хеназа ахь? 

Хаттарш, тIедахкарш
1. Муха ду стихотворени тIехь кхоьллина поэтически сурт?
2. Муьлхачу исбаьхьаллин гIирсех пайдаэцна автора гуьренан зезаган 

сурт хIоттош?
3. Муха синхаамаш кхоллало хьан, стихотворени ешча?

ГЕНАРА КЕХАТ

Вовшашна вай ца гун зама ю алий,
Вай бинчу бартана дагца шекьялий,
Эрна ма йожалахь боккхачу бале, – 
Шеконе диллинарг шеллуш ду хьуна.

Безамо кхохкийна юьхь басо хуьйцуш,
Мерзачу дешнашца матта дог дуьйцуш,
КIайн дуьне дицдина, вовшашка хьуьйсуш, 
Вайша мел дийцинарг соьца ду хьуна.

Эшамаш бицбина, веха со вахарх,
Зезагийн бошмашкахь заманаш яхарх,
ХIуьрлаIа1  мехкарша суна гош бахарх, – 
Хьуна бен сан дагахь меттиг бац хьуна.

РегIа малх тевжича, цIен басар кхетта,
Iаьршан2   йист хIоьттича, ша хазахетта,
Седано болийча лаьтта баьрг бетта, – 
Хьегаро хьовзавой, гатлуш ву хьуна.

Вахар дац боцуш дерг дегнашна кхача:
Даима юьхь тIехь ду кхоларан тача,
Iалашо хьалха гац, воьдуш тIекхача, -
Дегнашка кхачалург безам бу хьуна.

Безамехь шалхонаш тарло ма мотта,
Безамах ловзучарна юххе ма хIотта,
Даима Iийжа дIовш кийра ма дотта, – 
Безамца телхинарг то ца ло хьуна.

Телхачу ойланийн урх дIа ма хеца,
ЧIогIаллехь къовсамна мокхазар эца,
Орцанна ахь улло оьздалла леца:
Ойланийн урх тосург вовш хуьлу хьуна.

Буьйса цкъа дIатилча, сирла де санна,
Шийла Iа кхачалуш, бовха мур санна,
Сийначу бацала байн полла санна,
Безаман зевнаца кхочур ву хьуна.

Iаламо боларехь вайша кхолларна,
Заманехь майданахь герга нисдарна,
Вайн дегнаш вовшашка мерза кховдарна,
Даима хастамбеш, вехар ву хьуна.

 1 ХIуьрлаIа – ялсаманийн мехкарий.
 2 Iаьршан – стигалан лакхенехь.

Хаттарш, тIедахкарш
1. Безаман синхаамаш муха буьйцу стихотворени тIехь?
2. Дийца, муха ю лирически турпалхочун безаман ойланаш?
3. Муха хета хьуна оцу стихотворенин , маьIна а исбаьхьалла а?

ЦIЕН-БЕРД

Iожалло Iехаво, оьций дIахьой,
Ял йоцуш вирзинарг, лар йоцуш вов.
Уьйрашна вицвелча, Далла а вицлой,
Базло, бах, лахьти чохь упханан тхов. 

Даим со хьегначу ЦIен-Берде гIой,
Цуьнга бIаьрг тохалаш, аьтту хилахь.
Цигахь диънера ас бераллийн той,
Цигахь лиънера сайн чурт а, дагахь.

ГIеллой Iаш, хетало безна и мохк,
Малх хьуллуш бIаьрг тоьхча, геннара дIа.
Хьомсарчу ламанах хьерчаш Iен дохк,
Гуш санна, вогIалой, вехха со Iа...

Дог-мерза гул а лой, ЦIен-Берде гIой,
Дегнийн хьу ясталаш бIаьста-гурахь.
Сан метта бIаьрг тохий, сан бIаьрга гой,
Сан берд аш хьасталаш, ганза со лахь.

Цигахь диънера ас бераллин той,
Цигахь лиънера сайн чурт а дагахь.
Пепнаш кIел тIулг богIий, гонаха берд хьой,
Безамна бIарлагIа елаш цигахь.

Хаттарш, тIедахкарш
1. Лерина еша стихотворении тидам бе цуьнан исбавхьаллин.
2. Ойлае поэтан стихотворенин-весетан? 
3. Айхьа ешначу Гадаев Мохьмадан стихотворенийн ойла а еш дийца, 

муха ю поэтан лирикин башхаллаш?

ИСАЕВА МАРЬЯМ СУЛТАНОВНА
1898 – 1977

Исаева Марьям ХХ бIешарахь нохчийн исбаьхьаллин литературехь, 
культурехь кхиамца болх биначарах ю. ДIадаханчу бIешеран хьалхарчу 
эхехь цо доккха гIуллакх дина къома юкъа йоза-дешар даржорехь, исбаь-
хьаллин культура кхиорехь. ХХ бIешеран 60-чу шерашкахь араевлла 
Исаева Марьяман «Ирсан орам», «Ирс кхоллархой» романаш хIетахьлерчу 
вайнехан литературехь дикачарах яра. Нохчийн литературехь прозин жанр 
кхиарехь мехала хилла уьш. 

Исаева Марьям йина 1898 шеран 20 декабрехь Одессехь халкъан хье-
хархочун Хакишев Солтин доьзалехь. Iалхан-Юьртара вара Хакишев Солта. 
КIорггера дешна а волуш, шуьйра кхетам болу Хакишев Солта, ма-дарра 
аьлча, халкъан серлонча вара. «Хакишев Солтас шен хенахь шуьйра яржош 
хилла вайн халкъана юкъахь прогрессивни дог-ойла», – яздора нохчийн 
гоьваьллачу литератора Сулаев Мохьмада. ХХ бIешо долалучу муьрехь 
Хакишев Солтас Лаха-Неврехь школа схьайиллира, цу хенахь керла йолу 
дешаран кепаш юкъа а ялош. Цул тIаьхьарчу хенахь дешаран учрежденеш-
кахь, пачхьалкхан органашкахь тайп-тайпана белхаш бина цо, амма цкъа а 
хьехархочун дарж ца дитина. 

Исаева Марьяма юьхьанцара дешар цIахь, шен доьзалехь Iамийна. 
КхидIа Одесски 2-чу гимнази деша яхна. Одессера шаьш Нохчийчу цIа 
дирзича, Соьлжа-ГIаларчу гимнази деша а хIоьттина, иза чекхъяьккхина цо. 
Гимназера яьлча, Исаева Марьяма хьехархочун болх бина. 

Цуьнан дуьххьарлера исбаьхьаллин произведенеш коьрта долчунна 
берашна яздина туьйранаш а дара, стихотворенешший, эшаршший а яра. 

Царна зорба тухура газеташна а, журналашна а тIехь. 1920 шарахь Исаева 
Марьям Нохчийчоьнан халкъан дешаран отделан дошкольни декъан куьй-
галхо хIоттийна. Кхузахь балхахь йолуш цо алссам язйина берашна лерина 
йолу произведенеш: повесташ, дийцарш, пьесаш. Уьш цу хенахь Iаламат 
чIогIа оьшуш а, бераш кхетош-кхиорехь мехала а хилла. 

Исаева Марьяма шена тIедиллина гIуллакх леррина, даггара кхочушдеш 
хилла. Дукха хан ялале кхин а жоьпалле болчу балха яхийтина иза. Граж-
дански тIом болчу хенахь байлахь дисначу берийн Iуналла деш, уьш берийн 
цIеношка дIанисдаран гIуллакхаш вовшахтухучу, царна оьшуш болу деша-
ран а, хьехаран а гIирсаш кечбар кхочушдечу дешаран отделан куьйгалхо 
хIоттийна Исаева Марьям. Доккха гIуллакх дина цо бо берийн тергоярехь, 
царна дешаран а, Iер-дахаран а хьелаш кхолларан белхаш вовшахтухуш. 

1920-гIа шераш юккъе дахначу хенахь Исаева Марьям Ростов гIалахь 
хиллачу зударийн краевой отделе балха дIаюьгу. Цигахь болх барца цхьаьна 
университетехь доьшуш а хилла иза. Къоначу яздархочун юкъара хаарш 
садаларехь а, исбаьхьаллин корматалла кхиарехь а мехала хан хилла и.

1930-гIа шераш дуьйлалучу муьрехь Исаева Марьям юха а Нохчийчу 
балха схьаялайо. Халкъан дешаран, культура кхиоран тайп-тайпанчу уч-
режденешкахь куьйгалхочун белхаш бо цо. Ша муьлххачу балхахь хилча а 
исбаьхьаллин литературехь хаддаза къахьоьгуш яра иза. Юьхьанца коьрта 
долчунна поэтически жанрашкахь яздора цо. Зорбанехь араевлира Исаева 
Марьяман яккхий поэтически произведенеш, царах яра «Вайн дуьхьа эг-
нарш», «Лайла», «ГIамаран Iин» цIерш йолу поэмаш. Оцу произведенийн 
чулацамехь адамийн чолхе кхолламаш бу, историн халчу муьрехь а адамаш 
доьналлех ца духуш хиларан ойлайо авторо.

Исаева Марьяма школашна дешаран книгаш а кечйина. Цо дакъалоцуш 
арахецна 1933 шарахь хьалхарчу даржан нохчийн школашна программаш. 
Нохчийчоьнан школашкахь 30–40 шерашкахь шех кхиамца пайдаоьцуш хил-
ла цо хIоттийна литературин хрестомати а, кхийолу дешаран книгаш а.

Исаева Марьям евзаш хилла дика гочдархо санна а. Цо нохчийн матте 
яьхна оьрсийн литературин классикийн А.С. Пушкинан, М.Ю. Лермонтовн, 
И.А. Крыловн, Н.А.Некрасовн, А.П.Чеховн, С.Я.Маршакан, украинин лите-
ратурин классикан Т.Г.Шевченкон произведенеш. Исаева Марьяма гочйина 
ерриге произведенеш, дешаран книгаш тIехь зорба а тоьхна, нохчийн мат-
тахь школашкахь Iамош яра. 

1937 шарахь Нохч-ГIалгIайн республикин краеведчески музейн дирек-
тор хIоттайо Исаева Марьям. Дуккха а шерашкахь болх бина цо музейхь. 
Къоман истори хьокъехь, Нохч-ГIалгIайчоьнан краеведених лаьцна алссам 
материалашца тIеюьзна музей, вовшахтоьхна музейхь Iилманан-талламан 
белхаш кхочушбар. Сийлахь-боккха Даймехкан тIом вайн Республикин 



176

дозанашна юххе гIоьртина, мелла а кхерам тIехIоьттича, музейн мехала 
материалаш Iалашъяран болх вовшахтоьхна цо.

Нохчийн къам махках даьккхинчу хенахь берийн бошмашкахь белхаш 
бина Исаева Марьяма. Казахстанехь Джамбульски областехь Iийна иза. Цигахь 
ша теш хиллачу дахаран хьолех лаьцна, белхалойн хьаналчу къинхьегамах 
лаьцна тIаьхьо яздийра ду цо шен романашкахь. Оцу романех хьалхарниг 
араелира 1964 шарахь. «Ирсан орам» цIе йолу роман яра иза. Оцу романан 
чулацамехь ду нохчийн къам, махках а даьккхина, Казахстанехь хиллачу хе-
нахьлера гIуллакхаш. Сийлахь-боккха Даймехкан тIом дIабоьдуш а болуш, 
мехкан хьал, ницкъ алсамбаккхарехьа йолчу Iалашонца вовшахкхеттачу 
тайп-тайпанчу къаьмнех лаьттачу къинхьегаман коллективо тылехь бен 
хьанал белхаш гайтина «Ирсан орам» роман тIехь. Нохчийн литературехь 
шуьйра евзаш ю иза а, цул тIаьхьа, 1969 шарахь, зорбанера араяьлла «Ирс 
кхоллархой» роман а. 

«Ирсан орам», «Ирс кхоллархой» трилогин хьалхара ши книга лоруш 
яра яздархо. Трилогин кхоалгIачу книги тIехь болх беш яра яздархо, амма 
иза чекхъяккха ца кхиъна автор. Исаева Маръям кхелхина 1977 шеран 17 
октябрехь.

Хрестомати тIехь даладо «Ирсан орам» романан дакъош.

ИРСАН ОРАМ
(Романан дакъош)

1. ВУОХА МЕГАР ДАЦ

Вассин са метта деара тийначу гуьйренан дийнахь.
Доккхачу корехула зударийн палата самукъане йоккхуш, дезчу дий-

нан битамаш кхолуш чуьяьржинера комаьрша серло.
– Со мичахь ю? ХIара хIун ду..? – нуьцкъаша багара мотт керчош, 

халла хозуьйтуш, ша-шега санна, хаьттира Вассас.
Аркъал йижинчуьра ха харца йиш а, гIор а доцуш, дукха зама 

яьллера иза кху чохь Iуьллуш. ДегI а, корта а бинташца луьста бих-
кина – даI хилла Iуьллура дархо, цхьа бIаьрггий бетан юьхьиггий бен 
гуш йоцуш.

ХIара шабарца хиллашехь а, и йистхилар тамаша а, баккхий а беш 
бисира кхуьнца цхьаьна палатехь Iохку зударий.

Йиттина, ведйина, деллачу жIаьлел башха кхин тергал ца еш, йитина 
хилла Васса гестаповцаша Волгоградан арахь. Ткъа вайчара, и са дIада-
лаза а хилла, кеманна тIехь кху Красноводскерачу госпитале ялийра.

Велларг денван дуккха а атта хир дара, хIара вовшахдаьккхина 
дегI тадечул аьлла, хетара массарна а. И метта еана аьлла, кхаъ кхаьчна 
лоьраш, сестраш цу сохьта схьахьаьлхира. Амма улло гIорта а, бистхила 
а ца баьхьира воккхачу лоьрах. Меттахъхьера Васса, ткъа шега ха ца 
харцаделча, халла корта баьккхира агIор.

Сингаттамечу набахте чуьра ара – маьлхе ваьллачунна хIун хетар 
дара? Иштта хийтира хIокхунна шега бовхачу безамца хьоьжу ши бIаьрг 
хаабелча. ТIаьхьо-м, шега схьахьожучу, дуьхьал маьнги тIехь Iуьллучу 
дархочун юьхь а евзира (цкъа а ца йицъян) Вассина.

– ХIун до ахь? ХIун оьшу хьуна, хьомениг? – аьлла, и эсала бIаьргаш 
берг шега йистхилча, цуьнан аз а дезаделира.

– Вай… стенга доьл…ху? – юха а хаьттира, бIагор хьийзаш йолчу Вас-
сас. «Стенга долхахь а, хьо ма ялахьара уллора дIа», – бохург тесира дага.

– Цхьанхьа а ца доьлху. Хьо-м Советски госпиталехь яй.
– ХIа-а, – аьлла, синтеме са а даьккхина, дог гIелделлачу кепара, 

корта гIайби тIера охьабогIу – и оцу минотехь уллохь лаьттачу сестран 
эсалчу куьйгаша дIалаьцнера.

БIаьргаш хьаббеш набъозийра дархочунна.
Чохь болчеран дайн маьхьарий девлира. Сестрас каде Вассин коьр-

та кIел жима гIайба гIортийра, ткъа лоьро, тIе а хилла, цо доьIучу сиэ 

ладуьйгIира. Тапп-аьлла дIатийра массо а. Лоьро-м, хьала а айавелла, 
самукъане массаьрга а бIаьргаш кхарстийна, элира:

– ХIинца кхоччуш таяла магар доллу кхунах! ХIокхунна кхетта наб, 
шел дарбане хIума хила йиш йоцуш, дика ю.

Воккхо-о, гIехь сирдиллича санна, къежбелла корта а болуш, хийлаз-
за яйинчу набаро гIелвина, юьхь озийна волу лор цIеххьана векхавеллера, 
къонвеллера. И дархо цуьнан ненан йиша ю моьттур дара.

– Ткъа хьо муха ю, Дарья Петровна? – Вассина дагайоьхначу дархо-
чунна тIевирзира лор. Маьнгина улло гIант а хилийна, сестрас бинташ 
йосттушехь, цIийн пхене хьаьжира иза. Резахилла корта лестабора, дог 
деттадалар нийсса долуш. Цу меттехь сестрас меллаша аьрру агIонна а, 
пхьарсана а хьарчийна бинташ дIасалистира. Елакъежаш хьаьжира иза 
Дарье Петровне – йирзинчу новкъа ю хьо-м бохучу дагахь.

Бакъду, кховра а лаьцна, чов, тIехьаьжна йирзина аьлла йоллушехь, 
хьаьжа тIехь боккха шад беш лоьран юьхь сингаттамо кхолийра. Цецъ-
яьлла, шен сирла-боьмаша бIаьргаш къарзийна, лоьре хьаьжира Дарья 
Петровна. «ХIун дуьйцу ахь? ХIинца а реза вац хьо?» – бохург дара 
цуьнан юьхьа тIехь гург.

Вацара, ванне а иза-м реза. Хирурга шен нуьцкъала а, сема а пIел-
гашца кIорге кхийдаш дархочун пхьаьрсан пхенаш, зуда лаза а еш, юх-
юха зуьйра. ТIаккха цхьа кIеззиг ойла а йина, саца а велла, куьг тесира, 
дийцаза дер дац хIара бохучу дагахь.

Ала а элира-кх лохха, амма хаддош, – юха а пхьарс этIо безар бу.
– Ой-й! Ма алахь! Ма хьийзаехьа со! – дикка новкъа а деана, эккхий-

тира Дарья Петровнас. Чохь берш а реза боцуш хьоьжура лоьре.
Къахийтира сестрана дархочух. Цул совнаха, шен хьекъалца, ца 

оьшурш лело воллу а моьттура.
– Цо-м хIума а ша юу хIинца, юьхь-куьг а…
Вон хьаьжира сестрага лор. ТIаккха, сакхо еш тергал веш болчаьрга-

хьа а вирзина, къаьхьа батт а саттийна, кхоьссира:
–Лоьрашна жижиг доручул башха ца хета-кхи адам этIош!
Массара а бIаьргийн негIарш охьадахийтира. Ткъа, лор, дархочун 

пхьарс дIа а хоьцуш, хьала а гIаьттина неIарехьа велира. Дарья Петровна 
а тIехь, бехкала а бахана, цхьа а йист ца хилира. Юха а хьаьжна, сапаргIат 
элира лоьро:

– Къинхетам бер вай хьох, Дарья Петровна. Сайн сакъерлахь а, 
– аьлла, Iоттар а йина, – ца ер вай хьуна операци. – Йоккхаеш Дарья 
Петровна шега дIахьаьжча, тIетуьйхира: – Гой хьуна, ма-дарра аьлча, 
хьоьга хIума а яалур ю, дегIана Iуналла а далур ду…

– Ткъа болх? Болх?
– Болх а балур бу.
Дарья Петровна йоцург, чохь берш, белш сеттош, лоьро лелочух ца 

бешаш, вовшашка хьаьвсира. Цхьаммо-м, лохха, амма хозуьйтуш, элира 
шена уллохь Iуьллучуьнга:

– Гой хьуна цо хьийзориг? Царна-м бен а ца хетий хьо лазаварх, урс 
Iитта Iема-кхи уьш цу тIехь.

Ткъа Дарья Петровнас, синтем хилла ела а къежна, – болх бабелч-
хьана, оллушехь, шен къамел чекхдаьккхира хирурго:

– …архитекторан боцург.
Иза а аьлла, неIаран тIам лецира лоьро.
– Ойн, и хIун ду ахь дуьйцург! – ирча цIогIа делира дархочун. – Ас 

хIун дийр ду кху дуьненах, сайна беза болх ца бабелча? Иза а Даймохк 
денбан оьшучу меттехь! – Вукхо неI йиллича, тIаьхьа мохь туьйхира : 
– Ойн, собар дехьа ткъа, Ахмед Абдурзакович! ДIа ма гIохьа иштта къин-
хетамаза! – Аьтту куьйга аьрруниг, хьалаайина, дIа а кховдош. – Ехьа, 
хьайн массо а везаш мел волчун дуьхьа, эшахь итт операци а!

Iуьйрре кеманан гудок йийкира, Каспийски хIордан бердан йистехь 
йолчу госпиталехь мел верг сама а воккхуш.

– Билггал, дархой балийна вайна, – элира, корехула ара а хьожуш, 
Дарья Петровнас.

– Сталинград паргIатъяьккхина ца бахара ахь? – бехк боккхуш санна, 
хаьттира са метта деанчу Вассас.

– И-м сецца бакъду. Делахь а Турпал-гIалина дIанехьа а бу тIемаш, 
хIунда аьлча…

Эцца неI елла а елла, барми тIехь жимо йоIстаг еара кху чу санита-
раша. ДегIехь мел долу цIий дIа а даьлла, докъан басе йирзина яра иза. 
И са чохь хилар билгалдоккхура наггахь бето бечу узамо.

Чохь мел ерг дог лозуш хьоьжура йоIе. Вовшийн бIаьра олура: 
«Цуьнан дерг-м дIа дера даьллера… итт лор хьаьвзича а».

Бакъду, де-буьйса далале, денъелла, чIегIардиг санна, екаш яра къо-
на дархо. Шен бунастарна йинчу чевне хьажа палате веанчу хирургана 
хьехарш дора йоIа: – Варий, варий, дика хьовзалахь. Маггане а мегар 
дац хьуна со лаьнкIа1  йитар.

Моьттур дара, лоьраша шайна дага деъ-деанарг до дархочух. ХIара 
хирург-м, вела а къежий, Iадда Iара. Ткъа и араваьлча, Дарья Петровнас 
цкъа, Iа а ца елла, йоIе забарца хаьттира:
1 ЛаьнкIа – астагIа.

– Ма чIогIа дихкина ахь цунна хьо лаьнкIа йитар. ХIунда ца лаьа 
хьуна иза?

– Ойн, айхьа ойла ел ахь! – аьлла, хьалакхоссаелира йоI. – Сан фамили 
хIун ю хаьий хьуна? – Дарья Петровнас ца хаьа бохучу уьшарца корта ластий-
ча, дозаллийца санна элира: – Косолапова ю хьуна! ХIинца кхетий хьо?

ГIадбахана бийлабелира чуьрнаш. И йоI ца ялийнехьара, е а йиш ца 
хиллера палатехь болчу зударийн – оццул сакъералора массеран а, цхьана 
дагаххьий, самукъаненний йолчу цуьнца. Вассина а чIогIа езаелира йоI, 
цо ша ерзийча санна хеташ. Ткъа, Косолапова ша-м бIаьстенан малхехь 
денло зIийдиг санна, дено-дено талуш дIайоьдура. КIира зама ялале, 
хьаьрса човка а хилла, «даьнкъ-дIонкъ» бохуш, шен Iаса а луьйзуш, 
чухула кхийсалуш, лелара иза.

Цкъа кхоссалой Вассина тIейоьдий, цунна хIума яайора, тIаккха 
операци йинчу Дарья Петровнина тIехьодий, аьрру куьг цуьнан зоьпарш 
тоьхна долу дела, книжкин кехаташ хоьрцура (даима йоьшуш хуьлура 
иза-м). Кхечун юргIа тадора. Цу тIе хаддаза цхьацца къамелаш дора я 
эшарш лоькхура.

Бакъду, суьйренгахьа лестича къарлора. Пхьор дууш йоллушехь 
наб а озайой, Iайг-хIума охьа а, йожош, дIатаьIара ша Iаччохь. ТIаккха-
м яккхий зурманаш лекхча а хезар дацара «човкина». ХIетте массара а 
вовшийн сецавора, гIовгIанаш ма е бохуш. Эццахь – «ХIан, сан гIоьнча 
а дIакхетта хIинца», – олий, сестрас, пиллиг санна, яйн йоI, кара а оьций, 
шен метта охьаюьллура.

– Кхана-лама хIара цIа яха а мегар ду, – элира цхьана дийнахь, Дарья 
Петровнин маьнги улле а хиъна, лоьро.

– Косолапова юьйций ахь?
– ХIаъ. Хьо а дукха хьелур яц хIинца-м, вуьйш а. Суна юьсу 

ерг хьуьлларниг ю. – Цкъоцкъамийн эшарехь ша Васса юьйцийла 
хаийтира лоьро.

– И-м хIинцале кога а яхана, Тамарин накъосталлийца палати чу-
хула йолало, – там бира лоьрана сестрас. Ткъа лор, хIоранна дан дезарг 
а хьехна араваьлча, шена хеташ дерг алаза ца Iийра сестра.

– Ахмед Абдурзаковичан мостагI ву-кх и йоккха стаг, кхоччуш та 
а елла, адам хилла дIагIур яц аьлларг, – Дарья Петровнин лере а хилла 
дуьйцура сестрас, цунна дан догIу дарба а деш. – И-м тIехула танк яьлча 
санна ярий тхуна еача. Денъелла дIагIур яц иза-м. Цуьнан-м хьаха ирс 
ма дара дийна а, елла а йоцуш Iазап хьоьгучул, елла дIаяьлча.

Сов собарен, эсала йолу архитектор, хIинца гуттар чуьраелира:
– Баха а бохий ахь и санна дерш!? Цунна-м ловзаргахь ца хиллий 

чевнаш. Капитана дуьйцуш ца хезира хьуна, и зуда чIогIа хьоме хеташ 
хилар шайн полкехь? Хьо а ма яра цо и хастош. Масийтта фашист хIал-
лаквеш, дуккха а вайн советски адамаш кIелхьара даьхний цо-м…

Дарья Петровна карзахъяьлла, тIаьхь-тIаьхьа аз ойуш дийца йоьлча:
– Эс-с, ма дестийна дуьйцу аш цо лелийнарш! – ца ешаш бат сат-

тийра сестрас. – ТIом хьан ца бина? ХIокху йоIа а бина иза-м. – Дарья 
Петровнин ойла хийцаялийтархьама, улле еанчу Тамаре хаьттира: – Дий-
цахьа, Човка, хьан хIун кхиамаш хилла тIамехь?

Шен лаамехь яхана хилла йоI тIам тIе. Цо дийцарехь, ша жима бер 
долуш шех хаьдда наний, ваший дагахь доцуш гучу а даьлла, Москвера 
уьш болчу йоьдуш, Волгоградера немцой малхбузехьа лоьхкуш, дакъа-
лаца йоьллера (Берлин гар хир ду-кх бохург а дара дагахь).

Ткъа дIасхьаьвзина ялале, и ца оьшу чов а йина, юкъахъяьккхира 
ша, бохура йоIа.

Бийлабелира чуьрнаш. Цхьаммо бIаьца йира архитекторе кхидIа а 
леехьа и аьлла. Корта таIийра Дарья Петровнас. Хаьттира:

– Фамилина-м реза яцара хьо, делахь цIе-м хаза ю!?
– Ойн, баха а бохий ахь ишттаниг! – ши куьг вовшахтоьхна хьа-

лакхоссаелира йоI. – ЦIе хаза ю, тов! Товш хир яра иза цхьана хазачу 
гуьржечух терачу йоIана тиллина елхьара. Ткъа со? Сох хуьлу Тамара? 
– Цхьа жимма метта а еана. – Хьажал ларрий соьга. Месаш – хьаьрса-
беса. Ледарчу колхозникийн Iай лай кIел дахкаделла, макхделла ча санна. 
Цу тIе йоца, пхьагалша шайн ирчу цергашца цистича санна… – Кара 
эцна шен юьйцина жима ши кIажар, гIунжара бIаьргаш санна дIа-схьа 
гIоьртина йолу, схьаоьхьура цо. – Гой хьуна, хIара дехкийн цIогарчий? 
Ткъа бIаьргаш?! Къанъеллачу хьан уьш дуккха а хаза бу сайнчарел!

Дарья Петровнин ткъе кхойтта шо бен дацара. Делахь а кегийчарна 
цхьа жимма шел воккханиг къанвелла хетий хууш, дегабаам ца бира ар-
хитекторо. Мелхо а:

– ДIаялахьа, йоI! – аьлла, сацийра иза Дарья Петровнас, цо дIа-
схьатуьйсу куьйгаш эсала шен кара а дерзийна. – Хьан бIаьргашна ала 
хIума дац. – Шена уьш хIинцца бен ца гича санна, леррина церан сурт 
даккха хIоьттира архитектор. – Гой хьуна, бос а хаза бу церан. Томкин 
басахь – гуттар а хаза хетара суна. Беза тIулгаш санна, къегаш бу уьш. 
Ткъа коьртаниг – церан хазалла хIун ю аьлча…

– Ма-барра хIокху догцIеначу йоьIан кийра гучубаккхар! – эккхий-
тира цхьамма.

– ХIети, хIети! – тIетайра важа. – Цу тIе шен махкана а, адамана 
гIоьнна а…

– Берлине кхаччалц гIур йолуш, – забар йира кхечу цхьамма, йоIана 
эхь хетий хиъна.

– Цига-м ца кхечира со… – бехкала яхара Тамара, цIарула цIий а 
елла.

– Ма хьийзаейша и йоI, цул а, Дарья Петровна, ахь дийцахьа хьайн 
дахарх дерг. Муха йолу ца хууш зама а дIайолу, цу тIе хьоьца тхо эвхьаза 
девллачуьра цхьа хIума хаа лаьара тхуна…

– ХIун хаий? Дера дуьйцур ду-кх хIумма а лачкъа а ца деш.
Чуьрчарна хаа лууш дерг и архитектор штукатурах хилар бакъ дуй 

бохург дара.
– Бакъду иза-м, – аьлла, коьрт-коьртаниг хьахош, Дарья Петровнас, 

кхо класс бен чекхяккха йиш а ца хилла, вуьрхIитта шо кхаьчча штукатур 
балха яхар нисделира шен бохург дийцира. Маре яхча, декъала ца хиллера 
иза, хIунда аьлча, ши шо а далале, кхетта тIера цIийнда а велира.

Штукатур болх бечу заманахь, архитекторша хIитточу проекташна 
резайоцуш, ша еш елхьара дикахо хир яра бохург хеташ хиллера иза.

ЧIогIа сатеснера ша бохуш, дуьйцура Дарья Петровнас, архитек-
торан Iилма Iамо.

– Iамийнехьара, – чугIертара Тамара. – Вайн махкахь хьо куьйгаш 
тIе а йиллина лелор ма яра!

Корта ластийра Дарья Петровнас, йоIа дуьйцург бакъдеш.
– Хала-м дара, делахь а…
– Аш хIуъу дийцахь а, цхьа хан дIаяьлча, коьрто схьа ца лоцу дешар, 

– халла къастош элира леррина ладоьгIуш Iуьллучу Вассас. Iаламат дика 
хийтира архитекторна Васса къамела юкъайоьлла, хIунда аьлча, дуьненах 
догдаьлла, тIех сингаттаме яра иза. И хьоме, сийлахь хеташ, цуьнан ойла 
екхаялийта дукха гIиртира Дарья Петровна. Мелхо а, шех хийрчуьнан 
бIаьрг кхетташехь, корта чу а узий, кIохцалийн буьрка хуьлуш дIахIутту 
зу санна, худалора Васса…

Ткъа тахана и ша къамеле яьлча, теша а ца тешаш, вукхарна а гай-
там хир-кх бохуш, дийцира Дарья Петровнас ша дешар. Цу тIехь хуьлчу 
кхиамаша Iеха а еш, дIайоьдура ша бохура цо. Иштта Iеминарш бийца а 
йоьлла, уггар хьалха Горький хьахийра цо. Паччахьан заманчохь гуттар 
инзаре дара-кхи «университеташ» чекхъяьхна, воккха яздархо цунах 
кхиар.

И хестор хедарг а ца хилла, юкъаиккхира чолакх юьсу ерг:
– ХIан, доьшур-м дара… ХIун дийр ду дешарх со санна йолчо?
Вассина а изза хета хир ду-кх бохуш, шен ма-хуьллу церан дегнаша 

тIеоьцучу тайпана кхето гIиртира архитектор.

– Болх бийр бу-кх!..
– Хьайна беза, хазахета болх, – тадира Тамарас, Дарья Петровне а 

хьоьжуш, нийса лоьй ша бохуш.
– ХIети, – корта таIийра архитектора. – Безачу балхах-м боккха 

синкъерам боллий!
Шаьш кIелбисина моьттучарах, Iедало цаьрга деша а дешийтина, 

гIарабевлла Iилманхой, сийлахь яздархо Островский хилар дийцира 
Дарья Петровнас.

«Дош дан а ма дацара иштта деша а дешна, стаг хилла, вукхунна, 
хьох пебетташ хиллачунна, дуьхьал ца хIоьттича!» – бохуш, кIорггера 
ойланаш йора Вассас. Юха, догдаьттIа ша шен човхийра цо: «Елла яло 
со, Тамарех тарлуш йоллий-ца, цу туьйранашка ла а дегIна».

Пенехьа а йирзина, дIатийра Васса. Амма дика хезара дуьйцург. 
Тамара яра хIинца екаш:

– Ахь сатийсинчу кепара проекташ хIиттош, цIенош дойла хилирий 
хьан?

Шена хаьара архитекторна Вассин дагахь дерг. Цундела дIа хIумма 
а ца бохуш, аз кхин а айдина, жоп делира цо:

– Со дешна яьлла дукха хан а яц-кхи. Тхешан юьртахь сан догреза 
долуш школа а йира ас, Москварчу выставкехь Казахстанан павильон а 
хIоттийра…

– ЭхI! Ахь йира и! – гIадъяхара Тамара. – Суну гира-кхи иза. Ма 
дика а йина! Массарал хаза хийтира тхуна и…

– Шек ма яла, Дарья Петровна! – забар йира чолакхчо. – ХIинца 
хьо болх боцуш юьсур яц. ХIокхунах, шен деге пIелг лецира, – йоккха 
хьаькам ма хилланехь гIап юьллуш, тIаьхьа «Эмка» а яийтина, и дIахIот-
то хьо юьгур ю!

Доггах чуьрнаш бийлабелча, хьоьстуш, Тамарин белша тIе куьг а 
диллина, элира Дарья Петровнас:

– Иза а хир дац аьлла дац. Цкъа а дог дилла а я вуоха а мегар дац!

Дикка сингаттам баьллера зударшна Тамара, та а елла, дIаяхча. 
Бакъду, и «хьаьрса човка» дIаяхана цхьа кIира даьллачу хенахь кехат 
деара цуьнгара Дарья Петровнин цIарах. Ша Джамбул гIалина уллохь 
йолчу кIотарахь ю бохуш дара и. Цу Чолак-Тау бохучу кIотарахь чехка 
кхехкаш белхаш бу, маьIданаш йохуш. Цигарчу начальнико Акаевс ша а 
ийцира балха аьлла, дара. И шайн хьаькам вийцина а ца йолура Тамара. 
Цуьнан хьуьнаршлахь коьртаниг, йоIа схьадийцарехь, и хьаькамех тера 
воцуш, ийна ву бохург дара. ДIадерзош, хьан даго ма-лоьхху йоккха 

майда а ю кхузахь, гIап хьовха, итт гIала ян шорто йолуш, шех «Бетпак-
Дала»1  а олуш, яздора Тамарас.

Чохь мел ерг, са а къералуш, ладугIуш яра. Кест-кеста Тамарин ша 
тайпана къамелех бийла а луш.

Синкъерам бохийра Вассас. Кехат чекхдоллучу меттехь, Тамарас 
начальникан фамили яьккхича, ой-й! аьлла цхьа вон цIогIа туьйхира цо, 
массо цец а воккхуш.

II. ДОГ ЦА IИЙНА

Iаьнан де дара и, амма Казахстанан лекхачу стиглара сирла лепара 
малх. Цуьнан зIаьнарша суйнаш лоьлхуьйтуш къегайора йист йоцу лайн 
аре. Шера гора гобаьккхина лаьттачу Тянь-Шанан раьгIнийн даккъаш.

Хаза дара де. Амма шийла дара. Делахь а и шело ца хаалора догдика 
хилла йоьдучу Вассина. Шех кхо шо хьалха къаьстина майра Чолак-Таухь 
вуйла а хиъна, цига йоьдура иза.

Джамбул станцера Чолак-Таухьа доьдуш ду цIерпоштан некъан 
га, шовзткъе шийтталгIачу разъезде кхаччалц дIа. Циггахь поезд тIера 
охьайоьссина йоьдура Васса. Иза тIехь сов беркъа яра: бамба биллина 
тиша тужуркий, иштта зарзделла корталий, тиша коччий яра цунна 
тIехь. Когахь-м тIергIан пазаташ яра. Ткъа мачаш, айра дааделла хи-
ларна, йоцчу новкъа яра.

Цу кечамца лечкъина араяьллера и ша Iиллинчу госпиталера. ХIин-
ца-м дIакхачча йоллура юьхьара лаьцначу Iалашоне…

III. НАНАС ЙИНАРГ ХИЛЛА

 «Адам – адамана доттагI, накъост, ваша а 
 хила деза».

МаьркIажан хенахь кхечира Васса Чолак-Тау.
Есачу арахь ша лаьтта кIотар санна, сов жима меттиг хиллера иза, 

пхи-ялх бен цIа а доцуш. Егор Акимовича ма-дийццара, некъ чубоьрзу-
чохь яра аптека.

Арахьара неI, мохо а ловзош, йиллина а хилла сеничухула аптекан 

  1 «Бетпак-Дала» – (казахийн дош) – меца аре.

неIаре хIоьттира Васса. Сийначу тептаран мужалтан эхиг тIехь яздина 
а дара «аптека».

Чуяла ца хIуттура Васса. Ткъа садовш лаьттара. Цкъачунна гIелбелла 
мох юха а дарцехьа белира. Лайн чимаш хьийзош, кIайн бода буьйлира. 
Ша лелийнарах а, шен хиндолчех а лаьцна ойланаш еш ехха лаьттира 
зуда неIаргехь.

Дарья Петровна еара дага. Цо юх-юха бехира: – Цкъа а вуоха мегар 
дац.

Дагадаьхкинчу цу дешнаша майраяьккхира Васса. НеI туьйхира цо.
– Чувола, чувола! – аьлла, гIоргIа, боьрша аз хезира схьа. Чоьхьа-

яьлча, цецъяьлла, йоьхна сецира Васса.
Бодане дара чохь, делахь а гIалартийн битамехь хIуманаш къаьстира: 

тера дацара цIа аптекех, я боьрша стаг а вацара гуш.
Ах цIа дIалаьцна, пенаца сийна аьхна юргIа тIетесна лаьтташ боккха 

дечиган маьнга бара. ТIехула дIатоьхна Iаламат тиша, шех куз аьлча, 
хелхаер йолуш, цхьа тIелхиг кхозура. Маьнги тIехь миндар тайпана жи-
ма буткъа ши гIайба Iуьллура. Ткъа стоьла хьалха хIевник1 чохь цхьаъ-
м отуш ча-бабех тера йоккха стаг лаьттара. Корехь йоьхначу пхьегIаш 
чохь ораматаш къаьстира: сарап2 доккху кол, кIохцалш долу кхин цхьа 
тайпа а. Иштта хьалаоьхкинчу якъийнчу бецийн курсаша кхин а тера 
хоьтуьйтура чохь ерг гIомах.

Бакъду, кIозарш-м яцара цуьнан. Сирбелла корта мелхо а кхес ха-
дийна бара. Багара еха кIомсарг ца къедара – дуьххьал хено мажйина 
хилар доцург, дика, талхаза цергаш яра. Кегийчу Iаьржачу бIаьргаша ало 
а ца туьйсура. Къега-м къегара къуьданаш санна, бодашкахь а хаалуш.

– ТIаккха, схьадийцал хьайн гIуллакх, ийза а ца луш, – аьлла, тохар-
лерчу азца и йистхилча, Вассина дагатесира: «Ватта, и хилла-кх суна 
боьрша стаг тарвелларг».

– Суна аптекан заведуюши езара, – элира цо гIийлла.
Елакъежира йоккха стаг:
– ХIета, со ю-кх ахь лоьхург. Тера ца хета хьуна? – эсала йистхилира 

«ча-баба», ша чохь молханаш оту хIоьвник дIа а теттина: – Схьахила, ма 
латта неIарехь. Ас кху сохьта чиркх а латор бу. – Иза а аьлла, Вассин пхьарс 
лаьцна, шена хьалха охьахаийра хIусамнанас хьаша. Буржалш тоьхча 
санна, цуьнан леларехь, энаша лаьцна иза юйла хиира Вассина. ГIуллакх 
чехка дан лууш, амма, даго ма-лоьххура, лела ца луш яра миска.

  1 ХIевник – чохь хIума отуш йолу пIегIа.
  2 Сарап – ораматех доккхуш долу дарба.

ХIетте а, минот ялале, пеша техкина чIеш хьалалатийра, жимо 
ши гIий а буьллуш; стоьла тIе, гIийла сегаш, богу къуьда а хIоттийра. 
ХIинца-м Вассина йоккхачу стеган юьхьсибат дика къаьстира. ХIинца-м 
хебаршка ихна хиларна, кхузткъа а, цул сов а хан ю эр долуш яра иза. 
Амма къоначу, эсалчу бIаьргаша дицдойтура хебарш а, энаш а, иштта 
кхин йолу къеналлаш а. «Ян а ю хIара, Егор Акимовича ма-баххара, дика 
стаг, – дагатесира Вассина. – Оццул беркъачу, цамгаро дакъазаяьккхинчу 
соьца а хаза къамел деш, кураллех зирх боцуш… – Юха дог Iаьвжира. 
– ТIехула гIиллакх ма хилахьара хIара. Дукха нисло иштанаш а».

Вассас ша деана гIуллакх дийцича, йоьхна цецъелира аптекан заве-
дуюши. БIаьргаш къаьрзийна, коьртера когашка кхаччалц хьаьжира иза 
чуеанчуьнга.

Iаччохь хебнера Васса. ХIусамненан бIаьргашца шен сурт даьккхи-
ра – зарзделла беса кортали, эттIа тужурка, коч, иштта тиша мачаш… 
Мачашка бIаьрг кхетча-м, кхоччуш эхь хийтира Вассина – Iам бара 
хIоьттина – тIера шай, лой даша а доьлла…

«Вай, юьхьIаьржо яI!»
– Хьо аптеке? – ларамза «хьо» боху дош даздеш кхоьссира Клав-

дия Ивановнас. Цуьнан цу тайпанара хаттар, хьажар Iаьткъинчу Вассас 
корта оллийра. ХIан, хIинца дерриг дIадаьлла: кхаьбна мерза ойланаш, 
сатий-сарш…

Баккъал аьлча, мегар а яц ша аптекехь аьлла, дага а-м теснера нийсо 
езачу Вассина таса-м, делахь а… «ХIинца хIун дан деза… мича яха еза? 
Карадеана даьлла ирс (ирс деца шен сил дукха дезаш долчу бераний, 
майрчунний тIекхачар) довш лаьтта».

– Ас-с дог-гах… бийр б-бу болх… – мотт тийсалуш, багахь гIулгаш 
дохкуш санна, толкха элира йоьхначу Вассас.

– ХIан-хIа, ца дуьйцур вай уьш, – корта а ластош, догдиллийтира 
аптекан заведующис. Делахь а чIогIа ойланаш йора цо карзахъяьлла хьий-
заш. Техничка оьшура цунна, хIара санна ерг, схьадийцарехь, сестра болх 
бинарг муххале а. КIотар санначу Чолак-Таухь аптекий, цуьнан заведующи-
фельдшер хIара Клавдия Ивановний йоцург, яха меттиг яцара цомгушчун. 
Кест-кеста кIелвисинчунна тIе шен яха а дезара Клавдия Ивановнин.

Амма муха мегар ю аптекехь сагIа доьхучух тера йолу хIара!? ХIан, 
духарна-м цхьаъ дендарий, хала зама елахь а; вуьшта а ма ю хIара пекъ-
ар юьхь тIехь хьеттарчий а йолуш, дукха ирча, маьттаза зуда.

ГIаддайна а ю миска… корта оллийна Iайца… йистхила а эхь хе-
таш… Делахь а пачхьалкхан гIуллакх ду хIара. Мел дегаза хетар ду на-
хана, ша цIера яьлча, кхуьнан карара молханаш эца.

«ХIан-хIа, хьер цаваьллачо оьцур яц хIара декъаза зуда аптеке!» 
– шен дагахь и чIагIо а йина, юкъахдисина молханаш атаран гIуллакх 
юхадолийра Клавдия Ивановнас. Амма Вассега дIахьажа ца хIуттура.

Васса, шина а куьйга юьхь дIа а лаьцна, бале йоьжна ша Iачу гIента 
тIехь гIийла лестара. Юха, кхин дош ца алалуш, шен дахьийна куьйгаш 
Клавдия Ивановне кхийдош, дехарца хьоьжура. Iа а ца елла, цуьнга бIаьрг 
кхарстийна хIусамнана чо ягийча санна, кхоссаелира, Дог Iаьвжира. Вас-
сина улло а еана, и хьостуш, белша тIе куьг диллира цо:

– Ма йоха, диканиг, цхьаъ дийр ду вай. Иштта юьтур яц. Гой хьуна, 
тхан кхузахь гIишлош ю еш, хьуна бан болх…

ТIаккха ма-дарра дийцира Вассас Клавдия Ивановне дерриг а, чев-
наш ерзале госпиталера ша ядар а хоуьйтуш.

– ТIам тIехь хиллий-ца хьо, хьомениг! – карзахъелира аптекан заве-
дующи. – ХIета, хьуна хьан ницкъе а, тароне а хьаьжжина безза болх лур 
бу Джамбулехь. Лур бу дера. ТIаккха! Кхин болу аьттонаш а бийр бу… 
Хьо санна йолчунний! Бийр бу дера! – чехкачу лерца долийра Клавдия 
Ивановнас къамел.

– ХIан-хIа, кхузахь, Чолак-Таухь бен… йиш яц… мегар яц со бохуш, 
доьхна дуьйцура вуьшта а чIархъ-аьлла хабарна шера йоцчу Вассас. 
Цуьнан охьадахана дегI, хих буьззина кхоьлина бIаьргаш, къора аз, беза 
бала беъча санна, тIаьххьара дог дуьллучу вастара дара.

– Ой, – юьйхира Клавдия Ивановна, – хIинца хIун дан деза!?
Ша муьлхарнцг, хIун до цахууш, цкъа стоьла тIехь лаьтта молханаш 

узу кегий терзанаш дIасатуьттуш, тIаккха, пешехьа, йоьрзий чайник 
схьаоьцуш… и юха тIе хIоттош, ойланаш еш, корта лестабора Клавдия 
Ивановнас.

Шен энийн боларца, амма чехка, неIарехь лаьтта Iаьржа аьчган тас 
схьа а эцна, чу хи а доьттина, пилти тIе хIоттийра цо. Юха метта а еана 
– «Хьераяьлла-кх со кхоччуш! И балха эца йиш ма яц сан… Павлушас 
юьйр ма яра со, ас и дича», – дагахь бохуш, Аккуле вахана шен цIийнда 
Павел Антонович дагалецира. – «Оьцур яц! Оьцур яц те!» – барта а 
кхоьссира цо, охьа а таьIна халла маьнги кIелхьара ши чIешалг а, цхьа 
жимо гIий а такхош. Уьш кхе а техкина, Вассега хьаьжира.

Вукхунна-м хаза а ца хезира я ган а ца гора хIумма а, къаьхьчу 
ойланашка а яхна.

Клавдия Ивановна яра сихбина къийсам латтош ша-шеца дагахь. 
«Ирча ю, тов, иза? Ирча дера ю со… цул эзар дакъа! Хаттал сан майр-
чуьнга! И-м хьаха кечйича, цхьа жимма ярста а йича, сол дуккха а товш 
хир ма ю. ТIаккха!»

…Павлуша гена ву – юха а дагавеара цIийнда. – Цхьана-шина кIир-
нах бен вогIур вац цIа. Коммунисткин и сийлахь цIе хьарам ма ю суна, 
оццул гIаддайна, тIам тIехь лелла и йоккха стаг ас тергал ца йича.

Цу тIе техничка а оьшу суна, чIогIа оьшу. И-х дай бакъ! Ткъа, 
гIуллакхаш цуьнга ца далахь – даьIахкаш тIеевлла ю-кхи иза, со ма ю 
кийчча! Шуна хIун моьтту! Со-м хьаха ю, тохаелча итт аптека лело а 
карах дер долуш. Ю те!

Ткъа хIинца, кхин хьем ца беш, довхачу хица, чIархъаьлла лийчийта 
еза хIара. Цхьадика сабанан чкъуьйриг а ма ю вайгахь.

ЭхI, и тиша хулчеш дIа а кхуьйсуш, и лийчийча, ма мел бер бу 
цуьнан когийн!

ТIаккха ойла йира: «О-ой, дIа-м кхуьссур яра уьш, ткъа… кога хIун 
юхур ю? ХIан, и модни пайпакаш йийр ю-кх. Арахула ас и лоьлуьйтур 
яц, ткъа чохь… дукха дика мегар ю. Бедар-м хала яцара. Сан кхин а ма 
ю коч: шиннех ас хIун дора!»

– ХIан, чехка лела, – аьлла, шен гIоргIачу азца йоккхаерна Клавдия 
Ивановнас мохь тоьхча, балано таIийна, Iадийча санна, Iаш йолу Васса 
кхераелла гаррехь егийра.

«Сиха хир ю хIара», – аьлла, халла шен цомгуш, цу тIе бехачу новкъахь 
гIелбелла когаш текхош, уккал а йоьлла неIарехьа йолаелира Васса.

– ХIун до ахь? ЭгIийна хьо. Буьйсана юккъехь мича яха гIерта, 
гIерта а? – аьлла, цкъа доккха са чу а оьзна, юха, Васса карара яларна 
кхоьруш санна, меллаша и гIодаюккъера а лаьцна, шен метта охьахаийра 
Клавдия Ивановнас.

Васса, лийчина ма-еллинехьа, хьокхам батталучу муьрана, пенах 
дIалатийначу, «карта» аьлла цIе тиллина тептаран мужалта тIе йигира 
хIусамнанас и. ХIинца тидам хилира Вассин цу сийначу «карти» тIехь 
кIорца цхьацца сизаш, коьжалгаш ехкина хиларан. Бакъду, Клавдия 
Ивановна йоцчунна уьш хIун ю-м, хуур дацара. 

Буткъа сара а эцна, тIеман арара керла лилхина (цунна моттарехь) 
гIуллакхаш гайта юьйлира Клавдия Ивановна. Селхана Джамбулера 
араяьллачу Вассина а дика бевзара керла хаамаш. Даймохк, кхоалгIа 
дакъа бен мостагIашкахь ца буьсуш, вайнчара схьабаьккханий а хаьара, 
эзар гергга гIала а, (яртий-м чот а яцара) денйиний хаьара. Делахь а, 
хIусамненан уьш дуьйцуш сакъералой хууш, Iадда Iара.

«Лекци» юккъе ялале, цIеххьана баьгначу хьокхаман хьожа елира.
– Ой, къена Iовдал! ХIинца а багийний-ца тентак! – бохуш, пеша 

тIе а едда, кIелхьара баьккхира йоккхачо дааделла айра санна, буткъа 
хьокхам. ХIуп-аьлла цIан а бина, и тишачу бехчалга юккъе а хьерчош, 

ша-шена лен хIоьттира Клавдия Ивановна.
– Дуьххьара ду моьттий хьуна хIара!? Эрна ца до-кхи Павлушас 

дов, со зуда яц бохуш. – Ела а къежна, бIаьрг а таIийна, – ца до, дера! 
– аьлла, чIагIдира.

ХIума юуш и чкъуьйриг яьгначуьра шена нисбира цо хьокам, хIун 
ду а ца хаьа, ишттаниг дукхахо а беза шена бохуш.

ТIе чай а мелира. Алссам басар а тесна, кIора санна, Iаьржа дара 
иза-м.

– Вайн хенарчарна Iаламат дика ду хIара санна дерг, – элира Клав-
дия Ивановнас, Васса цецъяьллий хууш. – Дог а, дегI а къондеш, керла 
ницкъ боуьйтуш ду хIара. Кхин ерг юхаоьзна а чайнан басар латтадо ас 
тхайна. ТIаккха? – Иза а дуьйцуш стака дуьззина доьттира хIусамнанас 
хьешана и, стим санна, къаьхьа «дарба».

Ша цу дикачу зудчо кху чохь йитарна а, балха дIаэцарна а сапар-
гIатдаьллера Вассин. Амма бIаьрган негIар тухучу минотана а йоIIий, 
майрий дагара ца долура.

РуслангIеран хIусам гена йоций хиира Вассина къамелехь. Цигахьа 
гIорта дагахь сени чуелира иза. Амма ца карийра леррина лехарх Клав-
дия Ивановнас цига кхийссина шен мачаш-тIелхигаш. Ткъа когаш Iуьйра 
муха гIур ю?..

Ша-м кхоор яцара Вассас, уьш гинчул тIаьхьа шан гIорзолг хилла ша 
лийр елахь а. Вуьшта хIусамнанна тешнабехк муха бийр бу, кIел а йисна?

Эцца Клавдия Ивановнас мохь а тоьхна, чуелира Васса, «ХIинца 
хIун дан деза? Уьш могуш буйла-м хаьара… тIекхача, аьлча а, ган йиш 
яц-кх. Кханналц са а муха тухур ду? Сахилла даьлча-м, йиълара текхна 
а, гIур яра».

IV. ДОККХА ИНЗАР

 Адамо кхоьллинчу инзарех уггар
 башханиг – книга хета суна. 

М. Горький

Син билгало йоллушехь, самаелира Васса. ХIинца гIехь дара цига 
яха. Амма… гуро лаьцча санна, цхьа а меже меттах ца хьалуш йиснера 
декъаза зуда.

«Вай, хIара хIун ду! Цига хьовха, меттара хьала а гIатталур ма яц 
со-м», – бохуш чIогIа йоьхнера Васса. Дог схьаэккха доллура, халахеташ. 

Бехкала яхана хьоьжура мисканиг сапаргIат наб еш Iуьллучу хIусамнене. 
Ша шена хорам балла готта хьаьвзира Васса.

Бакъду, тIаьхьо гIаьттина Клавдия Ивановна шек а яцара.
– Хьуна хIун моьттура ткъа!? Хьо-м кху хьол тIехь дика йисна, йиса 

а! ТIаккха! Юха хIинцца тайийр ю вай хьо, – аьлла, коьрта молха – чай 
хIоттийра уборщицана хьалха йоккхачо. Маьнгин йисте а хиъна, Вассин 
коьртана куьг хьоькхуш, хазчу дашца цуьнан дог хьоьстуш, цомгашчун-
на дарба лело хIоьттира Клавдия Ивановна.

Вон деача а, дика деача а, алкоголико молу къаьркъа санна, чай дара 
йоккхачу стеган хьалхатуьттуш.

Доллачул тамашена хIун дара аьлча, дикка гIоле а йора цу «дарба-
но». Наха «дош» хаьа олура кхунна. Хаа а хаьара дог цIеначу зудчунна 
догъоьцу дош.

Дийнахь сарралц адамаш оьхура кху фельдшерна тIе. Аккулерчу 
лоьро язйинчу рецептаца кечдой лора аптекан заведующис молханаш. 
Шеггара а леладора дукха хьолахь лоьралла.

Iадда Iуьллучу Вассас леррина тидам бора фельдшеро, цомгуш-
чарна дарбанаш лелош. Инзарваллал дика кхиамаш хуьлура Клавдия 
Ивановнас лелочарах. Ойла йора Вассас: «ХIун бахьана ду теша иза 
иштта хилар?

Бакъду, цхьаъ-м зеделлера цунна: дукха лоре толлура фельдшеро 
шен каравеънарг. Силу дечо, холхаз санна, массо а меже хьуьйра, сет-
тайора. Эзарнаш хеттарш дора, уьнашарахь лерринаш а тIехь гIуллакхаш 
хаа гIерташ. Цомгушчун шен могашалла теллина ца Iаш, ден а, деден а 
хьал дийца дезаш дара цуьнга.

ТIаккха, цомгушчунна хьалха чай а дуьллий (биталахь казахаш чай 
мала-м) шен стаммий книжкаш кегайора. Ша-шега: – ХIаъ, хIаъ! – бохур 
дара. Юха минот ялале: – хIан-хIа… И хирг хир дац, хIуьнех динарг хи-
ла там бу, – бохуш, «бур-бур» дийр дара цхьана сохьтехь.

Сарахь хIара шиъ шаьш йисча, цкъа элира фельдшере Вассас, хьо 
ма хала лела аьлла. ТIаккха шена хиира-кх Клавдия Ивановнас шега 
хIоттийнарг:

– Баха а бохий ахь и санна дерг! Адамийн чарх мел ховха, чолхе, 
экаме ю! ХIуьшт-пуьшт аьлла, хьалха дагатессина молха яздина дIава-
хийта мел атта ду… эхь ца хетачунна. ТIаккха! Ткъа лоьран сийлахь цIе 
тIехь хилча, цу тIе коммунистка а хилча, леррина дан деза! КIади доруш 
олу-кх: «ворхIазза дуста – цкъа хададе». Ахь уьш дийцар дуьхьа, хьо 
кхин а хала лелар яра, хьомениг! – аьлла елаелира.

Цомгуш боцурш а оьхура Клавдия Ивановна йолчу. Дала хьекъал 

хуьлура цуьнан мел кхеташ а, Iилма а шеца долчунна а. Сингаттамо, 
балано хьовзийнарг а вогIура. Цунна ян гIоле а хуьлура, хIунда аьлча, 
адамаш дезаш, гIаддайнчух къахеташ и хилла дела. Цкъацкъа клубе сан-
на, дукха гуллора адамаш – кхунах а, вовшех а дагадовла. Цкъа а новкъа 
ца хеттера уьш аптекан заведующина. Цу муьрехь массо а бохург санна, 
вевзира Вассина кху кIотарара а, юьртара а. Цхьаъ яра еача Вассина 
новкъа хеташ – шийтта шо кхаьчна Тамарин жимахйолу йиша Рая.

КочкингIеран етт бара, кхин пайденна а боцуш, делахь а, Павел 
Антоновича ца бухкуьйтуш. Иза ТамарагIеран нанас шен божали чохь 
кхобуш хилла. Ткъа цу Буренкас лучу шурех Клавдия ИвановнагIарна 
кIирнах цкъа-шозза цхьацца литр шура кхочуьйтуш бен ца хилла.

– Масийтта дакъа дан деза-кхи цу шурех, – олий бехказа йоккхура 
Клавдия Ивановнас ТамарагIеран нана. Царна шайна а йогIура, бежаIуьн-
на а яла езара, клеверан цIов ца эцча а йиш яцара наггахь мукъна а.

И шура яхьаш йогIура Косолапова Рая. ГIий а бахьара. Ша мосазза 
еа Iотта-баккхамаш, кхиссарш йора: гIий дукха багабой, шайна шарех 
хIума ца юьсий, и санна дершший дуьйцуш. Ткъа Клавдия Ивановна 
бехкала яхча, догдетIара Вассин. Райина оьгIазъоьхура.

Хьашташ дукха мел гин, Русланах къахетара. Хаьара массо а хIу-
манна бала а кхаьчна, уьш нисдан гIерташ и воллийла.Ткъа, схьагарехь, 
дика гIоьнча а вацара цуьнан.

Кхо-диъ де далале, хецаелира Вассин меженаш.
– Гой хьуна, цу чайнан дарбаналла, – олура Клавдия Ивановнас. 

Васа-м фельдшеро юкъ-кара хьокхучу сарапой, цуьнан хазчу дашой 
ерзий-на ша бохуш яра дагахь.

Кхана Iуьйрре билггал РуслангIаьрга ша яхалур ю аьлла, тарделлачу 
буса наб ца кхеташ йиснера Васса.

Даьржира са а.
Клавдия Ивановна хьалагIаттале, юхаерза дагахь, цуьнан мачаш а 

юьйхина, кечъелла, сакъералуш, ког байбелла, араелира Васса.
Гена ялале, деса ведарш карахь жима зуда кхийтира дуьхьал.
Л-лов аьлла, зуз деара Вассин дегIе. Оццул доккхачу гIуллакхе йоьдучу 

шен некъ нис ца баларан билгало ю-кх и аьлла, догъэшна чуйирзира.
Цхьажимма а Iийна, «жинаш диц а далийтина», юха а елира ара. 

ХIинца боьрша стаг кхийтира дуьхьал и дакъаза довларш, деса ведарш 
а карахь. «Ой, цара хIун леладо! Уьш цхьабарт бича санна, ма буьйлу 
дуьхьал!» – аьлла, юха а чуйирзира йоьхна зуда…

ГIойла ца хилира кхуьнан цу Iуьйранна. Кхано дийнахь ладоьгIча, 
хиира  Васина  уьш  Тхьамда  хи тIе  ихна столовин белхалой хилар.

Цу дийнахь, цхьацца ког боккхуш Васса чухула лелаш, Тамара икк-
хира чухIара еънийла а хиъна.

Госпиталера бевза-безарш хиттина яьлча а, дIа ца йоьдуш сецира 
йоI. Сиха ю ша а бохура. Буьхьиг санна, кхийсалуш и леларехь, цхьа 
хазахетар дахьаш и еаний теша аьлла, хеташ яра хIусамнана. Аьхначу 
тужурки кисана куьг а диллина хьийзара иза:

– Хаал соьгахь ерг, хаал! – бохуш.
ЧIогIа сакIамделлера хIусамненан. Куьг чохь долчу кисанна тIера 

бIаьрг ца боккхура.
Ткъа Вассин тидам кхечунна тIехь бара. И йоI сел хийцаяларх тама-

ша бина ца йолура. Боьмаша, самукъане къегаш болу хаза бIаьргаш, то-
харлерчу «можачу човканах» цхьа а битам ца биснера. Бакъонца аьлча, 
хIеттахь санна догдикий, синтем боцушший-м яра иза, делахь а чIогIа 
азъелла, бос байна яра.

«Миска йоIалг яI! ХIинц-хIинца хIуманна а гIайгIа йоцуш бер дара-
кх хьо! Ткъа хIун ду теша хьо иштта дакъаза яьккхинарг?» – бохуш, ойла 
йора Вассас.

Ткъа Клавдия Ивановнас, шена бала боцчуха Iадда а Iийна, Тамара 
йиц а ялийтина, тIекхетта йоьIан кисанара жима книжка схьаяьккхира. 
Книжка-м мужалт боьжиг а яьлла, цхьацца долчу кехаташ тIера нуьц-
къаша бен элпаш а ца къаьсташ, сов тиша яра. Ткъа Клавдия Ивановна 
шена етт белча санна йоккхаеш, хIара-м Горькийн «Бералла» яй бохуш, 
кехаташ сутараллица хоьрцуш йоллура.

Цу тIеман заман чохь берриг бохург санна синкъерам, синтем 
газеташций, книгашций бара нехан. Ткъа, пачхьалкхан боллу ницкъ 
тIамехь толам баккхарна тIебахийта безаш хиларна, книгаш кIезиг 
хоьцура ара.

Доггах кховдийна къен пхьор диъна, книжка еша хевшира хIорш. 
Дика доьшура Клавдия Ивановнас, хIор дош къаста а деш, воккханиг 
– воккха вуйла, жиманиг – жима вуйла хоуьйтуш, шен аз тадора, хуьйцу-
ра. Жимачохь дуьйна оьрсийн ярташкахь фельдшер болх беш, хаддаза 
халкъ кхио гIерташ книгаш йоьшура цо юьртахошна. Бахийта безачу тIе 
тидам бохуьйтуш а, юкъ-кара лелочу гIуллакхех кхиош а. ХIетахь Iеми-
на иза, Ленина ма-хьеххара, ладоьгIуш болчеран хьекъале хьаьжжина 
деша а, къамел дан а.

Делахь а тIе ца боьдура Вассин тидам. Мин-минотехь коре бIаьрг 
кхарстабора цо. «Доккха хIума а ду, – олура дагахь, – тIех доца хила 
хьакъ долу хIара декабран де тахана ма шаралла дахделла сан докъазал-
лина!».

Бехк бацара цуьнан иштта хетча а кхоччуш бода боьлча, хIара дуьне 
тIекIелдаларх, шен са лаьттачу яха сацийнера декъазчо.

Ткъа Клавдия Ивановнас, ши агIо ешна а яьлла, бIаьргех духку 
куьзганаш охьа а дохкуш, дозаллица хаьттира:

– ТIаккха?
Вовшашка хьаьжира Тамарий, Вассий.
– Дера бу хIара вон синкъерам! – майрра эккхийтира Тамарас. 

– Вуьшта а дуьне кхоьлина лаьтташ, и книжка ца ешарх Iалур яра со-м! 
– Юха хьала а иккхина. – Цул сайн барак чекхъяьккхича тоьла суна! 
– аьлла, едда дIаяхара йоI.

ГIеххьа юьхьIаьржа хIоьттира хIусамнана:
– И йоI, хIуьрцIаьлдиг санна, догдика ю. Дуьне дезаш ю. Амма цунна 

а цкъацкъа моханаш оьху. – Куьг а ластийна. – ХIумма а дац, бIаьстенан 
луо санна ешар ю кийрара хало. ДIадеша вай.

Доьшуш, дукха хан ялале Вассега хьаьжча, юха а цуьнан ойла ЧIиш-
кахула дIаяхана карийра хIусамнанна. Книжка дIа а теттина:

– Ой, со-х дукхаха долчунна хьан дуьхьа йоллура! – аьлла, эккхийти-
ра Клавдия Ивановнас, гIехь дегабаам а бина. – Ашшимма даима юьйцуш 
йолчу Дарья Петровнас ма бохура хьоьга деша, деша. Вайн сий-лахьчу 
аздархочо яьллийца – книга ешар – и ду тоьлла дешар аьлла. Ткъа ахь ла 
хIунда ца дугIу? Са ца къерало хьан кху башхачу книжкех?

Цкъа дагадеара Вассина – дош дацара кхуьнга сайн кийрара беза 
бала ца балхийча аьлла. Юха меттаеара – хIан-хIа, мел дика саг елахь 
а, бакъ хетар дацара цунна и кхузахь коьрта хьаькам волу, жималла а, 
дикалла а эккха воллуш волу Русланний пекъар сой – майрий, стей 
хилла аьлча!

Кийра кIоргехь, цкъа а Iора ца доккхуш, хуьлда деза уьш… Барта 
шега ладугIуш Iачуьнга, парггIат элира:

– Суна-м хаза хабарш цахиларх, турпалхойн хьокъехь мукъане а хир 
ю ма моьттура книжка, «Лечанан илли» санна, – аьлла.

Дикка халахийтира йоккхачу стагана. Юха ойла йира: «Ас хIун де 
боху техьа кху пекъаре? Дов ца деш, дешарх, Iилманах меллаша кхето 
декхар ма ду сан хIара санна ерг». ТIаккха эсала элира:

– Турпал бен, кхин мила вуьйцу моьтту хьуна кху тIехь, мотта а! Ду 
дера! Турпалхо, расхачу дина а хиъна, тур лестийча бен ца хуьлу моьтту 
хьуна?! – Васса бехкалаяхча. – ТIаккха! – аьлла, сеццачуьра дIайийшира 
Клавдия Ивановнас книжка.

Бакъду, денна гуш долу тамашена доцу гIуллакхаш шен йоккхачу 
корматаллица, кIорггерчу маьIне а кхачош, Горькийс говза яздарна, тIаьхь-

тIаьхьа хазлора «Бералла» Вассина. Цу книжки тIера цхьа берш, уьш дийна 
болуш санна, безалора. Къаьсттана Алеша везавеллера Вассина.

– Вай, миска яI! Ма къа ду цуьнан! – елхаран къурдаш дора Вассас. 
ЙоI ца йолура дагара: сингаттаме бералла ду-кх цуьнан бохуш. «Меца-
м хир яцара и… амма ненан куьг тIедоьдуш ца хилча къа ду-кх». Ткъа, 
Васса иштта карзахйолуш гича, хIусамнанна а деара дага: «Билггал цхьа 
кIента-кIант хир ву цуьнан-м… цхьанхьа», – аьлла.

– Ма ирча бералла хилла цу кIентан! – элира Вассас.
– Э-э, диканиг, – куьзганаш охьа а дехкина, леррина Вассин бIаьра 

а хьаьжна, шен шогачу озаца вуно эсала элира хIусамнанас: – Ирча бе-
ралла-м массеран а хиллий хьалха, хьоладай боцчеран. Сайниг а дацара 
«дашо» я бералла а, я къона хан а… Дацара дера!

– Алахьа! – цецъелира Васса. – ТIехьаьжна-м эр дац – ахь вуонаш 
дукха лайна. – Ткъа важа хаттаре схьахьаьжча. – БIаьрхьажар а, дог-ойла 
а ду хьан самукъане… къона…

Дуьхьал хIумма а ца олуш, ехха Iийра йоккха стаг Вассас аьллачун 
ойла еш. ТIаккха доцца шен хIумма а «дашо» доцчу бераллах лаьцна 
дийцира цо.

Шен да, хIара вуно жима йолуш, Сибрех вахийтира бохучунна тIера 
долийра цо къамел. Кхин цIа а ца веара иза-м.

Ден доттагIаша шайн къоьллица гIой, Iуналлий дора. Деша а яхий-
тира. Дас а, шаьш а лелочух кхетийра.

Пхийттара ялале революционерийн балхахь дакъалаца йолаелла 
хилла Клавдия Ивановна.

– Гой хьуна, – элира тIаьххьара а хIусамнанас, – мацаллий, къоьл-
лий, набахтешший дукха хиллехь а… Дог самукъане, доьлуш ала мегар 
долуш дара сан.

– Ойн, и муха ду ткъа! – ца кхуьуш белш саттийра Вассас, – цхьаьна 
ма ца догIу уьш!?

Клавдия Ивановнас, шайна-большевикашна хьалха лаьтташ йоккха 
Iалашо хиларна, цунна тIе партис халкъ дуьгуш, ша а дакъалоцуш ле-
ларна, лан еза халонаш хьесап а ца хетара шена бохуш, дийцира. Кица 
далийра ширчу коммунистко. Масала, инзаре дарц, Iаьржа къемат хи-
ларх геннахь, вуно генахь хилийта хьайна, хьан салаьтташ цхьа къуьда 
– Iалашо хилча, новкъахь Iитталун халонаш лалур ярий хьоьга?

– Дера яра…
– ТIаккха? – доцца хадийра Клавдия Ивановнас.
– Сан цIийнда а вара хьан даггара, – эккхийтира Вассас. Юха гIийла 

тIетуьйхира: –  соьга болу цабезам шен лагIбелча, изза дуьйцура цо а.

– Цабезам, тов! – цецъелира Клавдия Ивановна. – ХIун дина ахь 
цунна?

– Б-берр-таза к-коча еара-кх! – толкха а юьйлуш, халла далийтира 
Вассас и къаьхьа дешнаш. Даго ца вуьту и санна дерг аттачу балхах Iо-
радаккха. Делахь а даима кийрахь Iаьткъинарг, мел хьо къийла гIиртича 
а, сахьт тIехIутту и хьулдина ца Iалуш. Тахана кху дог цIенчу зудчуьнга 
шен къа-бала балхор доьссинера Вассега а.

Шен да Соьлжа-ГIалица йозучу йоккхачу Промыслехь белхало хил-
ла бохучу тIера долийра цо шен къамел. Цигара белхалой дукхахберш, 
буьззина революционераш ца хиллехь а, цуьнга сатуьйсуш а, и сиха 
тIекхачийта, шайга далуш долу накъосталла деш а бара.

Вассас схьадийцарехь, цуьнан да царалахь, тоьллачарах вара. Цунде-
ла, Деникин вайнехан махка тIе леташ, Iалхан-Юрт йоккхуш, къоначу 
Асланбекан эскаран могIаршкахь вара иза. Бакъду, цу юьртара больше-
вик Оьзда а вара Вассин ден дуй биъна доттагI.

Берахь дуьйна Васса и хилла цу юьртарчу берашца гергарло ле-
лош. Iалхан-Юрт йоккхучу къематехь а нисъелла иза цигахь. 1919-гIа 
шо дара и…

– Собардел цкъа, – юкъаиккхира Клавдия Ивановна. – Суна шер-
ра дага ма йогIу и зама: Ростовехь цу боьхачу йовссаршна дуьхьал 
лата ЦхьайтталгIа Арми вовшахтухуш дара тхо, ткъа хьо… мел яра 
хIетахь?

Корта охьабахийтира Вассас: – Дейтта шо дара…
– Ойн, ахь баккъал бах?! – цецъелира хIусамнана, делахь хьан…
– Ткъе вуьрхIитта… шо ду, – халла делира Вассин багара. Хаьара 

ша тIехьаьжна массарна а йоккха бабушка хетий.
Клавдия Ивановнин чехка Iаьржа бIаьргаш хIоккхул къаьрзина, 

нилха къоьжа цIоцкъамаш гуттар хьаладахара.
Ларамза – ой, ой! – бохуш, бIаьргаш тIе а боьгIна, леррина хьоьжура 

иза Вассин луьста хебаршка ихначу юьхьа тIе, къоналлин лепар дайначу 
бIаьргашка, букархьаьвзинчу дегIе.

– О-ой, суна-м вайший… цхьана хенара хир ю ма моьттура, – муха 
олу а ца хууш, эккхийтира чIиркъечу хIусамнанас. – Ткъа… сан кхузткъе 
пхи шо ма ду?!

Юьхь йоцуш ша аларна а, Вассина и гIехь халахеттийла хиъна а, 
хьала а гIаьттина уборщицан белш тIе хьостуш куьг а диллина, къинхе-
тамца аз лахдина хаьттира Клавдия Ивановнас:

– Стен яьккхина хьо, миска, сел дакъаза?
– К-конц-лагеро, – охьабахийтина корта хьала ца ойуш, доцца 

хадийра Вассас. Юьхьа тIе Iаьржа марха еача санна, сингаттаме гуттар 
кхоьлира Васса. Цигахь лайнарш, шена Iаьткъинарш дага а даьхкина 
кхечу сурте делира цунна гергахь цIа а. Дерачу экханел оьшуш болу фа-
шисташ текхаш чу а баьхкина советан адамаш къиза хьийзош, цIубдеш 
санна, хийтира цунна.

Пеш тоххарехь яйнера, самукъане узам беш йолу чайник дIатий-
нера, гIийла богу чиркх гIелбеллера. Сингаттамо дог Iаьвдира Клавди 
Ивановнин а.

Тапъаьлла дара чохь.
– ДIадешахьа, Клавдия Ивановна, – гIийла елакъежира Васса. Ахь-

айхьа а ма-баххара уьш а, вуьйш а дIа ма девлла.
– Доьшур дац, цкъа чехка, чехка цIе а ца къадош-м!
Иза а аьлла, халла гора а хIуттуш, маьнги кIелхьара цхьаши чIе-

шалггий, жимо гIий схьатакхийра хIусамнанас. «Бур-бур» дора пеш 
латочу хенахь:

– ЧIеш дагийча, Павлушас дов деш… бакъ-м лоь-кхи и… гIий дукха 
багийча Раяс юьхь ягош… бакъ лоькхи уьш а, етт лелорах кхин башха 
пайда а ца болий царна-м.

Цхьацца стака довха чай а мелла, дIадехьира дешар. Iаламат везавел-
лера Вассина цу книжки тIехь вуьйцу Цыганок. Нендас лар йоцуш чIогIа 
сара биттина воьжначу Алеше хьажа-хIотта веана хиллера Цыганок. Эц-
цахь шен берзинчу пхьаьрса тIера аьрснаш гойтуш цо: – «жуьликалла 
долуш со а ву, гой хьуна, дукхаза а воккхачуьнан сара сайна ма кхетий-
тира ас», – алар хазделлера цунна.

– Массаьргахь а делира и «жуьликалла», – бохуш, йоьлура ший а.
Кхин а дика Цыганоко: «ЭхI, хаза аз делхьара, адамийн дегнашкахь 

нийсонан ало латор яра ас!» – аьлларг а тайра.
– Вай-й, ма бакъ лоь и! – карзахъелира Васса.
Ткъа Клавдия Ивановна шега леррина дIахьаьжча, гIийлачу теIамаца 

элира:
– Цхьаберш… бежнаш санна, беха-кхи. Шайна даа, мала хилчхьана, 

тоам беш.
ДIа хIумма а ца олуш, «дера ду кху ирчачу зудчун кийрахь больше-

викийн дог», – дагатеснера хIусамнанна.
ШолгIачу сарахь бен меттиг ца елира цу шинна паргIат къамел дан. 

Книжка ешале хьалха, шен дахарх лаьцна дийцийтира Клавдия Иванов-
нас Вассега:

…Да вийча, цуьнан дуйбиъначу доттагIчо, шен йоI а йина, кхебира 
Васса. Маре а елира. Бакъду, цу марехь диъ шо бен даьккхина ца хилла 

Вассас. Цкъа а бохург санна, ца васталуш молушший, синкъерамашка-
хула лелашший цIийнда хиларна, тIаьххьара а схьаелира иза.

– Цкъа а маре ца яха ойла йинера ас хIетахь, – аьлла, долийра къамел 
Вассас… ЦIеххьана коре а хьаьжна, шен хабар хадийра Вассас: – Вай-й, 
корта лазабаьлла сан! – аьлла.

Хьала а иккхина, цIенчу хIоне яла йоллу ша аьлла, чехка дIатилира.
Цецъяьлла цIенкъа юккъехь лаьтташ йисира хIусамнана «ма цIех-

хьана лазабаьлла кхуьнан корта?» – бохуш.
Руслан вехачу яхара Васса. Жимчу корехула дуьхьал оьллина кирхьа 

доллушехь, херо йолчухула, гIеххьа хIума хаалора РусланагIеран чуьра. 
Шина а куьйга корта а Iаьвдина, стоьла хьалха Iаш шена дукхавезарг 
гира Вассина. Л-лов-в аьлла, кийра йовха ало кхерстира. – Бакъ дуй 
теша хIара? – бохура даго. Ткъа бIаьргаша йоккхачу сутараллица хьоме-
чун сурт худура. «ЭхI, и цуьнан хаза куьйгаш! Хьаьжа тIе еана кIужал 
таьIна-боьмаша басахь. Деза дари санна, къегий-ца лампин серлонгахь 
чIегIардиган тIемаш хилла дIадахана цIоцкъамаш! ХIа, кхуьнан даго ма-
лоьххура, куьйгаш стоьла тIе дехки, ма-ярра юьхь гучуйоккхуш».

«Азвелла, хьомениг, делахь а товш ву – боьршаллин аматаш къег-
гина къаьсташ…

Ткъа Седа ма яц гуш! Дехьа чохь ю техьа маминиг? Шийлачу яьк-
кхиний-ца! Бакъ хир дац»…

ХIан, цу соне берзабо Руслана кест-кеста корта. Цигахь хила там 
бу йоI?..

Руслан, хьала а гIаьттина, цу агIорхьа дIаволавелча, беран жима 
маьнга хаабелира нанна.

«Вай, сан дог!»
– ЮргIа тодеш воллу… Ой! Сан са, сан кIорни!
Когабуьхьар елира Васса – беран цхьа меже мукъане гур яц техьа 

аьлла, хеташ. ЧIогIа там баьллера нанна дас тадина юргIа дIа а тоттуш, 
беро тIехула бишка даьккхича. Дог а Iаьвжира: дукха оза дара и.

– Вай, со яла хьан, кIорни!..

V. ДIАДЕВЛЛАРШ

Тахана дикка гIоли а хилла, шен чолхе доцу гIуллакхаш дан йоьл-
лера Васса.

Ткъа сарахь хIусамнанас хьаха а дале, дира цо дехар – книжка 
еша вай аьлла. Сийсарачул сакъералуш, ла а дугIура Вассас. Делахь а 

цкъацкъа лаамаза ойла акхайолура. Цкъа сакъералора: «Бакъдуй техьа 
сийсара хилларг! Я и хаза гина гIан дара?» – бохуш.

ТIаккха гIийла ойла йора: «Ма гина белира… Дерриг карладаьлла: 
вицвелла вогIу аьллахеттарг, хьалхачул дукха веза…сайн денца. Ткъа 
йоI! Цуьнан горга корта гина мукъане белира! Бишка-м дукха оза ду. 
Тайниган санна. Кхо шо хьалха а ма яцара иза сел эгIаза…»

– Ахь хIун дей, диканиг, – бохуш, хезира къухашла ойланаш 
дIаяханчу Вассина. – Соьга эрна къа а ца хьоьгуьйтуш, хьайн кийра 
бассабе.

Набарх ша яьккхича санна, тентак яьлла, Клавдия Ивановне 
дIахьаьжира Васса.

«О-ой! цуьнан бIаьргаш! – аьлла, корта охьатаIийра хIусамнанас. Ца 
хьажлора цу бесачу, са дIадаьлча санна болчу бIаьргашка. ТIехула кхоь-
лина пардо лаьцначух тера ду уьш. Дагатесира – бIаьрзе-м ма яц иза?

Дера яц-кх. И чохь йолаелча а тергал йора Васса Клавдия Иванов-
нас. Болар чIогIа телхина дара Вассин. Когех буржалш тоьхна а ца Iаш, 
пуьнташ герканаш йолуш санна, лелара миска. Бехк бац, бехк бац!

– Сийсара, «цкъа а маре ца яха чIагIо йинера», бохучу тIехь сецира 
хьо, – аьлла, дагадаийтира цо Вассина.

– ХIаъ, – аьлла, корта а таIийна, …I927-чу шарахь гIеххьа оьрсийн 
а, нохчийн а дешар хууш ю аьлла, цу Iалхан-юьртахь зударийн клубан 
заведующи йинера со, – долийра къамел Вассас.

– Клубаш яра хIетахь?
– Клуб аьлча а, лоха а йолуш жима лаппагIа яра-кх заведующига 

терра. – Ца кхета-аш Клавдия Ивановна шега леррина хьоьжуш а гина: 
– ХIетахь я дика цIенош а, я боккъал дешна зударий а бацара, нохчийн 
къам тIаьхьадисина хиларна. Цундела со санна ерг дIа мегара цкъачунна 
«БIаьрзийчу нахана юккъехь – цхьа бIаьрг боцург а паччахь хета», боху-
чу кицано ма дийццара.

– Ткъа хIун болх балора хьоьга? – къоьжа цIоцкъамаш ирах а саттош, 
хаьттира Клавдия Ивановнас.

– Сайна хуу элпаш Iамадора, унах цIаналлин бехкамаш хьоьхура, 
наношка бераш могуш Iалашдайта. Са а къералора сайх мелла а нахана 
пайда болий хууш.

– …Мухха а «бежана» санна яцара-кх? – забар ечуха эккхийтира 
Клавдия Ивановнас.

– Яцара те.
Балхах Iеха а луш йоллучу шена «цатерг» хилира, элира Вассас.
– ХIун ца терг? ХIун дира ахь? – йоьхна-а, аз айдеш, хаьттира 

хIусамнанас. Ийзалуш соцунгIа хилира Васса. – Дийцахьа, дийцахьа, 
дIа ма даьлла и хIета а, вета а, – бохуш, сихйира уборщица Клавдия 
Ивановнас.

– ДIа-м… ца даьлла… Делахь а дуьйцур ду ас… Амма сан тохарлера 
сурт хIоттадай, сох кхарда ма кхардалахь, диканиг, – бIобулуш хьеста-
лора Васса.

Сакхо еш, бIаьргаш къарзийра Клавдия Ивановнас: «Пачхьалкхана 
хьарам хилла теша хIара? ХIан-хIан, и дага а хIунда деара суна? Ткъа 
хIун дина?»

– Дийций ялахьа!…
– Суна… муха вуху а ца хууш… Оьздин кIант дагавоьхнера, – халла 

делира Вассин багара.
Доггах елаелира хIусамнана.
– И-м сакхат дацара. ТIаккха!?
Амма Вассин кхин дара схьагIерташ.
– Гой хьуна, и сан могIара а, хенара а вацара-кхи, чекхдаьккхира 

корта таIийнчуьра хьала ца боккхуш Вассас.
ДIа ла доьгIча, и кIант диъ шо цул жима а, дешна – инженеран дешар 

Iамийна а, хаза а хилла. «ХIинца хIун ала йоллу хьо?» – бохуш санна 
хIусамнене дIахьаьжира Васса. Важа-м шек а яцара.

– Воккхий, жимий, хазий, ирчий бохурш хьесап а дац, хьомениг, 
– ела а къежаш, даггара элира Клавдия Ивановнас, – тхан большевикийн 
хIета а, вета а. Коьртаниг – вовшийн дезар, амал тар ду. ТIаккха?

Юха а корта оллийра Вассас. Цо дийцарехь, хIара шен кIанте маре 
яхийтинарг Оьзди хилла, ткъа…

– Ойн! – аьлла, ши куьг вовшахтоьхна, хьалаиккхира хIусамнана: 
– Большевик ву ца бахара ахь и воккха стаг? Ткъа и кIант а? Хьо хьо а!? 
И муха мегар ткъа? Советан зама а хилча! – бохуш, гуттар карзахъелира 
Клавдия Ивановна.

Цхьа жимма Iийна-а, Васса мотт лаьцна санна, йоьхна а гина, шен 
ма хуьллу паргIат, эсала хаьттира цо:

– Дийца мукъане дийцахьа, муха хиллера и лартIехь доцург?
Йоьхна толкха а юьйлуш, къадийра Вассас шена бале дирзина 

гIуллакх.
Оьздин и кIант Испане вахана хилла. Ткъа фашисташа толам баьк-

кхича, чIогIа дог эшна, дуьненах ойла а яьлла, цIа веанера, шеца цхьа 
испанка а ялош. Цо-м, фашисташна дуьхьал хилла дела, са дадийна еана 
бахара и хаза зуда. Ткъа Оьзда реза вацара цу гIуллакхана. Я теша а ца 
тешара цунах – и шена ерзо дагахь вуй теша аьлла, хеташ. КIант цIа веана 

дукха хан ялале, Iожаллин метта вуьйжира Оьзди. Вала воллучу хьомечу 
дас шега со ялае аьлла, дехар дича, воьхна корта хьаьвзинчу кIанта дехар 
делира дена, там хилчхьана бохучу ойланца…

– ОI, – аьлла, хьалаиккхира са а ца тохаделла Клавдия Ивановна. – 
Хьайна и дерриге хуъушехь, хIунда яхара хьо цуьнга!? Яхь яцара хьан? 

Корта охьабахийтира Вассас. Юха меллаша, халла элира:
– И-м тIаьхьа хиирий суна… ХIетахь-м и кIант соьца даима эсала, 

велавелла, ийна хилча… суо а цунна еза моттаделлера… Iовдална. – Эхь 
хеташ шина а куьйга юьхь дIалецира Вассас. Халла хозуьйтуш элира: 
– Иштта хьеран тIулг хилла еара со цуьнан коча.

Ехха Iийра Клавдия Ивановна, цу декъазчу зудчан ойла еш. «Даллалц 
цхьаьна даха вовшахкхеташ иштта кхин кIоргера чот ца еш хийла деш хуьлу 
гIуллакх. ТIаккха ший а дакъаза долу… бераш хилахь, кхин а Iаьткъа».

Юха хийтира, кхуьнан хиллий теша цу жимчу стагана дина бер? 
Хатта-м ца хIуттура Вассега хIумма а. Кхин цо дуьйцур доций а хиъна, 
цуьнан ойла екъаялийта, шен маре яхар дийца долийра хIусамнанас. 
Хьоьстуш, уккал йоьллачу Вассин букъ тIе куьг а хьоькхуш, шен шога-
чу, амма тIех эсалчу дагана хьаам беш эшарца долийра цо:

– Гой хьуна, диканиг, со а яхара сайл жимчуьнга а, хазчуьнга а, 
дешначуьнга а, ткъа… со сов кIезиг дешна яра.

Цецъяьлла ца тешаш хьаьжира хIусамнене Васса:
– Кхин дерг эр дац ас, вуьшта Iилма долуш стаг юйла-м хаьа суна 

хьо билггал. – ТIаккха ойла а йина: – И иштта ахь ма бохху хиллехь, цо 
хIунда йигира хьо? Хьо хьан яхийтира цуьнга?

КIаж а йоьдуш, елаелира йоккха стаг:
– Со хьан йохуьйтур яра? Суо яхара-кх.
– Цунна езарий хьо?
– ЧIогIа езара, со хаза а йоццушехь.
Шена хIара дуьххьара гича санна, леррина хьаьжира хIусамнене 

Васса: «ХIан, хIинца-м йоккха йолу дела ю эр дара цунна ирча. Луьстачу 
хебаршка ихна юьхь, нилха цIоцкъамаш, сирбелла корта. Делахь а, ама-
таш а тера ма дац цкъа а и хаза хиллачух: я мара а, я бат а… Ткъа хIунда 
езаелла теша майрчунна?

– Тамашийна болх, – аьлла, ларамаза эккхийтира Вассас.
Цо и мича дагахь аьллийла хууш, кхин дегабаам ца беш, сапаргIата 

элира Клавдия Ивановнас:
– Гой хьуна, хьомениг, хазалла-м хьесап а даций…
– Тхан нехан а ма ду – хазалла сарралц, дикалла валлалц олуш… 

делахь а со хаза хиллехьара… – Доккха садаьккхира Вассас.

Тидам хилира хIусамненан Вассас нохчех «тхан нехан» аларан, ша 
оьрси йоллушехь. «Шен цIийнда баккъал везарна а, цу оьздачу къомана 
юккъехь кхиарна а, хир ду цуьнан и», – аьлла, тесира дага. Ца элира 
хIумма а. Шен къамел дIахьора, Вассин тидам тIебахханчуьра:

– Ахь – со хаза хиллехьара, аьллачунна тIаьхьа – майрчунна езар 
яра, бохург догIу. Делахь а ас дуй буур бара цунах ца хилла аьлла, шуь-
шиннен бохам а, къастар а, масала – къаьстанехь а.

Корта таIийра Вассас. Дагахь ойла йира: «Билггал хIума хууш стаг 
ю-кх хIара, – юха а, тамаша а бац нехан дагара, кераюкъ санна, цунна 
гича а. Дукха девзина кху ширчу коммунисткана адамаш, Горькийс чек-
хъяьхна «университеташ» цо а яьхна гIеххьа, схьагарехь». Юха, Клавдия 
Ивановна зе санна, хаьттира Вассас:

– Ткъа хIунда ца елира со чекх, хьуна хетарехь?
ГIийла елакъежира хIусамнана:
– Хьо цул дешарна а, хьекъална а тIаьхьайисна хиларна…
– Ваттай! – аьлла, Васса юкъаиккхича, эсала элира Клавдия Ивановнас:
– Ойла ел ахь айхьа а – майрчунна зудчух накъост ца хилча, чекхдер 

дац гIуллакх, мел зуда хаза хилча а…
– Ткъа маса…
Хиира хIусамнанна Васса ала гIертарг.
– Маса ишттанаш белла дIабовллалц беха ала гIертий хьо?
Корта таIийра уборщицо.
– И хIун ду хаьий хьуна – я берийн дуьхьа Iа майра, я кхин бехкам 

болуш, Еза а езаш, Iийр вац.
ТIаккха Вассас хIумма а алале, къамелана тIера йолчу Клавдия 

Ивановнас ша йийцира:
– Со гой хьуна – майрчунна юьззина накъост хилла даима, цундела 

кхин дов-шов доцуш кху хене даьлла тхойшиъ. Цкъа делахь, цул тIаьхьа 
ца йиса гIерташ, хаддаза дийшира ас. ХIинца а доьшу – маьIна а доккхуш. 
Мукъа яьл-яьлчухула сайн корматаллин книгаш Iамайо ас. Адамана сайгара 
пайда хилийтархьама а. Доьшу дера, пхийттара яьлча санна-м.

– «Цкъа а лийр воцуш санна деша», – ала кхиира Васса.
Хазделира и кица хIусамнанна:
– Муха, муха? И хьан аьлла? – бохуш, хьовзийра цо Васса. Ткъа иза 

вайнехан кица ду аьлча: – ЭхI, и дIахаа воцу Горький! – элира дог лазар-
ца, къаьхьа са а доккхуш. – Ма воккха вийр вара иза! «Дашо тIорказ»1  
хьовха…

  1 «Дашо т1орказ» аьлла Горькийс казахийн фольклорана.

Сацаелла Iийра ший а жимма.
– ХIан, хIинца йижа еза вайшиъ, – элира Клавдия Ивановнас, гаррехь 

милла егочу Вассега а хьаьжна.
ЧIогIа шелъеллера чохь. Бехк а бацара: чайник кхехккал кхе тесначу 

чIийшех хIун йовхо хир яра мох чекхбуьйлучу цIа чохь? Метта охьайи-
жинчу Вассина, леррина бохбина тIулг пеша чуьра схьа а баьккхина, 
тиша бехчалг а хьарчийна цуьнан когашка биллира хIусамнанас.

ХIумма а ца элира Вассас, Клавдия Ивановнина уьш ца оьший хууш. 
Ткъа даге йовхонийн тулгIе хьаьдира. «Кхуьнан дика ас дицдахь, цкъа а 
сайн доьзалх ма кхетийла со», – чIагIдира дагахь.

– Дийцал, хьомениг, муха дара хьан везачуьнца маре?
– Мерза а… къаьхьа а…
Йист ца хуьлуш Iара Клавдия Ивановна, Вассин дагахь дерг хууш. 

Дуьххьала къевллина марайоьллира и, майра, яккха санна.
– …Дукха хан ца елира, – аьлла, халла хозуьйтуш долийра Вассас 

шен бала балхор, цIийндена ца езийла суна хиина. Делахь а, стогалла а, 
оьздангалла а ца хилира соьгахь, дIа а яхана, и паргIатваккха… Цу тIе 
бер а хьаьрчира.

– Ткъа…
– Дийна а, могуш а ду иза-м…
– ХIа-а…
– Ца ваьллачу денна бен вист ца хуьлура… миска.
– И лору ахь миска? – Iа ца елла, эккхийтира хIусамнанас.
– ХIаъ. ХIунда аьлча деза хIума хала делахь а, ца везачуьнца дий-

нахь-буса а цхьаьна Iар кхин а хала ду… Iетто молха хетта хир яра со 
цунна, хIинца санна маьттаза ца хиллашехь.

Кхин йист ца хилалуш йисира Васса, цхьана юкъанна даге лазар а 
деана, халла саийзош. Клавдия Ивановнас дагана тем бен молха малийн-
чул тIаьхьа, цо кхин ма дийца боххушехь, ца Iийра Васса. Дог эккхар ду 
шен, масийтта шарахь кийрахь IаIийна дIовшен шад хилла Iуьллу уьйриг 
тховса ца бассабахь аьлла, дIадийцира Вассас.

– Даго ма лоьххура, меттиг елира цунна цIера вада – Финляндехь тIом 
а иккхина. Гура чуьра олхазар санна, тIемашка а ваьлла, дIатилира.

– Ма алахьа, ма вехьа и…
– Хьо ала гIертарг хаьа сунна: мерза езар хилча а, цуьнан марара 

ваьлла а гIур вара-кхи и, – къера хилира Васса.
– ТIаккха?
– Цигара цIа веача а, хIумма а кхечу экъан тIе ца делира тхан дахар, 

– гIийла дIахьора къамел Вассас. – Дуьххьал бер бахьана долуш Iийра 

и соьца, суна хетарехь. Суна тIе ца доьрзура дог оццул леррина нанас 
хьоме бер санна, ас и лелийннашехь: айса ца юуш, ца…

– ХIа, гой хьуна, гой хьуна, – юкъаиккхира хIусамнана. – И ду-кх хьох 
дахнарг, диканиг… хьо сов кIезиг, хIумма а йоцург хетийтина ахь.

Ца дийзира Вассина Клавдия Ивановнас юх-юха изза дийцар. «Ша 
Iалашвайта а, цIа-кхерч меттахь латтон а бен стенна ялайо къонахчо 
зуда. Цу тIехь-м галморзах яьлла хьо, доттагI», – ца яшарца ойла йира 
Вассас.

Шен къамел дIадора цо. Гуттар ирчачу хорша тIе даьллера дахар, 
цо дийцарехь, цIийнда Соьлжа-ГIалахь коьрта инженер вина вахийтича. 
Кхин а чIогIа херо йоьллера цу шинна юккъе. Цуьнан къаьхьа бахьана 
а хиира дукха хан ялале декъазчунна.

Цхьана дийнахь шен директор волчу хьошалгIа йигина хилла цIийн-
дас Васса.

– ЭхI, ма яхана елира со цига, ма яхана елира! – бохуш, ша шех 
лата санна, карзахъелира иза, шеха-а куьйгашца корта а лоцуш. – Цигахь 
хиллачу курачу хьешашна гергахь иза а юьхьIаьржачу хIоттийра ас… 
сайн дагана а ца йоьрзу йолу чов йира…

Меллаша Вассина улло а хилла, цуьнан куьйгаш дIа а даьхна, эсала 
хаьттира Клавдия Ивановнас:

– Ма хIума дина хир дацара ахь, масийтта шо даьлча а и Iаткъа!
– КIезиг дешна хиларна, мотт нийса бийца хууш ца хиларна а хIутту-

ра со кест-кеста юьхьIаьржачу. Вист ца хуьлуш а муха Iийр ву, ткъа…
«Мотт ца хаар-м бакъ ду, – аьлла, дагатесира фельдшерна «Шест-

надцать» ала дезачохь» – «шешнадцать» олу кхо; «оба» ала догIучохь 
– «обои» бен ца олу… иштта кхин дIа а… Делахь а… и Iовдал а яц, 
ткъа…»

– Ткъа гой хьуна, цхьа элп шен метта ца хIоттийча, доккха эхь ду 
моьтту нахана. Шаьш-м хазчу дешнашца Iаламат боьха эхье кицанаш 
даладора цигахь хиллачу дешначу хьешаша. Я цхьа а юьхьIаьржачу а ца 
хIуттура и малик санна хаза йолу директоран йоI а тIехь.

– Стенах хиира хьуна уьш хьайха кхаьрдий? Тарделла хила а мегий 
хьо санна чIинчIире йолчунна-м?

– Мичара! Сан багара схьадолу хIор дош лаьхьанан багара дIовш 
санна, хеташ вара сан майра а, уьш хьовха! Цунах бIаьрг мосазза кхета, 
юьхь оьгIазе а, сингаттаме чIичкъашка йоьдий а гуш яра суна. Кхин 
а новкъа деанчух тера дара ас цу йоьIан гIуллакхана туьха кхоьссича…

– И хIун ду? Стенна, муха кхоьссира ахь? – ца кхетара Клавдия 
Ивановна.

– Гой хьуна, и директоран йоI сайца тIе-каре йолуш, цуьнан ойла 
ца хуучу сан цуьнга безам баханера. Цундела ларамаза цо туьха Iаний-
ча, цуьнан гIуллакхана, ас и схьа а эцца, хIума хуучу цхьана йоккхачу 
стага сайна Iамийна доIа а дина, аьрро белшана тIехьа кхоьссира, ткъа… 
– Клавдия Ивановнин бIаьргаш хьербевлча санна, къаьрзина шена тIе 
боьгIна а гина: – Иштта цу чуьрнаш а бисира, хIинца хьо санна. Цхьана 
маьIIаргонна цу йоIана хиндолчух кхерабелла.

– Ой-й! – аьлла, IаддаIийра Клавдия Ивановна. – «ХIинца хIара 
кхето йоьлча а, аьттехьа а тIелоцур дац. Дагахь вас хилар бен, пайда бер 
бац. Амма тамашина ду и майра зуда Iамо ца гIортар. Бакъду, ас-м йита 
ца еза иза кху хьола тIехь… Ца еза аьлча а, маггане а мегар дац. ТIаккха! 
Делахь, цхьа жимма сайх йолийтина, тешам тIебахийтина кхето хьажа 
еза. ХIумма а дац. Кхетар ю, кхул халанаш кхиийра…»

– ЙоIа хIун дора? – муьлха-хIун хоттур ду а ца хууш, и юьхьIаьржо 
ша йича санна, йоьхнера хIусамнана.

– Иза-м йоьлуш, юх-юха со Iовдал лееш яра. Сан цIийндена гергахь 
шен ма хуьллу со аьшнаш еш йоллура. Цу буссехь хиира суна и шиъ 
вовшийн дукха дезаш дуй.

– Бакъ ца хила а тарлорий иза-м, – Клавдия Ивановнас аьлча:
– Цул бакъдерг цхьа а дац, – доглазарца хадийра Вассас. – И яла а 

йина, цуьнца вехаш ма ву и.
Инзаръелира Клавдия Ивановна – и муха тарделла теша бохуш, 

хатта-м ца яьхьара и декъазчунна деза хир дуйла хууш.
– ТIаккха? – аьлла, Iадда Iийра иза.
– …Цу шиннен юкъаметтиг хиира суна лулахошкахула а. И цIера а 

валийтина, дIаяхара со… везарал яхь а тоьлла.
– Ой-й, ой-й! – аьлла ши куьг вовшах туьйхира хIусамнанас. – Ткъа 

бер ду ца бахара ахь? И муха дитаделира хьоьга?
ГIийла корта таIийра Вассас.
– Уггар халниг йоIах къастар дара. Елла дIаяллалц дицлур дац суна 

ас юх-юха барташ дохуш, хьоьстуш, марзошка дIаяха дагахь (генахь Iаш 
яцара маьрйиша, шен бераш доцуш тхайниг дукха дезаш а яра) арайоккхуш, 
тIаккха чуйоьрзий цунна йоьлхуш – лелийнарг… Делахь а, яла а ца елла… 
ХIинца а лелаш ю… – Къуьйлуш доккха са а даьккхина, хIусамненан бIаьре 
а хьаьжна, корта а ластийна, элира: – Иштта сайн бен айса бохийра ас.

– Ахь динарг, ахь динарг! – бохучохь йисира Клавдия Ивановна, 
ткъа Вассас дIахьора къамел:

– Яздина кехат дитира ас чохь… Ма кхаьрдина хир вара иза сан 
коьжалгех!

– Вай миска яI! – даггарчу къинхетамца зудчун догъийцира Клав-
дия Ивановнас. – Стенга яхара хьо декъазниг? ДIатовжа меттиг ма 
яцара хьан!

– ТIам тIе. ХIетта болабелира луьра тIом. Айса сайна хорам беш 
эрна лечул, цхьа-шиъ мукъана а акха мостагI воьр ас аьлла, ойла а йина. 
Хьалха санитаркин болх байтира соьга, цул тIаьхьа цхьа йоцца курс чекх 
а яьккхина, сестра а лийлира. ТIаьххьара а, суна чIогIа лаьий а, хьуьнар 
долуш со юйла а хиъна, разведчица яхийтира со.

– Разведчица тов! – юкъаиккхира хIусамнана.
Хиира Вассина Клавдия Ивановна дика реза йоцийла, сестра болх 

а битина цо важа тIе лацарна.
– Гой хьуна, – бехказаяла санна, элира Вассас, – и фашисташ 

тIаьхь-тIаьхьа сайна дика бовзарна, са ца туьйра сайн куьйга уьш, 
церан баннаш хIаллак ца дича. Уьш тIехь машинаш гу кIел оьхуьйтуш, 
штабаш чохь йолу цIенош лоьлхуьйтуш. БIеннаш, эзарнаш фашисташ 
хIаллак ца бича ца Iебара дилха дог… БIаьрга бан ца безарна кIеж 
кхехкара готтачу кий-рахь! Ткъа разведке ца ихча, хаа йиш яцара 
церан къайленаш…

Чохь юха а Iаламат шелъеллера. Ша лелийнарш, лайнарш дуьйцучу, 
дерриш карладевллачу Вассина ца хаалора шело.

«ХIинца а хьаха бу хьан кийра-м кIежйохуш», ойла йора бIаьргаш 
къарзийна цуьнга хьоьжучу Клавдия Ивановнас.

– Конц-ла-гере муха, хьан кхоьссира хьо? – Iа а ца елла, ийзалу-уш, 
халла хозуьйтуш хаьттира цо.

– Цкъа, разведке яханчохь, коьртах хIума а тоьхна, йийсар дира 
сох… Са меттахь хиллехьара, дийр дацара…

Ойланашка яхара ший а.
Жимма Iийна-а, Вассина улло охьа а йижина: – Хьайна наб ца 

ягIахь, дийцахьа лаьцначул тIаьхьа хилларш, – дехар дира Клавдия 
Ивановнас.

– Цхьажимма метта еача, массо а агIор цIога хьийзош, со зен, соь-
гара хIума даккха буьйлира неIалт хиларш. Юьхьенца хьоьстура, кхача 
диканиг латтош, хаза дуьйцуш…

– Юха?… – дегочу озаца хаьттира хIусамнанас.
– Цунах-м Iеха ца елира со, – жоп делира Вассас.
– ТIаккха?
Дог лазадаьлла хIусамнана цхьацца дош бен ца алалуш йисира.
– ТIаккха-м… дукха къиза хьийзийра. Амма йийна дIа а ца йоккхура 

соьгара цхьаъ даккха дагахь. Са а чохь юха лагерь чу кхоьссира со. Хьайна 

хуург дIа хIунда ца дуьйцу ахь хьуо иштта хьийзайойтучул? – олий, олура 
соьга цхьаболчара.

– Ткъа ахь?
– Сайн Даймехкан а, халкъан а сий дойуш санна, хетар дара суна… 

Ца юьтура даго.
– ХIете, хIете!
Ша Iаччохь юргIа тIе а ийзош, хьалаайаелира Клавдия Ивановна. 

Ша биллинчу корехула чукхеттачу беттан сехь халла бен ца къаьстара 
Вассин юьхь, аьлча а, бIаьргаш.

ХIинццалц санна дацара уьш. ГIийла сегара.
– Цигара яда аьтто муха белира хьан? – лохачу эшарехь хаьттира 

Вассига Клавдия Ивановнас.
– Цу концлагерехь къайлах болх беш коммунистийн тоба хиллера, 

коьртехь цхьа хьехархо а йолуш. Со евзина яьлча.
– …Са даьккхича а, хьо айкх ер йоцийла хиича,бохий ахь, – юкъаик-

кхира Клавдия Ивановна.
– ХIаъ. Цул совнаха, сан хаамаш дукха мехала, керлачу герзан хьокъехь 

хилар хиъча, шайлахь сацам а бина, аьтто баьккхира чуьрчара.
Кхин йистхила а, хIума хатта а ца хIуттуш, ехха Iийра фельдшер. 

Меттаеанчу Вассас чекхдаьккхира къамел. Цо, ша халонаш дукха 
лайна, концлагерехь йина чевнаш ерзаза йолуш, тиэкхаш, са чохь 
Волгограде кхачар а, цигара Красноводскерчу госпитале схьаялор а 
дийцира.

– Кхочур яцара, – толкхо луьйш, дерзийра дерриг а ша лайнарш 
карладевлла догдоьхначу Вассас, – советан патриоташа суо хьулъеш, 
е-а йоцу баьпкан юьхк кховдош, гIо деш, аьтто ца баьккхинехьара, 
– аьлла…

VI. КХАЪ

Азехь Iаламат еха лаьмнийн рагI ю – Тянь-Шань. Цунах Казахстане-
хьа схьаболу Кара-Тау лам. Ткъа цунах а га тосуш Чолак-Къар Тау бу.

Къарш бохуш, диттийн генаш кеглуш, тIулгаш лелхаш, тIех шийлачу 
дийнахь Чолак-Таун чIожера гучуелира жимо ковра. Иза тIеман гIул-
лакхана а, юьртбахамана а оьшу аьргалш лаха араяьлла, геологически 
экспедици яра цIа йогIуш.

Коьртехь эмкал тIехь вогIа а велла, гIуркх санна, лекха гIеметта 
хIоьттина къонах вара – Iилманча Гладков. Вуьйш а чIожо гола туху-
чуьра, цхьацца волуш, гучубуьйлура.

Церан самукъане аьзнаш, бийларш гIурана декачу хIаваэхула Чо-
лак-Таухь хезара.

– Вайн Чолак-Тау, лайн юргIа а тесна Iуьллуш ма ю, наб кхетча сан-
на, я Iаь а, я кIур а боцуш, – элира Гладковс шена уллохь говрахь вогIучу 
жимчу кIанте. Юха а куьг тесира Iилманчо Чолак-Таун майдана юккъехь 
лаьттачу къеначу саксаулана тIе. Цу диттан гоман-чIоман, энаша лаьцна 
санна, долчу генаша доккха четар хилла, шен нилхачу IиндагIца контора 
чохь йолу гIишло хьулйора аьхка! – И мукъана а яккхахьара, кIирнах 
даго дечиг хир дара милла бала бохкучу нахана…

И дош ца тайна, шен хьомсара доттагIчун къамел хадош, юкъаик-
кхира жима кIант Тимерлан:

– Дитахьа, хIун дуьйцу ахь, ва Иван Дмитриевич! Цхьана а лартIехь 
доцург – дийца а!

Цецваьлла хьаьжира Гладков кIанте. ХIокху Iилманчас воккхаха во-
лу ваша хилла шеца цхьаьна лелош волчу Тимерлана тахана бен дуьхьал 
дош аьлла дацара цунна.

– Ас хIунда боху аьлча, – бехкала вахана кIеда элира хIинца кIанта, 
– казахаша саксаулийн тхьамда лору-кхи и дитт. Иманов Амангельдис ба-
яшца лата воьдуш цунна кIел гулдеш хилла ма боху шен эскар. Цундела 
и даккхар дагана чов яр ду казахашна. И хьахийча а ца мега Акаев.

ГIоддах велавелира Гладков:
– Масане туьйра кхоьллина казахаша турпалчу Имановх! – Саксау-

лехьа куьг а тесна. – Хьайна а ца го хьуна, цу дитта кIел эскар хоьар ма 
дац. Воккха романтик ву хьо а, хьан везийра Руслан а.

– Эс-с, романтикаш-м дера бацара хIорш, Iовдалш ю-кх! – ца вешаш 
шен сенделла балдаш халла вовшахдаьхна, элира вирана тIе а хиъна, 
Тимерланна улло а хIоьттина вогIучу жимочу стага.

Цуьнан яппарш юхатоха дагахь цкъа шен йоккха бага гIаттийра 
Гладковс. ТIаккха а, хьо кхето гIерташ сайн дош дайъа а ца оьшу аьлча 
санна, куьг а тесна, Iадда Iийра Iилманча.

ТIехьаьжна а дукха пайда боцуш стаг вара Тамарин ваша, и Ко-
солапов Слава. Лергаш долчу куйна тIехула йихкина ненан тиша бой 
яра жимчу стеган. ЭттIа, чIогIа модаша юьзна кетар доьхкаран меттана 
тIергаца къевлина йолуш, букар воьлла и вогIуш, 1812-чу шарахь Россера 
вухатоьхна ведда воьдучу французах тарвеллера иза Гладковна.

«Ас ма эца боххушехь, вон тIелецира хIара бала профессора, – ойла 
йора Iилманчас. «Художник оьшур ву вайна!» – профессоро баьхна дага-
тесира. – Ма художник а ву! Кху футуристо бина гIучIа хIун ду хуур ма 
дац цхьана а дегIана! Цу тIе, шен денца, куралла вала а воллийца! Шаьш 

воккха а, жима а тIехIоьттина гIуллакх деш лелаш, хIокху маршмедо ша 
лакхарчу чинехь хеташ, куьг дIа ца тухура… Бакъду, хIара-м кхин ву, 
– аьлла, юха а Тимерлане бIаьрг буьзна хьаьжира иза.

Нохчийн кIант Тимерлан бIаьстенан юьххьехь кхечира кхуза, озалла 
даьIахкаш тIе а евлла, эттIачу барзакъ чухула дегI а гуш.

БерхIитта шо кхаьчначу цуьнан дейтта, пхийтта бен ду эр дацара. 
Иза шен девашас хьийзош, са тоха а ца делла, цIера веддера. Лела-аш, 
Чолак-Таухь белхалой оьшу аьлла, кхуза а кхечира. Ткъа йиша-ваша до-
цуш волчу Гладковса къа а хетта, шен ваша вина тIелецира иза. Шеца 
экспедице а вигира. Цигахь, дийнахь а, буьйсанна а шаьшшиъ палатке 
вирзича, даггара къамелаш дора цу шиммо, Iамо а, шен ойланца кхио а 
гIертара и Гладков.

Ковра майдане кхачале, никх хаьрцина накхармозий санна, меттахъ-
хьайра денъеллачу Чолак-Таун бахархой.

Баракаш чуьра а, Чолак-Таух йозуш йолчу юьртара а, дIо гIишло-
шъечуьра а даккхийдеш, вовшашка кхаьънаш дохуш, схьахьаьлхира 
адамаш.

Минот ялале го лецира экспедицин членашна. Хеттарш деш, керла 
хабарш дуьйцуш, деган маршаллаш хоьттуш, самукъане йоккха гIовгIа 
яьккхира наха. Тамаша бойла а дацара адамийн сел сакъерадаларх: байна 
бевлла моьттарш – дийна а, могаш а цIа кхаьчнера.

Массо а хIуманал хьалха, дакъаделлачу лаьттана мела догIа санна, 
фронтера керла хаамаш безара цIа баьхкинчарна.

Ткъа Даймехкан йоккхахйолу кес вай схьаяьккхинийла хиъча, инзаре 
боккха кхаъ хилира иза царна. Шаьш лайна халонаш, эшамаш – дерриг 
дицделира царна. Вовшахъхьерча, мар-мара къийла буьйлабелира нах, 
жIуганашка а бекъабелла.

Экспедицин член а, некъ гойтург а волчу Базарбаев Амангельдина 
тIе а еана, мараиккхира цхьайтта шарера яьлла хир йолу йоI.

– Хьо ма вайнера, ширагим!1   Тхо чIогIа сагатлуш ма дара хьуна… 
Апас буса наб ца йора, йоьлхуш, – бохуш, чIегIардиг санна, екара йоIалг. 
Шен йишас вортанах хьарчийна долу куьйгаш дIаса а даьстина цуьнан 
бIаьра а хьоьжуш, вела а къежаш, сихдинна хеттарш дора вуьшта буьрсо 
волчу Амангельдис:

– Ва сынылем2  Алтын! Сан хьоме эмкал кIорни! – бохуш, хьоьстура 
цо лекъаш йина йиша. – Апа муха ю? Божей а, кхин берш а могуш буй?

  1  Ширагим – (казахийн дош) – сан са.
  2  Сынылем – (казахийн дош) – жимха йолчу йишех олу, хьостуш.

– Кхин берш чIогIа могуш бу, – мекарлонца елакъежира йоI. – ДIо 
ма лаьтта и «кхин берш», хьуна тIера бIаьрг ца боккхуш!

Гуона йистехьо латта а лаьттара къона, Амангельдина ехна йолу 
казашка.

– Уой-бай, шайтIанан кIорни, – аьлла, гIоддах велавелира кIант.
Ткъа Алтынкас гуттар сихвора ваша:
– Лелий валахьа! Апас шу гучудовллушехь жижиг чохь яй оьллина 

кхе! Хьена кульчетай йийр ю вайна!
Шен вешина дуьхьал Тамара а еара, ехьа а ехьаш. Цкъа: «Вай, хIара 

ма ирча болх бу, ма беркъа ву хIара! – аьлла, дагатесира цунна. Юха а иза 
милла вала воллуш а, гIийла а хетта, хIумма а дац синкъерамехь вацара 
иза-м бохуш, ойла а сецца:

– Чехка охьавосса: цIахь йовха а ю, ас хIокху сохьта юург йийр ю 
хьуна… – элира йишас.

– Ма хир яра и ахь йинарг! – ца вешаш, балдаш дохуш, вон хьаьжира 
йишига Слава. – Мама цIахь яц ткъа?

– Иза йисина тIелхигаш юучух хийца яхана генарчу колхозе.
Верриг а вусавелира Слава.
– Э-с-с, со цIа кхочучу меттехь ца яхча ца мегара иза? – бохуш 

охьавоьссира.
– Хьо дохко-м ца ваьлла, кхаьрца вахарна? – хаьттира цуьнан мохан-

на хала садетташ йолчу Тамарас.
– Тешнабехк бира суна цу гужам доьллачу ешапо, – кIоршаме вист-

хилира кIант.
Сийлахь профессор аьшнаш вар ца дезаделира Тамара, эвхьаза ца 

ялархьама, ваша ша а витина, алсамо зудабераш гулделлачу едира.
Тимерлан хиллера, цара говра тIера охьа а ваьккхина, го а бина, 

хьийзош.
– Хьовсийша, хьовсийша кхуьнан хийцаваларе! – бохуш, цIийзара 

цхьаъ.
– Цо йитина и нисъелла кIужал муха хета шуна! – аьлла, кхечо а 

эккхийтира.
– Варста а верстина, нохчийн мара бацбелла…
– Цигонийн бIаьргаш-м жимбелла хIинца! – кера-кера а оьцуш, за-

барш йора мехкарша.
ГIо даьккхира кIантехьа Тамарас:
– Витийша и. БIаьргаш хорманца цигонийн санна баккхий а, къегина 

а хиларх…
– Хаза бу ала гIертий хьо? – юкъаиккхира цхьа йоI.

Куьг тесира Тамарас:
– Коьртаниг – чуьра са, дог цIена хиларой, ойла тIемашка яхана 

хиларой гойту! – хадийра Тамарас.
ГIугI аьлла бийлабелира мехкарий, кхунна хIун хала ду иштта за-

щитник хилча ала дагахь санна.
Виснарг а цIийвелира Тимерлан. ОьгIаз а вахара.
– ДIадовлийша! – аьлла, тIе а чевхина, дIа-схьатеттира зудбераш. 

«ХIокхарна-м дера моьтту со тохарлера бер ду, мотта а».
– Хьо тхоьга ван веза, Тимерлан, – хьоьстуш кIеда-мерза элира Тама-

рас, цуьнан моха тергал а ца еш, пхьош а ийзош. Цкъа делахь, цуьнан 
чуваха хIусам йоций а хаьара йоIана. ТIаккха а, малар тIехь эвхьаза волу 
шен ваша мелла а кхунах ийзалуш хилар а зеделлера Тамарина. Вада 
кечвелла Тимерлан гIехь ойлане ваьлча тIеверзо санна: – Хьан дечиг-
пондар а бу-кх…

– ХIета вало, вало! – аьлла, хьовзийра кегийрхоша Тимерлан. – Дук-
ха хан яра ахь и лакхаза!

Гладковга хьаьжира кIант, «хIун де ша?» аьлча санна.
– ГIо хьайна, – пурба делира вешин меттана волчо. – Суна цIа нис-

даллалц…
…ХIинца бен ца кхийтира цу «ярмаркехь» Гладковх бIаьрг кегийр-

хойн.
– О-о-ой! Хьо ма азвелла! – цхьабосса мохь белира церан. – Мара-м 

кхин а бахбеллий-ца!
– Хьаж доккха хиллий-ца!
– ДегI даьккхина цо-м!
БежIунна гонах хьийза Iахарий санна, Гладковх хьерчаш долчу 

берашна чIогIа ца дезаделира шайн урханча а, доттагIа а иштта беламе 
ваккхар. ДIаийзо дуьйлира уьш Гладков. Важа вухагIертара. Самукъане 
гIовгIа а яьккхина уьш бохкуш, лилипуташна юккъехь Гулливер тарвел-
лера профессорна шен хьоме Iилманча.

– Вай иштта Iийча, дIа-схьадекъалур дуй теша Адам? – олуш 
тIееара цунна хIинццалц Iадда гIийла лаьтташ хилла экспедицин член 
Анна Васильевна.

Иза, ша карьеран начальник а, парторг а йоллушехь, экспедице яхар 
шена тIехь доццушехь, яханера.

Цхьадолчунна – коьрта Iалашо керла маьIданаш йолу меттигаш тал-
ларехь шега жигара дакъалацалур дуйла хууш дара цуьнан и. ТIаккха 
делахь – Ленинградехь доьшуш хиллачу шен йоIера цхьа а тайпа кехат, 
хабар ца хиларна, сабIарзделлера.

Ленинград – фашисташа Iожаллин го а бина, тIеттIа Iуьйдучу 
хенахь, догдохийла йоций хууш, садетта цо. Мел хала деттара аьлча, и 
ненан дог долчунна хаьа-кх.

Цул тIаьхьа – кху 1943-чу шеран январь баттахь и го вай мал а бина, 
кехат дIа-схьадаха аьтто баьллашехь, и ца деача а деттара са. Карайора 
баттабеллачу кийрана хьаам бен бехказлонаш – транспорт йоьхна, тIеман 
гIуллакх хьалхадаьккхина хан хиларна. Ткъа пошта мосазза еа декъаза 
дог, цкъа денлора, хIинца деана хир дац теша кехат олий, тIаккха дужура, 
цIийлахь керчара.

Ша экспедице а яхана цIа кхачале, билггал догIур ду-кх и аьлла, 
хеташ еддера и декъаза нана гена лаьмнашка.

Iадда хIара лаьтташ, хезара цунна вовшашка гонахарчара къамелаш 
деш, Советан Армин баккхий кхиамаш а, и гена Малхбузехьа яьллийла 
а, Ленинан гIалина уллора фашисташ дIалаьхканийла а. Амма цхьаммо 
а ца хьахадора цигара кехаташ кхачар. «Бехк бац цу, кегийчарна сан бала 
ца хилча а, – бохуш, синтем лоьхура даго. Чехка Руслан схьакхачахьара 
– цуьнгахь хила там бу и кехат. И ма деъанехь ша схьаоьцур ду ма аьллера 
цо, хIара новкъа йоккхуш а.

Ойлане ваьллачу профессорна, Анна Васильевнас шен тидам тIеба-
хийтичи бен ца хааделира адамаш нилха довлар.

– Собардел цкъа! – мохь туьйхира цо, аренгахула дукха лелла йиш 
хаьллачу азца. Юха шегахьа дирзинчу адамашка элира: – ХIокху сохьта 
вайн куьйгалхой схьакхочу. Цул тIаьхьа ваьшна ма луъу схьадогIур ду 
вай, – ша тIехь Iан вир коган эшара меттахъяккха вуьйлира иза, юккъе 
вала дагахь. Вир-м шен амал йитина Iийр яц, тIехь профессор велахь 
а. Куро беречуьнга дIа а хьаьжна, Iадда лаьттара иза. Къарвелира про-
фессор.

ХIара профессор Яковлев кхузткъа шаре оьзна воккхо стаг вара. И 
хууш дара цунна яьллачу къежъеллачу може хьаьжча а, заманой, сингат-
тамаший хебаршка эхийтинчу юьхьа тIе бIаьрг тоьхча а, белш олла а 
елла и букар воларх а. Бакъонца аьлча, шен балхана чувоьлча, гуш хий-
цалора воккха стаг: аз а, бIаьрхьажар а, дегI а догIа а лой, карзахдаьлла 
лом санна, хуьлура профессор. Ша юьхьарлаьцна Iалашо юкъахъюьтур 
яцара ворхI велча а.

ТIом болабалале шо хьалха еара кхуза Iилманхойн экспедици хIара 
Яковлев коьртехь а волуш.

ХIетахь гIехь фосфориташ карийра, амма гуш дара маьIданийн-хаз-
нийн коьрта меттиг дIанехьо хила хьакъ хилар. ТIаккха тIом а иккхина, 
цкъачунна юхататтаза ца делира таллар.

ХIинца, кху 1943-чу шарахь тIом аттачу а баьлла, аьлча а, билггал 
вай тоьларг хилар гуш дара. Йохийна ярташ, гIаланаш денъян езара; 
кхоччуш толам баккха аьргалш оьшура алссам, мацделла адам юьртба-
хам тобина дузо дезара.

Кхой, кхуьнан кIентан меттина волчу Акаевссий Чолак-Таухь юха а 
хазнаш талларехь гIайгIа бича, Москвас кхарна дехар делира. 1939–1940-
чуй шерашкахь маьIданаш карийначу меттехь карьер а йиллина белхаш 
бойтуш хилла экспедици яра ах шо хьалха, Яковлев куьйгалхо а волуш 
гена Чолак-Тау лаьмнашка яхана, тахана цIа кхаьччарг.

ГIишлош ечуьра чехкачу боларца тIе вогIу Акаев гира профессор-
на. Духарца а я леларца а хьаькамах тера вацара Руслан. Зама хала яра. 
Нагахь санна вухавелла лела шен йиш хилча а, даго вуьтур вацара иза, 
нах хьегош, кечвала.

Дукха хан яцара коьртана контузи а хилла и цIа веана. Цундела хIин-
ца а тIеман форма охьайиллаза вара кIант. Товш а яра Русланан элдара 
дегIа тIехь кхекхийн кетар а, коьртахь лергаш долу куй а. «Ма азвелла-кх, 
хьомениг! – Руслан тергалвеш ойла йора Яковлес. – ТIедевлла мочхалш! 
Къона ховхачу балдашна уллехула сингаттамо дехкина хершнаш! Ткъа 
и-х вуно жима ву».

Акаев тIекхача воллуш, берийн карара а ваьлла Гладков хьаьдира 
цунна дуьхьал – кхаъ баккха.

Екхаелира Русланан юьхь.
Гаре сатийсинчу Iилманхошка деган маршалла хаьттира Акаевс, 

рогIехь хIоранна тIе бIаьрг а бугIуш. Къаьсттана бовхачу безамца Анна 
Васильевней, профессорей хьаьжира Руслан.

Хиира Анна Васильевнина шена синтемана, йоIах лаьцна ала Русла-
нан хIумма а доцийла.

«ХIан-хIа, ца деана, ца деана… Деънехьара – дерриг а, берриш бита 
а битина, шена тIе водур вара и хьалха», – бохуш, ойла йора цо.

Ткъа Акаевс, кхин цуьнга дIахьажа а ца хIуттуш, гулбеллачу бахар-
хошна леррина тIе а вирзина самукъане, зевнечу озаца мохь туьйхира:

– Кхаъ бу шуьга, сан хьоме чулактаухой: шорта хазнаш карийна вайн 
сийлахьчу геологашна. ХIинца-м толам баккха вай а лоцур ду доккха дакъа!

– ГIу-гI-гI, – аьлла, гIовгIа елира саксаула кIелахь.
– Бакъ дуй теша?!
– Ма дика болх бу иза!
– Яхши! Коп яхши!
– ЭхI, тентакаш яI, – олуш, ца вешаш йина кхоссар а хезира. – Шуна 

хIун дика болх хуьлу теша – болх тIекхетар бен!

Амма и цхьаммо а тергал ца вира. Вевзира массарна а Тамарин 
ваша Слава. Хаьара иза дерриге а емалдешший, дог доккхушший бен 
Iийр воций.

ГIовгIа лагIъелча, хьалха а яьлла, Анна Васильевнас элира:
– Муха хир дара теша, накъостий, тхаьш лелийнарш шуна массарна 

а хьалха оха дIадийцича?
– Iаламат дика!
– Дика хир ду.
– Iаламат дика!
– Бакъахьа ду!
– ТIаккха! Дера дийца массарна а хезаш!
– Оццул цаьрга сатийсинчу тхуна муха луур дац лелийнарш а, ка-

рийначу хазнийн хьокъехь а ладогIа?!. Тхан а дац кийрахь дог? – бохуш, 
масийттамо мохь туьйхира.

– Дика ду, дика ду, – шеха-а куьг айина, хадийра Акаевс къамелаш, 
маьхьарий. – ЦIенна хIун до вай? – Дацийца йина яьллачу ялхе а ба-
ракашкахь адамаш чу гулдан доккха цIа, ткъа ворхIалгIаниг дина дала 
гена ду…

– ХIумма а гена дац, тхо, комсомольцаш, доггах хьаьвзича! – аьл-
ла, новкъа верг дIа-схьа а теттина, РуслангIарна хьалха хIоьттира Егор 
Акимовичан йоI Луша.

Тишачу тужурки тIехь цементан а, сацкъаран а поппарш бохкуш, 
балхара юкъахъяьлла едда еанчух тера яра и. ЦIен йогучу беснеша а, 
суйнийн дарц туьйсучу Iаьржачу бIаьргаша а тамболуш хоьтуьйтура 
къона жеро, кхин долу аматаш баккъал хаза доццушехь. Мара шуьйра 
бара, цIен бат – йоккхо.

– Кхана сарле кийча хир ду цIа! – аьлла, юха, жIуга а йина лаьттачу, 
кегийрхошкахьа а йирзина хаьттира: – Бакъ лоьй со?

– Бакъ лоь!
– ГIо-м хьаха дийр дара оха!
– Дуррус! – бохуш, резахиларца маьхьарий девлира оьрсийн а, кара-

чайцийн а, казахийн а меттанашкахь.
– ХIета, кхана сарахь гуллур ду вай!
Минот ялале, цхьаммо хIуп аьлча санна, къайладелира адам. ДIаса-

хьаьжначу профессорна ша цхьа висина карийра есачу майданахь. ГIийла 
ойланаш йора цо: «Ма доггах дехарш дора тахана а Амангельдис, шайга 
вола бохуш. Вукхара а… Массара лара а лору, хама-пусар а до, амма… 
ишттачу меттехь церан шайн цIийнан гергарчара вицвойту-кх».

– ЭхI, ма ду-кх хьо дуьне! – къаьхьа къурд бира воккхачо.

Кхуьнан цIийнан гергара вацара цхьа а. Дукха хан ю зуда елла. ВоI 
тIом болабеллачу юьххьехь вийна. Цхьа висна хIара дуьненахь. Амма 
тахана санна, ша цхьа хилар дага ца теснера цкъа а. Дукха бара хьомсара 
накъостий, дагана безаш студенташ, белхалой… массарал дукха везаш 
волу Руслан а. Цо вуьгур вара воккха а веш шайга, амма и вадийна ваь-
хьира ЛушагIара.

– Массарна а сов ваьлла-кх, – доккха садаьккхира профессора. Ма 
ирсе дахар дара цуьнан: дена а, нанна а хьомсара а хеташ, дукха везаш. 
Иштта доттагIашна а, мехкаршна а. Цунна а езаеллера цхьаъ. Хьехархойн 
семинари эриг Тбилисехь яьккхира кхо чекх. Цигахь Лиана – гуьржийн 
йоI евзина, и йига дагахь вара хIара. ЙоIана везачух тера дара. Амма 
мичча бахьанина ваьккхинехь а кхечу семинарера дIа а ваьккхина, хIорш 
доьшуш болчу веара Акаев Оьзди. Цуьнгахьа елира кхуьнан хьоме Лиана. 
Эцца Оьздига маре а яхана дIаделира ирс. ХIинца а дог лазаделира про-
фессоран, хIетахь шега беана бала карлабаьлча санна. Оьзди Тбилисехь а 
ваьккхира дIа, гучудалаза ца дисира I905-чу шарахь и паччахьан Iедална 
дуьхьал хилар.

ЦIа дахара и шиъ Кавказе. Iалхан-юрта.
Дешна ваьлча, Соьлжа-ГIала вахара Яковлев а. Iалхан-юьрта а кхе-

чира. Вочаяьлла карийра цунна Лиана. Амма безам ца байра. Цо вина 
аьлла, церан кIант Руслан дукха везара. Ткъа Лиана елча, ша волчу дIа-
вигира Яковлевс кIант. Оьздис дукха хан ялале керла зуда а ялийра, кIант 
гIалитIахь Iевеш, цуьнга дешийта ницкъ а бацара.

ХIара ойланашка а вахана Iаш цIеххьана генахь йоцчу лаппагIин маьIIе-
ра гучуелира, эккхийна йогIуш санна, Амангельдин жима йиша Алтын.

– Уой-бой, джаксы, коп джаксы! – бохуш, хазахетарца ирахлелхара и.
Хетарехь, профессор вайна моьттуш хилла хир яра и. Кхин иза-важа 

доцуш, виран дуьрста а лаьцна, шек а йоцуш дIайолаелира йоI шайн 
кибиткехьа.

Казахийн, оьрсийн дешнаш иэдеш, кегдеш, елакъежарца шен луо 
санна кIайн яккхийро цергаш гучу а йохуш, шайн нанас Iайшас Аман-
гельдина дов дар дуьйцура Алтынкас.

– ХIунда дора цо дов, кIант цIа веана а валале? – цецваьлла хаьттира 
профессора.

– Хьо чу ца валийна бохуш, дора-кх. Цу тIе букъа юккъе иштта буй 
туьйхира. – СоцунгIа а хилла, виран букъ тIе шен жима буй туьйхира 
Алтынкас.

Iа а ца елла – кхахь-кхахь! – аьлла, кIаж а йоьдуш, гIоддах елаели-
ра йоI. Дукха инзаре а, беламе а хийтира цунна, лом санна онда волчу 

Амангельдина, бутолаг елахь а, цуьнан эххал бен йоцчу Iайшас тохар. 
– Хьох къахета цунна, – бохуш, юкъ-юкъара кхуьссура Алтынкас. – Хьо… 
буо ду… боху! – ТIаьхьара дош ца къаьстира Яковлевна. ЦIен-къорза 
каранаш доьхкинчу кегийчу куьйгашца бат дIа а лаьцна, гIиллакхе ца 
хеташ халла къурдаш беш Iийна Алтынка, «буо» боху дош шен багара 
доллушехь, доггах елаелира.

Профессорна шенна дитира Iайшас жима ото. Бовха кхача биина, 
хIинца кханенна кечам бе ша аьлла, портфела чуьра цхьацца кехаташ, 
Славас даьхна сарташ даржийна охьадехкира цо истанга тIе. Резахилира 
сарташна. «Хазалла ца оьшу-кхи суна… Суна и меттигаш билгалъяхар 
деза», – бохуш, ша Гладковца Слава бахьана долуш латто дов дара дIа-
хьош дагахь.

Сурт кара а эцна, бIаьргашна уллехьо а деана: – Хьажал кхуьнга! 
фотоца йийр ма яцара сел къегина, вайна дуьххьара фосфоритийн юьхь 
карийна меттиг! Тц-ц, т-ц, ма говза а ехкина! Ткъа кху тIехь а, – важа 
сурт схьа а оьцуш, – схьа муха къеда шурфо Iораяьхначу маьIданара 
тIулгаш: ша-шай кера эцахьа, зехьа бохуш санна! Ткъа хIара а… оо-ой, и 
хIун ду!? Тарха тIехь ши маккхал йоллийца цхьаъ-м къуьйсуш, вовшийн 
багара яккха гIерташ! Иштта гIуллакх Iоттаделла а ма дац вайна… Цу 
тIе оьшуш а ма дац!

МаьркIажа бода къовлалуш хиларна, дика ца къаьстира сурта тIехь 
дерг Яковлевна. Гуттар Iаржъяллалц чиркх латош Iедал дацара чолак-
таухойн, мехкадаьтта кхоош. Амма хIара ша меттиг яра! Минга дер дара 
профессорна, чехка чоь серла а яьккхина, леррина цу сурте ца хьаьжча. 
Цхьа дика, IайшагIеран-м лампа а яра. Ткъа хIусамнана кхуой, Анна Ва-
сильевнассий шен, Амангельдин, гIайгIа барна а, лакхарчу Iилманах кхе-
то гIерташ и кхиорна а, кхарна хIума кхоор йолуш яцара. Лампа а яхьаш 
дехьа чохь сакъоьруш Iа Иван Дмитриевич веара чу, шек а ваьлла.

– Э-э, хIорш маккхалш ма яц, ва Михаил Викторович! – билгал-
даьккхира шен сирла бIаьргаш тIе боьгIначу Гладковс. – ХIорш…

– ХIинца-м суна а къаьста, – воьхна элира тийначу эшарца профес-
сора: – ХIорш хьоме инженер Анна Васильевний, жигит Амангельдий 
ду. Ма тера а йиллина Анна Васильевна! – элира цу сохьта, оьгIазло яша 
а ешна, гIадваханчу профессора.

– ЭгIаза, якъаелла, дегI жимделла! Амма шена чохь са мел ду, дIа-м 
хоьцур бац цо и… цIов!

– Э-э, сан хьоме профессор, – гIехь кхаьрдаш, элира Гладковс. – И-м 
цIов баций… И-м… ахь осалваьккхинчу художника хьан сурт диллиний 
хи чу Iоьттина цIармат яьллачу котаман суртехь.

– О-ой! бакъ хир ма дац иза-м! къанвелла со аьшнаш вар… ТIаккха 
сурта тIе леррина бIаьргаш а боьгIна: – бакълоь хьо, Иван Дмитриевич. 
Дан а ду и сан сурт! ХIара бIаьрган гонаш – куьзганаш, тIома кIел йоьл-
лина портфель – тап сайниг. Юьхь аьлча а, муцIар а, сайнчух тера ю… 
юй? – корта таIийра Гладковс, бакъдеш. – Доккха хIума а ду сел говза 
дахка хаар! – векхавелла гIадвахара профессор. – ТIом дIабалахь и худо-
жественни академе деша вахийтарал хьалха хIума дийр дац ас!

Вовза-м вевзара Гладковна Яковлев. Хаара и дог цIений, къинхе-
тамей вуйла! Амма сел яхь йоцуш муха хир ву! ОьгIазвахара и хIинца 
воккха гоьваьлла волчу Iилманхочунна, ян а ю хьо тIеда котам бохуш 
дагахь.

Иштта сурте а хьоьжуш Iе-еш: «Собар делахь, цо-м со а хьаха вил-
лина кху тIе!» – аьлла, мохь хьаькхира Гладковс.

– Кхин дийнат-м ма дац сурта тIехь, – профессоро аьлча:
– Дера ду! – лаамаза велавелира Иван Дмитриевич. – Хьажал хIокху 

синтаре лакха тIера охьа а хьожуш.
– ТIаккха? – ца кхетара Яковлев.
– Со ву-кх и, – къера хилира Иван Дмитриевич. – Буьххьера гIаш 

сан корта бу. Доккха деха га, гой хьуна, хьалхахьа даьккхина – сан мара 
тар-бина…

– О-ой! бакъ ма бах ахь!
– Ткъа хIокху жимчу генах и сатта а дина юткъа, йоккха, лергашка 

кхоччуш бага йина…
– Ткъа хIара коьртехь зу яц? – хазделлера профессорна и хIетал-

металш.
– Зу стенна оьшу, сан коьртара месаш цуьнан кIохцалех тера 

ирахъяхана хилча.
ГIадвахана велавелира профессор:
– Хьажахьа, и гIаш хьовзийна цо, Австралехь санна, тарраш дина 

ирах а дахийтина. – Гладковн коьрте а хьаьжна: – Тап хьан никIапа ю-кх! 
– Австралехь йочана хиларна массо а гIа…

Ларамаза шен месех куьг а хьаькхна:
– Бакъ ву хьо, Михаил Викторович, талант-м ю цу жуккаран, – къар-

велира Гладков. – Амма тоьлла нах, вайна юккъехь лелха, инзарен тур-
палаллин гIуллакхаш аьшнаш деш волчу Косолаповн талант а хьарам 
ю. Гой хьуна… сан сурт а нийса ца диллина цо… вела ма лол хьо, и ца 
бо-хий ас-м. Суна новкъа хIун хета аьлча, масала, хьуна бохам баьлча, 
цир-кехь са а къералуш хьоьжу зритель санна, цунах белам а баьккхина 
Iен тайпа ду теша со!?

Кхийтира профессор Гладковс бохучун маьIнех.
– Схьайтал сурт. ХIа-а… собардел цкъа – эхI, Iовдал, адамийн 

сийх, амалех ца кхуьуш-м вац вайн художник! – аьлла, воккхавеш мохь 
туьйхира профессора. – Схьахьажал – хIара… котамехьа – (и дош халла 
делира цуьнан багах) цу дитто кховдийна га гой хьуна? ТIаккха! Иза-м 
хьан куьг дуй!

Цу буса бехха Iийра чолактаухой охьа ца буьйшуш. Баракашкахь, 
кибитканаш чохь… стоьлаш хьалха (наггахь верг), нараш тIехь Iара нах 
баганаш а гIеттийна, экспедицехь хилла гIуллакхаш дуьйцуьйтуш.

Профессор веха ца Iавелира. Кехаташ шаьш долччохь а дитина, и ког 
хецна агIорвелира. Набаран тар тосуш Лианин сурт дуьхьал хIоьттича, 
дагатесира: – цунна ган везара хIоккхул стамвелла, нал санна, ша кер-
чаш. ЭхI, – аьлла, садаьккхира – хIума яар, чехка агIор, валар и ду-кх 
сох даханарг, со кху хьола тIе ваьккхинарг, – аьлла.

ТIаьхьо дIатийра Чолак-Таура хьанала нах…

IX. ЙОЛАЙО ФОСФОРИТОГОРСК

ТIаьхьа Васса а хIоттийна, Клавдия Ивановна селхана ЛушагIара 
кечдинчу цIа чу яьлча, и тIанкI-аьлла адамех дуьзна дара.

НеIарехь сецира и шиъ. Дог даьттIера аптекан заведующин. Тахана са 
хилчхьана дуьйна, охьахаа меттиг ца йолуш, дукха йорт йиттинера цо.

– ХIинца латта деза вайшиннен, тромбаш1 а хилла, – бохуш, цхьа 
«бу-бу» дора Клавдия Ивановнас.

Эцца уьйтIа еанчу кира лелочу машинан гIовгIа елира. Шуьйра 
неIарш йиллина, таттабелла зала чу хьаьлхира карьеран белхалой. Уьш 
далош веана Руслан уллошхула тIехвелира, шен буто пхьарс Вассинчух 
хьакха а луш.

– ХIун до ахь? Йолалохьа царна тIаьххье, юккъе ер яра вайшиъ! И 
а бохуш Клавдия Ивановнас муьшка яр дерриг карладаьллачу Вассина 
ца хааделира.

– Хьоме Клавдия Ивановна, хIоккхуза схьатаIахь, – аз делира. 
ДIахьаьжча Баев вара и, ша Iачу тIехьарчу могIарехь ши стаг тарваллал 
меттиг а яьккхина, аптекан заведующига куьг лестош.

– Гой, хьуна, мел гIиллакх долуш ву и, – Вассега а аьлла, охьахиира 
хIара шиъ. Вассина-м шега хIун боху а, ша хIун леладо а хаьарий хьовха?
1 Тромба (лоьрийн дош) – пхенашца склерозана хуьтту т1ассаш.

Белхалой чу баьхкича яьлла гIовгIа теярхьама а, собрани нийсачу 
хорше ерзорхьама а, председатель йолчу Анна Васильевнас, коьртаца 
уьшар йина Руслан тIе а валийна, цуьнга къамел дар дийхира.

Акаевс куьг ма айъанехь, тапъаьлла дIатийра адамаш. Чолак-таухойн 
дика сакъерлора шайн куьйгалхочо дечу къамелах. Цуьнан багара долу 
хIор дош дегнаш чу дуьжура. Чолхе доцчу цу дешнаша нехан хьашт-
дезаршна жоьпаш лора, дог-ойла гIаттайора.

Кху кхеташонехь вистхила дагахь-м вара Акаев. Делахь а тIаьхьо, 
экспедицехь болх бинчара шаьш лелийнарг дийцинчул тIаьхьа; инже-
нераший, белхалоший жамIа динчул тIаьхьа, зил хьаькхна, дан дезачу 
гIуллакхийн перспектива а хIоттош.

Делахь а шех бIобулуш, тешамечу накъосто дехар дича, муха йийр 
яра дуьхьало? Безачу балано дог эшийна йолу Анна Васильевна яцара 
иштта дош ала кархдер долуш.

Къамеле велира Руслан. Дийца хIума долуш вара иза. Дийнахь, 
бусий, гIенах, самаххий яккхийра ойланаш къежйохуш яра кийрахь. 
Меттан буьххье долчунна тIера долийра цо къамел. Советан адаман де-
рриг ирс-дахар Даймохк тIамах хьалха баларех дозуш хиларна, цуьнан 
хьокъехь бира цкъа боцца хаам.

Газеташ ца доьшуш бацара чуьрнаш. Тамара ша тоьур яра тIеман шуьй-
рачу арахь долчух нах кхето. Амма кхуо, Акаевс, аьлчийн бен доггах баккхий 
ца бебира нах, вай тоьле а девлла, фашисташ оьшуш дIабоьлху бохуш.

ХIинц-хIинца Тегеранехь чекхъяьллачу конференцин хьокъехь а 
муха дуьйцур дацара.

– Ткъа хIун сацийна цара? ШолгIачу фронтана хIун боху?
– Хьалхарчу майхь йоло дош делла…
Юкъаиккхира масийтта а:
– Эш-ш, церан дош!! Цунах мила теша!
Председатела, хьала а айъаелла, стоьла тIехь горгалин меттана дилли-

на эчиг кераэцча, вела а къежаш, куьг тесира Акаевс, битахь уьш бехк буй 
церан, дегнаш лилхича а бохучу дагахь. ТIаккха, нахехьа а вирзина, элира:

– ХIинца вай тоьле даьлча, дийр ду цара и гIуллакх… шайн дуьхьа 
а. – Адамаш шайна ма луъу дийла а далийтина, куьг айъира Руслана, 
хIинца коьртаниг дийца воллу ша бохучу кепара.

Массо а шегахьа схьавирзича цкъа хьалха, нах цецбохуш, хаттар 
дира цо:

– Массо а хIуманал чIогIа вайна лууш дерг хIун ду тахана?
– О-ой, толам дера бу! – цхьана багара санна жоп делира.
– ХIай– хIай, – реза хилла корта таIийра Руслана.

Къамелехь – мел боккху ког толам баккхархьама беш хилар даздеш, 
пачхьалкхо цу тIехь дIахьош болу некъ бийцира Акаевс.

– Иштта вай а цу Iалашонна до мел дийриг. Цунна фосфориташ лаха 
хIара экспедици а яхийтира…

Архаш Акаевга а елла, паргIат нахана тIехула бIаьрг кхарстош йол-
лура Анна Васильевна.

«Ма дукха а деана адам, ма са а къерало нехан кху совещанех. ТIом 
болабелчхьана, дуьххьара йина ма ю хIара кху востара. Къаьсттана ком-
сомольцийн къерало». Президиумна куьг аьрру агIор дехачу гIентахь Iачу 
ТамаргIеран жIугане леррина хьаьжира и. «Ов-вай, цу йоIах бIаьрг мо-
сазза кхета, сайн декъазниг дагайогIу суна… Ма тера а ю я-м ткъа…»

Меллаша корта ластийра Анна Васильевнас, ца ер ша и къаьхьа 
ойланаш аьлла.

ХIинца БаевгIарах кхийтира бIаьрхьажар.
«ХIорш ма чIогIа вовшахкхетта тховса! Лата кечбелча санна. ХIан-

хIа, иштта дарехь цIеххьана летар дац вай. Шун герз лелор ду оха – кIел-
дIашхула толлуш, сакхе ладугIуш. ТIамана – тIом!!! Коьртаниг-м Баев 
ву, – сацийра дагахь парторго. – ТIе ма хьаьжжинехь хуур дара иза-м, 
мел цIога цо хьийзадахь а. Мекарлонан хIорд!»

Кест-кеста Вассас а тухура Баевх бIаьрг. Юххера гича, кхин а безамехь 
ма вара иза. Руслан вистхуьлуш, цо дуьйцучунна реза волчух тера вара и. 
Корта таIабора Акаевс нийса аьллачунна. Велакъежира, вукхо забар йича. 
Ямарт стаг волчух тера вац иза-м. «Ванах – цу буса гIалат яьлла теша со? 
Забар йина хир яра цо» бохуш, ша шен къарйира Вассас.

Амма кестта ойла юханехьа хьаьвзира цуьнан. Руслана фосфориташ 
тIеман гIирсана оьшу аьлларг, мича бахьанина делахь а, ца тайра Баевна. 
Хьала а гIаьттина (ма куц долуш а ву!), дукха гIиллакхехь, кIеда-мерзачу 
озаца дуьхьалвелира и:

– Фосфориташ юьртбахаман гIуллакхана бен, кхин хIуманна а пай-
дехь йоций хаьий хьуна, хьомсара Руслан Оздиевич?

Схьалаца тIам а боцуш, ца дийзира Вассина Баевс тIехьа диллина 
цхьа хIума а долуш, и аларна. «Хила там бу и, ТамаргIар ма боххура, 
ямарт доттагI», дагатесира. Хьажал кхуо аьллачо, цуьнца тоба дина бо-
луш санна, гIадбахана айъинийца цIогIа а детташ гонах берш! Чохь берш 
а гIеххьа дегазабевлира.

Гуттар дог дуьйхира нехан подхозан директор вистхилча ( агрономан 
дешар дешна а ву бахара иза Клавдия Ивановнас). Цо шен Iилманан мотт а 
буьйцуш, сецца тадира Баев Жамбота юкъадаьккхинарг. ТIехула тIе Акаевн 
дош дайанний, Баевс баьхначунна тIе тIуз буьллушший, чекхдаьккхира:

– Иза хIокху шарахь юьртбахаман хьокъехь партин ЦК-н бинчу са-
цамо а ма хоуьйту, фосфориташ латта тодан, къондан оьшу бохург.

Руслан вист а ца хуьлуш, лаьттара, шен кхакханан кетаран нуьйда 
цкъа дIайоккхуш, юха леррина дIаюллуш.

Адамаша, дегазадевлла ца Iаш, цхьацца кхийссарш йора. Нахана 
новкъа деънарг шаьш ле хIунда до, фосфоритийн мах лакха а боккхуш 
бохург дара. КIелдIашхула шен доттагIчуьнга бIаьрг кхарстийра йоьхна-
чу Вассас. И муха хьаьжна хууш, эсала елакъежира Клавдия Ивановна: 
«Шек ма ялалахь. Дуьне доьхча а харц луьйр вац Акаев-м. ТIаккха!» 
– бохуш санна.

Эхь хийтира Вассина.
Ткъа массарна а хьалхара санна, подхозан директоран дешнашна тIе а 

доьгIна, букарвоьлла къанвеллачу стага элира, Iаса вон лаьттах а етташ:
– Латта къондан тов! Вайн жагIа-м со къонлуш а къонлур ма бац!
ГугI-аьлла, лохха гIовгIа елира зала яохь. Амма наггахь верг бен вела 

ца велира. Руслане хьуьйсура массо а – хаддош жоп лой валахьа бохуш.
Стоьлах букъ а тоьхна, дIатевжина ладоьгIуш лаьттара Акаев. Хьа-

лабаьлла малх букъа тIехьа а болуш, хьуна дуьхьал вогIучун дегI хуьлу 
нуьро го бича санна. Иштта сегаш гора стоьла тIехь лаьттачу лампин 
серлонгахь Русланан элдаран, спортсменан дегI а, коьртара яйн чIуг 
етта семса месаш а.

«Стенан ойланаш йо теша хьомечо?» – хетара Вассина.
«Хаза а хезий, хьовха, дуьйцург, ен яппарш а? – дага тосура Акаевн 

деган гергарчарна. – ЮьхьIаьржачу хIоьттина лаьтта теша?»
Акаев-м хIара гIовгIа теяллалц, нахе паргIат ойланаш йойтуш вара. 

Ойланаш цо ша кхечуьнан йора: «Таханлерачу доккхачу дийнахь сан 
хьоме чолак-таухой, шайн йолу-йоцу тIелхигаш тIе а озийна, милла бала 
кхузахь Iаш, ца еана-кх Мариана. Ца кхочу цунна хIуманна а бала. Ма 
цхьаьна ца йогIу тхойшиннен дог-ойла. Ца йогIу, дера!»

ТIаккха меттахвелира.
Хьалхарчу могIаршкахь Iаш болчу нахана тIе а хIоьттина, ондда 

дош кхоьссира Акаевс:
– Советски адамашка вайнчул вон латта та а лур ду, къон а лур ду, 

шеко йоцуш! – аьлла. ТIаккха цхьа жимма Iийна-а, тIетуьйхира: – Амма 
сайх тешар доьху ас… хоалда шуна тIеман гIирсана а фосфориташ билг-
гал оьшийла!

Вовшашка а хьоьжуш, кортош теIабора наха. Хаьара Акаевс тIеман 
инженеран болх бинийла а, цхьаъ хууш бен ца дуьйцила а.

Церан дегнаша ма лоьххура, жамIа дира Акаевс:

– Сецна ду вай чолак-таухоша жигара дакъа лоцуш хилар, накъостий, 
толам баккхархьама, амма… – Кхин дIа вистхила ца вуьтуш, самукъане 
гIовгIа яьккхира сапаргIатдаьллачу адамаша. Екхаеллера яххьаш. ГIовгIа 
лагI а ялийтина, чекхдаьккхира къамел Руслана: – Амма фосфориташ 
йохуш, и нуьцкъала болх бан вайн хьуьнар кхача деза. Белхалой а бузо 
беза, юьртбахам ойуш.

Дукха хенахь дуьйна вистхила луучу Амангельдин тидам хилира 
председателан. Делахь а хIинцций бен дош дала меттиг-м ца елира.

Оьрсийн мотт баккъал а нийса ца бийцахь а, дика кхетабора нах 
Амангельдис. Цуьнан дош кегийрхой боцчунна юккъехь а лелара. И 
вистхила дагахь хьалагIаьттича, массо а сема ладоьгIушг севцира. Акаевс 
дийцинарш къобал а деш, хадош элира цо:

– Амма вайн къен, цу аксакало ма баххара, жагIа-латта фосфориташа 
а тадийр дац хенахь. Цундела, сан хьекъалехь, дерриг дитина а, хьелийн 
гIуллакх ду хьалхадаккха дезаш кху Казахстанехь.

ТIетайра адамаш.
– ХьастагIа цу сацаман хьокъехь ахь тхоьга дийцинарш хьаха ма ца 

до цхьаммо а? – бохуш, хичаш йора Вассас доттагIачунна.
Иштта дукха адам гулделлачохь йистхила ца хIуттура дукха луьйш 

йолу Клавдия Ивановна. Цу еха ма яхарша тромбаша «э-э» а, «ме» а 
оьккхуьйтуш, къамел шера къеначу шега ца дайтарна, кхоьрура. Делахь 
а ца олуш муха Iийр ю?

Халла шен энаша лаьцна дегI хьала а саттийна, мотт тийсалуш, так-
хийра цо къамел. Тахана-кхана ма дац нехан даа хIума бохучунна тIера.

– Вай… чIогIа тIелаца дезаш партин ЦК-н сацамна тIехь… э-э…
Хи чу буха йоьдуш санна, йоьхна дIасахьаьжира йоккханиг, орца 

деха санна. Бага гIаттийра, халла «ме-э» делира, чехка, чехка ваьшта 
ялийра, «ов-вай, ма кхаьрда хир бу сох» – дага а тосуш.

Ван-м вацара схьагуш болчарах цхьа а кхаьрдаш. Реза Хилла, корта 
теIабора Анна Васильевнас. Шел хьалха бIаьргаш боьлуш, Руслан а вара 
бовхачу безамца кхуьнга хьоьжуш. ЛушагIар а бохкура дог ира хIиттош.

– ХIа, хIаъ, нийса йогIу, – бохуш, Васса а йоллура гIо доккхуш. Хи 
буха воьдучунна схьакховдочу куьйгаша санна, хьалхаяьккхира Клавдия 
Ивановна езачара юьхь Iаьржачу хIоттарх.

– …Буькъачу тIамна юккъе яьллачу пачхьалкхе сагIа а ца доьхуш, 
шаьш бе оьшучунна гIайгIа… БIаьрг тоха гонах… талла, лаха, – бохург 
дара со ала лууш дерг, – аьлла, беза мохь тIерабаьлча санна, паргIат са 
а даьккхина, охьалахъелира Клавдия Ивановна.

– Цул нийса хIума аьлла а дац кху чохь! – бохуш, Егор Акимови-



222

чан мохь белира доггах. Ткъа массо а шега схьавирзича, шеквоцуш, 
шен кIайелла йогIу цIечу мажана куьг хьоькхуш, лаьтташ вара вок-
кханиг…

– ХIаъ, хIаъ, хIинца охьахаа, дада, – аьлла, и ле воьлча соцур 
воцийла хууш, кхераеллачу Лушас шега аьлча, лерг дIа а ца уьйхьира 
хехочо:

– ЧIерий… лелоран гIуллакх нийсачу хорша тIе даккха ма деза. 
Тхан Бейли-Кулернаш…

– Ма бакъ ву хьо, Егор Акимович! – хадийра цуьнан къамел Акаевс.
– Э-э, – гIехь дегабаам бина хьалаиккхира Амангельдин ненда Бо-

жей. – Белхан стаг вузур ма вац цхьана башхачу чIерех. Белхан стагана 
жижиг оьшу…

– Дера мерза ма дара хьастагIа кхо деана архаран жижиг, – тадира 
каръерерчу белхалочо. – КIезиго дара-кх. Вайн кицано ма баххара «Ху-
дар дика ду, амма кад жима бу».

Кхахь-кхахь аьлла, дийладелира адамаш. Амма цу сохьта тийра, 
Анна Васильевна цхьаъ ала йоллий а хиъна.

– Хьо а бакъ лоь, ва Окши-ата1 , делахь…
– Хала хIума ма дац ас щуьга бохург, – сихвеллера таллархо. – Тал-

лархойн союз вовшахтохаррий, тоьпан молха даларрий…
– Уьш-м дан а дац хала, – тохара хударан кад бийцинарг велира юха 

а юкъа. – Мацца а цкъа хиндолчуьнга вай ладегIа доьлча, гена дIадахлур 
дац. «Стиглара гIаргIурел, керара цIирцIир хьоза тоьла-кх!»

– Хьо а бакъ лоь! – гIеххьа вела а къежаш, вистхилира Акаев. 
– Аккуле вахийтина накъост Кочкин ву и гIуллакх а тIе диллина, 
– элира цо. ТIаккха цхьаболчарна и ца вевзий теша аьлла, хеташ, 
тIетуьйхира: – Вайн хьомечу аптекан заведующин цIийнда вуьйцу 
ас, аннашший, цементтий ян вахана волу.

Лов-аьлла, кийра цIе елира Вассин, и цIа веача, шен яха меттиг йоцу 
дела. Амма тховса сакъердаларна, дикане дог дохура. ХIетале цхьаъ дийр 
ду аьлла, дагана синтем а баьккхина, юха а Русланна тIе буьйгIира бIаьр-
гаш. Йоккхаеш тергалдора цо шех ваьллачо мел боккху ког а, олу дош а.

«Ма пусар а до цуьнан, ма дукха а веза и нахана», – бохура даго. То-
харлерчул дукха шена а везаш карийра Вассина иза. Хьалхачул хаза а вара и 
кхунна гергахь, вочу ваьллашехьа. Руслан хазвеш– хьалха иштта къегина гуш 
хилла доцу халкъана дика хиларрий, оьздангаллий, дог майраллий яра.

Кху кхеташонан Iалашо экспедицехь лелийнчарах нах кхиор яра. 

 1 Окши-ата (казах. дош) – иччархойн да 

Цундела – некъ баккха Акаевга цхьа-ши дош а алийтина, профессоре 
доклад яйта дагахь яра председатель. Делахь а хIумма а новкъа ца деара 
цунна къамелаш дахдаларрий, коьрте довларрий. Дикахо а ду-кх, шовкъ 
тIегIур ма ю церан бохуш, Iадда ладоьгIуш Iара Анна Васильевна.

– ХIан, хIинца гIеххьа хир ду, ахь доклад йича, – аьлла профессоре 
а олуш, картехьа куьг тесира цо.

Хьурмате а, хьекъале а шена хеташ волчу Руслана дийца даьккхин-
чунна тIера дIадолийра профессора Яковлевс доклад.

– Э-эхI, ма дика болх бина аш, хIара карта диллина, – бохуш, карарчу 
сераца шаьш бина некъ гайта вуьйлира иза.

Масийтта тайпа маьIданаш карийна хилла кху экспедицина, про-
фессора дийцарехь. Делахь а уггар мехала фосфориташ лорура цо а, кху 
халчу муьрехь къаьсттина чIогIа оьшуш хиларна.

– Дукха а юьйцу аш и фосфориташ, – юкъаиккхира цхьа къона, 
тIаьхьо веана белхало. – Ткъа ган йиш яц уьш, дакъаза йовларш!

Воьхна дIасахьаьжира профессор, белш саттийна – уьш массарна а 
евзаш хила хьакъ ду моьттура-кхи цунна. ХIинца хIун дан деза? Цхьади-
ка, базарахь шен товар чуьра тIоьрмигаш охьа а дехкина, мах лакхабал-
лалц Iаш волу махлелорхо санна, шен рюкзакашний, тIоьрмигашний тIе 
вогIа а вела, воллуш вара сонехь Иван Дмитриевич Гладков. ХIинца тIе а 
веана, цхьа тIоьрмиг а бегийна, охьахарцийра цо фосфоритийн гIорзол-
гаш, ерриг президиуман стол дIа а лоцуш.

– О-ой, яьлла лелаш йолу универмаг яц и!? – беламе ваьккхира 
цхьаммо Iилманча.

Бийлабелира нах.
Акаевс, пIелг ластийна, Гладков тIе а валийна, бехк баьккхира:
– Суна-м хьо и уникумаш кхоош лелий хаьа хаа-м. Делахь а иштта лел-

ла вер вуй хьо? – Юха вела а къежна. – Боьрша вац хьо – уьш чу яхка цхьа 
цIаьлг хIунда ца йоккху ахь! – аьлла, дIавахийтира шен хIонсашна тIе.

ГIорзолгаш дIайийкъира. Шен кера еанарг, цкъа ловза а йина, юха 
церг туьйхира Лушас.

– Ма йохае хьайн нийсъелла цергаш, – аьлла, шен багара яхкаелла 
аьхкаш гуча а яьхна, забар йира профессора, – иштта хир ю хьайнаш а, 
кхоа ца яхь!

– Ойн, дала ма дохьийла! – аьлла, елаелира Луша шен хаза цергаш 
а гойтуш.

И йистхилча, маршо а яьлла, кегий нах сурт даккха санна, цунна тIе 
бIаьргаш боьгIна хьаьжжинчохь бисира. Бехк а бацара церан-м. Леррина 
кечъеллера къона жеро. Цхьа хаза гIеххьачу барамехь исхарийн Iаьржа 



224

кортали дара цуьнан даккхийчу цIечу зезагаша къарздина. Иза кхоош 
дара Лушин. Синкъераме, я тховсалерниг санна йолчу метте йоьдуш Бен, 
бакъахьа агIор а ца доккхуш, лелош. Бос богуш, Iаьржа даккхий коканаш 
санна долу бIаьргаш къегаш йолчу Лушигахь Iаламат товш а дара и.

Профессоро-м шен доклад дIайора.
– Фосфориташ йолу чкъор кIорга а хилла, шеца и маьIданаш эвсара 

а йолуш…
– Булки юккъехь кишмиш санна, – юкъаиккхира Тамара.
– ХIа, – аьлла, йоI юьхьIаьржачу а хIоттош, корта таIийра Яковлевс, 

– амма …и «булка» жима хилла-кх! – аьлла, гIийла велакъежира и.
– И хIун ду! И муха тарло ткъа? – ца кхетара нах. Дегаза а бара, оццул 

хестийна, дага а йохийтина, фосфориташ багара йохуш санна хетта.
– Ца хаьа… тхан кIорггера талла ницкъ бацара… Делахь а, схьахета-

рехь, иза маьIданийн дегIан цIога дарий теша аьлла, шек ву со…
– ЦIога хуьлу архаран? – аьлла, сила-а долчу адамана юккъехула, ю 

санна, чекх а ваьлла, партъаьлла дIахIоьттира профессорна улле векъна 
воккха стаг Божей. Озийна профессоран карара сара схьа а баьккхина, 
картин суртана тIехула сизаш хьекха волавелира иза, ангали санна, шера 
хьаькхна поппар а бохош.

Берриш, бохург санна, цо лелочух ца кхеташ, амма сакъераделла 
хьала а айабелла хьоьжура карти тIе.

Оьрсийн а, казахийн а дешнаш иэдеш, и ала гIертарг карта нийса 
диллина ца хилар дара. Чолак-Тау цу меттехь архаран сеттина букъ сан-
на бу бохура иччархочо. Цундела аьллий цунах-м чолакх1.

– Ткъа шуна керабеанарг тIехьара ког хилла, – аьлла, чекхдаьккхира 
Божейс.

Цкъа долчунна юьхьIаьржачу хIоьттира профессор, стохка мила ву а 
ца хуучо диллинчу картех тешна, ша экспедици йигарна. «ХIинца хаьа суна, 
Лия, со къанвеллий», – элира цо дагахь шена езаш хиллачуьнга, бехкала а 
вахана. ТIаккха долчунна, дика а хийтира – бакъ хила а тарло хIара мохк 
а, массо а тача а шен кераюкъ санна девзаш волчу Божейс бохург аьлла.

Нахана хIун хета теша кхунах аьлла, дIаса бIаьрг кхарстийра йоьхначу 
Вассас, ларамаза Баевх кхийтира бIаьрг. «Вай! и мукъана вуй теша и?» – аьлла, 
Iадийча санна, йисира зуда. Цуьнан хийцавалар! Уозаелла, ирчачу, оьгIаз-
лонийн чIичкъашка яхана юьхь, аьлча а, экханан муцIар! Дарделлачу, лаца 
кечделлачу жIаьлин хуьлу иштта тIеяьхкина кIомсарш! Ткъа балдаш! Жима 
ши лаьхьа бац уьш: сетташ, керчаш, шаьш мичхьара катухур ду ца хууш!

 1 Чолакх (казах. дош) – гома бохург ду. 

Ма новкъа деана цунна профессора аьлларг! Я картина тIехула ду 
теша?

Президиуме хьаьжира Васса, кху дар-дацарна хIун до теша Анна 
Васильевнас аьлла. И-м, гажа а гежна, мелхо а БаевгIар тергалбеш 
яра. Бакъду, бIаьрган негIар тухучу сохьтана бен дацара иза-м. Цул 
тIаьхьа, шек йоцчуха, нахе кханналца перерыв йича хIун дара теша, 
бохург хьадира председателя. Профессор а тIетайра, амма, ша тешна ву, 
элира цо Чолак-Таухь Iаламат дукха хIонцаш хиларх а, Магнитогорск 
санна гIа…

Цуьнан багара и доллушехь, тохара дуьйна а, даьндарг хилла, хьий-
заш, сакъерадаларна меттахь ца Iалуш йолчу Тамарас хьала а иккхина, 
куьг лоцуш зевне мохь туьйхира:

– …Фосфоритогорск-гIала! – аьлла.
Самукъане йоккха гIовгIа елира. Хьалаэккха аьтто баьлларг хьа-

лакхоссалора, ткъа гуттар готтехь болчара, шаьш Iаччохь мадар йора, 
гIоддаха мохь а бетташ:

– Бакъ лоь! Фосфоритогорск! Нийса ду! Дуррус!
ГIугI-аьлла и дур, гIовгIа, куьйгаш лестор, тIараш деттар кегийр-

хошкара баккхийчаьрга делира.
Наха лоруш, сий деш йолчу къеначу Клавдия Ивановнас, мохь 

хьаькхира, тIараш диттина ца Iаш, асар сов даларна, когаш а беттара.
– Уой, бай, Клавдия, сан цIенчу маьхьсешна тIе а ца гIерташ, 

цIенкъана беттахьара ахь хьайн эткаш тIера когаш! – гIоддах ела а луш 
элира Амангельдин нанас Iайшас. – Сан даго ма лоьхху, цементах йича 
санна буто хир ма яра цIенкъа!

ТIамой, мацаллой, массо а тайпана эшамаший гIелбинчу белхалойн 
яххьаш серлаевлира. КIезигчу заманна делахь а, синош паргIатдевлира.

Маьхьарий девлира:
– Декъала хуьлда Фосфоритогорск! – бохуш.

Хаттарш, тIедахкарш
1. ХIун хан ю «Ирсан орам» романехь гайтинарг?
2. Дийца Вассас халонаш лар муха гайтина роман тIехь?
3. Муха хета хьуна Егор Акимовичан а, Клавдия Ивановнин а гIил-

лакх-амалш? 
4. Васса а, Акаев Руслан а роман тIехь гайтаран башхаллаш муха ю?
5. Муха кхоьллина роман тIехь кегийрхойн васташ?
6. Беркатечу къинхьегаман тема муха къастийна роман тIехь?
7. Муха маьIна долуш хета хьуна «Ирсан орам» роман?

ЭДИЛОВ ХАСМОХЬМАД ЭДИЛОВИЧ
1922 – 1991

Эдилов Хасмохьмадан кхоллараллина леринчу цхьана литературни 
суьйренехь нохчийн гоьваьлла поэт а, критик а волчу Сулаев Мохьмада элира, 
нохчийн дикахволчу итт поэтан цIе яккха шега аьлча, царна юккъехь Эдилов 
Хасмохьмадан цIе хир яра шен, нохчийн дикахволчу пхеа поэтан цIе яккхка 
альча, царна юккъехь Эдилов Хасмохьмадан цIе хир яра шен, нохчийн дика-
хаволчу кхаа поэтан цIе яккха аьлча, царна юккъехь а Эдилов Хасмохьмадан 
цIе хир яра шен, уггар дикачу нохчийн цхьана поэтан цIе яккха аьлча, Эдилов 
Хасмохьмадан цIе йоккхура яцара ша, кхечарна хала ца хетийтархьама. 

Эдилов Хасмохьмад вина 1922 шарахь ВаларгтIехь ахархочун доьза-
лехь. Юьхьанцара дешар цIахь Iамийна цо. 1936 шарахь Серноводскерчу 
педучилище деша а вахна, иза чекхъяьккхина Эдилов Хасмохьмада. Цигара 
ваьлча, 1939 шарахь Нохч-ГIалгIайн АССР-н Халкъан дешаран комисса-
риатехь йиллинчу политпросвет школе вахна иза. Дешарца цхьаьна школийн 
инспекторан болх а бо цо. Цигахь дешна велира 1941 шарахь. Цул тIаьхьа 
Эдилов Хасмохьмада белхаш бо Республикански халкъан кхоллараллин цIий-
нан инструктор волуш а, Ачхой-Мартанехь суьдан исполнителан даржехь 
а. КхидIа деша цкъачунна таро ца хилира. Дуккха а тIаьхьа чекхъяьккхина 
Эдилов Хасмохьмада Нохч-ГIалгIайн педагогически институтан историко-
филологически факультетан оьрсийн меттан, литературин, нохчийн меттан, 
литературин отделени

Нохчийн халкъан барта кхолларалле чIогIа шовкъ йолуш вара хинволу 
яздархо. Цунна дукхаезара къоман барта произведенеш, цаьргахула веана 
лорура цо ша исбаьхьаллин литературе а. Ша яздан волалуш, Мамакаев 

Iаьрбис чIогIа гIо дина шена олура цо. Поэзехь шен хьехархо а лорура цо и 
нохчийн гоьваьлла волу поэт Мамакаев Iаьрби.

Эдилов Хасмохьмад яздан волавелла 1937 шарахь, Серноводски педу-
чилищехь доьшуш волчу хенахь. Амма цул тIаьхьа кхаа-деа шарахь а шен 
стихотворенеш зорбане ца елира цо, уьш ледара хеташ. Дуьххьара цуьнан 
стихотворени зорбатуьйхира 1941 шарахь.

Сийлахь-боккха Даймехкан тIом болабелча, Нохчийчоьнан яздархоша 
арахийцира «Фашисташна дуьхьал стихаш» цIе йолу книга. Оцу книги тIехь 
кхечу поэтийн стихотворенешца цхьаьна зорба тоьхна яра Эдилов Хасмохь-
мадан масех стихотворени а. Уьш яра хIетта язйина йолу, «ТIемало– хьоьга!», 
«БIаьрзе стаг», «Кавказан аьрзу», «Сурте». Даймахка тIом бахьаш веанчу 
мостагIчунна дуьхьал луьрчу къийсаме хIоьттинчу бIаьхочун дог-ойла, иза 
эшо болу цуьнан лаам а, доьналла а гайтина автора оцу стихотворенешкахь. 
Исбаьхьаллин басаршца кхоьллина шен мохк йист йоцуш дукха безаш, иза 
ларбеш инзаре майралла гойтуш волчу тIемалочун васт. Шен дахар а, са а 
дIадала кийча ву иза фашисташна тIехь толам баккхарехьа къийсам латтош, 
Даймохк царах паргIатбаккха. Шен лаамца тIаме а вахана, эзар гергга мостагI 
вожийначу нохчийн кIентан Нурадилов Ханпашин хьуьнарех лаьцна ю «Кав-
казан аьрзу», «Суьрте» цIерш йолу стихотворенеш. Хьоме Даймохк аьшнаш 
бечу мостагIчуьнга болчу цабезамах догуш дара къоначу Ханпашин майра 
дог, иза хIалаквеш дIаделира цо шен са. Мохк паргIат-боккхуш, адамашна 
маршо йоккхуш Iожалла тIеэцначу къонахийн цIе халкъалахь даиманна 
юьсу: «Декар ду халкъан аз, дуьне мел деха, декар ду иллеш а, хьан хьуьнар 
дуйцуш» боху поэто Нурадилов Ханпашех лаьцна. 

Эдилов Хасмохьмадан и стихотворенеш зорбанехь дуьххьара араевлла-
чарах елахь а, исбаьхьаллица язйина говза поэтически произведенеш ю уьш. 
Нохчийн литературе исбаьхьаллин похIма долу поэт веана хилар гойтура 
цара. ХIетахь дуьйна къоман литературехь къеггина шен цIе йолуш поэт 
хилира Эдилов Хасмохьмадах. 

Нохчийн къам махках даьккхинчу хенахь Казахстанехь цхьана муьрехь 
юккъерчу школехь хьехархо хилла Эдилов Хасмохьмад. Цул тIаьхьа цхьац-
ца бахамаллин меттигашкахь белхаш а бина цо. 

1955-чу шарахь Алма-Атахь нохчийн маттахь арахеца долийра «Къин-
хьегаман байракх» цIе йолу газета. Оцу газетан редакцехь литературни бел-
хахо хIоттийра Эдилов Хасмохьмад. Деган айамца болх бора цо газетехь. 
«Къинхьегаман байракх» тIехь кест-кестта зорбатухура нохчийн яздархойн 
произведенеш, керла очеркаш, дийцарш, стихотворенеш тIехь а йолуш 
кечйора дийнна литературни агIонаш. Нохчийн яздархой кест-кестта гуллора 
газетан редакцехь, йийцаре йора керла произведенеш. Эдилов Хасмохьма-
дан поэтически говзалла кхиарехь мехала хан яра иза. Оцу муьрехь язйина 

Эдиловс шен дуьххьарлера поэма «Сийлаха». Драматически чулацам болу 
и поэма дахарехь хиллачеран буха тIехь язйина яра. Шен цIена, оьзда безам 
ца ларбина йолу поэмин турпалхо ша дакъаза а йолу, нахана доккха зулам 
а долу цунах. Шен ойланехь, гIуллакхашкахь, леларехь ша шена хьалха а, 
нахана хьалха а жоьпалле хила везаран ойла йойту автора.

ХIетахь язйина Эдилов Хасмохьмадан шен тоьллачу произведенех йолу 
Алжирах лаьцна стихотворенийн цикл а. Дуьненан муьлххачу маьIIехь белахь а, 
адамийн бала бакъволчу поэтан дагах хьакхало. Шен паргIатонехьа къийсам лат-
тош хиллачу Алжиран халкъан деган Iийжамех лаьцна ю и стихотворенеш. 

Республика юха метта а хIоттийна, нохчийн цIа берза болабелча, 
Соьлжа-ГIалахь юха арахеца долийра «Ленинан некъ» газета. 1957 шарахь 
оцу газетан редакце схьавалаво Эдилов Хасмохьмад. Еххачу хенахь «Лени-
нан некъан» редакцехь культурин отделан куьйгалхо вара иза. Цул тIаьхьа 
Нохч-ГIалгIайн книжни издательствон исбаьхьаллин литературин редакцехь 
лакхарчу редакторан болх а бира цо. 

Эдилов Хасмохьмадан дуьххьарлера стихотворенийн сборник «Октяб-
ран серло» араелира 1958 шарахь Нохч-ГIалгIайн книжни издательствехь. 
Цул тIаьхьа дуккха а поэзин книгаш арайийлина цуьнан. Царах ю «Лаьттан 
цинц», «Ненан безам», «Дуьненан юкъ», «Кханенга воьду», «Улица мира», 
кхийолу а поэтически книгаш. Поэзин эпически жанрехь кхиамца болх 
бина Эдилов Хасмохьмада. Зорбанехь арахецна цуьнан «Шиннан къайле», 
«Аьчган борз», «Турпалхо» цIерш йолу поэмийн сборникаш. Дика тIеийцира 
прозехь язйина цуьнан произведенеш: повесть «Кхиэл», дийцарийн сбор-
ник «Акхаройн лорах».

Эдилов Хасмохьмада нохчийн матте гочйина кхечу къаьмнийн яздар-
хойн дуккха а произведенеш. Царна юкъахь М. Ю. Лермонтовн «Измаил-
Бей» поэма а ю.

Эдилов Хасмохьмадан кхолларалла шуьйра чулацам болуш ю. Иза нох-
чийн къоман дахаран дозанашкахь сецна вац. Тайп-тайпана мехкаш, тайп-
тайпана дахаран хьелаш го вайна цуьнан произведенешкахь. Яздархочун 
турпалхой тайп-тайпанчу къаьмнийн векалш бу: нохчий, оьрсий, казахаш, 
гуьржий, украинцаш, алжирхой, немцой. 

Исбаьхьаллин дешан кIорггера говзалла яра Эдилов Хасмохьмадан. 
Шел хьалхарчу нохчийн яздархошкара мехалниг схьа а оьцуш, къоман барта 
поэзина тIе а тевжаш, шен исбаьхьаллин некъ биллина цо литературехь. 

Эдилов Хасмохьмадан стих нохчийн поэзин ламасташца йогIуш ю. 
Поэтически сурт кхолларан гIирсашца, маттаца, исбаьхьаллин басаршца 
чолхенаш яц, чуччахулу даьхна хIумнаш дац. Цуьнан произведенеш гIил-
лакх-оьздангаллин проблемаш ойбуш, дахаран кIорггера ойла йойтуш ю.

Аш Iамор ю Эдилов Хасмохьмадан лиро-эпически поэма «Сийлаха».

СИЙЛАХА

Пхьоьгхана гулбелча, 
Наха и дуьйцура, 
Iуьйкъанна гIаьттинчо
Ойланехь луьстура,
ХIораммо даггара
Емалдеш и дара.
Буьрса и хиларна
И дара инзаре.

Кхоьллина и гIуллакх
Iадатан гIиллакхо,
И новкъа ца хеташ
Цхьа а ца хилла-кха.

«Заманна хуур ду», –
ХIораммо олура, 
Кадаме гIийла аз 
Кийрара долура. 

Бераллехь дуьйна и 
Сан лерга хазийна, 
Iаткъаме дийцаро 
Сан кийра Iовжийна.
Ца дийца йиш юй и? 
Таро юй ца дийца? 
Иштта кхин ца хирриг, 
Со воллу дIадийца…

I

Хьоме кIорни догIий хьежна,     
Сан бIаьргийн нур кхулуш лаьтта.

(Мехкарийн йиш) 

Хин йистехь суьйранна
ИбрахIим вацахь,
Дог доьхна хуьлура
Сийлаха гуттар.
И хилча, сихлора
Хин йисте кхача,
И тоъал чохь хилча,
УьйтIа а дуттий. 

Некъаца ИбрахIим
ТIехволу вайча,
Хьадалча хохкура
Хаийта гойла.

Ткъа шена и ца гуш
Ши-кхо де даьлча,
Хуьлура са хьаьвзий, 
Яржалой ойла:

 «Кхин езаелла техьа?
Я цамгар кхетта,
Хи дала стаг воцуш,
Iуьллу техь цхьалха?
Дижна техьа ховха дегI
Бекъачу метта?
Езий техьа везачунна 
Елале елха?..» 



230

Вахаран гIайгIа беш 
Кечбеш там-текъам, 
ИбрахIим хьелора 
Цхьайолчу ханна. 
Сийлаха хуьлура
Тергалдеш некъаш, 
ГIолене сатуьйсу 
Лазархо санна. 

ИбрахIим хьевелча, 
Олура цуьнга: 
«Къа хьарчош воллу хьо. 
Къа хир ду хьуна… 
Къинхетам буй техьа 
Хьан кийрахь цуьрг а?
Сингаттам латтабо 
Хьуо везачунна…» 

– Сакъоьруш ца лела, 
Сийлаха, теша! 
Вайшиннан гIайгIа ю
Сан кийрахь хьийзаш. 
Со къен ву, ткъа даха
Дезаш ду вайша,
Шийлачу пеша кIел
Цаьпцалг ца екаш.

Сан аттах, лаппагIех
КIезиг бу пайда,
Цхьа кIеззиг сал-пал а
Гулъян сан еза. 
Ца лаьа кхардаме
Нах хьежар вайга,
Ас доьху: сатоха
Хьо хилар реза.

Баркалла нахера
Ма хуьлда суна,
Дала а шен Iазап
Соь кховдадойла,
Кийрара дилхан дог
Ца дашахь хьуна,
Хаддаза хьох хьерчаш
Яцахь сан ойла.

Буьйсанна наб яц сан,
Тем бац сан дийнахь,
Хьоьцара къаьста со, 
Дог дуьтий хьоьца. 
Къегинчу дийнахь а 
Бода бу кийрахь, 
Хьан амат, ца къаьсташ, 
Лелаш бу соьца.

Цхьа кIира дисна вай 
Йиллинчу хенан, 
ТIаьххьара денош ас
Юх-юха лоьру. 
Йиллина и буьйса 
Йоццушехь гена, 
И хан тIекхачале, 
Валарна кхоьру…»

Шабарш деш догIучу 
Валарга йистехь 
Дуьххьарий, тIаьххьарий 
Балхабац безам. 
Хийла йоI, елалой, 
КIаг хIуттуш юьхь тIехь,
Суьйренца цIа йоьрзу, 
Хуьлий дог реза.

Сийлаха, йоккхаеш,
Ирсе а кхаьчна,
Лаьттара чордачу
Кирхьанна тIехьа.
Лаьттара, таптин тIам
Юьхь тIе а лаьцна,
Нускалан кеп лелорехь
Хан хеташ еха…

Хан йоьдуш хетара
Барамал чехка,
Сийлаха хуьлура
Дезарш деш кертахь.
Иза тIейирззина, 
ГIуллакхаш кхехкаш,
Муьлхха болх куьйгашна
Хуьлура бертахь.

Ал басахь сир къега
Шен кхийра пхьегIаш
Йоккхаеш нисйора
Пенаца, уьн тIехь,
Цунна ца оьшура 
ХIумма а хьеха, 
Оьздаллий, гIиллаккхий 
Сов дара цуьнгахь. 

– «ХIай стаг, вайн дисний 
Кхин даза гIуллакх?» –
ИбрахIиме дора
Кест-кеста хаттар. 
Кхана цIа хазлора 
Тахана чул а, 
Вовшийн уьш дезар а 
КIоргене хьаьдда.

 Воккхаве ИбрахIим 
Шегарчу хьолах, 
Воккхаве Сийлахах,
Вахарах, ирсах. 
ХIинццалц цо мел йинчу 
Ойланийн хуола 
Нускало башийна 
Безаман нуьрца.

Ца Iебаш хьоьжу и
Сийлахин дегIе.
Сийначу бIаьргашка,
Дог ловзуш хьоьжу,
И билла йиш йоцу
Цхьана а мехе,
Бакъ безам нускалан
БIаьргаш чохь боьшу.

Башломан цу коьртах
КIайн марха санна,
Ерриг а ойланаш
Езарах хьерча.
Хи дан а яхна, цIа
ЙогIучу ханна
Хуьлура бIаьрг бетташ,
И тергалъярца.
 
– «Ахь хитIахь бутт  боккхуш
Хетало суна,
Къа дац сан цу ханна
Ца гуш Iен дезча?
Хи даран хало ца
Хилийта хьуна,
ГIу яккха еза ас
БIаьста, ло дешча. 

II
 Баханчу безамна хазалла эшац. 

(Кица)

Малх-Аьзни лелийта 
Маьрша дац иштта: 
БIаьрг хиларх кхоьру со 
Юьртарчу нехан. 
Сов лекха, чIу юкъа 
ГIур боцуш, луьста, 
Керт йийр ю ас гонах, 
Вайшиъ ду дехар…» 

– «Со Iехо гIерташ, ахь 
Хьайн дагахь доцург 
Сов дийцарх бала буй 
Цуьрриг а пайда? 

БIаьрг хилар бакъ делахь, 
Цхьа а, хьо воцург, 
Со бIаьрге лацийта 
Йиш яц стаг гайта».

ИбрахIим, Сийлахий 
Даккхийде вовшех, 
Даккхийде къуоначу 
Мерзачу хенах, 
ХIор денна безам сов 
Хьенан бу къовсу, 
Цара ду и къуьйсуш 
Буьйсанна гIенах.

III

Маржа яI, зингат, хьо а гIерта-кха даха
(А. Мамакаев)

Замано йорт етта, 
Шерех деш къурдаш,
ГIа-бецаш соьналле
Ийзош ю бIаьсте.
Декаш ду олхазарш –
БIаьстенан туркхаш.
ХIор денна ИбрахIим
Сийлахех къаьста.

Хала ду шен езар
Ца гуш Iен сарралц,
Амма урд ца аьхча, 
Хуьлуш яц хьаьжкIаш.
Охана дан деза,
Стохка ма-дарра,
Де эрна ца дойуш,
Безаме хьаьжна.

ИбрахIим вац болуш
Шен долахь шуста,
Деза бархI урд аха
Цу стерчийн дена,
Гуотанан да вогIу 
Охана дуста, 
ТIаккха цхьаъ аха йиш 
Ю цуьнан шена. 

Ахархо вац паргIат,
Гуьйре дIаяллалц, 
Охана чекхдаьлча,
Асар дан деза…
ИбрахIим санначийн, 
Къахьегарх валлал, 
Дуо бузий ца хуьлу, 
Гай хуьлу деса. 

Ши урд чудерзийна 
Гурахь ша ваьлча, 
ЦIийнан ден дийзира 
Шай-кайн ян ойла.
Гирданах ца лора 
Ши шай бен ахча, 
Дацара ахчанан 
Йоккха чот йойла.

Сийлаха яцара
ДегIана цхьалха,
Яьржина ойланаш
Яцара гуллуш.
Яцара екхна,
Ма-хиллара хьалха,
ЛадуьйгIуш хуьлура,
БIаьргаш ца тухуш.

– «ХIун хилла хьуна, хьо
Могаш юй техьа?
ХIумма а лозий хьан?
Схьадийца соьга.
Ас хьуна дIалур ю
Меже сайн дегIан:
Кхочийла ца лаьа
Сингаттам хьоьга».

ИбрахIим хьаьвзича
Сагатлой вухий,
Сийлахас жоп лора:
– «Сагатдо коьрто».
Шегарчу гIайгIанна 
Халла са тухий, 
Юьхь тIехь цо кхуллура 
Еларан пардо. 

Къегина сирла де 
Кхоьлина хеташ, 
Буьйсанна тем боцуш, 
Керчаш шен маттахь.
Бер кийрахь тохалахь, 
Кийра цIе леташ, 
Сийлаха хуьлура 
Са акха дедда. 

ХIун ду техь Сийлахин
Хьовзийнарг корта? 
ХIун ду дог ойлано 
Ахкаран бахьна?
ИбрахIиме болчу 
Безаман кIорге 
Гамхйинарг хIун ду техьа, 
Чу дIовш а тоьхна?

IV
Ямарта даго зулам ду кховдош.

 (Халкъан илли тIера)
Аьхкенан дийнан тов
Лахъелла йогIуш,
Суьйранна чу буза
Лахбелча малх,
Сийлаха лаьттара
Туькана йогIуш,
Декадеш шен кучан
Сатинан «шарх».

Когахь бу цIен кIархаш.
Пошмакхийн кийрахь,
Герга а, паргIат а
Ловзура ког.
Биэгийра шен когаш
Туьканан учахь, 
Чан охьайожорца
ХIоттаеш хьоькх.

Техкачу боларца,
Яйн шок а лоькхуш,
Курра ког боккхура
Туьканан дас.
Шарделла дайн аьрша,
Буйна а лоьцуш,
Гойтуш, цо хестабо
КIаденийн бос.

– «Эдалха, кховдабе 
Бассама соьга. 
ХIун бу техь сийначун 
Аьршанан мах?» 
Сов каде хьовзарца, 
ТIе куьг а хьоькхуш, 
ГIопасти тIеюьллу 
Цхьа туьпан ах. 

– «Бассама борах бу: 
Мах бу цхьа эппаз, – 
Сов кIеда, сов мерза 
Эдалхин аз, –
Деззачу атлазан, 
Дарин ю таппаш, 
Ахь цIе тоьхханарг 
Хадор ю ас». 

– «Бассамин кхо аьрша 
Эццал ду ахча,
Тхо башха хьолана 
Дуькъа а дац…» 
– «Муьлхха а хадор ю. 
Цкъа ахь цIе тоьхча, 
Ахчанна со цуьрриг 
Сутара вац.

Хададе бохий ахь
Лепа ез-дари,
Дезахь ду атлаз а,
Дезахь ду шал.

Со хьоьжур вац сайна
Ахь ахча даре:
Суна дац цунах хир
Зен цхьа мискъал».

ГIуржа бIаьрг таIийра,
Сийлахе хьаьжна,
ЦIоцкъамаш саттийра
Совдегаро.
ЦIечу шен беснешца
Вела а къежна,
Элира: «Шен лоьру
Хьо сан даго…»

Зуз цIарах кхерстира
Сийлахин дегIах,
Лергашкахь татанца,
Туьйхира ов.
Юьхьаралецира
Боьду некъ цIехьа,
Совдегарца доцуш
Я тар, я дов.

«Ас хIунда вити и
Йистхилар доцуш?
Ас хIунда ца туьйхи
Цунна цхьа тIулг?
Со жеро лору цо,
Майра а воцуш?
Ва, дела! И хIун ду –
Тахана гург?

И хаахь, ИбрахIим
Iийр вац и веза
И санна,юьйр ю цо,
IадIерна, со,
Ца ехь а… ас мича
Бехьна сайн безам?
Бакъ дац и! Хьомениг –
ИбрахIим, хьо!»

Сийна и бIаьргаш Бу
ОьгIазе догуш,
Кхохкийна беснеш а
ЦIийелла ю.
ЦIа йогIуш, цхьанний а 
Гой техьа бохуш, 
Схьадала детталуш 
Кийрахь дог ду. 

«Со хьанна ган оьшу 
Я хьанах кхоьру? 
Суо яц со сайн дегIан,
Сайн коьртан да?
ИбрахIим, ас хIун аьр 
ЦIа веъча хьоьга? 
Вай, иэхь яI? Хьо ма да… 
Коьрте ма да!..» 

Сийлахин ойланаш 
Евллера карзах, 
Ца хууш, ша хIун дер, 
Еллера бIарз,
Ойланаш хьерчара 
Муьшах я герзах, 
Ша елла хIоттийта 
Шен кошан барз. 

Цкъа саца дог хуьлу, 
Юха а яхна, 
Кхин вист а ца хирриг 
Эдалха ван,
Ког юха ца боьрзуш, 
ДегI цуьнан лехна, 
Ницкъ карош бац дола
ДегIана дан. 

Яьржинчу ойланийн
КIоргенийн кIоргехь
Хьийзаш бу коьрте ов
Доьттуьйту суй.
И суй бу Сийлаха
ЦIехьа текхоргахь. 
И иэшош даржийнарг
Шен дIаьвше туй. 

Суй буй техьа Эдалхин
Безамах баьлла? 
Я и ю бераллин
Ойланийн лар?
Суй эккхар буй техьа
Дарин цIе яьлла? 
Кхераме хир дуй и
Кийрахь хилар?..

V
 Герзан чов йирзина, меттан чов ца йирзина.

 (Кица) 
ИбрахIим вогIура 
ЦIа, бода боьлча,
Сатаса долалуш,
Воьдура аха.
Аружа йогIура,
Малх лакхабаьлча,
Сийлахе «шур-шур» деш,
Сарралц и Iара.

Назбаршлахь, дарешлахь
Дахар а гойтуш,
Аружас дуьйцура
Меллаша, говза.
Хестадо, куьг-коггий
ТIада ца дойтуш,
Аттачу, дуьзначу
Дахарехь хьовзар.

«Дуккха а биттина
ТIулг буху» олу, – 
Аружас хьовзийра
Сийлахин корта.
Хесторан дешица
Эдалха кхолуш,
Безам цо, мере берг,
Баьккхира чорда.

Доггах цо хазбора
Эдалхин бахам,
Амат-сурт кхолура,
Дарешца хаздеш.
– «Мел хаза хир дара 
Цу кертахь яхар», –
Дуьйцура, дешан аз
Лахдарца даздеш.

Юьхьанца захало
Доккхура гена,
Кест-кеста хуьлура
Аружа човхор.
Сийлахас, чIагIо еш,
Дош лора шена,
Бехдийр дац ша, олий,
Безаман жовхIар.

Аружа яцара
Къаръяла гергахь,
Юх-юха дуьйцура
Хьесапехь, рожжехь:
«Хьан чул сов дахар, ирс
Хир дац вайн цергахь,
Масане къаьстина
Езарш, марошший? 

Суна хьох къахета: 
Хьаж тIе гIаж етташ, 
Чехадо хьайгахьа 
Хьаьвзина ирс ахь,

Ца хаьа, разъяьлла, 
Тховх туйнаш детташ, 
Ехийла ду хьуна 
Дуьненан ирсехь». 

«Хьо хьера-х ца яьллий 
Я тилла лела? 
Со нехан цIен тIехь ю,
Йоцуш суо цхьалха.
Берана хIун дийр ду? 
Со кхоьру делах. 
Цкъа а цо юьтур яц 
Со къинойх хьалха…» 

Аружас деш дара 
Шен йолан хьесап: 
Шиблеташ, мампасеш, 
Кучана дари,
Лур долу кортали – 
Чилланан хьесан, 
Аружас дохадахь
Сийлахин марий…

Шерийн ларш – хершанаш
БIаьргашка девдда, 
Чухтано хьулдора. 
Сирделла гиччош.
ХIиллане, цIе яйна
БIаьргаш дац севцца, 
Эдалха хесто ю
Аружа кийча.
 
Дукхазза дуьйцура
Ца гина гIан гар, 
Гуттар и туьдура,
Эдалха хастош.
Пхи пиллаг бен доцу
Кехатан пондар
Схьаоьций, локхура
Сийлаха хьаста.

Аружин  йиш

«Эдалха, лепа,
Сан десар, лепа.
Атлазан хьан гIовтал лепа.
Эдалха, луо-хьа
Хьайн десар, луо-хьа
Ши бос лепа дарин коч
    луо-хьа.

Цкъа мукъа вуола,
Тхо долчу вуола,
Сагатделча, бIаьрг тоха вуола.

Хьоьга сатуьйсуш,
Гаре сатуьйсуш,
Тхо ду хьуна хьо варе
    Хьуьйсуш».

ИбрахIим дIатоттуш,
Сийлахин кийра 
Эдалха воккхура 
Аружас говза. 
Де-дийне мел дели,
ИбрахIим хийра, 
Сийсара чул а сов 
Херлора тховса. 
ЦIе, суйно латийнарг,
Безам а огуш, 
Аружас хIуп бохуш,
Яьржара, летта. 
Денош дIа мел дуьйлу, 
Кийра а богуш, 
Сийлаха йиснера 
Дечух а хаьдда…

Ца хууш Сийлахин
Кхуоларан бахьна,
Хиллачу хийцамех
ЧIогIа цецваьлла,
ИбрахIим виснера,
Хьесапах воьхна,
Виснера, ойланаш
Пана а евлла.

«ХIай зуда, дийцахьа,
ХIун хилла хьуна?
Мичхьа ю хьан бIаьргийн
Исбаьхьа серло?
Дийцахьа, сил дукха
Хьуо езачунна,
Дохк-марха санна, хьо
ХIунда макхъелла?

Малх оьгIазбахна техь,
Хьан нур а лахдеш?
Я беттан хьагI ю техь,
Лелаеш хьоьца?
Я шайтIа ду техьа,
Хьуна со къахьвеш,
Йилбазан маIарашца
Хьан дог дIалоьцург»?

«Эмгар тIе йогIур юй 
Хууш ду суна. 
Буохалур боцу сан 
Безам цо хьаьшна. 

Сол дукха кхин езаш 
Хиллера хьуна, 
Со паргIатъялийта 
Еза, цIе тесна». 

«Дакъаза ма яла, 
Хьоме сан езар, 
И бахьна хIунда ду 
Ахь суна кхуллуш? 
Нагахь со кхечунна 
Хиллехь сов реза, 
Ас яло мегара, 
Хьо ялочул а. 

Буьрка яц сан безам, 
Кар-кара кхийсса, 
Хьоьга чул сов сан и 
Хилла бац цкъа а, 
Безамо кхоьхьура 
Хьан лула хьийза, 
Кхечунна ца кховдош 
Безаман дакъа».

«Ма-дарра наха и
Дийцина суна,
Цундела сан хьоьца
Ца догIу некъаш.
Со цхьалха цахилар
Бахьна дац хьуна,
Со йитий, хилал хьо
Кхечуьнца вехаш».

VI
Яа дог хилча, чано шен кIорни

 ченала хьакхийна.
 (Кица)

Изза дов хуьлура
Массо а дийнахь,
Сийлаха кест-кеста
Йоьдура ден цIа.
И яра йитийта
Ойла сацийна,
ИбрахIиме безам
Кхин боцуш шеца.

Даккхийчу чимашца 
Тийна ло догIуш, 
Кавказан Iаламо 
Кховдийра Iуьйре, 

Яьржина ойланаш 
Гулъян ницкъ боцуш 
ИбрахIим лаьттара,
Богуш шен кийра. 

Корах и хьоьжура 
ДогIучу лайга, 
Яьржина ойланаш 
Гулъян ницкъ боцуш, 
Хьоьжура гена и, 
Гуора шен гIайгIа, 
Сихделла деттало 
Кийрара дог а.

VII
 Хьоме нуьцкъала хилалур вац.

 (Кица)
ЙоI йира Сийлахас
Йитале хьалха,
Цхьа волчу дена-м
Везара кIант.
Беро ца тадира
Сийлахин талхар,
Цкъа а ца йогIура
Дов соций хан.

КIант везар дицделла,
ЙоIах веш воккха,
Лоьруш и дахаран
ЗIенан цхьа чIуг,
ИбрахIим хьийзара
Шен ницкъ ма-кхоччу,
Сатуьйсуш безам, ирс
Хьовзаре чу.

Кест-кеста воьдура
Стуннана йолчу,
Балхабой шен бала,
Воьрзура цIа.

Сийлахин хералло
ХIоттавой холчу,
Ойлане волура,
БIарзлой шен са.

Стундена балхабан
Шегара бала,
Бехкаме лорушшехь,
Вахара и: 
«Хьох долу эхь-бехк а 
Лоьрийла дала, 
ГIайгIанна тоха са 
ДегIехь дац кхин.
 
Ирсе со кхаьчнера, 
Хьан йоI ду бахьна, 
Бохбала боьллера
Сан шийла бен. 
И цIехьа сихъелла, 
Суна пе тоьхна, 
Кхин цунна лууш дац 
Сан цIен тIехь Iен. 

Суна и дийца там
Ца хета, ЧIолла. 
Бохам сан дахарехь
ДIахIуттуш бу. 
Ницкъ бацар хууш ду 
Вайн рицкъа кхолла, – 
Боху, и кхоллар а 
Бахьница ду. 

Со атта ца веъна 
Хьоьга гIо деха: 
Хьо воцург, ца висна
Со латкъа стаг. 
Ас доьху: ахь къамел 
Хьайн йоIе дехьа,
Алахьа, дIаяккха
Гамонан бог…»

Тийна ладуьйгIира
Воккхачу ЧIоллас,
Куьйгаца шардора
Сирделла мекх.
«Ца хилла белара
Шу шиннан кхоллам.
Ма кхечи белара
Суна тIе бехк.

Хала ду, ИбрахIим,
И метта яло.
ТIех коча Iамийна
Нанас и йоI.
И лар тIехь хилча-м,
Соьгара бала
Ца хила мегара…
Со валарг яI!

Хала ду… Хала ду
Доьзалхо кхето,
Ваьлча и кхетачу
Заманал тIех.

Вулу и гIуллакхаш,
ГIиллакхаш хедо,
Кураллий, дозаллий
Дан вулу шех.

Юучу сискалан
Ас гIайгIа йора,
Шен хеннахь ца бира
Ас серах хIоз.
Хьокхах хIоз бан цхьанггехь
Хилла дац гIора.
ТIерган, ас хьовзучу,
Хьаьрчина соз.

Суна ма моьттура
Кхиадо бераш;
Буххера дуьйна и
Хиллера харц;
Хьехамца кхетадеш,
Къинхьегам безаш,
Эсала кхиийна
Сан бераш дац.

«Туьха мел диинчо
Хи молу» – олу.
Изза ду сан цIийнехь
Тахана дерг.
Со кхета тIаьхь-тIаьхьа, 
Зама мел йолу, 
Амма сан чIагIо яц
ДIатаса берг. 

Хьожур ву, ИбрахIим, 
ХIун дало сайга, 
Яхарх йоI цайохар 
Суна зовкх ду. 
Хьайн агIор ахь а де 
Далурриг хьайга, 
Сийлаха кхеталахь,
Вай тоьлла ду…» 

Хьехарна ЧIоллина 
Баркалла аьлла, 
Кхин цкъа а дехна цо 
Цабиллар бехк, 
И цIехьа вирзира 
ГIайгIа лахъелла, 
Делахь а, Сийлахех
И вара шек.

Сийлаха карийра 
Чохь юсаелла, 
ШайтIанийн базаро
Шагдина хьаж.
Дезар дан дог дагIац, 
Нуй хьокху халла, 
Совйовлу чохь модаш,
Арахь нехаш. 

Майрачо элира: 
«Дас йола боху». 
Сийлахас ца лора 
Дуьхьала жоп. 
Цхьа хIума схьаэцна, 
Туьйхира чIогIа 
ТIорказан негIар тIе,
Хозуьйтуш «боп». 

Нене дIайиллийта 
Дарин коч хьора, 
Аружас селхана 
Кховдийра и. 
Сийлаха Эдалхин 
Косто сихйора, 
ИбрахIимехь Iен йиш
Яцара кхин. 

И юхайирзира 
Хиллачул буьрса:
«Стаг, сан цIе ахь таса,
Барт хир бац вайн.
Со даккха лууш яц
Я де, буьйса.
Со паргIатъялийта,
Амал бе хьайн».

ОьгIазе хьоьжучу
Сийлахе хьаьжча,
ИбрахIиман байра,
Юьхь тIера бос.
Хиира шен дахар
Кхолламо хьаьшний,
Езарехь боцийла
Безамах гIос.

«Ленволчу дархочо 
Ма яккха буьйса», –
Сацийра цо таса 
Сийлахин цIе. 
Замано эшшарехь 
Шен чабол туьйсу 
Дахаро цхьаццанна 
Тухуш бу пе…

«Балабе хьайн тешаш, 
Балабе хIинцца! 
Хьо йоцург, кхин йоцуш 
Вайн дуьне дац! 
Балабе богIуш берш 
Бусалбан динца, 
Кху кертахь сайца хьо 
Сецор ас яц!»

Я нехаш, я кхелли
Ягоран кIарраш
Стиглане кхийдара,
Лакхахь дIадаьржаш.
Лаьттара схьаоьхьуш
Кхоьлина дарзарш
Шайн баххьаш сендала
ЦIийделла таьллаш.

Маьхьарца, дов даьлла
Карницан маьIIехь,
Ши хьоза дуьйжира
Хьерчарца лаьтта.
Адамийн кхерамна
Герга шаьш кхаьчча,
Дов доьхна, гIаьттина
Дахара хьаьдда.

Денделла, гIаьттина
БIаьстенан Iалам!
ХIавао аьхналла
Кховдайо дегIе!
ХIораммо гулбеш бу
Я бен, я бахам.
Цхьацца дерг каг а ло
Дахаран тIегIа.

Сийлахас балийна
Тешаме тешаш –
Кху цIийнан дахар ду
БIаьстенца духуш.
Шеллур ду пенаш ца 
Латочу пешан, 
Гезгаша хIиллане 
Машош а дузуш. 

– «Тешаш шу тешалаш 
Суна йоI езарх. 
Бахам ас дIало и 
Шо кхаччалц кхобург, –
ИбрахIим юьтуш ву 
Шен мерза езар,
Дош багах мел долу,
Кийрахь цIе йогуш, –

Биъ бутт бен ца кхаьчна, 
Кхин бархI а бисна. 
Сийлахас бархI баттахь 
ЙоI якхо еза.
Ас юьту Сийлаха 
Массо цIе тесна, 
И гIуллакх тIелаца 
И елахь реза. 

Цуьнан бархI бутт кхаччалц, 
ЙоьIан шо кхаччалц, 
Цо йоI ца лелаяхь, 
Йитина яц и,
Кхача ша буучу 
Хене йоI кхаьчча, 
Ас и схьаоьцур ю,
Сан бехкам бац кхин.

Сийлаха сан зуда
Лара ца оьшу,
И зама тIекхаьчна,
ПаргIат и яьлча,
И хан тIекхаччалца,
Дуй бу сан тешаш,
Йитина хир яц и,
Латта бухдаьлча».

VIII
Ца хинболчу бахамал тоьлу 

са тедина къоьлла
(Кица)

Кхоьлина ИбрахIим
Вара тем боцуш,
Лаьара Сийлаха
Дохкойолийла.
Ткъа иза лаьттара
Тоха са доцуш,
Сихонца дIаяха
Ойла сацийна.

«Реза юй, Сийлаха, -
Хаьттира тешо, -
Кхочушдан, тхо тешаш
ХIоттош, и Iадат?
ШарIехь вайн бакъо яц
Цхьа хьаьрк а иэшо.
Вай талхахь, кхочуш ду
Эхартан Iазап».

«Реза ю, тIелоцу
Ас и чIагIам,
Кхузарниг кхачийна
Хилийта рицкъа!
Ницкъ бац сан кхин тIаьхьа
Кху кертахь яха,
ДIаяха кийча ю,
Кийча ю хIинцца».

Хьан деца ЧIоллица,
Бина мах бохош, –
ЦIе таса йолийра
Майрачо зудчун…

Вуохарна ала дош 
Дага ца догIуш, 
ИбрахIим… 
Сов холчахIутту, - 

Нахана хьанал еш, 
Сайна еш хьарам, 
Цхьаъ елахь цIе тосу, 
Кхоъ елахь кхоъ а… 
Кхин йолчу цIерийниг 
Бицбелла барам, 
Амма и тешаша 
КIелхьара воккху: 

«Исс елахь, иссе а, 
БIе елахь бIе а» 
ИбрахIим дIанисван 
Тешаша хьоьху. 
«Исс елахь, иссе а, 
БIе елахь, бIе а, 
ЦIе тесна, Сийлаха 
Со къаьста хьоьха…» 

Малх бу шен болар деш, 
ГIушлакха баьлла, 
И стенна оьшура 
Дуьнена кхета?
Сирла бу, бовха бу 
Цунна хьан аьлла? 
Мила ву цо вохвеш?
И хьанна къеда?

IX

 Ленволчу дархочо ма яккха буьйса/
 (Кица)

ТIунделла есачу
ХIусаман пенаш,
Пеша кIел цаьпцалгаш
Суьйранна ека.

ИбрахIим, Сийлахас
Шелбинчу бена,
Воьрзура гIайгIане,
Гатлун са хьийзаш.

Йисташ кегъеллачу
Цу къожан чертан
Корехьа маьIIехь бу 
Кенийн цхьа гIайба. 
Хаддаза тIетосуш 
Тишделла верта, 
ДIалоллуш, цIа догIуш 
Дац цхьа а хьайба, 

Шен йолу сал-паллий, 
Етт, эсий-цуьнца,
Сийлахина делла, 
Ков-керт а дассош.
Керлачу бахаман
Ойла еш хIинца,
Хьесапаш хIиттадо,
Кийра а бассош.

«Хьалхе ду дахарах
ЦIенна дIахада,
Сийлахас йина чов
Ерзор ю хено.
Дезар ду дахаран
Iалашо кхада,
ДIадохуш сов долу
Кегделла генаш».

Поднаран йохалла
Вижина бертал,
Я буьллуш, я боккхуш
Боцучу меттахь,
Даржадой тIетосий
Шен хьоме верта,
ИбрахIим хуьлура
Ойланаш евдда.

Балхо берч дерзийна
Даккхийра куьйгаш,
Массо а хенахь ду
Балхана тIера.

Могашчу дегIан ницкъ
ГIаттаме буьйлуш,
Кийча бу дахарна
Ца бала хера.

Дацара ишттачу
Ницкъана хьелаш
Къизачу паччахьан
Замано кхуллуш,
Дахаро дукханна
Кхийдадеш зенаш,
ХIилла дерг хуьлура
Вахарехь хуьлуш.

Очакхе хуьлура
Дахаран некъаш,
Иэхь-бехккий, сий долуш
ГIертачун ваха.
Хьанал болх бацара
Бахамаш хьекъош,
Нийсаниг цо дича, 
Хуьлура агIор…

«Эдалха воллийца
Сийлаха яло».
Мох санна, цхьа аьрха 
ГIаьттира юьртахь: 
И цунна дIахезча, 
Буохаман алу, 
ИбрахIим вегавеш,
Кхерстира коьртехь. 

Буьйсано догIанца 
ТIундина латта. 
Тишъелла мархаш ю 
Мохо дIакхоьхьуш. 
Цхьа айра тIаддол бен 
Бацара хатт а, 
Iуьйранна ИбрахIим
Туькана воьдуш. 

Туьканан неIарах 
Ваьлча и чоьхьа, 
Эдалхас, цхьа чIиркъе, 
Элира цуьнга: 
«Хьера вир санна, цу 
Мачашца боьха, 
Чу хIунда гIерта хьо,
Шек воцуш цуьрг а?» 

«Ас хьан бехдийраш-ма 
Цхьа аннаш бен дац,
Горгам чу хьаькхна, уьш 
ЦIандича довлу. 
Сайн кийра ахь бехбар 
Веъна дIахьедан, 
Веъна хьо гIалат ца
Волуьйтуш къовла. 

Сийлаха сан сте ю 
ЙоьIан шо кхаччалц, 
Цул тIаьхьа и йига 
Бакъо ю хьуна. 
Амма ахь и йигар, 
Шо хан ца кхаьчча, 
ЙоI ненах къастаяр
Луур дац суна». 

«Ас дайа хьан хIу дац, 
Цкъа хIуп а аьлла, 
Хьо хилла меттиг ас 
Яссор ю чехка, 
Кхин хабар ца дуьйцуш, 
Ара а ваьлла, 
Хьайн долу герз гулдай,
Ахь юкъ дIаехка». 

«Хьайн делах хьо тешахь,
Эдалха, теша,
Сайн зуда ахь йигча,
Соь лалур дацарх.

Iедале со ваьлча,
Сан деза иэша,
Хьан ницкъ сов хиларна
Зачетнаг лаца.

Со цхьа ву, тайпа дац,
Ницкъ бан хьо воллу.
Вуон гIатто воллу хьо
ТIаьхьешна дийццал!
Богучу сан кийрахь
Майра дог доллу,
Йига ахь! Хам бац хьан!
Хам бац хьан мискъал!»

НеI дера тIетухуш,
ОьгIаз а вахна,
ИбрахIим велира
Туьканан уча.
Дегочу куьйгашца
Логе катоьхна,
Чехкка дIадехира 
Веттарчий кучан…

И сарралц Iиллира
Нара тIехь керчаш,
Суьйранна корехь ца
Къегира лампа.
Ткъа вогIуш вацара 
Цхьа а стаг керта, 
Дог хуург вацара 
Хьехамца там бан. 

Пондар а бацара 
Буткъа мерз бекош. 
Я хабарш дацара 
ХIусамехь дуьйцуш,
Къорра узам бара 
Балано теIош, 
Ардангах хаьддачу 
Барзаха тийжаш.

 Да велла диса хьо,
КIайн маьлхан ва дуьне,
Диънарг мила ву,
Хетариг ва хилла,
Ва дийнахь сарралца.
Ма ейша, кIенатой,
Дахаран ойланаш:
Мел дукха ваьхнариг
БIе шарахь ца веха,
БIе шарахь ваьхначух
Воккха стаг ма хуьлу,
Воккхачо дууриг
Ма дуьне даций-ца…

Iуьйранна, ИбрахIим
КетIа а вехна,

ГIийла йоI кховдийра 
Шийлачу кхерча. 
– «Сийлаха, – элира, –
Сийсара яхна, 
Кирхьанна тIехьа ю, 
Эдалхин баьрчехь». 

Дуьненна беана 
Инзаре бIагор, 
Малхбалехула схьа 
Малх а ца кхетта. 
ЦIенош а хьаьвзина 
Харцахьа агIор,
Хиллачуьра девлла 
Ламанаш меттах.

ЦIа чуьра узам

X
 Хила я ца хила! – Иштта ду гIуллакх!

 (Шекспир. «Гамлет»)

Техкаш чу вирзира
Бер карахь дада,
Поднар тIе меллаша
Йиллира йоI
Ладарийн ши тача,
Меллаша чIенгехьа
Беснеш а тIадош, 
ДIашершаш го. 

Вехха и лаьттира, 
Меттах ца волуш,
Бере и хьоьжура –
Дан амал дац!

ЙоI яра цIийнан чоь
БIаьргашца толлуш –
Цо нана лоьхура, 
Амма и яц!

ДегI саттош, нара тIе
Охьа а таьIна,
ЙоIана чIениг тIе
Iоьттира пIелг.
Йоьлура йоI, доьлаш
Гучу а даьхна,
Доьлаш тIехь кIайн къегаш
Цхьа а яц церг.

БIаьргаш чохь кхерстира
ОьгIазе алу.
Шуьйра белш егош, дегI
Нисдира дас.
-ЦIех-хала хьо белхан, 
Дийнан цIех-хала!
Доьхначу кху денна
ХIун дийр ду ас?

Сан дуьне, сан дахар
Хилла ду хIаллак.
Товш хир ду соь кхачахь 
Iожаллин кхаж.
Ца лехча ца долу
Тоьпан гIоьналла,
Цо кховдор яцахь а,
Сийлаллин таж…»

ИбрахIим вацара
ХIинццалц ша хилларг,
Селхана хилларг а
Вацара и.
Шегарчу буохамна
Хьере а хилла,
ГIаьттира бекхамна,
Ца хьелуш кхин.

Тишделла шен верта
Белшах а тесна,
Ара и велира,
Ца къовлуш неI.
Шен кетIахь кIеззиг цкъа
Саца а сецна,
Юьхьаралецира
Ураман некъ.

Воьдура вехачу 
Юьртахо Бета, 
Шен ков-керт дIаделла 
Иэца цхьа топ. 

Лоьрура цо ваха 
Эдалхин кетIа, 
Цул тIаьхьа хиндолчун
Хьесап ца до. 

Шурех сов дузарна 
Накхош а догуш, 
Сийлаха дIахьош ю 
Нускалан кеп. 
Гуллучу марзошка 
Мотт а бу кхобуш, 
Дахар шен тодаларх
Яц и цуьрг шек. 

Аружас Эдалхе 
Доьхура декхар; 
– Со бахьанехь Сийлаха 
Ялийна ахь. 
Ахь суна делла и 
Цхьа корта шекар, 
И суна къахьделла,
Стимал а къахь».

«Шиблеташ ас лур ю, 
Тоьур ду хьуна, 
Хьегна къа хьан нисдеш, 
И хир ю ял. 
Ахь санна, кхечара 
ГIо дина суна, 
Массо нисван сан
Тоьур дац хьал. 

Ахь бага кхин леяхь, 
ИэгIар ду вайша, 
Хаалахь, вай иэгIахь 
Хьо тоьлур яц. 
«Ницкъ бацахь, ма къийса» 
Аьлла вайн дайша, 
Кхин мотт ахь лебахь, ас
Могуьйтур дац…»

Некъаца тIех волуш 
ИбрахIим вайна, 
Эдалхас делира 
Маьхьарца буьйр: 
– «ДIайотта жIаьлина! 
И хьанна дайна?
КетIа ян хIоьттиний-ц
И боьха цIуьйрг?!

Схьаяккхий, хьарчае
Шарбал а коча!
ДаьIахкаш йохае
ЦIоканна чохь,
Дага а догIур дуй
Йовссарна вочу,
Сан кетIа ван хIотта,
Ца кхоьруш сох?!»

Буьрса тIехьаьдира
Эдалхин гIера,
ХIораммо къуьйлура
Шаьлтанан мукъ.
ОьгIазе, маьттаза,
Хьоькхучу дера,
Маьхьарша юьзира
Цу юьртан юкъ.

Вертанна кIелхьара
Топ буйна лоьцуш
ИбрахIим иккхира
Нехан цIа чу,
Болатан чаппагIо
Оьпанах Iоьхуш,
Патарма биллира
Тоьпан гIод чу.

Хьалхара шен цхьа кор
Къилбехьа лепош,
Беда а тишбелла
Лаьттара цIа.

Луьра и тоьпан бIаьрг
Корах а хьежош,
Цу корехь лаьттара
Даръелла ча.

Хьаса нисвелира
Цу коре хьалха,
Корах схьатуьйхира
Тоьпо цIе-кIур.
ДIаьндарго вагорна,
Вахара шалха,
Вуьйжира, чекхболуш 
Дахаран мур.

ТIаьхьара Хьатата
Кхоччушехь коре, 
Елира къинхетам 
Ца бевза топ. 
КхозлагIа МуотIа а, 
Цхьа «дош» а олий, 
Мажаро вожаво, 
Сацадой дог. 

Хьалхахьа ерзийна
Юьйлина тапча,
Эдалха кхечира 
Iожалли тIе. 
Вуьйжира, дог лоцуш 
ДегIах даш кхетча, 
Хададеш дахаран 
ТIаьххьара де. 

Воьжначу Эдалхин 
Сецначу дегIах
ШозлагIий, кхозлагIий 
Кхийтира даш. 
ИбрахIим хьаьдира 
Кор долчу тIехьа, 
Дуьтуш чохь шен вертий,
Топ, патармаш. 



249

Коран гур дIалаьцна 
Лаьттара пхьегIаш,
Ца вухуш, цхьа стака, 
Харца ца деш, 
ИбрахIим иккхира 
Корах чекх, диэхьа, 
Арахьа хиндолчун 
ГIайгIа ца беш. 

Шаьлтанца кора кIел 

Лаьттара ТIокка,
Дарваларх дуьзнера 
ОьгIазе хьаж. 
ИбрахIимна шаьлта, 
Туьйхира доггах, 
Шозза а Iоьттира 
Хин йолччу дог-пах… 
Дийзира ор даккха – 
ПхоьалгIа каш.

Дерзор

Дешархо! Чекхдолу 
Цу тIехь сан дийцар, 
Инзаре буьрсаниг, 
ТIаьхьешна дийццал. 

Шовзткъе итт шо хьалха,
БIешеран юьххьехь,
И хилла тхан юьртан –
Валарган юккъехь.

Сов деза хиларна
Ахь бехк ма билла.
Ас хьуна дийцина,
Ма-дарра хилла.

Нагахь ахь ойла яхь
ТIаьхьенах кхета,
Доцца ас дийцича,
Хала ма хета.

Ялх бутт шен кхачале,
Деллачу беран 
Кошан барз замано 
Шарбира шера. 

Эхь хетта Эдалхин 
Бахамехь яха, 
Сийлахас битира 
Ша лехна бахам. 

Кхин шовзткъа шо доккхуш 
Ца хуьлуш нана. 
Кховдийра и лаьтте 
Талды-Курганан. 

Аружа… АружгIар. 
БIаьрг сирла бацахь, 
Кховдош бу хIинца а 
Бохаман ачо.

Хаттарш, тIедахкарш
1. Маца хилла ду поэми тIехь гайтина гIуллакхаш?
2. Мича Iалашонца язйина автора шен поэма?
3. Муха гайтина поэми тIехь Сийлахин, ИбрахIиман вовшашка болу безам?
4. Муха кхоьллина поэми тIехь ИбрахIиман васт?
5. ХIун бахьана хета хьуна Сийлаха дакъазаяларан?
6. Поэми тIехь гайтинчу зуламна бехке мила хета хьуна? ХIунда хилла и зулам?
7. Муха ду поэми тIехь лирически юьстахвийларш? ХIун маьIна ду церан? 
8. Поэми тIера хьайна хазахеташ йолу 3-4 строфа дагахь Iамае.

МУЗАЕВ НУРДИН ДЖАМАЛДИНОВИЧ
1913 – 1983

Музаев Нурдин, 1930 шераш дуьйлалучу муьрехь нохчийн исбаьхьал-
лин литературина юкъа а веана, 50 шарахь поэзехь, прозехь, драматургехь 
йоккхачу эвсараллица болх бина ву. Цуьнан кхоллараллехь массо а жан-
рашкахь произведенеш ю: лирически стихотворенеш, поэмаш, повесташ, 
романаш, пьесаш. 

Музаев Нурдин вина 1913 шеран 15 октябрехь Шелан районерчу 
БелгIатой-эвлахь ахархочун доьзалехь. Шайн юьртахь дIадахна хинволчу 
яздархочун бералла. Жимчохь кIанта дукха ладийгIина денанас Бецис шена 
дуьйцуш хиллачу туьйранашка. «Жоьра-Бабин кIант», «Саьрмак эшийнарг», 
«Соскин Солса», кхидолу а денанс дийцина туьйранаш воккхахилча а дагахь 
лаьттира цунна. Нурдинан да Джамалдин нохчийн иллеш хууш хилла. КIан-
тана хазахеташ хилла дас кест-кеста олу иллеш, цунна уьш дагахь Iемара. 
Шен ялх-ворхI шо кхаьчначу хенахь дуьйна Нурдин дуккха а халкъан иллеш 
хууш хилла. ХIетахь безам бахана цуьнан халкъан исбаьхьаллин даше. 

1925 шарахь Нурдин БелгIатойн-эвларчу юьхьанцарчу школе деша воь-
ду. Иза чекхъяьккхинчул тIаьхьа Шеларчу берийн цIийне дIавелира Нурдин. 
Ойла тIеяхийттина, дика доьшура кIанта. Кхузахь Нурдина шен накъостийн 
дехарца кест-кеста олура дегара шена хезна халкъан иллеш. Хазахеташ, 
даггара олура цо уьш. Нохчийн меттан марзо, къоман исбаьхьаллин дешан 
марзо евзира цунна, халкъан барта кхолларалле шовкъ хилира. 

Музаев Нурдин 1929-чу шарахь Грозненски рабфаке деша вахара. Кху-
захь цунна езаелира оьрсийн литература, лерина йоьшура оьрсийн классикийн 
а, шен хенахьлерчу яздархойн а произведенеш. Оьрсийн поэзехь цунна дукха 

езачарах яра Маяковскийн произведенеш. Юьхьанца Маяковскийн стихашкара 
кеп оьцуш яздан а волавелира Музаев Нурдин. 1929-чу шарахь зорбанехь 
араевлира Музаев Нурдинан дуьххьарлера стихотворенеш. Цул тIаьхьа цхьа-
ши шо далале нохчийн литературехь евзира къоначу поэтан цIе. Дуьххьарлера 
стихийн сборник «Нийсачу новкъахь гIулч» араелира 1933 шарахь Соьлжа-
ГIалахь. Музаев Нурдинан поэзи кхиъна юьхьанца халкъан бартан кхолла-
раллеххий, оьрсийн классикийн произведенеххий пайда оьцуш. 

Музаев Нурдина 1934 шарахь Ерригсоюзни яздархой хьалхарчу съез-
дехь дакъалецира, Нохч-ГIалгIайн Республикин яздархойн векалшна юккъехь 
хилла иза. Оццу шарахь Москвахь Максим Горькийн гIоьнца журналистикин 
институте деша воьду Музаев Нурдин. 

Яздархочун исбаьхьаллин корматалла кхуьуш йогIу. Драматургехь 
а болх бан волало Музаев Нурдин. 1934 шарахь зорбатуху цуьнан «Вайн 
заманан заза» цIе йолу пьеса. Нохчийчоьнан юьртабахаман гIуллакхашна 
лерина пьеса ю иза. 1936 шарахь арайолу Музаев Нурдинан «Сан некъ» цIе 
йолу стихийн керла сборник, ткъа 1937 шарахь Нохч-ГIалгIайн драматиче-
ски театро хIоттайо цуьнан «Асет» цIе йолу пьеса. 

Москвара цIа веъча, Музаев Нурдин юьхьанца «Ленинец» цIе йолчу 
комсомольски газетан редакторан заместитель, тIаккха редактор хилла. 
I938 шарахь къоман театран сцени тIехь хIоттайо «Колхозан дезаде» цIе 
йолу цуьнан керла пьеса. 1939 шарахь арайолу «Деган аз» цIе йолу стихийн 
сборник, цул тIаьхьа цхьа шо даьлча, арахоьцу «Ткъес деттачу новкъахь» 
стихийн, поэмийн книга. Оцу хенахь нохчийн барта кхолларалли тIе тидам 
боьду Музаев Нурдинан. ТIаьхьо арайовлу цуьнан фольклоран материала 
тIехь язйина произведенеш. Царах ю «Адин Сурхо» поэма, «Мекхаш-Мир-
за» цIе йолу комеди. Боккха кхиам хилла «Мекхаш-Мирза» комедин, иза 
масийтта шарахь лаьттина къоман театран сцени тIехь. Луларчу респуб-
ликийн театраша а хIиттийна иза.

Сийлахь-боккха Даймехкан тIом болчу хенахь, 1941 шарахь, Музаев Нур-
дин тIаме воьду. Нохч-ГIалгIайн дошлойн полкан политотделе нисло иза. 

ТIеман хенахь язйинчу произведенешкахь поэт кхойкху Даймохк 
мостагIчух паргIатбаккхаре. «Толам вайн бу», «Вайна хьехна» стихотво-
ренешкахь а, кхечу произведенешкахь а Музаев Нурдина патриотически 
тема ойбу, адамийн ойла мостагIчунна дуьхьалйоккху, Даймохк Iалашбаре, 
мостагIех цIанбаре кхойкху. 

1943–1944 шерашкахь Музаев Нурдин Нохч-ГIайлгIайн Республикин 
кинофикацин урхаллин куьйгалхо хилла.

Нохчийн къам махках даьккхинчу хенахь Казахстанехь юьхьанца хье-
хархочун болх бина цо, цул тIаьхьа радиохь, тIаккха газеташкахь корреспон-
дент хилла. Казахстанан книжни издательствехь нохч-гIалгIайн литературин 
редакци схьайиллича, цуьнан заведующи хIоттаво Музаев Нурдин.

1957 шарахь Казахстанехь араелира Музаев Нурдинан «Замза» повесть 
а, «Селима дуьйцу» цIе йолу йоккха поэма а.

Музаев Нурдин 1957 шарахь Нохч-ГIалгIайн книжни издательствехь 
лакхара редактор хилла, цул тIаьхьа Нохч-ГIалгIайн Республикин яздархойн 
союзехь литературни консультантан болх а бина цо. 1961 шарахь Нохч-
ГIалгIайн Республикин яздархойн союзан куьйгалхо хаьржина иза. 

Цхьана муьрехь Москвахь Театральни институтехь нохчийн, гIалгIайн 
студенташна Iуналла а деш, нохчийн моттий, литературий хьоьхуш а хилла. Му-
заев Нурдинан филологически Iилманийн кандидатан дарж дара. Еххачу хенахь 
Нохч-ГIалгIайн пачхьалкхан университетехь литература хьоьхуш а вара иза.

Соьлжа-ГIалахь араевлира «Къонахийн болар» цIе йолу шина декъехь 
роман а (хьалхара дакъа – 1959, шолгIа дакъа – 1960), цунна тIаьххье «Довха 
дегнаш»(1961), «Кханенга гIулч»(1962) поэмаш а. Кхин масех шо даьлча 
зорбатуьйхира Музаевн керла роман «Органан тогIехь» (1966). Оцу произ-
веденешкахь шен заманан проблемаш хIиттийна автора. Шайн хьаналчу 
къинхьегамца халкъан хьал деборехьа къийсам латтош бу яздархочун тур-
палхой: нефтяникаш, Iилманчаш, юьртабахаман белхалой. 

«Къонахийн болар» цIе йолчу йоккхачу роман тIехь автора вайне-
хан литературехь дуьххьара ала мегар долуш гайтина къоман технически 
интеллигенци кхиа йолаяларан хьелаш. И тема кхидIа шор а еш, керлачу 
тIегIанехь теллина «Сатийсаман ницкъ», «Мур» романашкахь. Нохчийчоь-
нан нефтяникийн гIуллакхаш ду кхузахь коьртачу тидамехь . Мехкан хазна 
– нефть лохуш, доккхуш белхалоша, инженераша, Iилманчаша, керланиг 
юкъа а далош, балха тIехь кхиамаш бахарехьа латтош болу къийсам бу оцу 
романийн чулацамехь. Кхуьуш йолчу къоман технически интеллигенцин 
дахарехь, къинхьегамехь болу лехамаш гайтина. Къоман гIиллакх-оьздан-
галле диллича хIун маьIна ду оцу лехамийн новкъахь нислучу халонийн а, 
кхиамийн а бохуш, ойла йойту автора. 

Заманан беха мур чулоцуш ю 1958 шарахь зорбатоьхна «Вайнахах 
дийцар» поэма. Вайнехан халкъаша шайн халчу дахарехь тайп-тайпанан 
халонаш ловш, диканехь къийсам латтош бина исторически некъ, кIорггера 
маьIна а деш, исбаьхьаллин кепехь теллина поэми тIехь.

Эвсараллица болх бина Музаев Нурдинан драматургехь а. «Адамах те-
ша», «Уггаре хьоменаш», кхийолчу а пьесийн турпалхой хьаналчу къинхье-
гамца токхо йолу дахар дIахIотторехьа къийсам латтош бу.

Музаев Нурдин кхелхина 1983 шарахь Соьлжа-ГIалахь. Вайнехан лите-
ратура кхиарехь доккха гIуллакх дина Музаев Нурдина. Цуьнан кхоллараллин 
некъ къоман литература, исбаьхьаллин культура кхиарца цхьаьна беъна. 

Хрестомати тIехь даладо Музаев Нурдинан «Сатийсаман ницкъ» рома-
нан дакъош.

САТИЙСАМАН НИЦКЪ

(Романан дакъош)

ЭКСПЕДИЦЕЛ ХЬАЛХА

– Бехк ма биллалахь, Сергей Семенович! – ша воьхно хилар хьулдо-
ра Хьаькима. – Шайца экспедице со ваийтар кхин цкъа а деханза Iалуш 
вац со!

– Охьахаал, Хьаьким! – гIант гайтира Сергей Семеновича. ТIаккха 
цо меллаша шен балхо чIагIдина доккха куьг хьаькхира къежъеллачу 
месашна. Хала хаалучу забаре велаозоран йовхонца цуьнан сийна 
бIаьргаш, ойла а еш, Хьаькимана тIе богIабелира.

Тийна дара. Даим халла бен ца хезаш тIак-тIик ден стоьл тIера сахьт 
цIеххьашха жIов етта долалуш санна хийтира Хьаькимна. Кабинетан 
дерриг пенаш дIалаьцна кхозу диаграммаш, схемаш, геологически кар-
таш, чертежаш вовшашца шабарш дан юьйлаелира. Мохо-малхо ягийна а, 
хьогIан бода боцуш а юьхь йолчу цу бIаьрлачу стага шега аьндолчуьнга 
ла а доьгIуш, бIаьргаш цIенкъа хьовсийра цо.

– Хьоме Хьаьким! – хьостуш санна, кIеда-стомма аз далийтира 
Сергей Семеновича. – Хьо хIунда гIерта цу халачу гIуллакхана юкъа? 
Мел беза а, цабеза а бала хьоьгур бу цу экспедицехь, амма баркалла хир 
дац эха кепекан а!

– Накъост профессор! – сихо вистхилира Хьаьким, – синкъерамана 
волавала ваийтар доьхуш вац хьуна со!

– Башха дика ду! – елакъежаш яьржира Сергей Семеновичан юьхь. 
– Делахь а, даим кхузахь шаьш доьшучу хенахь Iилманан-талламан бал-
хана тIера хиларе гучубевлла студенташ бу-кх оха тхайца буьгурш. Цу 
декъехь хьо бехке ван бахьанаш гучудевлла меттиг яц…

– Студентийн Iилманан гIуллакхийн юкъаралле кхиболчарал хьалха ва-
хана со, – эккхийтира Хьаькима. – Цу тIе, даим низам Iалашдеш а хилла.

– Баккъаллий?! – велаваланза Iе ца велира профессор.
Хьаьким кхийтира ша аьлларг меттахь дацарх.
– Накъост профессор! – деган кIорггера дехаран озаца вистхилира 

иза. Цуьнан дешнийн эшарехь сатийсар а, гIодийриг хиларх тешар а 
хаалора.

Цхьа а вист ца хуьлуш, кIеззиг хан елира.
Оцу куц долчу кIанстагана тIера дорахчу кIадинан костюм тергал а 

еш, профессора ойла йора, мила-хIун хир техьа кхунах бохуш. Лекхо ала 

мегар долуш волчу цуьнан еха кIайн юьхь а, жухура бIаьргаш а, таьIна 
хьаьрса кIужал а, гонахара месаш лахъеш лергина корта а, деха пIелгаш, 
экам куьйгаш а дара. ЦIена-товш вара иза… Октябрьски революци хила-
ле хьалхалерчу цуьнан схьаваларан бухе хьаьжча, иза батракех ву. Амма, 
тIехьаьжна аристократийн кегийрхойх тера ву. «Дашо кегийрхой» олучу 
тобанах, нефтан магнатан нуьцкъалчу хьоладен тIаьхьенах а волуш, хIе-
тахь кхиош хиллачу битамехь. Амма, тIехуле ишта хетахь а, Хьаьким 
шаверриг вайн ву…

– Экспедицин хIор член чIагIвар цхьана стага шеггара деш гIуллакх 
доцийла ца хууш ву хьо, Хьаьким? – профессора куьйгаш дIасатесира. 
– Со сайггара хьуна жоп дала хIуттур вац!

– Иштта-м дара иза, – тIевирзира Хьаьким. – Делахь а, хьан дош 
деза ду-кх, вайна ма хаъара!

– Цхьа ша – тайпа безамехь корматалла мукъана а елара хьан! – ве-
лакъежира профессор. – Масала, кхача кечбаран говзалла. ТIаккха хьан 
цIе яккха хIуттур вара со!

– Бехк ма биллалахь, профессор! – вистхилира Хьаьким, – оццул 
чIогIа хьан ойла хийцалуш хилар цхьа иштуо хета суна.

– Муха? – цецвелира профессор, – хьалха хьо аристократех а хиэтта, 
тIаккха яй кхехко хIотта алар дуьйций ахь?!

– Мичара, Сергей Семенович! Ас и ца боху! – хаийтира Хьаькима. 
– Ахь ца хьийхира тхуна нефть доккхучу хенахь цуьнца цхьаьна доккхуш 
долу хи Iаьмнаш чу я хиш чу хецарх, меттигаш а, хиш а бехдарх зулам 
долуш хилар?!

– Хьехча хIун ду? – ладуьйгIира профессора.
– Ярташ, промыслаш, хIусамаш йохъян хьовха, химически промыш-

ленностехь цу нефтаца доккхучу хих пайдаэцар а хьоьху ахь, – билгал-
дира Хьаькима. – Масала, йод, бром, бор, иштта кхийолу хIумнаш а цу 
хих кечъеш. Ткъа, лаборант-химик волу со цу балхана сов хир вацара. 
Юург кечъен говзалла ледара-м ца хета суна. Делахь а, вайн экспедицис 
и тайпа хих а, нефтаца хуьлчу газах а дерг тергалдечохь хIара Iаьржа 
латта айса а иштанехьа ца хьоьшийла хаийта гIоьртар вара-кх со!

– Жимастаг! – сингаттаме вистхилира профессор, – делахь хIета… 
ойла ер вай…

Хьаькимана хиира шайн къамел цкъачунна цу тIехь чекхдалар.
– Iодика хуьлда! – неIарехьа волавелира иза меллаша.
– Диканца вехалда! – меллаша жоп делира профессора.
Меллаша, тата ца деш, неI тIе а чIаьгIна, Хьаьким кабинетера сени 

чу велира, велакъежира, воккхаверна тIеххьашха ирхъиккхира.

– Горлера Хьаьким яI! – шена тIехьахь цхьаъ вистхуьлуш хезира 
цунна. – Кхаара баршал ледара кхоссалуш вац хьо!

Сихха вухахьаьжначу Хьаькимна гира асанаш-сизаш хьала-охьа 
дахделла къорза коч юьйхина йоI а, спортан хорма тIехь, шуьйра белшаш 
йолу Салман а.

– Салман! Хьо бен вац дуьненахь ирхкхоссавала бакъо йолуш стаг? 
– цIий а луш, велакъежира Хьаьким. – ХIинца гIуо хьайна профессор 
волчу!

– Ася! Хьо библиотеке дIагIуо! – элира Салмана, ша кабинета чу 
воьддушехь.

– Сан къамел башха деха хир дац! – хаийтира Семеновс. – Гой 
хьуна, Салман, цатам хилар, галвалар хIор адаме а кхочушдерг ду. Атта 
цхьанне а дац. Iилма лоьхучунна-м муххале а. Цу тIе, вайн экспедицехь 
хьуна кхин а хала хир ду. Хьоьга кхийдо цхьацца гIуллакхаш хир ду сан. 
Халонех вай кхералур дац моьтту суна. Кхетий хьо?

– Баркалла! Кхета! – жоп делира Салмана.
– Делахь, вайн бартхили! – билгалдира Семеновс, – Iилманан очак-

хаш дIадаха хьуна аьттонна ас консультаци йийр ю…
– Баркалла!
– ХIинца хьо мукъа ву, Салман!
– Марша Iалда, Сергей Семенович!
– Маршалла хуьлда!
Салман кабинета чуьра аравелира. Шега хьоьжуш сени чохь Ася а, 

цуьнца Хьаьким а карийра цунна.
– Диканца дIадирзин? – хаьттира деха-девлла бIаьрнегIарш а, месало 

цIоцкъамаш а, Iаьржа лепаш баккхий бIаьргаш а болчу Асяс Салмане.
– Сов башха! – жоп делира Салмана.
«Ма тайна, нисъелла ю шен дерриг аматашкахь, – дагадеара Хьаь-

кимна, йоьIан юьхье хьаьжча.– Цхьатеррачу шина беснина юккъехь 
нийса мара, вовшех девзар доцуш цхьатера ши лерг, шен хIор саттарехь, 
юккъехь-йистехь нисдина кхоьлино балдаш, горга-ехочу чIенига тIехь 
кIаг… Иштта симметри йолуш цхьа стаг гира суна… мила-мичахь – дага 
ца догIу… Иза цхьа дегаза, чаьмзалла шен аматашкахь хаалуш вара, ткъа 
хIара безамехь а, тайна а, тамехь а…»

Иштта леррина шега хьоьжуш Хьаьким хаавелча, Ася, кIеззиг цIий а 
елла, меллаша меттахъхьайра, Салманан букъа тIехьахь къайлаялархьама. 
Салман, воьхна а, хIун ду ца хууш а, Хьаькимна реза воцуш хилира.

– Сайн гIалатах кхета со. Делахь а, хIун де ас?! – вистхилира Хьаь-
ким, къийлалуш шаьш латтар дIадоккхуш. – Иштта ала хIума доцуш, 



256

нисъелла исбаьхьаллин нур дерг кхуллуш долчу нана-Iаламах куралла 
еш воккхавенза Iалуш вац со!

– И хьайн забарш юьтур йоцуш ву-кх хьо, Хьаьким! – меллаша 
йистхилира Ася.

ХIинца цо йина забар хIумма а товш яц аланза висира Салман. Амма, 
шен дешнийн маьIна уьш эмгараллин дастамчу хьогIах лоруш дарна а 
кхеравелла, вист ца хуьлуш, собар дира цо. Даим хаза-цIена кечвелла 
а, куьцехь а, къамел товш а волчу Хьаькиман дерригенна а тIехь аьтто 
хуьлуш хиларан хьокъехь ойланаш йора цо. ХатI доцуш а, мехкаршца 
ала-дита догIург ца хууш а вац Хьаьким. Цундела иза, ийза а ца луш, 
паргIат ву. Ткъа, мерзачу муттане-зезагашна гонах накхармозий санна, 
берриш цунна гонах хьийзаш…

– Делахь а, аьттой, тарой йолчун хазна ю забарш а! – билгалдира 
Салмана.

Салмана, ша шен башхонаш билгалъяхархьама, и дешнаш эли моьт-
тира Хьаькимна. Дешаран, белхан, производствон практикан хьуьнаршца 
билгалваьлла, башха дика спортсмен, схьалаьцна гIуллакх дан говза 
Салман, хи чу чIара санна, вахаре воьрзуш хетара Хьаькимна. Догдика, 
массара а везаш-лору, моттаргIанаш йоцу, ийна иза ирсе а хетара. Цу 
цхьана жимачу стагана шенна оццул дукха а, иштанехьа а диканаш хIунда 
оьшу техьа? ХIун къахьегна цо оцу дарже кхачархьама?! – Ойла йора 
Хьаькима. – Со цунах хьоьгуш ву техьа? Со? Цунах? ХIан-хIа! Вац!.. 
Делахь, и хьогIан ирча нIаьна сан даг чохь меттахъхьеш-м бу… Даим 
и деган Iийжам!.. Вон хьал ду хIара… Кху цамгарх хьалхава-ланза вер 
вац! Муха?! ХIун дина?!.

– Хила тарло… хIуъа а хила тарлуш ду, – меллаша вистхилира 
Хьаьким.

– Хьуна хIун хилла? – хаьттира Салмана, нуьцкъаш хазаре вист а 
хуьлуш.

– Корта лозуш хаало суна, – бехказавелира Хьаьким. – Шу кино 
дахадевлла?!

– Мичара! – куьг ластийра Салмана, – библиотеке доьлху… Цкъа а 
дIабаьлла ца болуш и къар ца лун бода бу-кх ницкъ беш…

– Хьашт дац, Салман, иштта сел даре айхьа хьайн хеставар! – гIай-
гIане вистхилира Хьаьким. – Иза хьоьгахь товш дац!

– ХIун? Бодане хиларрий?! – цецвелира Салман. – Цатовш а я товш 
а, я сайца и хиларх воккхавеш-м со а вац хьуна!

Ася елаелира. Салман кхин а сов цецвелира. ЦIий а луш, велакъе-
жира Хьаьким…

– Марша гIолда! – аьлла, Ася шен дай-тамехьчу боларахь библиоте-
кехьа йолаелира, Салман тIаьхьа а хьоьхуш.

– Марша гIолда! – товш айина, царна тIаьхьа маршаллин куьг лас-
тийра Хьаькима. ЙоьIан хазачу букъа тIехь Iаьржа ши чIаба меттахъ-
хьере хьаьжжинчохь висира иза, гена долуш довчу туфленийн кIажийн 
тата дIатере ла а доьгIуш… ХIун ду а ца хууш, ша шена оьгIазвахара 
иза. «Ася яло дагахь-м вац со? Вац, – ша шен ойланца кхиэлйора цо, 
– сан эмгараллин хьагI хила бахьана а дац. Адамийн ирс муха хуьлу а 
ца хууш волчу Салманах мелхо а къахета догIу. Алгебран, химин екъачу 
формулийн, спортан гIирсийн-гIуллакхийн дозанел арахьа кхочуш а дац 
цуьнан хьашташ. Делахь а, Сергей Семенович санна, профессор хир 
ву техьа цунах?! Муха ду цу профессоран вахар?! Хьеран заведующий 
волчу Ахедачул вон ду-кх! Ши класс бен чекх а яккханза волчу хьехар-
хочо хьоьхуш, шайн эвлахь кхо класс чекхъяьккхинчу Ахедал!.. Ахед, 
хазанеха санна, дуьне дууш волчу хенахь профессор къинхьегаман бала 
ловш лела… Бакъду, Салмане экспедице кхайкхинчохь сан суо экспе-
дицина юкъавитар деха дезаш-м хили!.. Шеш-шен бу озабезамаш а… 
ХIан-хIа! Со галвуьйлу… Профессор воккха Iилманча а, дика стаг а ву, 
амма, лела ца хууш а, лилбазалла доцуш а ша хиларна, хийла цатамаш, 
халонаш Iийшина цо, тIе Iуьйшур а ю… Бакъдерг лапъолий хьалха охьа 
а дуьллуш, нийса стаг ву иза… Цуьнца къамел дан хала ду, цхьа а тайпа 
аьттонаш лехар, хьеставалар ловш дац цо!.. Къилбседан хIордехь шан 
лаьмнаш-баьрзнаш кегдеш лелачу атомни нуьцкъалчу кеманах терра, 
ерриг халонаш кег а еш, къинхьегаман талламан-кхолламан хала не-
къаш деш, вехаш-Iемаш кхиа веза, хаддаза хьалха а теIаш!.. Иштта сел 
кхоам-къа доцуш деган, син ницкъаш хIаллак муха бийр бу?!. Дуьненан 
кегий-яккхий хIор денна хьалханислу марзонаш дIа муха тосур ю?! 
Тосур яц! Иза ас сайна деш зулам хир дара! Кибернетически машинаш 
йоцург, кIезиг ду кху дуьненахь урх йоьллина лело хьакъдерг?! Ларлур 
хьо, Iилма! Ша тайпа дуьрста ю ас хьуна юллуерг! – Хьаькима, айина 
буй хьалхахьа дIаластийра.

– КIант, и хIун буьрса кеп ю ахь кхузахь хIитториг?! – хаьттира, 
ведар карахь юххехула йолучу нуй-горгам хьокхучо, – и хIун кхерам бу 
туьйсург?

Хьаьким, вист ца хуьлуш, арахьа волавелира.
…КIадвелла Семенов цIа воьдура, Солени Балкехь нефтан керла хазнаш 

яхарехьа латтийна къийсам, халонаш, цатамаш дага а лоьцуш. Шина сква-
жино цхьанаметта нефть схьа а хецна, дуьххьарлерчу толамах даккхийдеран 
марзо хилира I948 шарахь Октябрьски дезде тIекхочучу муьрехь… Некъан 

аттонна юху хорма а тIехь Замятин гIаш волавелла лелара участкехула, белхан 
адмаш даггара декъаладеш. Адамаш а дара промыслан шозлагIа къонъялар 
гучу даларца вовшийн декъаладеш. Къа мел хьийгира цу балхана адамаша!.. 
Керла хазнаш лоьхучу хенахь лак-хара лаьттан чкъоьрнашкахь цIеххьашха 
хазнаш гучуевлира. И чкъор тоххара дуьйна а дассаделладаьлла лорура. Ткъа, 
берийн ловзарх тера а хеташ, кегийчу скважинашна буру ма туьйххинехь, 
цара нефть делира. Иштта кхоллаелира нефть даккхаран шозлагIчу мето-
дийн таронаш. I949-чу шеран январь бутт тIекхачале бурутоьхна хиллачу 
ткъе ейтта скважинах ткъе итт, хазна схьалуш, болх бан йолаелира. ХIор 
скважино дийнахь-бусий йиъ тонн нефть а тосуш.

Суьйренан-пхьуьйрехь лампанаша серлабаьккхинчу урамехь бевза-
безарш дуьхьалбетталора Семеновна. Шен ойла ца хадош дIавоьдура 
иза, шега лун саламаш доццачу жоьпашца схьа а оьцуш… I962-гIа шо 
тIекхаччалц хиллачеран-гинчеран ойланаш йора цо…

Де-буьйса делира.
Профессоран кабинетехь гулбелира экспедицин членаш. Нохч-

ГIалгIайчоьнан географически карта а, шаьш бан билгалбинчу некъийн 
карта а шена тIехь Iуьллучу ножан йоккхачу стоьла дуьхьал, кхаа могIара 
хIиттийнчу гIанташ тIехь Iаш бара уьш.

– Иштта бу вай юьхьарлоцуш болу некъ, – дуьйцура Сергей Семе-
новича. – Дешаран Iалашонна вовшахтоьхна вайн экспедици елахь а, 
белхан гIуллакхашна шен маьIна долуш хила хьакъ ю иза. Болатан низам 
а, тIетаьIIина къахьоьгуш белхаш бар а вайн экспедицин лестар доцу 
закон ду. Цуьнан Iалашо вайгара дуккха а лоьху. Нохч-ГIалгIайчоьнан 
лаьттан кийрарчу ерриг хазнех пайдаиэцаран аьттонна Iилманан доклад 
кечъяр ю и Iалашо. И гIуллакх кхочушдаро ойур долуш ду цхьамогIа 
керла декхарш. Масала, промышленностан керла кхерчаш дIахIиттабар, 
ярташ-поселкаш кхоллар, некъаш дахкар, тIайш тахкар, кхин цхьацца 
гIуллакхаш дар…

– Бехк цабиллар доьху! – спортан яйн костюм юьйхина студент ка-
бинета чу хьаьжира. – Накъост Алиев хоьттуш, эвлара веана цхьа стаг 
ву кхузахь!

– Салман! Хьажал хьайга кхойкхург мила ву! – пурба делира про-
фессора.

Тата ца деш, кога буьхьар сени чу ваьллачу Салманна, чIогIа ойла 
еш лаьтташ, къена стаг вайра.

– Марша вогIалда хьо, Iаббас! – вистхилира Салман, даим хIайтъ-
аьлла, догдика, лекха, товш дуьйхина, ала хIума доцуш цIена а, безамехь 
а воккхастаг гIайгIанехь гаро вохийна.

– Вайн цIахь сингаттам боцуш хиларе сатесна ву со, – меллаша шоз-
лагIа вист а хилла, воккхачу стеган кIайн мекхаш тергалдира Салмана.

– Далла бу хастам, цIахь сингаттам бац, – хаийтира Iаббаса. – Сайн 
доттагIчун зудчуьнгара хIара кхечи соьга! – Салмане телеграмма кхов-
дийра цо. – Дика къонаха вара иза! Цхьаьний хийла молханан хьожа бехи-
ра оха. Советски Iедалехьа бечу тIемашкахь. ТIом сецначу сохьтехь суна 
элпаш хьоьхура цо. Керла элп суна девзича, чIогIа воккхавеш хуьлура… 
Дешаран-серлонан и дуьххьарлера суйнаш керлачу дуьненехьа бечу буьр-
сачу тIемашкахь туьйсура… Ткъа хьанна моьттура нохчийн, гIалгIайн 
къехойн бераш иштта башхачу Iилманан гIаланашкахь кхуьур ду?!

Воккхачу стеган къамеле ла а доьгIуш, телеграмма йоьшура Сал-
мана:

«Лоруш волу Iаббас, сан йоI дуьххьара йогIу Нохч-ГIалгIайчоьнан 
Iаламе бIаьрг тоха. Иза шуьгахь соцур ю…»

Цул тIаьхьа билгалдинера муьлхачу кеманца, маца Грознин аэродроме 
иза кхочур ю. Телеграмми тIехь яздина куьг дара «Гаврилова Антони-
на».

– И йоI йинчу муьрехь, I938-чу шарахь, хIаллакьхилла цуьнан да, 
– бохура Iаббаса. – Цундела дуккха а хIуманаш дагадаьхкира суна…

КIеззиг секундашкахь корта оллийна а лаьттина, хаийтира цо:
– Иза Iалаш а еш, цунна хьошалла дар хьуна тIедуьллу ас. ХIинца аш 

аьхка садоIу мур болабелла… Хьан йиш хир ю… Хьо эрна ца хаьржина 
цу гIуллакхана, – воккха стаг хьаьжира мохо-малхо Iаржйинчу Салма-
нан юьхье, цуьнан спортан духаре, некъахочун-бIаьхочун ботинкашка, 
тIаккха лохха гонахара тобеш лергинчу коьрте, цуьнан Iаьржа лепачу 
юькъачу месашка. Шуьйра белшаш, нуьцкъала меженаш, онда-стомма 
ворта йолу Салман, циркехь охьатохарех летачарах тера вара.

– Иштта ду гIуллакх! – дуьйцура Iаббаса, – томка ийзарал совнаха, 
хьекъалш талхош долу маларш а муьйлуш, вархIа а дехь дуьйна Iалашйина 
оьздангалла дIатесна леларш а бу хIинца кегийчу нахах цхьаберш. Хьо, 
суна кIентан кIант санна а хеташ, гергара ву. Дикачу кIантана юх-юха 
хьехарш сов ду, делахь а, олу ас – наг-наггахь нисло хIинца а бехна ле-
лаш дастамнаш… Иза йоI я зуда хилла… хаац суна… Иза милла елахь а, 
нагахь, масала боху ас, цуьнан сий лардеш хьо вала дезахь, со тешна ву, 
и хьан валар а товш хирг хиларх. Хьо веллачул тIаьхьа а цунна сингаттам 
бан цхьа а цаваьххьарг.

Изза ду. ХIинца гIой ала шайн начальнике хьуо мукъа вита. Цунна 
дуьхьал аэродроме вайша ваха дисинарг цхьа-ши сахьат бен дац. Иза 
схьакхочуш вай бухахь хила деза. Хатта хIумма а дуй?!

– Хьоме Ваша! – гIиллакхе вистхилира Салман. – Хьо сайх тешарх, 
воккхавеш, куралла йо ас. Амма тхан экспедици ю-кх!..

– Экспедиций? Ойн, дуьненан къилбаседа боьххье доьлхуш-м дац 
шу?! – цецвелира воккхастаг.

– Мичара! Вайн лаьмнашка доьлху, – хаийтира Салмана, – хьовса, 
талла, Iама…

– Иза башха дика ду! – тIетайра воккхастаг, – вай ца гахь шина-кхаа 
дийнахь са а даьIна, тIаккха шуьца экспедице дIайогIур ю-кх иза!

– Муха? Цунах… ишта цанисдаларна кхоьру со! – велакъежира 
Салман.

– И бохург хIун ду? – оьгIазвахара воккхастаг. – Дийцал хIинца!
– Шина дийнахь экспедицел со тIаьхьа виса тарлуш дац! – элира 

Салмана.
– Хьо тIаьхьа хIунда вуьсу? – цецвелира Iаббас. – Экспедицис жимма 

собар дан ма мегар ду.
Салмана халла сатуьйхира вела ца луш.
– Профессор реза хир вац.
– Iовдал-м вац и шун профессор? – оьгIазвахара воккха стаг, – пач-

чахьан жандармийчарах-м вац хир ву хIара?! Вац? Гавриловн йоI ца лара 
тарлуш дац советски профессоро!

Воккхастаг лилбазалла доцуш хилар товш хийтира, даг чу а хIоьт-
тира Салманна:

– Профессоре хьахийча хIун дара техьа? Иза кхета там бара…
– Кхетар ву! – Iаббаса, шек а воцуш, дIайиллира кабинетан неI, 

– чуван пурба дуй?!
– ХIаъ! Марша вогIулда, Iаббас! – профессоро шуьйрра шен тIамарш 

яржийра, Iаббас, вела а къежаш, цунна мара вахара.
Мацахлера доттагIий санна, вовшехъхьаьрчира уьш.
– Хьо-м дика могаш ву, хьоме Сережа! – элира Iаббаса.
Воккхавеш и воккха стаг иштта эвхьаза чу а веана, цо профессорца 

хIоттийнчу вошаллин кепах цецбевлла, вовшашка хьаьвсира экспедицин 
дакъалацархой – студенташ, инженераш.

– Вайгахь вон хьал дац! Хьо гучуваьлла воккхавеш ву со! Охьа-
хаал! – бохура профессоро.

– Баркалла! Дукха зама йойур яц ас шун! – хаийтира Iаббаса.
– Делахь, хьоме Iаббас, дийцал хIета, тхоьгара хIун гIо дезар дара 

техьа хьуна?! – хаьттира Сергей Семеновича.
– Цхьа пайда боццу хIума дара, нагахь тарделча, – белшаш саттийра 

Iаббаса.

– ТIаккха? – ладуьйгIира профессоро.
– Хьо иштта воьхна хIунда хета? Са ма гатде ахь! Тхешан хасбеш 

хьоьга ахка ца боху хьуна ас! – цецваьлла вистхилира Iаббас.
Бела ца бала гIерташ, батошка куьйгаш лецна, халла садеттара сту-

денташа.
– Ас доьхург-м кхин хIумма а дац хьуна, – куьг тесира Iаббаса, – оцу 

лаьмнашка кхерста шаьш дахар шина-кхаа денна тIаьхьататтар доцург.
– ХIунда? – цецвелира Сергей Семенович.
– Вайн Гавриловн йоI ю схьакхочуш! – пIелг ирхъайира Iаббаса.
ЦIеххьашха белабалар иккхира кабинетехь. Профессор ша хецна 

велавелира.
– Хьоме Iаббас! ХIун новкъарло ю техьа кху тхан мискачу экспеди-

цис шуна еш ерг?! – воьлучуьра соцунгIа хилира Сергей Семенович.
– Цхьа новкъарло ас бохучо йийр яц шун экспедицина, – хаийтира 

Iаббаса, – нагахь экспедици цунна там хуьлчу агIор хилахь…
Белар шозлагIа а иккхира.
– Лаьмнашка, аренашка бIаьрг тоха лууш ю, – велакъежара Iаббас, 

– ткъа цара вайх лачкъориг дийца хьуначул гIоле хуург вац. ТIехула Iуьллург 
цунна шена а гур… Иза схьакхочуш ю… Цуьнга кIеззиг садаIийта деза.

– Цу йоьIан аьтто бан йиш йолчу муьрехь тхешан экспедици Вовшах-
кхетта воккхавеш ву со! – вела а къежаш, вистхилира Сергей Семенович.

– Салман! Ткъа ас хьоьга хIун элира?! – хаьттира Iаббаса. – Профес-
сор кхетарг хилар хууш вара со!

– И гIуллакх шен къаьсттина маьIна долуш хилар а лерина, оха Сал-
ман вуьту шуьца, иза тхайна тIаьхьаялаяйта!

– Даггара баркалла ду хьуна, накъост советски профессор! – Iаб-
баса аьтто куьг шен даг тIе диллира: – Цуьнан сийнна тхаьш дечу тойне 
кхойкху хьоьга!

– Баркалла! – жоп делира профессоро, – оцу тойхь тхаьш дакъала-
царна гIуллакхаша новкъарло ярна кхоьру со!

– Масане гIуллакх Iоттало дуьненахь?! – Iаббас аравала дIаволавел-
ча, профессор велира иза новкъаваккха.

Профессоран Iодика а йина, воккхастаг, Салман баьццарчу «Волги-
на» герга вахара. Белхалойн керла спецовка а тIехь жимстаг вара хьалха 
Iаш. Совхозан механизатор, и Iаббасан вешин кIант, бIаьрг кхетташехь 
вевзира Салманна.

– Салман! – машинан урхаллина тIе пIелг хьажийра воккхачу стага, 
– хIара варда лело хууш ву хьо. Болат шен гIуллакхе дIавахийтича бакъа-
хьа ду. Вайша ирх-пурх хIара хехканза ца вала мега.

– Мегар ду! – Салман машинна хьалхахиира. Церан некъ дика а 
бина, Болат дIавахара.

– Аэропорте! – буьйр дира Iаббаса…
Iаббас хьалха, аьрруагIорхьа цул цхьа гIулч тIаьхьа вуьсуш Салман 

а волуш, и шиъ аэровокзалан неIарехьа волавелира. Кеманах хуттуш 
хIоттийнчу лами тIехула охьадуьссуш гора адамаш. Геннара къаьстира 
Салманна можа чамда йолу куьцехь йоI, сира костюм юьйхина, хазачу 
боларехь шайгахьа схьайогIуш. «Иза!» – ойла еара кхуьнан коьрте.

– ЙогIуш ю! – хозуьйтуш элира Iаббаса. – Цуьнан ден-ненан аматаш 
бевза суна!… Лидия! Хьо юй хIара? – чIогIа вистхилира воккхастаг.

– Ваший Iаббас! – зевне жоп делира йоIа, малхал хаза ела а 
къежаш.

Воккхачу стеган чIениг тохаелира, амма цо сихонца бага хьабйира. 
ХIетте а, кIайн жовхIар санна, лепаш тIадам керчира цуьнан бесни тIеху-
ла охьа. Хийла дика-вон гинчу воккхачу стага, сихха юьхьах йовлакх а 
хьаькхна, цу йоьIан хьаьжа тIе бартбаьккхира. Дог дуткъделлачу цунна 
хаа ца делира воьхна Салман вегавар. Дог доккхадедаре иркарахIоттош, 
хIун ду цахуу лазам даг чу тосу и башха адам гаро Iадийнера Салман.
Тамашена цIе кхерстира цуьнан кийра а, коьрте а. Дуьненахь ша дукха 
ца ваьхнехь а, атто ца яйнчу Салманна кхул хьалха цкъа а хаа ца делла 
лакхенан сий лара лаар, къайленан кхерам, безаман лазам вовшехъийна 
карийра хIинца шен ойланехь. Цуьнан юьхь йогура. Амма, эхь, кхетам 
шайн болх беш хаалора, хьекъало шен тидамехь латтавора иза. Дагаде-
ара, дукха хан йоццуш Асяс безам юхатохаро холчахIоттийна ша лелар. 
ЦIеххьашха иккхина хIара безам дерригенал нуьцкъала хетара цунна.

Хьостуш санна, шабарш деш, Салманан лерехь вистхилира Iаббас.
– Хьажалахь! Ларлуш дигалахь вай. Грознин дерриг урамаш дIаса-

хехкалучу машинех дуьзна. КIад ца луш а, ца кIордош а дуьйцура вокк-
хачу стага Лидина республикин хьомечу столицин башхонах:

– ХIоккху меттехь, ши урам – Пролетарский, Ленинан – хотталучохь 
паччахьан ширачу заманахь, гуьйренан йочанаш хIиттича, цхьа ахархо 
шен йоьжначу гIудалкхаца, хоттан чорпела а вахана, вайна. Цу чуьра 
схьа ца ваккхалуш хIаллакхьхилла иза. ХIинца мила тешар ву кхузахь 
цхьана хенахь и тайпа кеп хилла аьлча?!

ГIалех иккхина, малхо лепочу силаман новкъахула лаьмнашкахьа 
хахкаеллера «Волга». ЦIеххьашха дуьхьалкхеттачу «Москвича» тIерачу 
стага, куьг аратосуш, уьшар а дина, сацаяйтира иза.

«Москвичара» охьа а вуссуш, маршалла хаьттира цо:
– Де дика хуьлда хьан, Iаббас! Дахийла, IадIелаш кегийраш! – тIе-

хьарчаьрга а олуш, синкъераме вистхилира векъана воккхастаг, кIайн 
еха китель а, сийначу бастонан хеча а, куьзга деш цIанйина иэткаш а 
юьйхи-на волу. Дешин басахь лепара цуьнан коьртахь холхазан куй.

– Сан кIентан кIант! – «Москвича» хьалха Iачунна тIе кураллица 
пIелг хьажийра векъанчу къонахчо. – ХIара варданаш лело дика хаьа 
кху кегийчарна!

– Жиманиг хасто бакъо хиларх пайда гуттар ца оьцу хьуна вайн 
баккхийчара, къонаха! – билгалдира Iаббаса. – Дикачеран тIаьхьара 
тIаьхьенаш иштий бен хуьлийла дац. – ХIуга хьожжий хуьлу тIеериг а!

– Критика нийса ю! – тIетайра векъана воккханиг. – Тохара вайца 
цхьаьна паччахьан чагIалкхашна тоьпаш йиттина къонахий бу хIинца 
догIучу шоьтан дийнахь со волчу гуллуш. Хьо а воьллахь, Iаббас!

– ХIа-а! Суна-м дицделлерий хIара цIена варда аш а иэцна хилар! 
– кIеда велакъежира къена партизан. – ГIоза лелайолда! Амма, шун дай, 
ден дай ишта варда хоьхкуш-м ца лелла! И кхарйоьлла дечиган варданийн 
лекъжигаш ченалахь я хотталахь, алашин Iаспаро я стерчийн кIурамаша 
хала текхош лелла-кх. Цхьа а мегайолу варда ца хилла шун ерриг эвлахь!.. 
Ткъа, эвла ма яра диъ бIе ков-керт, цхьа а йоза-дешар хуург воцуш! И коьл-
лашлахь тоьланаш!...

– Шаерг гIайгIа-бала яра! – тIетайра Iаббас.
– ХIинца-м йоза-дешар цахуург лехча карор а вац! Массеран а нис-

делла цIенош, автомашинаш, башха дика стол-гIант, сал-пал, нисбелла 
гIирсаш, масане ду уьш! – дуьйцура векъанчо. – Цул совнаха масийтта 
Iилманча, хьехархой, лоьраш, агрономаш, инженераш-м багар ма бе 
хьайна. Иштта ю-кх и тохара дала а, наха а йицйина лаьттина эвла!

– Сел йицйина а яцара и-м! – дегабаамбира Салмана. – Граждански 
тIом болчу хенахь тхан Ибишев Iабад полкан командир хилла! КIайчарна 
дуьхьал тIом а беш…

– Иза а ду бакъ! Жимачу эвлара бIе сов дика кIант Советски Iедалехьа 
тIом беш турпала хIаллакьхилира. Деникинцаш ма-хуьллу шайн Iедал 
лардан гIиртира… цу кIайчу бандиташа чимбеш ягийна вайнехан ярташ 
дагалецна а вер вац!.. Шун а, кхечийн а ярташкахь лелла гIуллакхаш ду 
уьш. Иза дац кху сохьта вай дуьйцург! Оцу бодане мискачу тоьланашкара 
схьадевллачу аш хIара зовкх хьоьгуш, башха дуьне дууш, хIинца шуьга 
кхаьчначух велавала догдогIу!

– Шун АтагIа а яцара башха тхайчул хьалхаяьлла! – билгалдира 
Iаббаса.

– И-м хIунда дуьйцура? – велавелира къена партизан. – Деша-яздан 
хууш цхьа молла-х варий тхан!

– Молла-м вара шун! – тIетайра Iаббас, – амма цо яздина кехат 
деша хуург-м ца карийра БелгIатойн эвлахь хьовха, Шелахь я Чечанахь 
а! «Яздинчунна шена а хуур дац кху тIе хьекхна къоламаш-м! Жинийн 
йоза хир ду хIара!» – олура цхьа хIума хаьа хьуна моьттучара. ТIаккха 
и ша яздина кехат юхадайча: «ХIара хIун ду?! – карзахвийлинера шун 
АтагIара молла, – чаппагIанаш ечунна а хуур дац, кху тIе хьеккхарш 
хIун сизаш ду-м! Дуьйцийлла йоццуш жинийн йоза ду хIара!»… Иштта 
хилла йоза хаар тхан цигахь хьовха, шун АтагIахь а!

– Иза иштта ца хилла ала а хала ду, – мукIарло дира къеначу партизано.
– Цхьа а школа йоцуш хилла шун эвлаш?! – хаьттира Лидас.
– Грозни дIаяьккхича, ерриг Нохчийчохь юьхьанцара ши-кхо шко-

лан тайпа хилла – Веданахь, Шуьйтахь, Неврехь. Ткъа Грознехь берриг 
вайнехан кегийрхошна йиллина цхьа школа хилла. Амма хьолахойн, 
чинахойн бераш доцчарна цу школан неIарш а дIакъевлина хилла. Ткъа 
къечу ламанхойн Iилмане сатуьйсийла а ца хилла! – хаийтира Iаббаса.

– Кхетош дуьйцу аш! – билгалдира Лидас.
– Суний, Хьасанний тIедоьжнера, – Iаббаса пIелг хьажийра къеначу 

партизанна тIе, – Советски Iедал хIоьттинчу деношкахь дуьйна йоза-
дешар Iамор а, цуьнца цхьаьна тайп-тайпанчу куьйгаллин белхашкахь 
гIуллакхаш дар а. Районан милицин отделан начальникаш хьовха, рай-
исполкомийн председательш а лелла тхо! Тхан ирсана, Iилма долуш 
тIаьхье а кхиъна, тхойшиъ лакхара лаха вуьссура, сих а ца луш, яртийн 
советийн, колхозийн председательш а хуьлуш, сийлахьчу пенсионерийн 
дарже кхаччалц.

– Биографи-м ю! – меллаша йистхилира Лида.
– Хьасан, вайга хIун хьаша кхечи хаьий хьуна? – хаьттира Iаббаса.
– Муха ца хаьа! Гуш ма ю хIара керла хьехархо! Хьо еана дика хета 

тхуна, хьоме йоI! – велакъежира Хьасан.
– ГIалатвели! – хаийтира Iаббаса. – Гаврилов Иванан йоI яй хIара-м!
Хьасан цIеххьашха цIийвелира, цуьнан бIаьрган негIарш, мохо 

лесто гIа санна, дегош-тохаделира, мара, сетташ, чIичкъашка бахара, 
балдаш гамделира, къоьжа мекхаш дегийра. Иза, кисанара йовлакх схьа 
а даьккхина, тIехьавирзира. Сихха метта а веана, бехказа волуш вела а 
къежна, иза Лидина тIе вирзира, цуьнан месех дай хьакхадолуьйтуш 
куьг а даьхьна:

– Юхаерзае! – элира цо «Москвича» хьалха Iачу кIентан кIанте.
– Тхоьга гIур ду! – хадам боллуш схьахьедира цо.
– ХIинцца схьакхочуш ю йоI! – элира Iаббаса. – ХIара кхана ялор 

ю вай шун цига!

– Иза дийца а ца оьшу! – аьлла, Салманна юххе, «Волги» хьалха 
чухиира иза. ТIехьахь Iаббас, Лиди дара.

«Москвич» тIаьхьа а йолуш, буьйлабелира уьш. Массо а тайпана ав-
томашинаш, яккхий грузовикаш дуьхьалъетталора. Керл-керла гIишлош а, 
башха бошмаш а дуьхьал уьдуш хетара. Гена йоццуш хьалхахь гучуелира 
бошмийн IиндагIашлахь тийна жимо эвла. КIайчу, цIенчу цIеношна тIехь 
сира-беса шифер а, маьI-маьIIехь цIен кибарчигаш а гора.

– Цига ца доьлху хIинца! – элира Хьасана. – АьттуагIорхьа яхийта!.. 
ДIогара ю тхан АтагIа!.. ХIинца аьрруагIорхьа! Схьакхечи.

Ангалин шуьйра уче йолчу даккхий кIайчу цIенойн сийначу кевна хьал-
ха сецира машина. Ученна тIехула айаелла телевизионни антенна гора.

– Схьакхечи! Марша-декъала догIалда шу! Схьадуьйла! – Хьасана 
керта кхайкхира цаьрга.

Ша-шаха санна дIаделладеллачу кех ара йоккхастаг еара дуьхьал.
– Тхоьца-м хьаша а ю! – Хьасана Лида гайтира цунна.
– Марша йогIалда, сан йоI! – чIогIа йистхилира йоккха стаг. ЦIа 

чуьра кхо йоI тIаьхьий-хьалхий араиккхира. Лида, езаш-тIеэцна, чуйи-
гира цара, роггIана мара а лелхаш.

Хьасан, йоккхастаг хьем боцуш гIуллакхашна тIедирзира – ши мос-
кал а, ялх-ворхI котам а йийна рагIу кIел еана, кхачанна лело йолийра.

– КIант! Ши уьстагIа схьабал гIой! – буьйр дира Хьасанна кIентан 
кIантана. – «Москвичахь» и кех велира.

Лида чохь йолу цIа дузуш лаьттара луларчу мехкарший, зударший. 
ХIораммо хоьттучу маршаллашна жоьпаш дала ца ларайора хьаша.

Зударийн дийнна цхьа тоба рагIу кIел, пешана гонах хьийзара: кота-
маш тилош, картолаш, хохаш цIанбеш. Къамелаш, еш кхехкар цхьаьна-
ийнера кхузахь.

Шалго-топ карахь уьйтIаваьллачу Хьасана мохь туьйхира:
– Ва-а ладогIалаш, юьртахой! Массара а ладогIалаш! Тховса тхоь-

гахь синкъерам хIутту! Тхан ков цунна диллина ду! – ша и дIакхайкхийна 
воллушехь, ирах а ерзийна, топ кхоьссира цо.

…Шуьйра генаш даржийнчу кхура кIелхьарачу стоьлана дехьий-
сехьий хиъна Iара Iаббас, Хьасан, тIехIоьттина лаьттара Салман.

ТIехь кIайчу кисин лоччар йолу гIант деана царна юххе дIахIоттий-
ра цхьана кечъеллачу йоIа. ГIабалица, туьйдаргашца лепачу доьхкарца 
нохчийн къоман хормехь кечъелла Лида ялош йогIура кхин ши йоI. 
Цуьнан хазаллин нуьцкъо Iадийна Салман, ша гучуваларна кхеравелла, 
юьстахвелира. Воккха ши стаг Лидин сийдеш хьалаайавелира. ГIанта 
хаийнчу Лидина кхо йоI тIехьа хIоьттира.

– Ваши Хьасан! Ваши Iаббас! Аш ишта иэхь хоьтуьйту суна! – элира 
Лидас, цIийлуш, хазаллехь йолчул совйолуш. – ХIоккхул адамаш мет-
тахъхьеда дагахь яцара со… ТIе, хIоккхул лера а йогIура техьа…

– Хьаша хьакъ ю лара! – жоп делира Хьасана. – Хьаша, паччахь 
хилча а, лай хилча а, цхьатерра сийлахь ву! Хьо-м тхан кху дуьненахь 
мел волчул а хьоме-езийр ю!

– Хьо – тхан йоI ю! – чIагIдира Iаббаса.
– Иштта ду! – тIетайра Хьасан.
КIеззиг хан елира, цхьа а вист ца хуьлуш.
– Тхан меттигаш муха хета хьуна, Лида? – эххар а хаьттира Хьасана.
– Шун кхузахь индустри ю! – билгалдира Лидас. – Суна хеташ 

хиллачух тера дац гушдерг. Заводаш, вышканаш, гIишлош – бIаьрг мел 
тоьхначохь промышленностан сурт. Тохара хьалха баккхийчу поэтийн 
иллеш доладолуьйтуш хилла. Нохчийчоьнан исбаьхьа Iалам талхийнехь, 
халахетар ду суна…

– И хаза Iалам гур ду хьуна! – элира Хьасана.
– Мелла делахь а, зенаш-м хилла тхан юькъачу хьаннашна, – билгалди-

ра Iаббаса, – эрна лаьтташ, юкъ-кара эрна ягош газ йоллушехь, цIе-кIуьран 
хьашташна хьун хьекхар дIадаланза ду…

Цхьа а вист ца хуьлуш, кIеззиг хан елира
– Делахь а, хаа деза, – далийра Хьасана, – Октябрьски революци 

хилале хьалха Нохч-ГIалгIайчоьнан берриге а бахаман кеп колониальни 
лоллех йоьзна хилла хилар – нефтан промышленностан ширачу гIир-
сашца а, юьртан акхачу, мискачу бахамца а. Грознехь, цунна гонахарчу 
промыслашкахь бен промышленность хилла яц. Техника-гIирсаш леда-
ра, адам дацадар къинхетам боцуш лаьттина. Делахь а, Бакул тIаьхьа, 
Россехь шолгIа меттиг дIалаьцна дара Грознехь нефть даккхар. Ерриг 
бохург санна, нефтан промыслаш дIалецна кхечу пачхьалкхийн капита-
листаш бара, Iаламан хазнаш акхачу сутараллица хIаллакьеш. Керла 
индустриализаци кхолларца доьзна Iаламана мелла а зен-зуламаш лел-
лехь а, хIинца Нохч-ГIалгIайчоь Союзехь кхиъна промышленностан 
цхьа меттиг хилла дIахIоьттина. Амма, Iалам лардаран декхар хIинца а 
хьалха лаьтташ ду…

ТIееанчу йоккхачу стага Лида йигира. Цуьнца баккхий нах а бахара 
чу. Дийнна кхехкийна уьстагIан чарх Iуьллура текхахь, тIаккха, цIен бос 
оьцуьйтуш куьркахь еттина москал еара хьалха, чохь хаза хьожаетталун 
пулу долуш. Цу жижигах а, галнех а, саьрамсекхан берамах а, бецех а 
башха хьожа йогIура. ХIоранна хьалхара бошхепаш, арсаш, мIерий до-
гура.

УьстагIан лергах а, балдех а даьккхина жижиган ши цуьрг совнахчу 
мIераца Лидега дIакховдийра Хьасана, ден-дайшкахь вайнаха хьаша ле-
раран билгалонаш Iалашъеш.

– ЧIогIа мерза кхача бу! – хастийра йоIа шун.
Цу хенахь гоьргаш тIей, тIулгаш тIей аннаш а дохкуш, уьйтIахь 

адамашна охьаховшийлаш кечъеш бара кегийнах, майда чуерзочу бок-
кхачу хIазаран ах хIоттош. Цунна дуьхьал а дерзийна, цIеношкахьа 
букъ тухуш цхьа-ши могIа гIанташ хIиттийра мехкаршна. Ерриг уьйтIе 
хелхаран майдане йирзира. Гул-гуллуш кегийнах а, мехкарий а схьагул-
лора. Аннийн хоийлеш тIе кегийнах, гIанташ тIе мехкарий хуьйшура. 
Пондарчас, вотанчас болх дIаболийча, уьйтIахь тайна а, дай а хелхарш 
шерша девлира.

ХIума йиъна девллачул тIаьхьа, баккхийчара Лида мехкаршка 
дIаелира. Шаьш башха бIаьргахь а боцуш, ловзар царна гурриг, уча 
гIанташ хIиттийна, охьаховшийра баккхийнаш. Шайх бехклоьцуболчу 
кегийчарна новкъарло хиларх ларлора уьш.

Лида тIаьхьа а хIоттийна, ученан ламех еза-йоккха охьайоьссира 
йоккха стаг. Цу шинна тIаьхьа хIоьттина сов дика кечъелла масийтта 
йоI яра. Ловзар серладаьккхина гIуркхаш тIехь электрически лампанаш 
кхозура. Сийлахь хьаша а ялош, йоккха стаг тIееъча, берриш мехкарий 
хьалагIевттира.

– Дика кIентий! ХIай оьзда мехкарий! Суьйре дика хуьлда шун! 
– йистхилира йоккха стаг массарна а хозуьйтуш. – Кху ловзаран дакъалаца 
дахкарна баркалла шуна. Вай тховса вовшахкхетта ваьш лоруш, езаш Лида 
хьошалгIа яр бахьанехь! Вайн юьртахой даима а хилла доккхачу гIиллакхца 
хьаша верзош. И оьзда гIиллакх аш деза лелориг хиларх со шек яц.

Мехкарийн тхьамдел лаха Лида охьа а хаийна, йоккха стаг дIаяхара. 
ХIаваэхь некаден гIурагIезаш санна, меллаша шершаш, товш хелхабуьй-
лура мехкарий. Иштта байн, товш когабуьхьара хьийзара кIентий.

Зама-хан йолура. Буса цхьайтта делира. Баккхий ХьасанагIар хелха-
бийла бевлча, дерриг ловзар ирахIоьттира. Къена баьлнаш чекхдевлча, 
ловзаран тхьамда вистхилира:

– Вай массо Лидина баркалла олуш, цунна дика мел дерг лууш, иза 
хьошалгIа яр декъалдеш ду! Вайн сакъера хIоттийнчу хIокху ловзаран 
дайшна баркалла!

– Ирс, декъалаллий шорта массарна а лаьттийла вайна!..
Адамаш шайн-шайн цIехьа даха кехдуьйлура. Кханналц мукъана а 

Лида шайгахь Iайта гIоьртира Хьасан, амма, Iаббаса элира:
– Тоьар ду! Вуьшта а хьеделла тхо!

– Лида! ХIара тхан цIа – хьайн цIа хилар дIахоалда хьуна! – элира 
Хьасана.

– Баркалла, Хьасан. Хаьа суна! – жоп делира Лидас.
Лида, мехкарийн ото чу яхана, шена тIера хорма дIаяла йоллура. 

Амма, мехкарша шайн совгIаташ юха ца ийцира.
– Хьан хорма хIинца тхан совгIат ду!
– Иза хьеха а ма де! – бохура мехкарша.
– Делахь, хIоз, чIагарш мукъана дIаиэца! – дийхира Лидас.
Лида машина тIе яьккхира мехкарша. Лидий, Iаббас, Салман, хIуса-

ман Iодика а йина, дIабахара.
БелгIатойн эвлахь лоькху пондарш Органан йистехь а хезара. Iабба-

сан кертахь ловзар дуьйлина хьоме хьаша схьакхачаре хьуйсура юьрта-
хой. Iаббаса шен хеннахь хабар даийтина хилла кхуза.

– Баркалла, юьртахой! Новкъара тхо шайн цига дигнера атагIоша. 
Тховса хьеше са а даIийтина, кхана гуллур вай! – Iаббаса аьлча, адамаш 
шай-шайн цIехьа дирзира.

…Iуьйре. Лида самаяланза яра. Шен чкъургийн резинкин балдашца 
шуш а деш, «Волга» кехъелира, Iаббас, Салман иэцна…

…Баьццара «Волга» Органан тIех йолучу хенахь ЧIишкана тIехьа 
айаделлачу аьрцнийн баххьаш тIехь а, бердаш тIехь а Iуьйренан малхал 
хьалхара цIен зIаьнарш яга йолаелира туьйранашкахь йийцинчу гIала-
нийн момсарех, бIаьвнех тера лакхенаш лепаеш… Тийначу цIийнан ме-
сийн кIайчу меттахь дай са а доьIуш, Лида мерза наб еш яра цу хенахь. 
Куьзганна хьалха лаьттачу жимачу стоьла тIехь халла хезаш сахьат 
декара. Ткъа Iаббас, Салман хIинцале Органан тIех ваьлла, чеченхойн 
бошмашна юххехула хаьхкина воьдура. Ленинграддий, Москвай, Рос-
товий, Бакуй, Тбилисий, Эриванний, иштта кхийолу яккхий гIаланаш 
нохчийн махках хоьттинчу боккхачу автомобилийн новкъахула.

И магистраль Грозный – Итум-Кхаьлла асфальтан некъ вовшашна 
галморзах боллучохь бай тIехь «Москвич» автомашина лаьттара. Цунна 
юххехь яржийна кIайн шаршо гора, даар, малар, стаканаш тIехь.

– Марша догIулда шу, воккха стаг! – Iаббасе забарца маршалла 
хаьттира Хьасана. Цуьнан кIентан кIант машинна улло лаьттара.

– Маршаллица вехалда! – жоп а луш, сахьте хьаьжира Iаббас.
Цхьацца къамелаш деш, Грознехьа кест-кеста дIахьуьйсуш лаьттачу 

баккхийчу нахана шайгахьа йогIуш гатанан лаба йолу газик, гатанан 
тхов тиллина грузовик яйра. Вела а къежаш, вовшашка хьаьжира и шиъ. 
Ший цхьаьний хьалхахьа таьIира, куьйгаш а уьйуш. Тормазаш цIевзиш, 
севцира машинаш.

– ХIара хIун кIело ю?! – воьссира газика тIера некъан хорма тIехь 
зоьртал стаг.

– Тхан туьха-сискал ду хьуна, Сережа! – Iаббаса куьйган эшаре 
даа-маларе вийхира профессор.

– Хьажахьа! – цецвелира Семенов, – сел Iуьрре доттагIчун гIайгIа бан 
дагадеаний шуна! Бакъду, хIораммо а цхьацца стака кемсийн цIена хи бен 
хIумма а ца молу ду вайн… Шу къанделла нохчий девзаш ву со, – шаьш 
тIадам ца молуш, Iахара хестамашца мала а дой, хьеший бахабо аш!

– Иштта хир ду! – тIетайра Iаббас. – Хьеше «марша вогIалда!» ала 
кхиале, бехий, тIуртIузбовлу хIинцалера цхьацца болу кегийнах.

– И бIаьллаш гуттар тхан хеса кхуьйсу-кх! – билгалдира Салмана, 
кедаш а дуттуш.

– Хьо вац ишттачарах! – хаийтира Хьасана.
– Хьоме Сергей! – профессоре вистхилира партизан, – шун порядок, 

низам талхо дагадогIур дац тхуна. Амма туьха-сискал кхоллучохь шун 
къона накъостий ган-м лаьара тхуна.

– Хьажал, мичхьа кхийда?! – иэккхийтира Семеновс, – бакъду, массо 
кхочушвалла дац хIара кемсийн хи…

– Нийса боху! – тIетайра Iаббас, – ялх-ворхI километр бен кхузара 
дIадаха а ца дезаш, кийча лаьтташ ду-кх вайна цу балхана оьшург…

– И-м дуьйцийла а яцара! – куьг тесира профессора. – Тхо балха 
даха девлла!

– КIезиг-мезиг Iуьйренан кхача балхана новкъа хир бац! – юкъа дош 
тесира Хьасана. – Некъаш дика, маьлхан де, машинаш тайна ю. Тхайна 
цатам ца бар доьху оха!

– Делахь, жимма охьалахлур вай! – профессор, накъостийн гонах 
охьа а хиъна, шуьнна тIевирзира.

ТIехула дехкина деа-кIов кисанаш долу, белхан сийна хечий, спецов-
кий тIехь тов Ася шуьнарачарна хьошалла деш яра.

– Ася! Тхуна оьшуш кхин хIумма а дац! – вистхилира профессор, 
– охьа а хаий, тхоьца хIума кхаллал!

– Ас йиъна!
– Иза дита! Ялол, дIога Iачу кегийрхойх дIакхетал хьо! – уьш болчу-

хьа пIелг хьажийра Семеновс.
Ася меллаша юьстахъелира. Цуьнан Салманах бIаьрг кхийтира. 

«Вуно кхеташ волчу Салманах а Iилманан хала меттигаш Iиттало, – ойла 
йора цо, – ткъа суна-м муххале а!.. Техникан керла говзаллаш, белхан 
чолхе некъаш… Лаа ца до суна и хьехарш тхан девешин Сапин зудчо: 
«Цхьана токхечу хIусаме ерза!», «И ду йоьIан ирс!», «ЦIена Волга», 

«Атта ехийла», «ХIунда бакъабо и хьайн хаза корта цу Iилманан бали-
ца?», «Зударех ца хуьлу Iилманчаш!» «Хабар даьсса мел хили, коьрта 
чохь мох алсам мел хили, зIок шера луьйш хилчахьана, дешар кIезиг мел 
хии, лакха атта йолу ламанан зуда!», «Хьажал! Сабантоевага!» И башха 
хьехархо ю… Ас бенболу некъ хала бу, амма сан ирс нуьцкъала хила 
хьакъ ду, иза боккхачу къинхьегамца кхуллур долуш хиларна…»

– Ася! Ахь ма чIогIа ойланаш йо? – меллаша вистхилира Хьаьким. 
– Бехк ма биллалахь, «ларамаза» кхузахула тIехволуш воллура со…

– Ойлий? Экспедицин балхах йо! – жоп делира Асяс.
– Хала массарна а хир ду! – даре дира Хьаькима, – хIоранна а ша 

шен зоьйла каро тарло.
– Ша шен зоьйла! Иза дика ду! – тодира Асяс, – со белхан халонех 

ца кхоьру!
– Кхета со! – жоп делира Хьаькима, – хьекъалан къинхьегам даима 

а хала бу дегIачул.
– Нийса ду! – тIетайра Ася, – замано керла декхар хIиттадо вайна 

хьалха – и ший а къинхьегам цхьана хоршахь айар! Собар а, доьналла а, 
стогалла а деза цу гIуллакхана!

…Хьаьким, Асий цхьаьна къамелаш деш гинчу Салманан даг тIе, халла 
хаалуш, кхоьлана марха еара. «Эмгараллин цамгар ю техьа соьгахь! – ойла 
йора Салмана. – Со оццул акха хила тарлур дац! Диц дан йиш яц, соьга 
шех догдиллийтинарг Ася ша хилар. Иза бахьанехь Iийши хийла инзаре 
халонаш. Лида езаяларх дарба хир моьттира. Эрна! Иза гергара хьаша ю. 
Цуьнга дагарахаийта тарлур дац. ШолгIа-делахь, цуьнан Москвахь цхьа 
ирс дерг хир ву… Ася а мегар яц шен цхьаъ воцуш! Ткъа, Хьаьким хьанал 
оьшу?! Иза оьзда а, куц долуш а ву. Профессоро нийса элира: «Халонийн 
дакъа хIоранга а хадданза кхийдош ду дуьне! Халонех шена воккхавер дан 
хаар – иза ду адаман ирс!» Бакъду, профессоран иштта олийла ю, Iилманан 
кхолламан балхахь шен безаман цамгар йицъян Iемина хир ду цунна. Иза 
доккха хьуьнар ларало. Ткъа, со мисканна мичара дер ду и хьуьнар? Шийло 
ю сан забарш!..»

Асега кIеззиг хIума яийтира накъосташа.
ХIума кхаьллина а бевлла, къамелаш деш Iачу баккхийчу нехан, 

профессоран къовсам а марсабелира.
Новкъахь экспедицин членаш кIеззигчунна а совцарна дуьхьал вара про-

фессор. Бовха кхача ца баош, уьш дIабахийта лууш вацара Iаббас, Хьасан.
Зевелла волчу Iилманчиний,воккхачу шина стаганий юккъехь къаме-

лийн къовсам гIеххьа бахбелира. Нохчийн ахархочун зеелла философи 
тоьлаш бирзира и къовсам…

…Лида, сама а яьлла, дегI сеттош Iуьллура. Берачуха бIаьргийн не-
гIарш детташ, дIаса а хьаьжна, ах боданечу чухула бIаьрг кхарстийра цо. 
Ша йоцург чохь кхин адам доцуш, тапъаьллачу хIусамашка ладуьйгIира 
цо. Хезаш тата дацара. Меллаша хьала а гIаьттина, кIеда кIархаш туьйди-
на, куьзганна хьалхарчу жимачу стоьла улло яхара иза. Цу тIехь Iохкура 
зударша кечлуш коча а, лерга ухку, пIелгех а, пхьаьрсех юхку тайп-тайпана 
вилтIакIозаш а, цхьамма хIинцца яздина хеталун кехат а. Коран кирхьа 
жимма дIатеттина, серло сов а йина, кехат деша хIоьттира иза:

«Хьоме Лидочка! Аренан сихачу балха доьлху тхо, делкъал тIаьхьа 
цIа а доьрзур ду. Шина сохьтана цIера бевлла божарий кестта юха-боьрзур 
бу. Са а ца гатдеш, садаIа!

Хьо маракъовлу ас!
Хьан Лейла».
Учахь лаьттачу юьхьюьларгана тIе а яхана, юьхь-куьг а дилина, 

коьртах ехк а хьаькхна, чуенчу Лидас, мотт дIа а баьккхина, маьнга та-
бира. ТIаккха тIе хIума а юьйхина, уьйтIа елира иза. Кертахь екаш мос-
калш а, шайн гIовгIанаш еш котамаш а яра. Бешара хаза хьожа йогIура. 
Ринжехула Лида кетIа елира. Ураме бIаьргбетташ, сецира иза. Гена йоц-
цуш, некъайистерчу колонкехь зевнечу аьзнашца, забаршца чийликаш, 
кIудалш хих юзуш кхо йоI яра. Кхин ши зуда тIееара. Мокха «Победа» 
сецира царна гергуо. Цу машинара воьссина, цхьана йоIера чийлик схьа 
а иэцна, радиатор чу хи доьттира цхьана стага. ТIаккха, куьйгех йовлакх 
а хьаькхна, дIасхьа хьаьжира иза. Цуьнан бIаьрг шена тIехь сецча санна, 
хийтира Лидина.

– Марша вогIулда, Ахед! Хьо муха кхечи кхуза? – ча санна стомма-
чу, бIаьрлачу стага маравоьллира иза.

– Иштта… цхьацца гIуллакхаш ду-кх! – дерзийта лиира Ахедна.
– Хьера-м хир ю гуотуьйсуш! – велавелира бIаьрланиг. 
– Заготскот а дебаш! – жоп делира Ахеда.
Хьалххе дуьйна бевзаш болчу доттагIаша санна, забарш а йина, 

дIаскъаьстира уьш. Ахед тIехиъча, машинан моторан гIовгIа елира. 
Хийла хIумнаш гина тиша «Победа», тракторан гIовгIанца еана, Лидина 
дIанехьуо сецира цIеххьашха. Шен дог гIиттар, эвхьаза ойлий лечкъа а 
еш, Лидига хьоьжура велакъежа Ахед.

– Iуьйре дика хилда, Лида! – гIиллакхе вистхилира иза эххар а.
– Со муха евза хьуна? – цецъелира Лида.
«Хьо гира, евзира АтагIарчу синкъерамехь» алланза висира Ахед. 

Амма, сихха ойла а йина, цуьнца шен къамел ма-хуьллу дахдан некъ 
лехира цо.

– Мила ву кху махкахь хьо ца евзаш?! – Ахеда хIаваэхь гуото-
суьйтуш куьг кхарстийра. – Хьо, къонахаллехь гIараваьллачу Iаббасан, 
Хьасанан вешин хьоме йоI!

– Суна моьттачул сов ду иза! – белшаш саттийра Лидас.
ТIех кхераме а, сонта а ойла зуламан дIаьвше моз хилла гIаьттира 

цIеххьана Ахедан коьртехь. Ткъес тоьхча санна, и шена дагадеанарг кхо-
чушдан лууш, кисанарчу бохчех куьг Iоьттина, велакъежира иза.

– Со схьакхачаре хьоьжуш лаьтташ-м яцара хьо?! – цIеххьашха 
хаьттира цо.

Iаббасан, Хьасанан цIераш цо яхарна, и стаг цу шимма ша йолчу 
ваийтина моьттира Лидина. Иштта ца хилча, цо и къамел дан цхьа а 
бахьана дац.

– Девашас Iаббаса ваийтина хьо? – хаьттира йоIа, шек йоцуш.
Сирачу дарин китель шена тIехь то а еш, ма-хуьллу, собаре жоп 

делира цо:
– Кхин хьан воуьйтур вара со?!
– Цо хIун кост даийтина хьоьга! – дуьхе гIоьртира Лида.
– Кост?! – цецвелира Ахед. Амма, сихха метта а веана, велакъежи-

ра. – ХIун кост даийта дезара цо?!
Лидин коьрте ойла иккхира «кху эвхьаза-дастамчу стагана соьгара 

хIун оьшу хир дара?!.»
Ахедана хиира, иза шех шекъяьллийла. Цхьа а хIума дагахь а ша 

воцчуха, партал вистхилира иза:
– ХIун до?.. ДIадоьлхий вай?!.
– Доьлху дера, хьо девашас Iаббаса ваийтина велахь-м! – шийла 

жоп делира Лидас.
– Бакълоь! Хьо чIогIа кхетам болуш ю! – тадира Ахеда, шина а 

куьйга къовллуш, руль схьа а лоцуш, – амма, зама кIезиг ю хабаршна!
Кхин билгало ца йоьхуш, тийшира Лида и стаг Iаббасий, Хьасаний 

ваийтина хиларх. Иза шек йоцуш, цунна юххе машина хиира.
– Башха, башха дика ду! – Ахеда ма-хуьллу хьулдира ша воьхна хилар; 

ткъа иза воьхна вара, Iаббаса я цуьнан гергарчарах цхьамма шен коьртах 
Iуьрг оьккхуьйтург хиларх хьовха, шех теша а тешна, шена юххе хиъначу 
Лидин хазаллех цецваьлла а. И шиъ дист ца хуьлуш, машинахь Iаш кIеззиг 
хан елира. Кинохьчул сиха суьрташ а, ойланаш а хехкалора Ахедан коьр-
техь-дагахь. Машина йолаялийта вицвелча санна, вара иза.

– ТIаккха?! – хаьттира Лидас.
– Деваша волчу! – мотор латийра Ахеда. Машина, тоха а елла, гIов-

гIанца дIахьаьдира.

Ахедан юьхьа тIе, берцан буьртигаш санна, хьацар туьйхира. Иза 
ойлане вирзинера, газ тIе а теIош. Машина хахкаеллера бежан арахула 
боьдучу новкъахула, хьалхахьа гуш масех вышка а, царна тIехьахь Орга-
нерачу шекаран заводан зоьртал гIишлош а яра.

Машина дIаиэккхачу юккъехь Iаббасан кетIа хьаьдда йогIучу кIадъ-
еллачу йоккхачу стеган, йоьхна, мохь белира. Амма, цуьнан цIогIа Ли-
дина а, я Ахедна а ца хезира. Йоккха стаг гIайгIане керта а яхана, елха 
хIоьттира:

– И бежнаш делладелара со уьш дIалахка йоьдучул! – тийжара 
иза, – Iаббас волчу йигна хила там бара иза! – цIеххьана йоьлхучуь-
ра сецира иза. Иштта ду. Иза цуьнга дIакхайкхина хилла! Ой, кхин 
хуьлийла а юй цу белхан! Янне а яц! Ткъа, со къанъелла кхез берам 
баккха сихъелла! – кертахула йолаелира йоккха стаг, шен цIийнан 
гIуллакхаш а деш. Iаббас хьеший балош вогIур вуйла хууш, анга-
лин учарчу йоккхачу стоьла тIе шун хIотто долийра. ЦIенойх уггар 
доккханиг кечдира цо хьешашна даа-мала аьтто хинболчу тайпана. 
Даа-мала сийсара сарахь дуьйна кечдина лаьтташ дара, йохъяезарг 
пеша тIехIоттийчахьана. И гIуллакхаш дина иза ялале, еа машинахь 
хьеший кхечира керта. Йоккха стаг ша ма ларро хьийзара, уьш та-
мехь тIеоьцийла лохуш. Доллу хIума кийча, лартIехь карорна реза 
вара Iаббас. Говзанчаш, баккхий нах учахь, студенташ чохь шуьне 
бирзина, «марша догIулда!» – кад меллачул тIаьхьа, йоккхачу стага 
юьстахваккха бIаьца йира Iаббасе. Шен аьтто нисбина, хьеший меттах 
ца хьебеш, йоккхачу стагаца юьстахвелира иза…

– ХIун ду хилларг?! – хаьттира Iаббаса.
– Лида мичхьа ю? – хаьттира йоккхачу стага.
Цу хаттаран маьIнех Iаббас кхиъна валале, цхьа секунда елира. Цец 

а, карзах а волуш оьгIазваханчу Iаббасан бIаьргаш, цIеххьашха догуш 
къегина, хьаьжа тIе девлира, гамъелла юьхь тохаелира, цIен бос кхер-
стира, тIаккха, дакъа санна, басаваьлла, Iадийна висира.

– Собаре хила! – халла йистхилира зуда шен майрачун хьоло кхе-
рийна: – «Кху кепахь суна цкъа а гина вац хIара… Къонаха хьекъалх 
тила ма ца вогIура…» – ойлане елира иза.

– Лида самаяьлла?! – халла, цхьа сонтачу озаца вистхилира иза, 
воьхна хиларера вала а гIерташ.

– Иза тоххарехь хьалагIаьттина, – шен ма хуьллу собаре хаийтира 
йоккхачу стага. Хилла лаьттачунна мукIурло дан шен майра кхоьрийла 
хаьара цунна.

– Мичахь ю иза? – юха а хаьттира Iаббаса.

– Ахь ца ваийтинера иза дIайига?! – долийра йоккхачу стага, ма 
хуьллу цунна и цаIаьткъела а хоьржуш. – ТIелхигаш оьцучу ялан бен ца 
мега йолчу, тишчу машина тIехь!

Воьхна хиларо иэрчаяьккхинчу Iаббасан юьхьа тIехь гучуелира кер-
лачу оьгIазаллин, кхераман, Iадоран инзаралла. Шен майра хьераваьлла 
моьттуш, йоккха стаг кхераелира. Довзанза долу деган Iазап а Iуьйшуш, 
гIайгIане вовшашка хьаьжира и шиъ.

– Iаббас! Къонахалла дIа ма тасалахь! – халла хезаш шабарш дира 
йоккхачу стага. – БIаьргаш а ца хьаббеш, кхерамна дуьхьал хIотта ка-
рахдолуш хила веза!.. Цхьана сий доцчу зуламхочо Iехийна куц ду иза! 
И тайпа бала вайна тIе дуьххьара а я тIаьххьара а ца боьссина!

– Тхуна хьехарш дан-м, хьекъалан дена санна, дика хаьа хьуна, 
– халла хезаш, оьгIазаллин шабарш дира Iаббаса. – ЙоI Iалаш хIунда ца 
йина ахь?.. Цкъа а дIа ца даьндолу ирча иэхь дуьйжи сан къежбеллачу 
коьрта тIе!

 – Сан мера кIелхьара бохург санна, дIатакхийра цо иза! Со тIаьхьа а 
хьаьдира… Мохь а биттира… Амма, тIаьхьа ца кхии… тIаьхьайиси…

– Хьешех цхьа а шек ма валийталахь! – пIелг лецира Iаббаса. 
– Дууш-молуш хила беза уьш, са а къералуш! Дегнийн кIоргенехь чIир, 
гIайгIа-бала дIа а хьулбина, вайн яххьашна тIехь даккхийдер ган деза 
хьешашна! ХIун-мила ду а ца хьахош, вайн кегийрхойн рагIу кIелхьар-
чу тийначу цIа чу гулбе, сихонца!.. Ала дезарг ас айса эр ду!..

Синкъерамца шуьнехь зовкх хьоьгуш бара доттагIий Iаббасан хIуса-
мехь. Шен дагара бала гучу ца болуьйтуш, хала садеттара Iаббаса.

– Синкъерамаш барний, вайна шаннаш хIитторний бехке исбаьхьа 
йоI мичахь ю? – юккъехула, хатI-меттахь доцург хаьттира Семеновс.

– Лидий?! – цIий а луш, иэккхийтира Iаббаса, амма сихха метта-
веара иза.

– ХьошалгIахь ю… Иймансизо… хьовха, хIинца схьаялор ю иза! 
– халла вистхилира Iаббас. БегIийла минот ма нисъеллинехь, уьйтIа 
велира иза. Лида лачкъийначуьнга ша хьоьгуьйту долчу Iазапан бала 
чIагIбаран ойла а еш, таIзаран сурт а хIиттош. Цунна дуьхьалкхеттачу 
йоккхачу стага хаийтира:

– Гулбелла. Хьоьга хьуьйсуш Iа!..
Цхьа жима кор долчу рагIу кIелхьарчу къорачу цIа чу Iаббас вол-

лушехь, кегийрхой хьалагIевттира. Аннийн маьнги тIерачу черта тIе а 
хиъна, цIийнан боданах шен бIаьргаш булуьйтуш Iара иза.

– Охьаховша! – вистхилира Iаббас. Аннийн гIанташ тIе а, маьнгин 
йисте а охьахевшира кегий нах. Массо а ладоьгIуш дIатийра. Сих ца луш 

а, хIора дош къастош а, шен къамел дIадолийра Iаббаса.
Цу хенахь йоккха стаг яхара дукха хан йоццуш Лида маьрша йижи-

на Iиллинчу отон неIаре. Меллаша неI а йиллина, тата дарна кхоьруш, 
чуяхара иза. КIеззиг хердинчу коран кирхьанашна юккъехула чу серло 
кхеттера. Ша дерриге а иза дагайоуьйтуш дара чохь. ГIуллакх ирчачу 
хьоле даьллехь, Лидина хила тарлучу зуламан, иза лаха арабевллачар-
на тIеIиттаяла тарлучу ирчачу киртигийн, хIинца Iаббасан буьрсачу 
буьйре ладоьгIучу кегийчу нахах муьлххарг а зуламхойн карах вала 
тарлуш хиларан ойланаш йора йоккхачу стага. Цуьнан чIичкъашка 
яханчу беснеш тIехула охьакерчара, аьнгалийн туьтеш санна, сирла 
мела тIадамаш.

…Тхов охьа ца божийта гIортор хилла хIоьттина зоьртал турпал 
санна, тховх ца Iоттабалийта корта охьа а таIийна, неIарехь лаьттара 
къона дегI доккха Тула. Цуьнан буйнахь шалго топ бераша ловзочу 
чIижаргIел башха ца хетара. Трактора тIехь даима болх беш вахчавелла, 
аьчгах воьттина вича санна, нуьцкъала, мохо-малхо Iаржвина, шуьйра 
белшаш йолу ГIариб гIантахь тийна Iаш вара. Iаббасана аьрру агIорхьа 
маьнгин йистехь Iара Салман.

– Кхетий шу? – хаьттира Iаббаса.
– Кхета! – дийкира аьзнаш.
– Муха ца кхета?!
Доцца жоьпаш делира кегийчу наха. Дош ала карах а ца долуш, 

воьхна вара Салман.
– Ма-хуьллу стаг ца вуьйш гIуллакх дан хьовсалаш! – дIахьедира 

Iаббаса. – Вен мичча хена а кхуьур ду. Вихкина а, воьжна а иза суна 
хьалхха охьавилланза Iан амал дац шун! Куьйгаш-когаш а дехка, бага 
горгам а йолла, мел боьхучу бехчалгийн и елахь а, амма, чохь са а долуш, 
схьава! Вайн тайпа-тукхам дерриге а делла дIадаьлла цунна моттаран 
бахьана довзанза йиш яц! Кхин цкъа а боху ас, Тула, хьой, хьан на-
къостий и гаьнгали болчу мотоциклахь Гермчига талла хьакъ ву! Болат, 
Хьамид «Москвичахь» – Мескер-эвла. Увайс шен накъостаца мотоцик-
лахь – Устар-гIардой. Сой, Салман цхьаьна хир ву. Тхо хиндолу меттиг 
а, цхьанакхета деза хан а шуна ас йийцина. Кхетий шу дерригенах а?!

– Кхета!
– Кхета!
– Цамоьттург эккхахь, соьга сихонца хаам бе!
– Бийр бу!
– Хьо карор ву, хьашт ма-хилла!
– Дика ду! – тодира Iаббаса. – ХIара гIуллакх кхераме а ду, шен лаа-

мехь бен цхьа а юкъа ца вуьтуш а ду! Шух муьлххарг виэ а, кхин вийна 
лурвола а тарло. Ишта а, вуьшта а башхо кIеззиг ю. Цуьнан декъахь ца 
хила луург, аравала кху чуьра!.

Цхьа а меттах ца хьовш, тийна ду чохь.
– Цхьа а араволий?! – эххар а хаьттира Iаббаса.
– Ца волу! Ца волу! – дийкира аьзнаш.
Реза хилла Iаббас велакъежира.
– Делахь, некъ дика хуьлда шун! Хьеший новкъа а баьхна, сой, 

Сал-ман волу ара!
…Лекха а доцуш, чIорийн цецан битамехьчу кетIахь, лах а йина, ма-

шина сацийра Ахеда. Сиха дуьхьал а хьаьдда, хIусамдас ков дIадиллира, 
силам хьаькхначу новкъахула керта а текхна, машина еттинчу кибарчи-
гийн цIенойн аьнгалин учи хьалхахь сецира.

– Могуш-маьрша вогIулда хьо, Ахед! – кIайчу дарин китель а, 
мокхачу шевиотан хеча а юьйхина, тилийнчу котаман санна, лаг долу 
векъана стаг, шуьйрра тIамарш а яржийна, маракхийтира Ахедана. 
Цуьнан можа мачаш ширачу хорманан сандалех тера яра.

– Марша йогIулда хьо, исбаьхьа йоI! – маршалла хаьттира цо Ли-
дига. Бешахь декачу олхазаршна тIейирзина Лида ладогIа юллушехь, 
векъанаг сутаралле цуьнга а хьаьжна, Ахеде эвхьаза бIаьрг а таIош, 
велакъежира.

– Иза лулахошкахь ву! – Ахедан лерехь шабарш дира цо, дуткъачу 
балдашца, беса мокхачу бIаьргашца дастамо вела а къежаш.

Лидий, хIусамдай эцна бешахьа волавелира Ахед. Шена гонах ирхъ-
оьху зезагаш а хьирчина, исбаьхьа лаьттачу садаIа кечйинчу жимачу чу-
бахара уьш. Жимачу стоьла гонах цу чохь дай диъ гIант лаьттара.

– Охьахаал, Лида! Шайн цIахьчул башха ца хеташ хилар доьху ас 
хьоьга, – уьшуре гIант гайтира Ахеда. – Сапи сан уггар тоьллачарах 
доттагIа ву!

– Бакъахьа ду! – Лида охьахиира. Вуьйш а охьахевшира.
– Iаббас мичахь ву? – цIеххьашха хаьттира йоIа.
– ХIинцца карор ву! – цIий а луш, жоп делира Ахеда.
– Бехк ма биллалахь. Кхузахь Iелахь. Цхьана минотана хьо цхьалха 

йитанза довлац тхо!.. Вало, Сапи!..
Ахед, Сапий юьстахвелира.
– ЛадогIал, Сапи! – цуьнан лерехь меллаша вистхилира Ахед, – и 

йоI мила ю хаьий хьуна?!
– Хьо ирс долуш ву! – велаиккхира Сапи, – цу муцIаран дуьхьа 

вала а хала дац!

– Иштта дац, Iовдал! – буьрса дIахьедира Ахеда, – иза-м цуьнан 
шен вешин йоI яй!..

– Ше-ен?! – цецваьллачу Сапин бага гIаьттинчохь йисира, бIаьргаш 
хье тIе девлира. – Ахь бакъаллий?!

– Меллаша! ГIар ма е! Ас хьайна иза йовзийтар цунна шена тоса ма 
далийталахь!.. Лаац царна шаьш гIарадаха… Кхетий хьо? Хьаькамашна 
безац баганаш шайгахь кхаба ца хуурш!..

– Латта санна, тешаме ву! Каш санна, вист ца хуьлуш ву! – шен 
декъана куьг айира Сапис. – Иза вай, сий а деш, леррина Iалашйийр ю. 
Вайн студентка Ася дагаеара суна цунах бIаьрг кхетташехь… Делахь 
хIета, ахь сан цIе яьккхичхьана, со складчик хиллий а ву-кх!

– Хир ву! Иза дуьйцийла яц! ХIинца ваха а гIой, цу берстинчу уьстагIе, 
цу шаьлге дIаалал: «Ахед хIетахь доцуш цаторчу гIуллакхо цIера ваьккхина 
хилла… Ткъа хIинца, лаахь, Ахед кийча ву хьоьца къамел дан», – цавашаре 
батт а саттош, хаийтира Ахеда, – цо со чIогIа оьгIазва-хийтина хиллехь а!

– Ма-дарра эр ду! – велар иккхира Сапига, – хьо-м дика бугIа ю-кхи!
– Делахь, кху йоIана яахIума луо, тIаккха цуьнца къамел дер вай! 

– элира Ахеда.
– Белита! – цIийнехьа мохь туьйхира Сапис.
Шовзткъа шо хир долуш йолу цуьнан зуда цIена а, дорах а духар 

дуьйхина араелира чуьра.
– ХIусамнана! Хьаша тIеэцал! – Лида гайтира векъанчо зудчуьнга. 

– Бехк ма биллалахь, Лида, со хIинцца юхавогIур ву!
Оьздачу зудчун хазачу гIиллакхе Лида шеца чуйигира Белитас.
Лулахойн бешахь къайлавелира волавелла воьду Сапи.
Лулахойн цIеной аьнгалин учарчу кIедачу гIантахь дIатаьIна Iара кIеда 

кхаьбна, верстана жима стаг. ДIайиллинчу куьзганан раманел арахьара уьй-
тIенан йиъ маьIиг гора цунна, бецан месала баьццара куз, шена тIехьахь а, 
шина агIорхьа IиндагIийн ховха беш а йолуш. Бацана хи детташ дилхалахь 
зуда а, брандспойтан дуткъачу цIузамах дIадетта хин сирла дуьхьлоцу а 
тергалдеш Iачу, цу севсинчу жимчу стагана тIевахара Сапи.

Сапи къайлаваьккхинчу беше хьоьжуш Iара Ахед. Цуьнан ойла цкъа 
а цахиллачу тайпана чIогIа болх беш яра. Тахана шен маршо а, хьолан 
аьтто а талхор–цаталхор керахь долу и стаг Iехо дезаш ву Ахед. Нагахь 
кхуьнга иза Iеха ца лахь, Ахедан гIуллакх Iуьрг даьккхина ши кепек 
лур йоцуш ледара хир ду. Кеп хIоттош цу стагана тIехахка кечлуш Iара 
Ахед. И берриге а ницкъ Лида яра. Цу йоьIан хазалла декхарийлахь яра 
цу стагана кхерам, Ахедана къайле Iалашъяран кирхьа хила, аьтто бан. 
Цундела Ахеда моттуьйту иза лакхарчу цхьана хьаькаман вешин йоI ю, цу 

хьаькамца долчу шен доттагIаллин тоьшалла а ду. Шеконе а, чан кхетта 
а долчу шен гIуллакхашна цу балхах гIо хиларе сатесна вара Ахед.

Ахед, ког байбина вахана, корах чухьаьжира Лидега, велакъежира, 
ша селхана дуьйна цуьнан безаме сатийсар дага а деана… Амма хIинца 
цунна шен цIока мехала ю безамал. Цуьнца цхьаьна Iаббасана а, цуьнан 
гергарчарна а ша карорах ларвала дезаш ву хIара, шен коьрта гIуллакх 
дIадерззалц муххале а…

Меллаша, цхьацца ког боккхуш, цициг санна, тийна-къайлах, цуьнца 
цхьаьна ша стоьмийн дитташ тергалде сурт а хIиттош, нагахь къайллах 
ша тергалвеш хилахь, шех шек ца бовлийта, Сапин лар тIе лулахошкахьа 
теIара Ахед. Шина стеган аьзнаш а хезна, ша воллучохь дIатийра иза. 
КIайчу йовлакхца, хIинцца яьшначу цIен бос болчу юьхьа тIера хьацаран 
тIадамаш дакъадечу, хенал хьалха стамвеллачу жимачу стагаца къамел 
деш лаьттара Сапи. Цу стагана тIера доца пхьуьйшаш долу кIайн дарин 
коч а, бостонан сийна хеча а, юьйцина лакронан аьхкенан мачаш а цIена 
керла яра, башхачу духин хьожа йогIура цунах.

– Лилбазийн гIала яI! Ва Сапи! – иэккхийтира стоммачо, – цу писца 
со танвеза бохийца ахь а! Цо суна боьха аьшпаш боттар хууш ма ву хьо! 
Ас бийр бу цуьнан болх! Ас бийр бу бекхам!

«Нехан дохне кхийда чагIалкх!» – аьлла, мохь тохханза висира Ахед, 
сихха кхетаме а веана.

– Бекхам бар, чIир иэцар мерза хIума ду. Цкъачунна цу марзонах 
зовкх хьега таро ю хьан! – тIетайра Сапи. – ХIети! ЧIир иэцар сов мерза 
ду! Амма кху сохьта иза вон дарба ду. Мухха а, Iумар, ойла ел ахь!

– Ойла е?!. Хьехамаш бан пхьар муьлххарг хир ву! – буьрса билгал-
дира Iумара. – Хьуна хьайна хIун хета цу гIуллакхах?!

– Гой хьуна, Iумар, – велакъежира Сапи, хьалхарчу цергийн кIайн 
беттанаш а гойтуш. – Со хIинцале къанлуш хила тарло… Ойлаярал сов-
наха, тIаьхьа делахь а, сайн кхетам самабаларх воккхавеш ву со!

– Маржа яI! Са сингаттаме хила тарло-кх иза! – велавелира Iу-
мар, – цу хьан кхетаман самабалар! Шекаран свеклийн аренашкахь 
хьан миска зуда ятталуш яцахьара, и хьайн меженийн даьIахкаш 
тоххарехь коша ехкина хир яра ахь! Ишттачу хьолехь самаваларх 
хIун ду дан?!

– Ах бакъ ву хьо, Iумар! – билгалдира Сапис, – хаалахь, нагахь хIин-
ца ког меттахIоттахь, велла дIаваллалц кхин галвер воцуш ву хьуна со! 
Цунах шек ма хилалахь! Ишттачу Iилманан а шен мах бу!

– Ахь дуьйцург-м цхьа хIума хила мегаш ма хетало, – велавелира 
Iумар, – суна а хьехахьа!

– Хьоьхур ду, ахь суо складе балха хIоттавахь! – жоп делира Сапис.
– Цу писана дуьхьал ахь со хIоттаваррий, хьан Iилмий цхьана а 

адамана мегаш карадахь, ас цу белхан ойла йийр ю! – хаийтира Iумара. 
– Iилманера дIадоладел ахь!

– Доккхачу хьекъало кхоьллинарг гуттара а кхета атта хуьлу, – долий-
ра Сапис. – Бодане делахь а, цкъа шаьш тIелаьцнарг охьа ца дуьллучарах 
ларлолахь, тIаккха хIара маьлхан дуьне исбаьхьа карор ду хьуна! ТIаккха 
ерриге а курорташ, ниIмате шаннаш, мехала маларш, исбаьхьа зударий 
хьан лаамехь хир бу… Ишттачу дуьненахь ваха догдогIур ду, вала а ца 
леш… Ахедана бекхам беш, ахь чIир иэцахь?! Мича дикане кхочу хьо:.. 
Хьоьга бекхам а балур бац, мелхо а, хьуна моьттучул а нуьцкъала кхин 
мостагIа дуьхьалвер ву! Керла масала ду хьуна, оцу аьтту агIорхьа веха сан 
лулахо. Инженер ву иза… дежурни а олу цунах… Iилманча… Iуьйранна 
– баьпкаца нелхан цуьрг, чай. Делкъехь – бепиг, чорпий, Сарахь – картол, 
хох, чай. Дукха чIогIа иза хьанал хилар Iаьткъина, зуда еди цунах. Белш тIе 
куьг тухий, хаста а вой, профсоюзни собранехь къамел дайта хьалхатотту 
иза, массара а тIараш детташ. Цунна и тоьа!.. Амма и гIовгIане сийлалла 
хьашт яц суна! Со тийна ваха лууш ву, дуьненан марзонех шортта векхаш, 
зовкх а хьоьгуш… Ахедаца долу хьайн доттагIалла доха ма де, хIинца-м 
муххале а, туьйранахь юьйцу исбаьхьа йоI, шен пошмакхашка а кхочур 
йоцу йоI юххе а хIоттийна, кхуза веана волчу!

– Ма лалабехьа дукха! – куьг ластийра Iумара.
– Сайн ненан кошах дуй боу ас, и санна хаза йоI кху лаьттан букъа тIехь 

вайн бIаьргашна гина а, ган тарлуш а ма дац! – иэккхийтира Сапис.
– Хаза йоI! Ахедаца? ХIунда? И мила ю? – цIеххьашха цецваларца, 

хаттарш Iанийра Iумара.
– Оцу… цуьнан шен вешин йоI ю-кх! – курра вистхилира Сапи.
– Министран?!
– Кхин хьенан хир яра иза?
– Ахь баккъаллий?
– Iумар, иза шеко йоцуш ду хьуна, – собаре хаийтира Сапис, – хIинца 

вайша къамелаш деш Iарал башха.
– Цуьнца шеца а эвхьазло йолуш ву моьтту хьуна хIара? – воьхна 

хаьттира Iумара.
– Дуьйцийла йоццуш! – чIагIдира Сапис. – Муьлхха а хаза йоI шех 

юьстича, юьртарчу клубо тишъелла дIакхоьссинчу тайнигал-зIоьмалгал 
башха ца хета йолу исбаьхьа йоI цунах а тешна, кхуза кхаччалц йоуьйтур 
яра аьлла, хетий хьуна, иза иштта цахилча?!

СадаIар саца а дина, тийна ладоьгIура церан къамелашка Ахеда.

– Дуьхе вахарх хьагийна ахь со! – хаийтира Iумара.
– Хьо къохкан цахиларан билгало ю иза! – хастийра Сапис. – Суна 

юххехь хила – вовр вац хьо! Ойла ел ахь! Тахана куьйго бертал тухур ву 
хьо, цкъа а хьала ца гIоттург! Иштта хуьлу толам? Хьо хIинца а жима 
ву. Кху дуьненахь хийла ваха деза хьан!.. Тохара къонаха ву, дика кIант 
ву, бакъдерг дуьхьал дIаолуш ву бохуш, наха со хестор дагадогIу хир ду 
хьуна? Цуьнан мачаш цIанъян бен тIекховда амал доцуш волчунна цкъа 
критика ян гIоьртира со, амма цо тоьхнарг цкъа а йиц ца луш хир ву со, 
сайна чохь са дисарх воккха а веш. Кхо шо дели суна тоьхна, амма Iий-
жам-лазам мал ца ло. Тайп-тайпанчу конторийн неIсагIанашкахь латта 
хьовха, дуьненан, вахаран ойла ян а шортта зама хилла сан! Хьажал соьга: 
дIадоллан бен ца деза дакъа санна, цхьа зокъам ду со, хьо вуьзина иэк-
кха воллуш товелла!.. Хьо а, со а дуьненан аьтто нисбеллачарна новкъа 
гIерта кхоьллина вац, вешан йоцчу вардана ца хаа кхоьллина ву! Вешан 
варданахь а карор ду вайна ваьшначулла ирс!..

– Кхетаме къамел ду! – тадира Iумара, – хIинццалц схьа ас цкъа а 
ладам болу сакхат сайгара далийтина дац. Дацахь а, пайдехь бу дика хье-
хам мичча хена а. Амма Ахед чIогIа аьшпаш а буьттуш, цхьа ямарт пис 
ю. Цо хIинцале шозза Iехийна со! Шегара суна догIург схьа а ца луш… 
Делахь а, ахь, дукха говза хьаьвзина, тIетавин со цунна 

дуьхьалхIотта, цуьнца къамел дан… ХIун дийр ду: реза ву со цу 
писца къамеле вала!

Акха цициг санна, ларлуш, диттийн цхьа а га меттах ца хьадеш, 
Ахед вухавеара, цу къамеле ла а доьгIна, ша садоIуш хиллачу метте Са-
пин беша. ХIуманах ша шек воцуш санна, гоьл тIе ког а баьккхина, иза 
жимачу стоьла юххе хиъна Iара, меллаша шен мукъам а беш.

Цхьана а хIуманан сингаттам боцуш Iаш иза гича, Iумарна дагадеара: 
«Ма сий доцу тIуз бу-кх хьо».

– Ассалам Iалайкум, Ахед! – вистхилира Сапи, Ахедана Iумар гай-
тархьама.

Аьрта, кIай-меда вела а къежна, Ахеда партало шен юьхь царна 
тIеерзийра. Шен буьрсачу, шийлачу бIаьргашка цуьнан дагах чекх буру 
хьовзадайтира Iумара. Амма, Iумар дарвалар шена ца гуш санна, паргIат 
Iаш волчу Ахеда бIаьрган негIар меттах а ца хьадира.

– ХIун хьал ду шуьгахь, хьоме Iумар?! – кIеда-мерза вела а къежаш, 
хаьттира цо. – Шун гIуллакх дика хиларх даима а хьаьгна ву-кх со!..

 – Вон хьал дац… баркалла, – хьаз-хьиз дира Iумара. – Шуьгахь 
хIун хьал ду, Ахед?

– Далла бу хастам! Башха хьал ду! – Иштта вела а къежаш, жоп де-

лира Ахеда. – Бакъду, со даима а белхан дукхалло дIалаьцна ву… Мара 
цIанбан а ца кхиош… Сийлахьчу доттагIех цхьаболчеран тидам-гIайгIа 
банза а валац… Стаг гIуллакхехь лакха валаре хьаьжжина, хало совйолуш 
хуьлу. Цара къинхьегаман аймехь шайн могушалла талхайо. Ткъа вайша 
саннарш царна тобалла гIо деш хила беза!.. Иштта дуй иза хьомениг?!

«Хьажал кхуьнан дозаллашка! – дагадеара Iумарна, – хьеставала 
аьтто хиллачух тера ду кху кала-цIолин… Иза кхунна лела хааран билга-
ло ю!» Амма хозуьйтуш, элира:

– ДоттагIашкахьачул дуккха а сов хьайгахьа бо ахь озабезам!..
– Iумар! Харц ма лелахь! – велавелира Ахед. – ОьгIаз ма гIолахь. Хьо 

сан гергара стаг ву. Ткъа гергарчуьнца гергарло лело цкъа а хьаьвзаш дац… 
Сайн ца моьтту харжаш мича тайпана Хилла, хьуна дийца амал дац сан!

– Иштта-м хила там бара иза, – гIам-гIим дира Iумара, – хьоьца 
кхуза деана цхьа адам ду бохуш, ца хезира суна?!

– Цхьа адам? Цхьа адам бохург хIун ду?! И тайпа хаттар ахь дарна 
ас гечдо хьуна! – Ахеда уьшарца цIа уьйхьира: – Сапи! Цхьана минотана 
Лида араялийтал!

Курра уьшар ярой, Ахеда и башха къамел собаре дарой Iумар ке-
равалийра.

Белитиций, Сапиций цхьаьна куьзганан ученан шерачу лами тIехула, 
дийца а ца хууш товш долчу боларахь, шен исбаьхьчу куьцехь охьай-
оьссира Лида. Цунах бIаьрг кхетташехь, Iумар, вистхила карах ца долуш, 
Iадийна висира.

ЧIогIа воккхавер лечкъа а деш, къайллах иза тергалвеш Iара Ахед.
– Лида! Бовзам тасал кхуьнца! – элира Ахеда. – Сан чIогIа доттагIа 

ву хIара Iумар!
– ХIара ю-кх цуьнан шен вешин йоI! – дIахьедира Ахеда.
«Цхьана хьаькамийн йоI-йиша хила тамехь ю хIара»! – тийшира 

Iумар, йоьIан исбаьхьалло цецваьккхина.
– Иза ша тхо цIа дахкаре хьоьжуш ву! – хаийтира Ахеда. – Тхойшиъ 

кхузахь кхин хьедала йиш йолуш дац!
– Баккъалла а, иза хIинцале чIогIа сагатдеш хир ву! – тIетадира Ли-

дас, – вуьйцург Iаббас ву моьттуш.
– Иза нийса боху Лидочкас! – иэккхийтира Ахеда, – хIинцца, кIеззиг 

Iумаре дист а хилла, тхо дIагIур ду!
IиндагIийн бешахь юьстахвелира Ахед, Iумар.
– ХIа, Iумар! – эвххьаза вистхилира Ахед, – и накладнийш схьало 

ахь я мелла а буьрсачу хормехь, халачу адамна дуьхьал а хIоьттина, уьш 
схьадала соьцу хьо?!

Муьлххачу паспортал чIогIа Лида «цуьнан шен» вешин хиларна 
тоьшалла йоьIан исбаьхьалла хийтира Iумарна. Иза Ахеда бохучух тий-
шира. Iумара, шен хечин кисанара меллаша схьа а даьккхина, дIадиллира 
можа бохча. Собарца схьаийцира ахчанан жунта юкъара накладнийн туп. 
ТIаккха и туп партало дIакховдийра цо Ахеде.

Бен а ца хеташ санна, цхьа тидам боцуш схьа а иэцна, и накладнийш 
шен кисана таIийра Ахеда. ХIинца мила тешар ву,Iумарера и кехаташ 
духа иэца гIо дан стаг лоьхуш Ахеда шен тиша машина масийтта дий-
нахь ярташкахула хихкина хиларх? И гIуллакх дан шен аьтто хирг хи-
ларх догдиллира цо. И шиъ цхьаьнатоха аьтто бан, цхьа Сапи воцург, гIо 
дацара. Дукха боккха мах охьабиллиний бен уьш караиэца йиш яцара 
Ахедан, нагахь иза хIуъа цатерг дан, цамоьтту ойла ян карахдолуш ца 
хиллехьара. Ван а воцуш волу цхьа къайленийн воккха хьаькам шен 
чIогIа гергара ву а моттийтина, Iумар Iехо, кхеро аьтто бин цуьнан шен 
авантюристически амало. Ишттачу балхах хIумма а дагахь доцу Лида 
накъост хили Ахедан шен «гIуллакхан ницкъ» дIаохьа.

– Делахь а, Ахед! – ойлане вистхилира Iумар, – хьо боккха, сий 
доцу тIуз бу!

– Бан а-м бу! – тIетайра Ахед, – сайл дастамниг кхин хир боцуш! 
Къийлалуш хиларо дукха хьолахь дикачу нахана хийра латтаво. Цу тIе, 
къийлавалар дуьненан аьтто чIогIа бохош гIуллакх а ду.

– ХIара ас хьоь делла кехаташ шайн цхьа мах болуш ма ду, 
– билгалдира Iумара.

– Муха дац! – тIетайра Ахед.
– Цул совнаха, хьо суна шовзткъей итт туьма дала дезаш волу дукха 

хан ма ю! – билгалдира Iумара.
– Цхьа кепек ца иэшош дала дезаш-м вара! – чIагIдира Ахеда.
– Декхар цIа доьрзуш тов! – дерзийра Iумара.
– И хьанна ца хаьа?! – белшаш саттийра Ахеда, – диалектикин кепаца 

бен ког дIа а я схьа а баккха амал доцчу заманахь дехаш ду вай!
Шадерг доладелла доьддучохь хийцало. Хийцадаларшкахь шен ке-

гий хийцамаш а болуш… И дерриге а хаьрцар доцуш хилар дага а лаьцна, 
ас ткъе итт туьма дIало хьуна!… Дисинарг гечдина лорур вай… Кхул 
тIаьхьа ас дан а хир ду хьан гIуллакхаш. Биъ ког болу говр а йолу гал!

– Хиндай иштта! – тIевирзира Iумар, – схьалол и ткъе итт туьма!
– Ши кIира далале охьа-м дуьллур ду! – тIелецира Ахеда, – дагахь 

йоцу харжаш хили сан…
Iумар цIеххьашха оьгIазвахара, амма, Ахедаца юкъаметтиг йохо а 

ца лиъна, сихха меттавеара.

– Дика ду! – тIевирзира и, – ткъеитт схьалур ахь. Амма сан цIа-
рах мехала совгIат делахь Лидина. Кхул тIаьхьа соьца дерг хьанал а 
леладе.

– Схьа куьг! – Ахеда, катоьхна схьа а лаьцна, Iумаран дерстана 
куьг, ласта а деш, Iаьвдира, цунна накладнех дала кечдина бIе туьма шен 
кисанахь дисарх воккха а веш. – Ткъа Лидина совгIат далар-м хIумма а 
доцург дара.

И шиъ Лида йолчу схьавеара.
– Лида! Со кху гIуллакха тIехь цхьа а бехк боцуш ву хьуна! – хаий-

тира Ахеда, – амма хIара Iумар хьуна совгIат данза Iеш вац-кх! – ахчанан 
бонг дIакховдийра цо. Цу ахчанан жунтехь алссам туьманаш тарделла 
Iумар чIогIа резахилира. Амма Ахедана хаьра ахча дерриг бархI туьма 
бен цахилар.

– Мичара? Оьцур дац! – Лида цIийелира. Иза ша йолчул а хаза 
хилира.

– Ас доьху, ахь сайна и цатам ца бар, – дийхира Iумара, – хьоьца 
цхьаьнакхета тарлуш хилар суна дагахь а дацара… Хиънехьара, со ши 
куьг ластийна хьуна дуьхьал вогIур вацара! Ас доьху хьоьга хьайна 
цхьаъ иэцар цу ахчанах. И сан жима совгIат хир хьуна… Ас даггара 
доьху хьоьга!

– Иза дийца оьшуш дац! – хадийра Лидас.
– Делахь Iумаран цIарах ас айса оьцур ду кхунна бегIийла совгIат! 

– бартбира Ахеда. – СовгIат дIаделча, Iумар реза хир вац!
– Бакъду иза! – тIетайра Iумар.
– ХIинца тхан дIа ца дахча йиш яц! – Ахед машина хьалха хиира, 

бIаьцанца Лида шена юххе а йоьхуш.
Сапи а, Белита а меттахъхьайра. Хи чекх ца долучу кехата юккъе а 

хьарчийна, цхьа хIума еара Белитас чуьра схьа.
– Лида! ХIоккху сихалха оха ден хьошалла цхьа бен а доцуш нисда-

ларна бехк ма биллалахь! – дIакховдийра Белитас цуьнга совгIат.
– ХIан-хIа, Белита! Хьашт дац! – Иэхьхийтира Лидина. – Со шуна 

чIогIа баркалла олуш ю.
– ХIума дац! Схьаиэца! – Ахеда, и кехата юкъахьарчийнарг схьа а 

иэцна, Лидина юххе охьайиллира. Цхьана секундана бохург санна, ма-
шинан мотор дIа а тейина, волавелира:

– Iумар! Вайн Сапи болх бан хьакъ ву!
– Ву! Иза хир ву балхахь! – велакъежира Ахед, – гобаьккхина дот-

тагIий хилча.
– ДоттагIий боцу дахар дош дац! – дерзийра Сапис.

– Iодика хуьлда, – аьрру куьг ластийра Ахеда, аьтто куьйга руль 
лаьцна, машина меллаша кех а йоккхуш.

– Некъ дика хуьлда шун! – маьхьарий деттара царна тIаьхьа…
Ахед леррина хьалхахьа хьоьжура, цаевза «Волга» я «Москвич» 

дуьхьал мосазза нисъели, кийра шеллора цуьнан. Амма къар ца луш, 
ма-хуьллу хаьхкина воьдура…

…Лида кара ца еш, мотоцикл хихкина, Тула чIогIа оьгIазвахара.
– ХIоккхузахь сацаел! – элира цо мотоцикл лелош волчуьнга, ага-

нара хьала а айалуш. Ши некъ морзахболлучохь сецира мотоцикл. Цхьа 
некъ – Москвара Бакух, шолгIаниг – Грознера Ведана боьдуш бу. Оцу 
шина новкъахула дIаса мел йолу машина, шен-шен тайпа билгал а деш, 
тергалъеш вара Тула. Ша лелочух дог а даьлла, цуьнан ойла йоьхначу 
муьрехь, шайна юххехула тIех иэккхаш шира боьмаша-мокха «Победа» 
гира цунна. БIаьрган негIар тухучу юкъана билгалхилира цунна, жима 
нийса меран цуьрг а йолуш, цхьа исбаьхьа йоьIан юьхь, таьIана-сийна 
бIаьргаш а, таме-ехь саттийна жима батт а, кIайн-хьаьрса месаш а, деха 
лаг а долуш. Тулина хийтира и йоI шена юххехь Iачу зуламхочуьнга, ша 
лачкъийна волчу цу писе йистхуьлуш санна. Цу исбаьхьчу, ша саннарг 
цкъа а газчу, хазачу йоьIан къегина сурт оццул ма-дарра ган, шен коьрта 
чохь Iалашдан ницкъ кхачарх цецвелира Тула.

ПхьалгIахь варзап етташ болх бен Тула Лида цкъа а кхул хьалха 
ганза вара. Дийнахь болх а бина, сарахь садоIуш волу иза ца вахара 
Лидина бинчу синкъераме. Амма, шен бIаьрг кхетташехь, евзира цунна 
иза. Лида лачкъийнчунна иза оьгIазвахар керлачу ницкъаца иккхира, 
эмгараллин хьогIах а ийна.

– ТIаьхьакхиал цу жIаьлин кIезанна! – мохь туьйхира цо.
– Йолаялийта, хIай бIорзагал! – тIечевхира Тула. – Хьо-м хIумма а 

гур долуш вац! ДIо йоьдучу «Победина» тIаьхьахахкал, цу къа цахета-
рийн неIаре еттарна! – пIелг хьажийра цо.

Мотоциклан моторан тата делира. Амма цунний, «Победаний» 
юккъе йоккха автобус нисъелира, адамех йоьттина.

ДогдаьттIа Тула барзах уггIаза висира.
– ШайтIанан нана! – иэккхийтира цо, – и санначу йоьIан сийлалла 

Iалашъян нах а доцуш, писаш ю техьа вай?! Лалла!..
Автобус тIех а яьлла, Тулин са паргIатделира. Амма, цIеххьашха 

цхьа грузовик иккхира «Победаний», мотоцикланий юкъа. «Победин» 
тIаьхьарчу чкъургах топ тоха дагадеара Тулина. Амма, цо собардира, 
ишттачу хьолехь динчу тоьпан татано некъ иэгIош хилар дага а деана. 
Эххар а мотоцикл хецаелира хьалхахьа, шира «Победа» схьалаца.

– Яхийта! Лалла! – бохура Тулас.
Эвлан йистехь, некъаца цхьа къегана даккхий розанаш тIехь нисъел-

ла зезагийн кондар гира Лидина.
– Ахед, цхьана минотана сацаел! – элира Лидас.
Реза воцуш, сацийра Ахеда. Машинара охьа а иккхина, зезагаш 

даха хьаьдира Лида.
– Сих ма ло! – тIаьхьа мохь туьйхира Ахеда. Кондаран кIохцалша 

йоьIан куьйгаш лазорна кхоьруш, цунна гIо дан ведара иза мокха а 
буйнахь.

Воьхна, и шиъ тергалдеш вара Тула. Мотоцикл сецира. «Иза кIелхьа-
раяла гIерта, амма хIара зуламхо тIаьхьара вала тигац», – дага а деана, 
цу писана таIзар дан сацам бира цо.

ЦIеххьашха едда схьайогIу йоккха стаг, цунна дуьхьалхьаьдда Ли-
дий вовшашна мараиккхира. Екъана белшаш егайора цу йоккхачу сте-
ган… Воьхначу Тулина хIинца ша дадезарг ца хаьара… Лаг оза кийчча 
лаьттара иза.

– Де дика хуьлда хьан, деца! – аьлла, Ахед йоккхачу стагана ма-
ракхийтира. – Тхо чIогIа бехкала дахана, заманан кIезгалла хьакъдоллу 
хьошалла дан, Лидина тамбан тхайн аьтто цахиларна.

– ХIети. Вуьшта а хьеший ма бу тхоьгахь! – балхах ца кхуьуш, 
йистхилира йоккха стаг.

Йоккхачу стеган вешин кIантах Лидина тешнабехк бинарг тарвелла ша 
сонта хиларна, ша-шена оьгIаз а вахана, юьхьах йовлакх хьаькхира Тулас.

– ХIара Белитин, Сапин совгIат ду, – кехата юккъехь хIума дIакхов-
дийра Ахеда.

– Деца! Сан, Iумаран цIарах кху Лидина совгIат иэцар доьху ас! 
– йоккхачу стаге ахча дIаделира Ахеда. – И гIуллакх дан тхо ца кхиарна 
бехк ма билла! ТIейогIу хан дукха ю, цу тхайн бехкалара довла хуур ду 
тхуна! – кхин цкъа йоккхачу стагана мара а иккхина, тIаккха шен маши-
на хьалхахиира Ахед. – Iодика хуьлда!

– Иштта дIа ма гIохьа, – дийхира йоккхачу стага. – ХIума а йиъна 
гIор хьо! Хьеший ма бу тхан шуьнехь!

– Дика мел дерш догIулда! – элира Ахеда, – ирс хуьлда! Баркалла. 
Бехк ма билла. ДIаваха сиха ву. Гур ду вайна. Марша Iалда! – «Победа» 
юханехьа хаьхкира цо.

Тулиний, йоккхачу стаганий чIогIа лиира цу цIеххьашха гучуваьлла-
чу гергарчу стеган тайпа-тукхам талла, амма Лидина цатам ца бан дуьхе 
ца гIерташ севцира. Дерриге а лартIехь долчуха хилира уьш.

Йоккха стаг, шеца Лида а йолуш, йоккхаеш цIа кхечира. Цунна 

карийра шайн хьеший, даарх-маларх кхачам а хилла, чай молуш, про-
фессоро нефть лаьттан кIоргенашкахь бен ца дисаран хьокъехь дечу 
къамеле ла а доьгIуш.

– ХIара ю вайн хьаша! – чуеара йоккха стаг, Лида а ялош.
Цецваьллачу Iаббасан бIаьргаш чIогIа къаьрзира, тIаккха баккхий-

беш белакъежира. Цхьа а бохам боцуш, Лида цIахь нисъяларо чIогIа 
воккхавевеш, векха а велла, тийна Iара иза, чайнан стака а айина.

– Ша хила ма-езза ю Гаврилов Иванан йоI! – билгалдира Семеновс. 
– Марша йогIулда хьо!

– Маршалла хуьлда!
– ХIара тхан Ася ю! – гайтира профессоро. – Шуьшиъ вовшашна 

евзаш хила еза!
– Баркалла! Оха шимма шу кIеззиг шаьш дуьту! – аьлла, Ася а эцна, 

дехьа чу яхара Лида. Ши йоI шаьш яра.
– Къийла а ца луш, садаIа шаьш новкъа довллалц! – элира Асега 

Лидас.
– Лида, хьо мича яханера кхузара? – хаьттира Асяс.
– Ахед бохуш волчу цхьана кхеран гергарчу стага йигнера со, 

– хаийтира Лидас, – шен ваша Сапи а, нус Белита а йолчу.
– Тхоьга? – цецъелира Ася.
– Хьан дай, наний ду и шиъ? – шен рогIана цецъелира Лида.
– Сапи сан деваша ву! – хаийтира Асяс.
– ЧIогIа гIиллакх долуш стаг ву иза а, цуьнан зуда Белита а! – хас-

тийра Лидас. – СовгIат дели суна.
– Иза башха ду! – шена эхьхеташ хилар лечкъадора Асяс. Иза шек 

яра Ахедах а, иштта малар бахьанехь мосуьйттазза гIуллакхера воьхна 
леллачу шен девешех а. Сапис шарна дуй а биъна, малар дитинера. Аси-
на хаьара, и тайпа шо мосуьйттазза а цо дашийна хилар.

– Тоьар ду! – чуьра уьйтIа велира Семенов.
Цунна тIаьххье адамаш меттахъхьар хааделла, ши йоI а араелира.
– Новкъа довла деза! – буьйр дира Семеновс. ТIаккха, Iаббасана тIе 

а вирзина, элира: – Iаббас! Волахьа тхоьца, тхан хехо хилий!
– ВогIур ву, амма балха ца хIуттуш! – жоп делира Iаббаса. – Лидица 

волалур ву со шу лелачухула а, кхийолчу меттигашкахула а!
Экспедицин членаш шайн меттигаш дIа а лоьцуш, машинашна 

тIехевшира.
– Лида! Марша Iалда! – Ася маракхийтира хьешана.
– Салман! Хьо а дIагIуо хьайн накъосташца! – пурба делира Iабба-

са. – Лида ас дIаялор ю!



287

Моторийн татанаш дийкира, машинаш кех йовлуш.
– Некъ дика хуьлда!
– Марша Iалда!
Чкъургийн резинаша а, машинийн Iодмаша а техкабора экспедицин 

членаш бехачу новкъахь. Моторийн эшаршка ладоьгIуш, набаран тар а туьй-
суш, шайн-шайн меттигашкахь тийна Iара уьш. Ася Iачу меттигах аьхна бен 
хиллера. Цунна кIелахь гоь, тIехьахь гали, шина а агIор яьшканаш яра. 
Экспедицин белхан чекх са гун суьрташ а хIуьттуш, наб йора цо.

Варшахула боьду некъ бежан ара кхечира. Баьццара месала куз 
къарзбина, зезагаш лепара бIаьстенан маьлхан зIенаршлахь.

Экспедицин машинаш севцира. Самаяьллачу Асина хезира профес-
соран стомма-кIеда аз:

– ХIара башха шовда ду! ДIанехьа хи ду, лийча аьтто болуш. Кхузахь 
севцина, ялх-ворхI дийнахь болх бийр бу вай! ТIаккха вешан планца дIагIур 
ду. Вешан гIуллакхана бурутоха йиш яц вайн. ДIогахь бурутухуш бу вайн на-
къостий – нефтяникаш. Ваьшна хаа хьакъдерш цаьргара Iамор ду вай. ХIинца 
сихонца машинаш ясса а яй, метта-мотт тоха. ХIорамма а шени-шений болх 
бан, садаIа меттигаш кечъе! Цу гIуллакхана цхьа сахьат хан ло ас!

Салман а, Хьаьким а, кхиболу накъостий санна, машинаш тIера 
яьшканаш охьаяссо волавелира.

– Ася! – мохь туьйхира профессоро.
– Хезаш ю! – жоп делира Асяс.
– Схьайола! Вайшимма кухни дIахIоттор ю!
Машинаш яссийна а бевлла, студенташ четарш тухуш болчу хенахь, 

Салман, Хьаьким тIе гата тоьхна жима рагIу дIадоьгIна велира. Жима, 
лоьIуш йолу стол а, дайн ши гIант а, цхьацца яьшканаш а цу рагIу кIел 
дIанисйира. ТIаккха шаьшшиннан четар-бун туьйхира, дIасалоьIу ши 
маьнга а хIоттош.

Профессоро елла хан тIехъялале, лагерь кечйина елира. Юьхь-куьг 
дуьлу меттиг а, кухни а хилира. Шайн-шайн дневникаш йолийна, экспе-
дицин членаш болх дIаболош бохкура. Салман рагIу кIелхьарчу стоьл 
тIехь цхьацца йозанаш деш Iара.

– Цкъа собар дел! – рагIу долчу веара профессор. – Низаман хьокъехь 
хабарш дуьйцуш эрна зама йойур яц вай! Нехаш а, кехаташ а дIакхийса 
дIогахь билгалйина меттиг! ЧутаьIна яьсса меттиг. Вай Iаш долу меттиг, 
шовданан гуо, хин йист, бай болу аре – цIена Iалашъяр вайн коьрта декхар, 
хьакъ ду. ХIинца вайн экспедицин болх дIаболабелла лоруш бу. ХIара 
хIинца вай толлуш йолу меттиг нефть долуш хилар шеко йоцуш ду. Амма 
цхьаболчара боху, йиъ эзар метр кIоргехь нефтан айма йолуш меттиг ю 



288

кху гуонах. Вукхара боху, ялх-ах эзар метр кIоргехь бен кхузахь нефть 
карор дац. Цу хаттарна жоп далар а ду вай кхидолчу декхаршца цхьаьна, 
тидамехь лело дезаш. Тахана хIорамма шен-шен плана тIехь ойла е, кхана 
вай, бурутухучу а дахана, вешан планаш хьалхара гIулч йоккхур ю. Кхиам 
хуьлда шун хIораннан а!

– Хьан а хуьлда иза!… 

ОЙЛАНАШ-БЕЛХАШ

Курортехь деца вай, кIентий! – олура наггахь профессоро, экспе-
дицин берриг членаша шаьш-шайн ца кхоош белхаш беш хилар шена 
гушшехь.

– Iилманан лехамийн белхаш кишмаш яар дацахь а, цкъа марзделча 
диталуш дац!

Баккъалла а студенташна хIинцале марзбеллера шайн керла, хала 
белхаш. Профессоро уьш сих ца бора, амма, даима Iилманан лехамийн 
къинхьегама тIехь латтабора.

– Хьаьким! ХIара гIуллакх хIинца вайга дIатасалург ца хилар хии 
суна! – цхьана дийнахь даредира Салмана.

…Денош дIаоьхура. Салманан бертаза шина-кхаа денна Лидин 
гIуллакхана экспедицера дIавигира иза Iаббаса. Ша мукъа висинчу мино-
ташкахь Лидица некъаш бина хан юх-юха дагаоьхура Салманна. Иштта 
ойла а еш, волавелла вогIура иза.

…ТаьIна-баьццарчу бецан, зезагийн аренаш басарийн къорзалла, 
аьхкенан чиллин малх кхехкар тергал а ца дора цо. Геннара дуьйна тер-
галбора цо сирла екхначу сийначу стигална хьалхахь айабелла вышканан 
бохь. Вышкин дегI, иза чIагIъеш гонах тесна юьхьигаш пел охьахецна 
аьчган машшаш къаьсташ гора хьаннаша доьттинчу сийначу аьрцнашна 
сехьахь. Цу аьрцнашкахь, царна тIехьарчу лаьмнашкахь некъ бира цо 
Лидица… Ойла ян ца еза цунах. Йицъян! Йицъя гIорта веза… Амма, 
цунах дош ца хуьлу. Лаьмнаш тIехьа кхин а ду сенчу стигалахь муцIарш 
къега лаьмнаш… Лидица, шичица Хазница бина а некъ дагатуьйсу юх-
юха. Хазна Лидех дIакъасталуш яц. ХIинца а ХазнагIеран луьстачу, 
хьийкъинчу, IиндагIаш лаьттачу башхачу бешахь садоIуш Iаш хир ю и 
шиъ. Оха некъ бар, самах хилла, я гIан хилла-те иза?! Лида а, Хазна а, 
Салман а (хьовх со), газика тIехь вара. Зевелла а, дика тIахъаьлла а ву 
шофер Эмир. Некъ даима чIугъетташ бу. Луьста а, тайна а, дукха лекха 
йоцуш а йолчу хьуьнах кхечира тхо, орцах чу дуллучохь.

– Кхузахь садоIур вай! – элира Лидас, некъа йистехь генаш даржийн-

чу бIаьллинга тIе пIелг а хьажийна. Машинара охьаиккхинчу цунна 
тIаьхьаелира Хазна, палс марахь. И палс баржийна, IиндагIехь садаIа 
меттиг кечйира Хазнас.

Овголел горга, аьрган-цIечу бесан стоьмаша саттийна хьач а, цунна 
юххехь, цIен туьтеш санначу, стоьмаша саттийна стов а леррина тергал-
дора Лидас.

– Иштта кIезиг меттиг схьалаьцна а хIоккхул дукха хьуьнан стоьмаш 
беца, – билгалдира Лидас. – Ткъа хьун вуно йоккха хуьлу куц ду.

– Уьш хIун ю хаьий хьуна? – цIеххьашха хаьттира шоферо.
– КIезиг-мезиг хаьа! – жоп делира йоIа. – Хьач, стов, дIогахь кхор бу, 

цунна юххехь хьуьнан Iаж! Iожана аьтту агIорхьа элхьамч. Далол! Хьов-
сий вай! – иза, хьала а гIаьттина, хьуьна юккъехьа кIеззиг дIаяхара.

– Стаг лелалур воцуш юькъа ю хIара хьун! – сецира иза. – МаьI-
маьIIехь, дечигех хьирчина, акхачу кемсийн таьллингаш ю. Дукха мет-
тигашкахь дечигех хьирчина бод совсо таьллингаш. Хьажахьа! Чораш 
хьийкъина! Кегий коьллаш-кондарш… ДIохь бIаьллинг, кхузахь къахь-
ашто, пхонан дечиг, цIулла, къахк, – масане ду хIорш!

– Бакъалуьйш ю хьо! Аьхкенан заманахь адамаш юккъехула лелалуш 
яц хIара хьаннаш! – тIетайра шофер Эмир. – Амма, акхарошна тешаме 
лечкъийла а, дехийла а ю кху хьуьнах! Кхин дIанехьа дукха хаза метти-
гаш хир ю. ДIагIор вай! – машина хьалха хиира иза.

Басенийн, бердийн пIендарш тIехула дIа, Iаннашна йистошкахула 
доьлхучу аьрцнийн, лаьмнийн некъашкахула говза юьгура Iеминчу шо-
феро машина, хьаннаш, боьлакаш, цанаш йолчу тайп-тайпанчу басешка-
хула а йохуш.

– Хьовсийша! – дуьхьалхьа басарчу цхьана жимочу, тамехьчу эвле-
хьа пIелг хьажийра Лидас. – ЦIен кибарчигаш я мокха-лепа шифер йил-
лина и нохчийн яртийн цIен-кIайн цIенош хазахеташ ю со. Массанхьахь 
а царна юххехь кхио бошмаш…

Къар ца луш, йол-йолуш лакхайолуш яра машина ламанан нов-
къахь. Исбаьхьа лаьмнаш, бердаш, хиш чудетталойлаш, лаьмнийн 
сийначу Iаьмнаш тIехь лепа хин куьзганаш, исбаьхьа бошмаш тIаьхьа 
а юьтуш йоьдура иза.

– Хьоме доттагIий! – йоккхаеш иэккхийтира Лидас, – вайн некъ 
лакхабаларе терра, хьаннийн дечигийн тайпанаш а, башхаллаш а 
хийцалуш хаалой шуна?! Башха боккха боцчу кху шун махкахь чIогIа 
хаалуш го лакхахь-лахахь йолу хьаннаш, бецаш бен-бен хилар. Тама-
шена мехала, бес-бесара ю шун ламанийн хьаннаш. БIарийн боьлакаш 
хIинцале тIаьхьа йити вай. Хьовсал! попан, базанан каппаш!..



290

– Бакълоь! – юкъа дош тесира Эмира, – юкъ-юкъа гIаммагIийн, 
хьоьхан, цIорзан1 , лекхачу лаьмнашкахь кхуьучу пхонан ханнаш-дит-
таш а долуш!

Лида елаелира.
– Хьо а веца хьаннех язйина книгаш йоьшуш?! – хаьттира цо.
– Ву! Хьаннех лаьцначу книгина юккъехь вина со! – бохура Эмира. 

– Со вичахьана и книга хьаннийн хотешкахула, орамашкахула йоьшуш 
лела со. Хьо хьаннаш, бецаш евзаш го суна, Лида. Амма, хьуьнах ча, 
яккхийчу кIомсарийн нал я цIоькъалом дуьхьалкхетахь, хьан Iилманан 
тIорказан хазна стамлур ю, акхарой довзарца. Хьуьнан акхарой девзина 
тхан мехкарех цхьа Хазна бен яц. Цундела мехкарех хечий, куй лело 
бакъо а цкъачунна кхуо бен дIа ца лаьцна!

– Хезна суна! Цундела Хазна хестош а, дукхаезаш а ю со! Цхьа 
меттиг тIехIоьттича, топ кхосса хууш-м со а ю! – хаийтира Лидас. 
– Тхешан девешица Москвана гонахарчу хьаннашкахь лаг уьйзийла 
хилла сан.

– И хьуьнар гайта хьан аьтто хир бу моьтту суна, – велавелира 
Эмир. – Хьуна моьттичул а сиха! Шел дIанехьа берзан лар бен, некъ 
боцчу дIорчу жимачу эвлахь къастаза довлац вай. Цигара дIа акхарой, 
царал тIахъаьлла таллархой бен лелалац. Хьажал, дIохь ежа говраш шун 
транспорт ю… Ассалам Iалайкум! Хьо тхоьга хьоьжуш вуй?! –  хаьттира  
цо  барголаш тоьхна  йиъ говр яжочу жимачу стаге.

– Ва Iалайкум салам! – жоп делира къоначу ламанхочо, – ас тIеиэца 
хьакъверг шуьца велахь, шуьга хьоьжуш ву!

– Со Салман ву! – хаийтира ас.
– Марша догIулда! Со Шамса ву! Нуьйраш хIинцца тохку я чу 

доьлху вай, са а доIуш?!
– Баркалла, Шамса! Зама яц хьедала. Говраш сихха кечъер вай! 

– жоп делира ас.
Шайн хIумнаш чохь йолу тIоьрмигаш а иэцна, ши йоI юьстах, 

баьццарчу синтаршлахь къайлаелира. Нуьйраш техкина а, таьлсаш дIа-
оьхкина а довлале, ши йоI некъана юхаелира. Некъан пинжакаш, галифе 
хечеш, дошлойн иэткаш юьйхина, патармех юьзна гIепаш а йихкина йолу 
Лидий, Хазний нохчийн лаьмнашкахь мелла а забарна кечъелла хетара, 
цуьнца цхьаьна Африкин хьаннашкахь цIоькъалоьмаш а, саьрмикаш а 
дойуш юьхьанцарчу школийн дешархой цецбохуш, иркарахIиттош ки-
нофильмашкахь гойтучу кIайчу зударех хиллачу турпалчу таллархойх 

  1 ЦIарз – диттийн тайпа.

тера а хеталора. Амма ши йоI шаьш-м шек дIа а яцара, шаьш йичахьана 
изза хорма лелийнчул башха. Мехкарий иштта буьрсачу хормехь гар бен 
а ца хеташ вайнах хиларо цецваьккхира со.

Лаьмнийн, хьаннийн дикка кIорге кхаччалц новкъа дехира тхо къо-
начу ламанхочо. Со хьалха а кхузахула лелла, меттигаш евзаш хиларна, 
эххар а, вухахьажийра оха иза.

Тайп-тайпанчу олхазарша хаза эшарш лоькхуш хьошалла дора тхуна 
цу синкъерамечу новкъахь. Хьалха со, юккъехь Лида, тIаьхьа Хазна йо-
луш дара тхо, шиъ вовшашна юххе хIоттал некъ цахиларна. Наг-наггахь 
Хазнас товш забар кхуссий, гIовгIа йолура тхан. Лидас шена хетачарах 
юкъ-кара дош аьлча, со чIогIа ирс долуш хетара суна. Боккхо куз баржа-
балла эр долуш, цхьана жимачу ирзон бIаьрга кхечира тхо, цIеххьашха 
охьакхийсалучу хин гIовгIа а хезаш. Цу ирзон бIаьргана тIехьахула дIа-
доьдура и бердах лелха жима, шийла, цIена татол. ХIетале тхо тоьъарг 
кIад а, мац а деллера.

– Кхул бегIийле меттиг хир яц садаIа! – говрара охьаиккхира Хазна.
Говрашкара а диссина, нуьйрийн бухкарш а малдина, царна хи ма-

лийра оха. ТIаккха ас, барголаш а тоьхна, говраш яжа хийцира, муттане 
цана хьийкъинчу цу майдана. Ши йоI вовшашка шабарш а дина, тоьпаш 
а иэцна, хе гIовгIа ечухьа яхара. Дечигийн генашний, лекхачу ярашний 
тIехьахь къайлаелира и шиъ. Хан йоьдура. Юьхь-куьг дила хьовха, 
лийча а кхиъал яхъелира. ХIун ду а ца хууш, сингаттам иккхира сан 
кийра. Цаьрга кхайкха дагадеара, амма собардира. Топ буйнахь кIеззиг 
ладоьгIуш а лаьттина, меллаша шина йоьIан лорах волавелира со. Хи 
чуоьгуш керлачу аймина хьалха забарш еш, дIасахьа туьттуш ловзура 
мехкарий. Юххерчу боккхачу чхарх товжийна лаьттара церан тоьпаш. 
Царна хьалхахь зIенарех лепаш, суйнаш туьйсуш чуоьгура сирла хи, 
баккхийчу тIулгех детталуш цинцаш а лелхаш. Хил дехьара, кIеззиг 
еса сирлачу маьIIера охьа тидам боцчу кху шинга хьоьжуш лаьттара, 
хетарехь, хи мала дагахь схьанехьа гIоьртина кIомсарш яккхий ши нал. 
Шело кхерстира сан букъах. Шина йоIана тIе кхета кийча ши экха хур-
хурца дарлуш хийтира суна. Вистхила а, меттахъхьан а карх ца долуш, 
Iадийна висира со. Ас цхьана нелана топ хьажийра, амма бIаьрган 
негIар тохале дагадеара, сан топ тилкхазлахь, ши йоI хIаллакьхила 
тардалар, патармаш чохь хIоьънийн меттана чаччамаш бен яцар. Сан 
дагна цIеххьана ша бира. Цхьана нело шина йоIехьа ког баьккхира. 
Оцу муьрехь цунах бIаьрг кхеттачу Лидин аз дийкира. Ткъес тохаран 
битамехь, цкъа катуххушехь схьаиэцна топ Хазнас нелана тIеерзор, лаг 
озар цхьаъ хилира. Цунна тIаьххье яьлла ши топ ас кхоьссинера.

Нал лаккха ирах а кхоссаелла, хIаваэхь керчаш, циркан пелхьоно 
санна, гуо а тесна, татанца лаьттах кхеттачохь дIатийра. КIезиг-мезиг 
сан чаччамаша кIамйина шолгIа нал инзаречу оьгIазаллица шина йоIана 
чухьаьдира. Ваьштта тIаьхьий-хьалхий шозза топ елира, кIомсарш йолу 
буьрса муцIар, татолан дIанехьарчу бердах а яхана, йогIаелира. ЦIий а 
туьйсуш, нал шен тIаьххьарчу бартан гIам-гIим деш яра.

– Циркехь санна, дирзи! – елаелира Лида, тоьпа чу керла патармаш 
а духкуш.

ЮьхьIаьржонан, дегабааман бала Iаьткъира суна. Ма-хуьлла сапаргIат, 
бен цахетаре, шеквацаре хетийта гIерташ, ши йоI йолчухьа волавелира со:

– И хIун гIовгIа ю?
– Сан ваша, цхьа-ши патарма-м ахь а бассийнчух тера ду, – елаелира 

Хазна. – Башха ду! Тоьпийн татанаша дог иркарахIоттадо хьуьнарна!
– Суна хIун хаара, акхаройн муцIарш кIел хIиттина, шу ловзийла! 

ОьгIазвахна со-м Iалашо лаца а ца кхиира! ДIакхоьссира-кх хеттачухьа 
лерина! Циггахь сайн тоьпа муьлххачу а гIуллакхана лору долу патармаш 
а дехкина. – И сайн ледарло йицъеш хьуьнар далийта меттиг кхин нислур 
яц-кх дагахь, чIогIа холчахIоьттина вара со мехкарех хаъал эхь а хеташ.

– ХIей! Таллархой! – мохь туьйхира хьуьнах цхьамма.
– ХIун оьшу хьуна? – хаьттира ас.
– Бехк ма билла! Шу ган лаьа!
– Таллархочунна таллархо!
– Со-м цхьаъ вац.
– Схьадуьйла!
– Аьтто бовр боцуш даний вай! – елаелира Хазна. – Царна юхкур 

вай вешан ши нал!
– Бакъахьа нисло! Совнаха пайда бу! – тIетайра Лида.
ОьгIаз чIогIа вахарна, иэккха воллуш, вист ца хуьлуш Iара со, церан 

забарш ловш. Шина йоIа кхаллар а цестина, консерван банка а яьстина, 
хьалха газета а даржийна, аренан шун хIоттийра. Чомехь яа йолаелира и 
шиъ. Дегабаам бина велахь а, цаьрца хIума кхалла резахилира со а.

ЦIеххьашха таллархой схьакхечира, царах шиъ тхуна тIе веара. Цу 
шиннех цхьаъ Харламов хилар суна хуъушехь, шина йоIана важа – Ахед 
вевзира.

– Де дика хуьлда шун, таллархой! Сан дела! – иэккхийтира Харла-
мовс, амма кхин дIа забарш ян ца хIоьттира иза. – Тоьпаш сихъяларо 
тхо цецдаьхнера.

– Эрна татанаш дац динарш! – ларамза элира ас.
Ела ца яла, хала садеттара шина йоIа.

– Шайн хIонсах цхьа дакъа дохка тарлур дацара техьа аш?! – ши 
куьг вовшах хьакхийра Харламовс.

– Иштта нисделла жижиг дууш, зовкх ахь цкъа а хьегна хир дац! 
– билгалдира Хазнас. – Хьонкел йорах юхкуш ду-кх тхо и ши нал!

– Цхьана чорхан мах алал! – куьг тесира Харламовс.
– Туьма! Итт сом! – жоп делира Хазнас.
– Ма забаре ю хьо! – иэккхийтира Харламовс. – Уьш дIаяхьа а ма 

еза! Иза сов башха ду! Дало! Хьовсур вай!
– Де дика хуьлда, Лида. Ца моьттичохь дуьхьалкхийти! Бехк ма 

биллалахь! Хьоьга дош олийла ца ялийти кхара! – вистхилира Ахед.
– Диканца вехилда, Ахед! – жоп делира Лидас. – Суна а ца моьттура 

кхузахь хьо гур ву!..
Инзаре йоккха ши нал йийна карийча, церан тоелла хиларх цецве-

лира Харламов, Ахед.
– ХIети! Гуш ду! – даре дира Харламовс. – ТIаьххьара а хIорш 

лунйо-лу мах алал!
– Шиннех туьма мукъана а лойша! – куьг ластийра Хазнас, – хIор 

муцIарх пхиппа сом!
– Йитал, Хазна, забарш! – элира ас. – Иштанехьа йита шайна!
– ХIоъ-молха а ца ло мах боцуш! – Хазне туьма дIаделира Ахеда. 

– Ткъа, акхаройн жижиг вай дIахьур ду, Харламов… накъостий а бу, 
совнаха говраш а ю…

– Иза башха ду! – тIетайра Харламов. – Бакъду, Салман, шуьца некъ 
бан аьтто цахилар новкъа хета. Хета-те.

– Иштта ду гIуллакхаш! – тIетайра Ахед, – луург дан, лелон мукъа 
дац вай!..

– ХIумма а дац! – шера жоп делира Хазнас. – ХIораннан некъ шен-
шен бу! Диканца хуьлда шу!

– Некъ дика хуьлда, шун! – тIаьхьа мохь туьйхира Ахеда. – Лида! 
Ларлуш лелалахь.

…Адамийн куьг кхетазчу пепанийн ширачу хьуьнахула доьлхура 
тхо. Хьаннийн олхазарш тоххара дIатийнера. Гонах юькъа хьун а, инза-
ре тийналла а яра. Маьлхан зIенарш лаьтта ца кхочуьйтуш, даккхийчу 
баххьийн нуьцкъала четарш мархашка а айина, туьйранашкахь дуьйцу 
зоьртал богIамаш санна, лаьттара и даккхий пепнаш. Сирла-мокха чкъор 
долу церан бIаьрла ханнаш нилха хеталора. Дерриг латта дIалаьцна, 
гоьнан чкъор санна, массанхьахь Iохку шерашкахь иэгна гIаш мур-матар 
доьллий, ах мур доьллий. Я кол а, я буц а, я зезаг а дац цхьана а меттехь… 
Мохо охьатоьхна Iуьллучу инзаре боккхачу хена юххехула девлира тхо. 



294

МаьI-маьIIехь нисло и тайпа охьадеттаделла тIех даккхий ханнаш. ХIун 
ду а ца хууш, цхьа тийна, генара гIайгIа яхьа цара дагна…

Бодане IиндагIа, тIуналла, тапъаьлла хилар лаьтта кху хьуьнах. Ол-
хазарийн декарш ца хеза. Юкъ-кара цхьаццанхьа хенакIуьро, зIок ирйой, 
тата доккху, я дечигийн баххьашна кIелхула, цIоганан цIен пелагаш лепо, 
туьтмIаьжг шех бIаьрг кхетта боллушехь, йов…

– Юха а иштта тапъаьлла ду, – ойлане йистхилира Хазна, – адам а, 
олхазар а, экха а дац.

– Вуно дика ду! – тадира Лидас, – акхарой гуттар нислац доттагIал-
лин амалехь!

Ши йоI елаелира. ГIеллуш болу сан дегабаам марсабелира.
Дагахь доцуш буьйса юьйлира. Мохо охьатоьхначу цхьана попа 

юххехь метта-мотт туьйхира оха. ДIанехьуо оьзна есочохь цIе латийра 
оха, и кхечухьа яларна кхерам боццуш. Говрашна тIоьрмигаш делира. 
Цара хьаьжкIан буьртигийн атар а, цIергахь лелхачу дечиган къап-къарс 
а, буьйсанан олхазаран декар а, халла хаалуш ханнийн баххьийн гIаш 
вовшехъхьекхалуш а хазарца цхьаьна, шина йоьIан яххьаш буьйсанан 
цIаро цIийеш серлаяьхна гаро тайп-тайпана ойланаш кхоьхьура. Шина 
йоIах цхьаъ шича хиларх, шозлагIниг цул а, дуьненал а гергара яра 
сан. Хийла хан-зама ели ас латта хьоьшу а, дагадеара суна. Дукха хан 
яьлла сан бералла дIаяхана. ХIун ду кху дуьненахь со дан ларийнарг, ас 
дIахIоттийнарг? Со стенна веха? Со доьшуш Iема. ГIуллакхана кечло. 
Аттий, даьссий долчу вахарх даима кхера веза. Ойла. Ойла. Сайн вахар 
эрна цахиларан гIайгIа бийр бу дуьйцийла йоццуш.

Иштта ойланаш йора Салмана. Цо дагалоьцура ша Лидица цхьаьна 
дина кIеззиг некъаш, шен дицдан амал цахиндерг. Салман цецвелира, 
бурутухучу иштта сиха схьакхачарх…

Хаттарш, тIедахкарш 
1. Экспедице баха кечбалар муха гайтина роман тIехь?
2. Нохчаша хьаша-да ларарна тIе а доьгIна, Гаврилов Иванан йоI Лидия 

тIеэцар роман тIехь гайтаран тидам бе.
3. Ламчуьра жаIуьнийн дахар гайтаран башхалаш йийца?
4. Нохчийчоьнан нефтяникийн гIуллакхаш муха гайтина роман тIехь?
5. Кхуьуш йолчу къоман технически интеллигенцин къинхьегамехь, 

дахарехь болу лехамаш муха гайтина роман тIехь?
6. Нохчийн гIиллакхаш роман тIехь гайтаран башхаллаш муха ю?
7. ХIун маьIна хета шуна «Сатийсаман ницкъ» романан?

ГАЙСУЛТАНОВ IУМАР ЭДИЛСУЛТАНОВИЧ
I920 – I980

Гайсултнов Iумар вина 1920 шарахь Шелахь ахархочун Эдилсолтин 
доьзалехь. Iумаран денана Себибат хилла туьйранаш, нохчийн барта дийцарш 
хууш. Шена дукха везачу кIентан кIантана жимчу Iумарна дуьйцуш хилла цо 
нохчийн кьоман туьйранаш. Денанас дийцинчу туьйранашка чIогIа хазахеташ 
ладегIна ша, хIетахь нохчийн исбаьхьаллин даше бахана безам бу аьлла, хета 
шена литературе шен шовкъ кхоьллинарг, олура Гайсултанов Iумара.

Юьртара школа чекхъяьккхинчул тIаьхьа, 1936-чу шарахь Грозненски 
рабфаке деша вахара Гайсултанов Iумар. Дика доьшуш, чекхъяьккхира раб-
фак. Дукха хан ялале Сийлахь-боккха Даймехкан тIом болабелира. ТIаме 
вахара Гайсултанов Iумар, 194I–1943 шерашкахь эскарехь хилла иза. 

Нохчийн кьам махках даьккхинчу хенахь, 1944–1957 шерашкахь, Кирги-
зехь финансови органашкахь белхаш бина цо. Даймахка цIа вирзича, кхидIа 
а дешна: чекхъяьккхина Нохч-ГIалгIайн педагогически институтан историко-
филологически факультетан оьрсийн меттан, литературин, нохчийн меттан, 
литературин отделени. 1958 шарахь дуьйна Гайсултанов Iумара хаддаза 
Нохч-ГIалгIайн книжни издательствехь учебникашший, дешаран-методически 
литературий арахоьцучу редакцехь лакхарчу редакторан болх бина.

Гайсултанов Iумар яздан волавелла 50-гIа шераш юккъе даханчу хенахь. 
Шен дуьххьарлерчу произведенийн рукописаш цо еша лора лингвист, лите-
ратуровед волчу Мальсагов Дошлукога. ХIетахь Киргизски университетан 
оьрсийн меттан кафедрин доцент вара Мальсагов Дошлуко. Цо гIо деш хилла 
волалуш волчу яздархочунна литературни болх караберзорехь. Гайсултанов 
Iумара цунна баркалла аларца хьахайора и хан. 

Гайсултанов Iумаран дуьххьарлера книга «Болат-ГIала йожар» араяьлла 
1959 шарахь Соьлжа-ГIалахь. Книгин цIарах повесть а, дийцарш а дара цу 
тIехь зорбатоьхна. Шира хенахьлерчу иохчийн дахарера гIуллакхаш дара 
«Болат-ГIала йожар» повестан чулацамехь. Дика тIеийцира книгашъешар-
хоша Гайсултанов Iумаран хьалхара книга. Яздархочун кхиам лерира иза 
критико а. 

Кхин цхьа шо даьлча араелира яздархочун шолгIа книга «Кавказан лаьм-
нашкахь». Дийцарш дара цу тIехь зорбатоьхна. 1962 шарахь зорбатуьйхира 
«Сема лергаш» цIе йолу дийцарийн книга. Царна тIаьххье араевлира керла 
книгаш «Къийсаман новкъахь» (1963), «Керлачу дахаре»(1964), «Тешаме 
доттагI» (1965). Оцу произведенийн коьрта тема берийн, кегийрхойн дахар 
дара, церан уьйраш, лехамаш бу авторан тидамехь. Шен турпалхойн ойланаш, 
гIиллакхаш, гIуллакхаш говза гайтина яздархочо, берийн психологица догIуш 
ду цо кхоьллина исбаьхьаллин васташ, сурташ. Гайсултанов Iумаран и книгаш 
берашна, кегийрхошна лерина ю. Иза нохчийн литературехь керла дара. Яз-
дархочо шен ерриге кхолларалла берашна лерина хилар къоман литературехь 
даьржина дацара, оцу гIуллакхехь Гайсултанов Iумар хьалхарниг ву.

Москвахь «Детская литература» издательствехь 1965 шарахь арахоь-
цу оьрсийн матте а яьккхина «Iаьрби» цIе йолу повесть. Цул тIаьхьа 1968 
шарахь Соьлжа-ГIалахь оьрсийн маттахь арайолу «Массарна а боьлийла 
малх» повесть а. 

Нохчийн республикански тайнигин театрехь еххачу хенахь кхиам-
ца хIиттийна яздархочун пьесаш «Турпал», «Лечарчий», «Дашо бIар», 
«Хьуьнхара цIа».

Гайсултанов Iумаран «Малика», «Мила ву хьо?» повесташ яздархочун 
кхоллараллехь керла агIо яра. «Малика» повестан коьрта турпалхо – нох-
чийн къона зуда Малика библиотекарь йолчуьра дIа а яьлла, юьртабахаме 
балха йоьду. Къинхьегамехь, юкъараллин дахарехь дакъалацаран Iалашо ю 
цуьнан. Шен нийсархошца цхьаьна юьртабахам дебош ю иза. ХIайттарал-
лица вовшахтуху Маликас шен звенон болх, кхечаьрца йоьхье бевлча, толам 
боккху цуьнан звенон декъашхоша. 

Малика къинхьегамехь гайтарца цхьаьна цуьнан синхаамаш, безам, 
ойла гайтина яздархочо. Маликин оьзда васт цуьнан хьаналчу къинхьегамехь, 
цуьнан адамашца йолчу дог-ойланца, цо шена хьалха хIиттош йолу Iалашо-
наш гайтарца, уьш кхочушъярехь цо дечу гIуллакхашца билгалдаьккхина 
автора. 

Повестан персонажех хIора а шен сибат-аматца, шен бен йоцчу амалца, 
шен меттан башхаллашца вовшех къаьсташ ю. 

Шен хенахьлерчу юьртабахаман проблематика ю яздархочо «Малика» 
повестехь къастийнарг.

1974 шарахь зорбанера араяьлла Гайсултанов Iумара хиллачийн буха 
тIехь язйина повесть «Александр Чеченский». Исторически тема ойбу авто-
ра шен керлачу произведенехь. Паччахьан Iедало колониальни Iалашонаш 
кхочушъеш Кавказехь тIом латтийнчу хенахь а оьрсийн прогрессивни нехан 
нохчашца хилла беркате юкъаметтигаш гойту автора шен повестехь. А. С. 
Пушкина а бовхачу безамца вийцинчу Николай Раевскийс тIе а лаьцна, 
кхиийнчу нохчочун Александр Чеченскийн кхоллам гойтуш ю повесть. 
Нохчийчуьра тIеман алонгара дIавигина кIант Н. Раевскийн доьзалехь 
кхиира. Московски университет чекх а яьккхина, лакхара образовани а, 
культура а йолуш волчу Александр Чеченскийс шен хенан тIеман говзалла 
караерзийра. Инарла-маойра чине кхечира иза. ТIамехь тIехмайралла, хьуь-
нарш гайтарна коьртакомандующий М. И. Кутузов а лерам болуш хилла 
Александр Чеченскийга. Оьрсийн поэт а, тIемало а волчу Денис Давыдовс 
а дуккха а диканиг яздина шеца партизански отрядехь хиллачу Александр 
Чеченскийх лаьцна. 

Дуккха а исторически хиламаш чулоцуш ю повесть. БерхIитталгIачу бIе-
шеран шолгIа эхе юкъал тIехъяьллачу хенахь Алдара Ушурма коьртехь а волуш 
нохчийн а, Къилбаседа Кавказан кхидолу къаьмнаш а паччахьан эс-каршна 
дуьхьал шайн паргIато ларъеш гIовттар гойтуш дIайолало повесть. Говзачу 
исбаьхьаллин кепехь гайтина произведени тIехь и исторически бакъдерш. 
Повестан композици чолхе а йоцуш, турпалхойн васташ дика гойтуш а, автора 
идея къеггина билгалйоккхуш а ю . Кавказера, Россехара я Францера хиламаш 
буьйцуш а бакъдолчунна тIера ца волу автор. Произведени тIехь ша гойтуш 
долу гIуллакхаш яздархочо кIорггера теллина хилар хаало книга йоьшуш. 
Халкъан патриотизм, майралла билгалйолучу сурташца, говза кхоьллинчу 
исбаьхьаллин васташкахь гайтина 1812–1814 шерашкахьлерчу Даймехкан 
тIамехь оьрсийн халкъо Наполеонан эскарш эша а дина, Даймохк паргIатбак-
кхар. Оцу тIамехь къаьсттина билгалдевлла Александр Чеченскийн бIаьхочун 
хьуьнарш хьакъдоллучу исбаьхьаллин басаршца гучудаьхна яздархочо. Амма 
цо тоам ца бина шен турпалхочун бIаьхаллин хьуьнарш дийцарх, цуьнан васт 
дуьззина кхоьллина автора. Повестехь вайна гайтина Александр Чеченскийн 
ойланаш, цуьнан цIена безам, йовха доттагIаллин уьйраш, даймахкана, халкъа-
на иза хьанал хилар. Ша вина меттиг, дай баьхна мохк – Нохчийчоь дагаеъча, 
цуьнан дог дуткъадалар хаало вайна. 

Повестан хиламаш 1816 шарца чекхбовлу, амма эпилогехь автора хаий-
тина шен турпалхочун кхидIа хиллачу дахарх дерг а. 

Нохчийн исторически прозехь дикачарах ю Гайсултанов Iумаран по-
весть «Александр Чеченский». 

Гайсултанов Iумар кхелхина 1980 шеран 1 февралехь Соьлжа-ГIалахь. 
Хрестомати тIехь даладо «Александр Чеченский» повестан дакъош.

АЛЕКСАНДР ЧЕЧЕНСКИЙ

(Исторически повесть)
(Повестан дакъош)

КЕГИЙ ЙИЙСАРШ

Цомгуш хилла нана, меттахь дукха ца Iуьллуш, кхелхира. Деца 
висира Iали. Зама маьрша яцара. Да кест-кеста тIаме а воьдий, цIахь ша 
вуьсура Iали. Кхин гергара стаг вацара церан. Дас дехнера лулахь ехачу 
Асмаэ, ша цIера ваьлча кIентан терго яр. Цо боттий мекхан хьокхам а 
бохьура, шура а лора кIантана.

Тахана а еара Асмаъ хьокхам а, шурин кад а бахьаш.
– Муха ду хьан гIуллакхаш, Iали? – олуш, чуелира иза.
ЦIенкъахь гIулгех ловзуш волу кIант, хазахетта, сиха хьалаиккхира.
– Ишта дIа ду.
– Йовха йолччуьра яа хIара, – олуш, баьццарчу истанга тIе охьахIот-

тийра лулахочо дечиган кад, цунна тIе биллира хьокхам. Цул тIаьхьа ша 
дечиг-маьнгин йисте охьалахъелира.

– Дада цIа маца вогIур ву? – хаьттира кIанта.
– Хаац, хье-м белла вайн баханарш. Шек дIа ма хила хьо, вайн има-

маца бахана бу уьш, могуш-маьрша цIа кхочур бу, дала мукъалахь.
Хьокхам кеда чу а кагбина, хIума яа волавелира кIант.
– Хьасин а ву хIума юуш, ма вели, ас ловза схьавоуьйтур ву.
– Лийча хитIа гIур ву тхойшиъ.
– КIоргачу ма валалаш.
– Вер вац.
Асмаъ дIаяхара. Кад бассийна Iали воллуш, керта веара лулахо Хьа-

син. Ши кIант беша ловза вахара.
Комарийн дитташ дара бешахь. Дийнна денош дойура бераша цар-

на тIе а довлий, комарш юуш. Бакъду, Iалил ши шо жима волу Хьасин 
дитта тIе хьала а, тIера охьа а ца воссалора доттагIчун гIоьнца бен. Цо 
хьала а теттина га схьалаьцча-м, маймал санна, тийсалуш лакха буьххье 
хьалаволура жима кIант.

Хийлазза дов дира нанас, кIант дитт тIера охьакхетарна кхоьруш. 
Нанас дечу девнах-м воьллера кIант. Амма дега дIадийцарна кхоьрура. 
Цо сара узур бара. Дитт тIера тIаьххьара охьавоссийча дIахьедира нанас, 
кхин цу тIе ваьлла кIант хаалахь, и дех дIатохарал хьалха хIума дийр 
дац ша аьлла.

Амма ца магош долу, дихкина хIума марзлуш хуьлу. ДоттагIчунна 
гергахь а яхь дIаяла ца лаьара.

– Комарш эгайо ас хьуна я хьалаволу хьо? – хаьттира Iалис доттагI-
чуьнга, диттаца хьала а хьоьжуш.

– Хьалаволу. Нанина ца ган а мега.
– Схьавола, хIета.
Iалис хьала а айвина, жимачу диттан лахарчу генах тасаделира кIен-

тан куьг. ТIаккха атта хьалавелира. Ткъа Iали ша кхечу стоммочу дитта 
тIе велира. Ши кIант, когаш чу а кхозийна, дика дIатарвелира. Муттане, 
мерза комарш яа волавелира и шиъ.

Iуьйре яра хIинца а. Малх дукха хан йоццуш схьакхеттера, юххерчу 
арца тIехьара хьалаайбелла. Тийна дара гонахара хIаваъ.

– Лийча гIур вуй вайшиъ? – хаьттира Хьасина.
– Ву-те.
ЦIеххьана юьртана тIехулара хIаваъ датIош, гур даьржира. Ши 

кIант кхеравелла дIасахьаьжира. Шок тухуш бахана йоккхачу тоьпан 
хIоъ, шина кIентан кортош тIехула а баьлла, юьрта юккъехь охьакхетта, 
иккхира. Цхьанаюкъанна, Iадийча санна, дIатийра юрт. Юха оцу сохьта 
маьхьарий а девлира, жIаьлеш а летира.

– БIо богIу! БIо богIу!
– Герз караэцалуш верг, эвлан лахайисте вала!
– Зударий, баккхийнаш, бераш арца довла! – мохь беттара, арц бол-

чухьа куьг хьежош, цхьана беречо.
– Же ям, кIентий! – мохь бетташ хьийзара кхин цхьа бере, лакха 

хьалаайбина топ а йолуш, юьртара дика кIентий иракарахIиттош.
– Хьасин! Хьасин! Iали! – шийлачу маьхьарца керта иккхира, цIа 

чу хьаьжира Асмаъ. Синкхетам ца хилира йоьхначу ненан дитташ долчу 
хьажа. Iалис хитIа лийча гIур ву бахар дага а деана, кех араедира нана.

Ткъа ши кIант цунах кхеравелла тийна Iара. Дихкина ма дара цу 
шинна дитташ тIе вийлар. Сихха охьавосса везар дицделла, вехха Iийра 
ши кIант диттан генех хьаьрчина. Юьртана лахахьара схьа ирча маьхьа-
рий хезира. ЖIаьлеш а дара карзахдевлла лиэташ.

ШозлагIа а йоккха топ елира, кхозлагIа а… Схьахезира, даьржира 
тIеттIа стамлуш долу оьрсийн «Ура-а».

– Хьасин, чехка, чехка охьавоссалахь, – элира Iалис шабарца.
Сихйина юьйлура тоьпаш, декара «ура», еттара вота. Дитта тIе 

хьа-лаволуш санна, атта дацара жимачу кIантана цунна тIера охьавосса. 
Ког дIагIорто, тасавала меттиг лоьхуш, хан йолура. «Ура» эвла чохь 
даьржи-ра, кхеран кетIахула а иккхина, эвлан юккъе дахара. Дитта тIе-

ра дIахьаьжначу Iалина гира шайн а, лулахойн а керта лилхина дехий 
мекхаш а, кIайн кучамаш а йолу оьрсийн салтий. Тебира ши кIант.

ЦIераш тийса йолийра эвларчу цIенойх маьI-маьIIехь.
ЧIогIа летара цхьаццанхьа жIаьлеш. Оцу сохьта топ йолура, тIак-

кха, цкъа-шозза IанцI-IанцI долуьйтий, гуттаренна а дIатоьра кхайкхаза 
баьхкинчарна лиэта уьш.

ЦIа чуьра сал-пал а текхош, уьйтIа велира цхьа салти. Малхе а лоь-
цуш, хьоьжуш, рогIехь охьатуьйсура цо ша араяьхна хIуманаш. Керта 
вирзинчу кхечу салтичо хаьттира цуьнга:

– Липат Иваныч, хIун карийна хьуна?
Карахь йиснарш охьа а туьйсуш, жоп делира вукхо:
– Пайда болу хIума яц.
Кертахула дIасахьаьжначу цуьнан, диттан цхьана гена тIехьара схьа-

гучу кIайчу кучах бIаьрг кхийтира. Еха топ хьалхахьа а лаьцна, чехкка 
дитт долчу ведира иза.

– Охьавосса! – олуш, топ тIехьажийра цо. Юха оцу сохьта ша-шаха 
охьаяхара еха биргIа. – Хьажал кху шайтIанашка, мича левчкъина.

ТIевеара накъост.
– Бераш ма ду хIорш-м! – цецвелира иза а.
– Ду те. ХIун де вайшимма кхарна, Мироныч? – йиш йоьхна хаьт-

тира Липат Ивановича.
Керта говр ерзийра поручика. Ши салти а гина, царна тIе яийтира 

цо иза. Шина кIантах бIаьрг кхетча, сиха элира:
– Дитта тIера охьа а даккхий, дIадига и ший йийсар!
Поручик кех велира.
Мироныч Iали тIехь волчу дитта тIе вала волавелира. Жимма хьала а 

ваьлла, куьг кховдийра цо, кIант схьалаца дагахь. Амма важа дукха маса 
кхин а хьалахьаьдира, ша охьакхета магар дагара дIа а даьлла.

Липат Иванович вукху дитта тIе вахара. Юххехь йолчу юьхка тIе а 
ваьлла, хьалакхевдинчу цо Хьасин схьалецира, ларвеш охьаваьккхира. 
Хецца воьлхучу кIентан юьхьа тIера хиш, хьалха охьа а лахвелла, куьг 
хьаькхна дIадехира цо. Хьоьстуш, бохура:

– Ма велха, жиманиг. ХIумма а дийр дац хьуна. Хьоьца беш баций 
тIом-м.

Бохучух ца кхеттехь а, эсалчу озо сатедира кIентан. Шен воккхах 
волчу накъосте хьалахьаьжира кIант. Лакха буьххье а ваьлла, цхьана 
дуткъачу генах хьаьрчина лестара Iали. Жимма хьала а ваьлла, кхин 
дIагIорта ца хIуттуш сецира Мироныч. Цуьнан дегIан дозалло га кагдийр 
дара, тIаккха кIант а, и ша а охьакхета мегара.

– Схьавола, ма кхера! – куьг кхийдадора цо.
КIант меттах ца волура.
– Iали! – кхайкхира Хьасин.
Мироныча юха а элира:
– Схьавола, ма кхера!
– Мироныч, хьо охьавоссахьа, хьох кхоьруш Iа кIант цу боьххьехь. 

И га каглахь лазор ву иза, – элира Липат Ивановича.
Салти меллаша охьавосса волавелира. Ткъа Хьасин, шен накъосте 

кхойкхуш, кхин а чIогIа велха велира. Жимма Iийна-а Iали а охьавоьсси-
ра. Хьасинна юххе дIахIоьттира иза. Жимачу кIанта цуьнан куьг къевл-
лина схьалецира.

– Айда! – олуш, куьг ластийра Мироныча.
Хьасинан куьг дIа а ца хоьцуш, ведира Iали.
– Вадалахь! Вадалахь! – сихвира цо жиманиг.
Амма, кхо-йиъ гIулч а тесна, тIаьхьакхиира Липат Иванович.
Лаьхьа санна, хьаьвзина, тIекхеттачу кIанта цергаш йоьхкира сал-

тичун пхьаьрсах.
– Ой, – аьлла, шен пхьарс мукъа а боккхуш, тIехьара кучан кач 

лецира Липат Ивановича.
ТIевеара Мироныч:
– ШайтIа ду-кх и кIант, – элира цо, Iалис динарг гина.
– Лаза ца вира, – велакъежира Липат Иванович.
– ДIавахийтича хIун дара те вайшимма хIара шиъ? – дIасахьаьжира 

Мироныч.
Ойлане хилира Липат Иванович. Иза а вара берех къахеташ. Амма 

хьаькамаша аьндолчух вогура. Шаьш аьллачунна дуьхьал хилахь, ахь 
дика болх бича а, ца магадо цара. Хийлазза хааделла иза салти волчу 
Липат Ивановичана.

Ша вогург элира цо:
– Поручико хаттахь, хIун эр ду вайшимма?
– Ала хIума-м дера дац. Бакъ ву хьо.
Ши кIант а вуьгуш, кех бевлира салтий. Ирчачу меттигехь ларвеш, 

байина Iохку шайниш а, юьртахой а берашна ца гойтуш, юьртан лаха 
йисте велира Мироныччий, Липат Ивановиччий.

– Вайниш дукха байин-те? – хаьттира Мироныча.
– Дера ву со дукха эгна моьттуш, – жоп делира Липат Ивановича.
– Бала хьегна бевли-кх уьш.
– ХIети. Дикачу дуьнена кхочийла уьш!
Ткъе пхеа шарахь салтийн бала хьега дезачу накъосташа балар 

лазам боцуш тIеоьцура. Къа-м хетара царах, делахь а «дикачу дуьнена» 
бирзина уьш олий, ирсе хетара.

Эвла яьккхира цIеххьашха тIелеттачу эскаро. ГIишлош тIейиттира, 
йогург ягийра. Кхузткъа гергга вахархо вийра, царна юккъехь зударий 
а, баккхийнаш а болуш. Ткъа оьрсех вийнарг – пхийтта, чов хилларш 
ткъех салти вара.

Юьртан бажа а лаьхкина, йийсар дина пхи бер а дуьгуш, духадир-
зира эскар.

ТIе эрз тоьхначу лохачу цIенош чохь Iаш вара къона подпоручик 
Николай Николаевич.

Оцу заманахь дворянинан ши-кхо шо кхаьчна бер эскаран цхьана 
декъе дIаяздеш Iедал дара. Кхиина дейтта-пхийтта шо кхочуш эскарехь 
гIуллакх дан дIадолалора иза, чин а долуш. Иштта Семеновски полкан 
гварде дIа а язвина, кхо шо даьлча сержанте а ваьккхина, I5 шо дузуш, 
дуьххьара деллачу эпсаран-прапорщикан чинехь эскарехь гIуллакх дан 
волавелира Раевский. Цул тIаьхьа ши шо даьлча, подпоручик а вина 
Кавказерчу эскаре ваийтира. Тахана тIелата даханчу эскарца дакъалоцуш 
ца хиллера иза. Лерг лозуш, ов детташ хиларна гIопахь витинера. Бекъа-
чу маьнги тIехь агIорваьлла, французски маттахь йолу книжка луьсташ 
Iаш, гIопа кхочучу эскаран йир а хезна, сиха хьала а иккхина, уьйтIа ве-
лира иза. Бекхабелла керта оьхучу эпсарийн а, салтийн а яххьаш гина, 
кхийтира иза тIелатар кхиамца чекхдаьлла хиларх.

ГIОПАХЬ

ГIопа далийна бераш, жIуга а йина, вовшах ца къаьсташ, лаьттара. 
ТIеоьхучу эпсаршка а, салташка а цабезамца хьуьйсура уьш.

– ХIорш кара муха даьхкина? – хаьттира Раевскийс тIелата вахана 
хиллачу цхьана эпсаре.

– Эвла оха яьккхича, хIорш маьI-маьIIехь левчкъина карийра, – вела-
велира эпсар. – И дIора шиъ дитта боьххьехь воллура, – аьлла, Iалиний, 
Хьасинний тIе куьг тесира цо.

ТIевеара Липат Иванович а, Мироныч а. Салтийн хьашташ лоруш 
шайца дика волчу къоначу эпсарна дийцира цу шимма, шайна ши кIант 
муха карийра а, дитта тIера охьа муха ваьккхира а.

– И Iаьржаниг чIогIа майра кIант ву, – элира Мироныча, Iалина 
тIе пIелг а хьажош. – Кара ца ван дитта боьххье хьалавелира, дуткъачу 
генца лестара. И шен жима накъост воьлхуш ца хиллехьара, караван 
дагахь а вацара.



303

– Дитта тIера охьавоьссича, жимачун куьг а лаьцна, ведира иза, 
– дийца волавелира Липат Иванович. – Ткъа тIаьхьа а кхиъна, ас схьа-
лаьцча, сан пхьаьрсах цергаш йоьхкира, – олуш, пхьош хьала а дина, 
дехкан санна, кегийчу цергаша цIийина меттиг дIагайтира цо.

– Ши ваша-м хирг хир вац и шиъ? – бохура Раевскийс. Юха салти-
чунна омра дира. – Валол, талмаж схьавалавел.

Ваханчу Мироныча схьавалийра талмаж.
– Хаттал, ши ваша вуй и шиъ?
Хаьттира талмажо.
– Ши ваша вуй шуьшиъ?
– Вац.
– ЦIе хIун ю?
– Iали ю сан цIе, хIара Хьасин ву.
– Да-нана дуй?
– Нана елла сан. Да бIоца вахана.
Оцу хенахь керта балийра кхин йийсарш. Мансуран бIоца тIом хил-

лачохь карабалийна бара уьш. Царах цхьанна талмаж вевзира.
– Хьий, неIалт хуьлда хьан дена! – олуш, туйнаш туьйхира цо. – Эхь 

ца хета хьуна кху гауршна гIуллакх деш лела!
Талмаж воьхна, гIовталан тIома тIе кхетта туй дIа а доккхуш, вуха-

хилира.
Пхьаьрсана чов йина волчу йийсаро сацийра шен накъост.
– Сиха ма хила, ва Хьаса! Кхин хIумананна гуьнахь ца хилча, кху-

захь хIара волуш а вон дац, суна хетарехь. ДIорчу байшка хьажал, церан 
терго ян аьтто бала а мегий кхуьнан-м.

– Ма хьуна моьттург вац хIара, Жума, – элира вукхо, юха а сийсаза 
талмаже а хьожуш.

Жумин цIе цо яьккхича, Iалин дегI дегийра. Берашна юккъера схьа 
а оьккхуш, йийсарх хьаьрчира кIант:

– Жума! – мохь а болуш.
– Ой, – олуш, воьхна кIентан коьрта тIе могуш куьг диллира Жумас.
Цхьа салти и шиъ дIасакъасто вуьйлира. Тоьпан бух а Iуьттуш, 

кIанте элира цо:
– Мегар дац. Вухавала!
Вуха а хьаьжна, буйнаш къевлира кIанта. БIаьргаш оьгIазе догура:
– Ма Iитта тоьпан бух! – элира цо.
Юкъавуьйлира Раевский. Хьалххе дуьйна кIанте безам бахана вара иза.
– Вита. ХIумма а дац, вистхилийта. Гергара хила а мега и шиъ, 

– талмажехьа вирзира эпсар. – Хаттал, гергара вуй?

Жоп делира йийсаро:
 – Вац. Цхьана эвлара ву. Кхуьнан да селхана тIамехь вийна. Да а, 

нана а доцуш буо ду хIара хIинца.
Дех лаьцна аьлларг хезна кIентан бIаьргех охьахьаьвдира мела хиш. 

Гуш дара и сатоха гIерташ хилар, амма ца лабаллал беза бара тIебеана 
бала. Когаш тIе охьа а лахвелла, куьйгашца дIахьулйира кIанта юьхь. 
Белшаш егайора.

– Миска яI, – элира цхьана салтичо, цIахь дисина шен бераш дага а 
даьхкина. – Ма декъаза бер хилла-кх хьо а.

Дог эшна лаьттара гонаха берш. Талмажо хаьттира, ша цхьа-ши дош 
ала мегар дуй йийсаре. Эпсаро пурба а делла, Жуме вистхилира талмаж:

– Жума, шуна а хезна хила там бу. ХIара кегий бераш, шайн махка 
дIа а дуьгий, цигахь дика кхиадо оьрсаша. Даккхий хилча, чинаш а луш, 
эскарехь гIуллакх дойту.

Раевский меллашчу боларахь шен чу вахара.
Тохара талмажана чукхиссавеллачо элира:
– ХIай, хIай, говза бу! Шайн хьашташ лардан тIаме лоьхку.
– Хьаса! – гома дIахьаьжира Жума. – Саца ца мега хьо? Вуьшта а 

дог эшна ду хIара бераш!
Хьаса дIатийра, Iалина юххе лаьтта охьахиира Жума. Жимма ойла 

а йина, элира цо:
– ЛадогIал кIант, аш а бераш. Вайн аьллар хилча, шу шайн цIа до-

хуьйтур дара. Ницкъ болчун карахь ду Iедал. Цу генарчу оьрсийн махкахь 
шайн ирс каро а мега шуна. Хьанна хаьа! Шаьш тIедиссинчу хIусамана 
хьанал хилалаш, тешнабехках ларлолаш. Шайх бехк боккху болу хIума 
ма делаш. Чета эхь диллий ма лелалаш. Шаьш хьанах схьадевлла диц 
ма делаш, мел хала киртиг шайна тIехIоттарх. Къонахий болуш, дика 
дай хилла шун!

Егочуьра тийра Iалин белш. Корта хьалаайбира цо. Леррина ладоьгIу-
ра Жумега. ХIор дош а, тIулга тIе яздина йоза санна, даг чу дуьжура.

Йийсарш дIасадигира. Баккхийнаш цхьанхьа, бераш кхечахьа.
Стоьла хьалха охьа а хиъна, рапорт яздира Николай Раевскийс, йий-

сар далийнчу берех цхьаъ кхио шега далар доьхуш. Лакхарчу хьаькамаша 
къобалдира цуьнан дехар.

Кхидолу бераш санна, ийзалуш вацара Iали. Тохара салтичо тоьпан 
бух Iоьттича, цуьнан догу бIаьргаш а гина, и кхералур воцуш вуйла хии-
ра Раевскийна. Майралла чIогIа лоруш, ша а хIуманна бIокъажор боцуш 
хиларна и кIант везавеллера цунна, майра тIемало хир ву цунах аьлла, 
сацийра. Цундела дара цо и харжар а…

ШолгIачу дийнахь денщика схьавалийра Iали. Салтийн бане а виги-
на, лийчийра. Полкерчу портнойс коч-хеча тийгира. ЦIена керла бедар 
тIеюьйхича, ца вовззал хийцавелира кIант.

Оьрсийн мотт Iамо волавелира кIантана,жима кIужал разхьаькхна, и 
къона эпсар. КIант кхетаме вара. Сиха схьалоцура цо дешнаш, церан маьIна. 
Цхьадолу дешнаш кIаддеш ала хала дара, делахь а тоъал кхетош олура.

КIантана цIе хIун туьллур яра те бохуш, ойла йора Раевскийс. Хийла 
цIераш дагаяьхкира, амма цхьа а тIе ца ийцира. КIантана кхета аттаниг, 
дагахь лаьтта ерриг лоьхура. «Iали, Iали (хIун цIе туьллур яра хьуна? 
– бохура цо ша шега юх-юха. ЦIеххьана, нур даьгча санна, цIеххьана 
коьрта чу хьаьвзира. – Ой, ас лелориг хIун ду. ЦIе-м цуьнан шен а йо-
луш ма ю – Iали. И оьрсийн маттахь яхйичхьана чекх ма долу дерриге 
а – Александр. Хаза цIе а ю. Македонскийн а ма хилла цIе Александр. 
ХIара а хир ву, суна хIума хаахь, гIараваьлла тIемало».

Цкъа Iуьйранна кIант ша волчу чу ваьлча, элира Раевскийс.
– Хьуна тилла цIе хоьржуш вара со кху деношкахь. Хьо хIинца Iали 

вац. Александр ву. Кхетий хьо? Понятно?
Корта тесира кIанта.
– Корта а ца туьйсуш, жоп ло.
– Панатно.
Велавелира и хаза,эсала эпсар.
– Александр Николаевич Чеченский ву хьо!
Ишта еха шен цIе яккхарх дозалла дира кIанта. Тайра цунна шена 

тиллина цIе. Амма, шен аьтто баьлча, лаьмнаш дицдийр долуш а, лохур 
доцуш а вацара.

ГIопал ара ца ваьлчхьана, маьрша витинера кIант. УьйтIара дIахьаьжча, 
гора цунна йовхонан тов хьийзочу мархана юккъехула геннахь долу лаьмнаш. 
Цигахь ша вина юрт хилар дагара ца долура. ГIопара вада салаьттара.

ГIопана гонаха бина лекха пен бара. Хаш маьI-маьIIехь лаьттара. 
Делахь а дог ца диллара кIанта. Аьтто лехарх карош бац. Хьуна дагахь 
а доцуш нисло иза. Иштта цкъа аьтто белира Iалин а. Пена юххе веана и 
волуш, ха деш волу салти цхьа гIуллакх хилла юьстахвелира. Сиха дIа-
сахьаьжира кIант – пен телхина, ког билла киртигаш йолу меттиг гира 
цунна. Дукха маса цунна тIе а хьаьдда, тIахъаьлла дехьа иккхира иза.

Шерачу ара нисвелира иза. ГIап юьллуш дIашарйинера гонахара 
йоккха майда, ца гуш ламарой гIопана тIе ца латийта. Хьун геннахь гуш 
яра. ДIаиккхира кIант цигахьа, бIаьргашца и тIе а уьйзуш. Дехьа хехь 
лаьттачу салтичунна гира ведда воьду кIант. Цо орца а даьккхина, ши-кхо 
дошло тIаьхьахецавелира. КIант гIопа вухавалийра.

Раевскийс дов ца дира кIантана. Амма коьрте-м хьийзара ойла, 
Россе окази йоьду де сихха тIекхачахьара бохуш. КIант, шен аьтто ма 
беллинехь, юха а водур вуйла хаьара. Ткъа ведча хьанна тIевуссур ву? 
Да а, нана а доцуш буо ма ду иза. Гергара нах бу-бац а хаац. Велахьара, 
хIинцале цхьаъ ваьлла хир вара. Вина юрт йохийна дIа ма шарйина кхе-
ран. «ХIан-хIа, кIант ас кхобур ву, оьшуш хIума доцуш. Деша дIа а лур 
ву», – шен ойланаш йора Раевскийс.

ТIекхечира Россе окази йоьду де. Нене яздина кехаташ денщике дIа 
а луш, элира Раевскийс.

– Дмитрич, яздан дезарг ас дерриге а яздина. Новкъахь кIентан терго 
еш хилалахь. Каменке кIант дIа а кхетийна, вухавогIур ву хьо.

Гонаха даьлла ха а долуш йолу окази гIопах араяллац хIургонна юх-
хехIоьттина вахара Раевский. ХIургона тIехь волчу кIанте бохура цо:

– Сан нанас дика Iалашвийр ву хьо. Деша а вохуьйтур ву. Са а ца 
гатдеш Iелахь. Со а кхочур ву цIа.

Окази гIопан кех елира. Геннахь и къайлаяллалц куьг лестийра 
Раевскийс: некъ дика хуьлда бохуш.

Йоккхачу Россе боьду некъ юьхьарберзийра кIанта.

ВИНА ЮРТ

Нижегородски драгунски полкехь командир волчу Николай Нико-
лаевич Раевскийс шен полке Кавказе схьавалийнера пхийтталгIа шо 
доладелла Александр Чеченский. Иза дара I794 шарахь. Вахмистран чин 
а луш, полкан штабан адъютант вира цунах.

ГIизларехь лаьтташ яра полк. КIанта шен декхарш вон кхочуш до 
аьлла, баккха бехк бацара цхьаннан а. Хаьара цуьнан терго хьан йо. Эс-
карехь дIахIиттийна Суворовн лехамаш коьртаниш лоруш волу Раевский, 
шен куьйга кIел болчу эпсаршца а, иштта салташца а дика вара. Цундела 
массарна а везара.

Цхьа наггахь догIура хIаваэхь хIума доцуш, йовхонан тов хьийзош, 
Iаь ца гIуьттуш денош. Иштачу дийнахь вуно гена дIа Iаламат шера, 
къаьсташ гора дерриге а. Говрахь ГIизлара ара а волий, геннахь йолчу 
раьгIнашка, царна дехьарчу лаьмнашка дIахьоьжура Александр. Цигахь 
ю-кх со вина юрт. Муха ду те цигахь? Дийна вуй-те цхьа а со дагавогIург? 
Гича вевзар варий-те?» – ойланаш хьийзара коьрте.

ЧIогIа лаьттара ойла, цкъа вахана цу меттигашка хьажа.
Николай Николаевичана ца хаалуш ца дисира, ша кхиочу, шена 

везавеллачу кIантана лууш дерг. «Жима волуш левзина меттигаш дагахь 
чIогIа лаьтта, – бохура Раевскийс ша-шега. – Цу меттигашка цкъа бIаьрг 
тоха, таханлерчу дийнаца хIетахьлерниг дустталца, и меттигаш ган болу 
лаам дIа ца болу. Вохуьйтур ву ас Александр лома. Гунда шена. Ша кхе-
тар ву шена кхузахь тоьлаш хиларх».

Кхайкхина валийра талмаж.
– ЛадогIал. Хьоьх теша со. Вевзаш стаг вуй хьан лома ваха? Цхьа 

ша тайпана гIуллакх эцна ваха веза иза.
– Бевзарш дуккха а бу. ГIуллакхе хьаьжжина, оьшург къастор ву.
– Сан Александр хьуна вевза. Цкъа шайн юьртах бIаьрг тоха и ва-

хийта воллу со. Цунна юххе ваккха тешаме стаг оьшу.
– Бухахь тIевосса стаг вуй Александран?
– Да а, нана а дац.
– Гергарнаш?
– Хууш дац.
Кога тIера кога тIе вазвелира неIсагIехь лаьтта талмаж.
– Ас сайн кIант вахийтича муха хир дара?
– Мел хан йолуш ву хьан и?
– Зуда а ялийна, воккха ву иза-м.
– Дика ду. Цкъа со волчу ваийтал и.
Талмаж аравелира…
ШолгIачу дийнахь, малх кхетаза а болуш, лома боьдучу новкъа во-

гIура ши бере. Цхьаъ кегий хьаьрса мекхаш долуш, важа кхиина вогIу 
кIант вара. Шинне а тIе юьйхина ламаройчух къасталур йоцуш бедар яра: 
боца чо болу куйнаш, Iаьржа гIовталш, кога юьйхина яйн маьхьсеш. Ла-
марочо вуьжуш бен юкъахара дIа ца йоху шаьлтанаш яра шинггехь а.

Говрашкахь вогIучу къоначу шина стеган къамел тасаделира.
– Вайнахах ву хьо? – хаьттира кегий мекхаш долчо.
– Ву, – жоп делира Александра. Хецна къамеле вала а лууш, амма мотт 

талхош бийцарх а вогуш, хеттаршна дуьхьал воцца вистхуьлура иза.
– Оьрсаша кхаьбна хьо?
– Кхаьбна.
– Маца вигина хьо оьрсаша?
ХIинца хецавелира Александр, нийсий, талхошший дешнаш а да-

лош.
– Тхан юьртана тIе тIом бира. Сан цхьа доттагI вара. Дитта тIе 

ваьллера тхойшиъ. Цигара дIадигира тхо. Кхин а дукха бераш дара. 
ГIазакхийн станице дигира тхо. Со Раевскийс шена витира. Тхан полкан 
командир вевзий хьуна? Цо кхаьбна со. 

– Дадас вуьйцуш хезна суна Раевский. Дика стаг ву боху цо цунна. 
Хьуна вайнехан мотт ледара хаарна хаьттира ас-м. Маса шо даьлла хьо 
вигина?

Шина куьйга бархI пIелг гайтира Александра.
– Вот, – элира цо оьрсийн маттахь, ша муха олу а ца хаалуш.
– БархI шо. Дера ю дукха хан. Дадас бохура, хьан да а, нана а дац.
Корта таIийра Александра, ойланашка воьжна.
Некъ кIезиг хьешна гора, шина а агIор яьлла баьццара буц яра, 

юккъехь наггахь кIайн, цIен зезагаш а долуш. Некъана цхьа гIулч нац-
къара ваьлча, кога лар а йоцуш, юькъа хьун лаьттара, тайп-тайпанчу 
олхазарша шакарш а етташ.

Раевскийс йийцинчу юьртан йисте кхечира ши бере. Делкъахан 
хуьллуш лаьттара.

– ХIара ю-кх и юрт.
Сихделла тохаделира Александран дог. «Сан юрт… хIара ю-кх со вина 

юрт», – бохура цуьнан балдаша. Леррина дIахьежарх девзаш хIума дацара. 
«Комарийн дитт… дитт мукъана а гахьара», – хьаьвзира коьрте.

Юьртах чувуьйлира ши бере. Гомечу урамашна шина а агIор лоха, латта 
тIетесна тхевнаш долу цIенош гора. Кхузахь а девзаш хIума ца хааделира 
кIантана. Юьртах чекхдолучу хи тIе кхечира и шиъ. Говрашна хи а малош, 
сецира цигахь. Хи чу охьавуссучохь болу берд бевзийра Александрна. Да-
гадеара цунна шай, Хьасинний хийлазза цхьаьна оцу берда тIера охьаидар, 
айми тIе лийча оьхуш. ХIан-хIа, гург хIетахьлер-чух хIумма а тера дацара. 
Кхуза балийнчу аттана хи а малийна, бехачу сераца и лоьллуш дIавахара 
цхьа кIант. ДIо новкъахь чкъург карчорах ловзуш бераш а ду.

– ХIокху новкъа ишта дIавахча, дара моьтту суна тхайн цIенош, 
– элира Александра.

Юха а, меллаша говраш йохкуьйтуш, юьртан кхечу урамехула во-
гIура ши бере.

Цхьана меттехь цIенош лаьттина хилла ах дохийна пенаш гира Алек-
сандрна. Дехьара беш къух даьлла гора. Цигахьахула бIаьрг кхарстийна-
чу Александрна гира лекха комарийн дитт. И девзина, сиха элира цо:

– Дитт! Дитт! ДIо ду!
– Девзи-кх хьуна, – цецвелира цуьнан некъахо.
Говрара охьа а иккхина, яраш юккъехула хьаьдда вахара Александр. 

Адам санна, марадоьллира цо диттан гIад, безамца хьалахьожура генаш-
ка. Цуьнан бIаьргаш чу хи хьаьвзира, дагалецамаша дог дуткъадина.

Оццу хенахь хьаьрса мекхаш долчунна тIевеара кIайн маж йолу 
воккха стаг. Цо хаьттира беречуьнга, мичара кхаьчна уьш кхуза аьлла. 

Беречо доцца дийцира шаьш мичара даьхкина.
Александр вухавеара. Оццу хенахь хьаьрса мекхаш долчо хаьттира:
– ХIокху лаьттан декъан дайх цхьа а дийна вуй?
– Схьа гучуваьлла-м вац. Вуьшта, дуьйцуш хезира суна, кхузахь цIе-

нош лаьттинчу Олхазаран кIант оьрсаша кхиош ву бохуш. Бакъ ду-дац 
хаац. Цундела цхьаммо а дIа ца лоцуш лаьтта хIара дакъа.

ХьасингIеран цIеношкахьа хьаьжира Александр. Кхузарниг санна 
гора и дакъа а, цIенош а тиша дара.

– ДIо цIенош хьенан ду? – хаьттира цо.
– Цигахь Iаш, майра а вийна, кIант а вайна, цхьа зуда яра. Еха Iийра 

иза кIантах лаьцна хабар кхачаре ладоьгIуш. Эххар дог а диллина, шайн 
нах бехачу юьрта, лома хьалаяхана. Кхин гучуволуш цхьа а вац.

Кхуза кхаччалц дагахь Александра кхаьбна ойланаш, дохк санна ай-
аелла, яьржина дIаяхара. Цецваьлла дIасахьоьжура иза. Цхьаъ мукъана 
вевзаш стаг карор вац те бохура цо ша-шега. Дагадеара Александрна 
лу-лахочо шаьш дийначу бежанан ахкарг а делла, шай, Хьасинний, и а 
дуьйсина, кху новкъахь цIенна хьалха левзина. И ахкарг делларг таллар-
хо Мажа вара хьаьжа тIехь муо а болуш. И а шерра дагавеара. Хьалха 
лаьттачу воккхачу стагана тIе дерзийра Александра хьажар. Воккхачу 
стага можах куьг хьаькхира, бIаьргашна тIе беана куй хьалатеттира. 
Цуьнан хьаьжа тIера муо гира кIантана.

– Мажа! – мохь белира Александре, тIаккха вахана маракхийтира 
иза воккхачу стагана.

Воьхна, цецваьлла, висинера воккха стаг.
– Хьо хьенан, мила ву, жима къонаха? – хаьттира Мажас.
БIаьргаш чу хьаьдда хи дIа а доккхуш, велакъежира Александр.
– Тхо кхузахь даьхна, – аьлла, дIатесна лаьттачу декъана тIе куьг 

хьажийра Александра.
– Тамбара хьо Олхазаран воI Iали хилча? – элира Мажас цецваьлла.
– Iали ву! Iали ву! – бохура Александра.
– Дела ва хьо марша! Хьажахьа, Олхазаран воI веца. Воккха стаг 

хилла хьох-м. Дуьлол, тхоьга гIур ду вай.
Воккха стаг хьалха а ваьлла, луларчу керта бахара уьш.
Цу буса сахиллалц бохург санна Iийра уьш цхьацца дуьйцуш. Алек-

сандран хеттарш кхачалуш дацара. Боккхачу безамца хьоьжура иза, ладоьгIура 
цо воккхачу стаге. Ша винчу шен доьзалле нисвелча санна хетара цунна.

Александран дех а, ненах а, Хьасинах а, цуьнан цIийнан нахах а лаьц-
на дуккха а дийцира цара цу буса. Бакъдерг аьлча, дуьйцуш верг воккха 
стаг вара. Буьйса дикка тIаьхьаяххалц Iийра уьш, хабарш кIорда ца деш.

Iуьйранна шен къона хьеший новкъабаха юьртах валлалц веара 
Мажа. ДIасакъаьсташ, элира цо:

– Хазахета суна, Iали, хьо тIелаьцнарг дика стаг волуш. Дала Iалашволда 
хьо. Хьайн аьтто баьллачхула схьанехьа волуш хила. Марша гIолда шу!

Воккхачу стагана мара а иккхина, цуьнан Iодика а йина, говрашка 
велира къона ши стаг.

МАРША IОЙЛА, КАВКАЗ

Кавказе а кхечира и кхаъ. Александр воккхавеш вара, Раевский юха 
а эскарехь гIуллакх дан волалур ву бохуш.

Александр Чеченский Нижегородски драгунски полкехь волуш, 
дIаихира дикка шераш. ДуьхьалхIуьттура цигахь яьккхинчу заманахь 
хилла гIуллакхаш.

Дахарехь кхин хийцамаш ца хуьлуш даьккхира цо диъ шо гергга. 
Бакъду, чинехь лакхаваьллера: поручик вара иза хIинца. I804 шарахь шайн 
элашна дуьхьал гIевттинера гIебартой. Элаша оьрсашка гIо дийхира. Кхечу 
дакъошца Нижегородски драгунски полк а яхийтира и гIаттам хьаша. Бахсан 
хина дехьахь Шерлишелехь а, хишна Чегемний, Шелуканий юккъехь а тIом 
бира драгунски полко. Юха I805 шарахь шозлагIа а гIевттира гIебартой. 
Кизбурунски Iин долчуьра дIа лаьмнийн баххьашна юххехь а, цул тIаьхьа 
Кизбурунера дIа Чегем хи долчохь а, йоккхачу Шелухехь а тIом бира.

Ша винчу мехкан лулахошца и тIемаш бар дезаш вацара Александр. 
Шайн паргIато къуьйсучу нахаца тIом хIун аьлла бийр бу! Кхечахьа 
эскаре ваккхар доьхуш рапорт яздира Чеченскийс, амма цуьнан дехар 
къобал ца дира.

Эскарера кхечу эскаре ца воккхура, озабезам болуш хьан меттигаш 
яцахь. Ткъа Чеченскийна бакъболчу тIаме кхача, хьуьнарш даха лаьара. 
Кхечу цхьана поручико элира цкъа сарахь Александре:

– Кхузара дIаваха дог ду моьтту суна хьан. 
– Бакъ ву хьо, Василий Степанович. Бакъ тIом бечу ара кхача лаьа.
– Изза ойла хьаьвзина со а ву.
– ХIун де вайшимма?
– Шичера кехат деана соьга. Цо яздо, Россехь вовшахтухуш эскарш 

ду, юха а тIом хила мега французашца.
– ТIаккха?
– Со дIа ма вийцалахь.
– Теша мегар ду хьуна.
– Кхуза эскарера дIа а ваьлла, Россех ваха веза вайшиъ. Ас хIинцале 

рапорт делла, – велавелира иза.
– Тахханехь ас а лур ду, – аьлла, ведда цIа чу а иккхина, катоьххана 

рапорт яздира Чеченскийс.
Бутт балале мукъаваьккхира Александр Чеченский, Василий Степа-

нович Журавлеввий. Воккхавера ший а, шаьшшиннен хIилла ишта дика 
чекхдаларх.

– ХIинца Петрбурге хохкур ю вайшимма. Цигахь жимма са а къий-
рина, цхьанхьа полке язвар доьхур ду. Реза вуй хьо?

– Ву, – элира Александра, дIаса ца теIаш. 
– ДуьхьалхIоьттира Софьин хьоме юхь-сибат. ХIокху масийтта ша-

рахь шозза бен вовшийн гойла ца хиллера цу шиннан. Николай Нико-
лаевичца шозза отпуске веара Александр. ХIоразза а Петербургехь а хи-
лира и шиъ. Цигахь аьтто а лохий, воьдура иза СофьегIаьрга. ТIаьххьара 
дIасакъаьсташ Софьяс, бIаьргех оьху хиш дIа а ца дохуш, элира:

– Мелла Iен дезахь а, хьоьга хьоьжуш Iийр ю со.
Бахамах хIума йоцчу Чеченскийс ма-дарра шегара хьал дийцира. 

Жимма чинехь лакха а ваьлла, шаьшшинна тоьъарг дика даха таро 
хуьлуьйтуш алапа хиллалц зуда яло йиш яц шен, элира.

Софьяс шениг хьахийра:
– Сан дас со маре йоьдуш суна совгIатана дийнна юрт ма ло, бIе 

сов крепостниш а болуш.
– И совгIат новкъа хир дац. Амма зудчун кочахь Iер соьга цхьамма 

а ма хьехаде.
– Ахь со юьйчуьра ца яьккхина? Сан кхоллам хьоьца бен хир бац! 

Сан дерг хьан а хила деза!
– Ахь хьайн дагара ца лечкъош аларна баркалла ду хьуна. Вуьшта, 

кхин цкъа а боху ас, чинехь со лакха валлалц собар де. Лаахь, дагна кхин 
харжа маьрша а ю хьо.

– ХIан-хIа, хIан-хIа! И ма хьехаде. Хьоьжуш Iийр ю со.
Ишта дIасакъаьстира и шиъ кхо шо хьалха. Ткъа хIинца тIом бечу 

ара кхача лаам болуш Александр хилар а, чинехь сихха лакхаваккхаре 
сатуьйсуш дара. Ткъа иза тIом бечу эскарехь бен хуьлийла дацара.

БОРОДИНО

Кутузовс бахийтинчу эпсарша Бородински юьртана гонахара аре 
къастийра, цхьа йист йоккхуш боккха тIом французски эскарца бан. 
Аьттонаш болуш яра и меттиг. Кхузахь вовшахкхеташ дара Смоленскера 
дIа Москва доьлху некъаш.

Горки олучу юьртахь лекха гу бара, малхбузехьа долчу Колоч хин 
лекха бердаш шера гора кхузара дIа, хьалха Iуьллуш яра Бородино юрт, 
аьрру агIорахьа – Семеновская цIе йолу юрт, цунна дехьа Утицкий хьун. 
Бородиноний, Семеновскиний юккъехь – Курганни олу барз.

И аре чIагIонаш ян аьтто болуш яра, цунна гонаха йолчу метигашкахь 
гIаш салташна а, дошлошна а тIелата бегIийла дара. Хиш оьхучу боьра-
нашкахь резерваш латто а, хьаннашкахь лазаретнеш яхка а таро яра.

Веана хьаьжира коьртакомандующи Кутузов. Къобал бира цо эпса-
рийн сацам. Горкехь болчу гу тIехь штаб туьйхира.

ТIекхиира Кутузовна ополчени а, Милорадовичан корпус а. Сиха 
йина евлира чIагIонаш. ДIасадийкъира эскарш. Казакийн эскарш резерве 
дехира. Аьтту агIорарчу флангехь дара уьш, Милорадовичан группехь. 
Аьрру агIор яра кхоалгIа группа – Багратионан эскар.

Юкъаметтехь долчу Дохтуровн групперчу эскарна Наполеон тIела-
таре догдохура Кутузовс, тIаккха шина а флангехула тIе тIом бан аьтто 
хир бара.

Хьалха догIучу Наполеонан эскарна, хьун чуьра ара ма делли, гира оьр-
саша йина чIагIонаш. ДIахаийтира Наполеоне. Ша веана турмалца хьийжира 
Наполеон. Цул тIаьхьа омра дира цо, Шевардински чIагIонашна тIелата.

ТIом дIаболийра гIашсалташий, маршалан Мюратан дошлоший. 
Яккхийчу тоьпийн кIуьро дIахьулдира дерриге а. ХIоьнаш гIашсалташна 
юккъехь лелхара. МостагI сецира. ТIаккха хьалха ехира цо шен яккхий 
тоьпаш. Цхьана сохьтехь гергга йиттира уьш. Цул тIаьхьа шозлагIа а тIе-
летира корпусаш. Еттачу тоьпашка саца ца луш чIагIонашна тIекхечира 
французаш. Цхьамзанашка белира тIом. Юкъабаьржира гренадераш. 
Тарраш детта долийра гусараша, казакаша.

ШозлагIа а бухатуьйхира французаш.
Юха а шина агIорхула тIелетира французаш. МогIанна тIаьхьа могIа 

богIуш, хIордан тулгIеш санна, тIеоьхура мостагIчун салтий. Къа ца хе-
таш, уьш хьалхалоьхкура Наполеона. Оццул дукха салтий хIаллакьхилар 
хьесапе ца оьцура. Цуьнан дагахь хIара тIом йистъяккха дезаш бара, аьлча 
а, оьрсий бохийна дIабаха дезаш. Иштта боккхачу тIаме сатуьйсуш вара 
иза, Россин дозанал сехьа ваьлчхьана.

ХIинца а чIагIонашна тIекхечира уьш. Царна дуьхьалбевдира гре-
надераш, чухахкабелира гIаьгIнаш дуьйхина кирасираш говрашкахь, 
Багратион коьртехь а волуш. Цара еза гIаманаш етташ, гренадераша 
цхьам-занаш Iуьттуш, генна бухабехира французаш.

Кхераме цхьа меттиг хааелира Багратионна. Шира Смоленски некъ 
цхьа а чIагIо йоцуш бисинера. Цу новкъа мостагI чуваржа магара. Куту-

зовга хаам бира цунах лаьцна. Семеновски юьртана къилбехьа чIагIонаш 
ян йолийра дукха чехка.

Колоч-хил сехьа девлира цхьа дакъош, тIай дIа а лоцуш. Амма 
дуьхьал бинчу тIамо юхакхийсира уьш. ТIай дохийра. Кхечахьахула 
тIелеташ яра полякийн корпус.

Оцу тIелетаршца шен коьрта Iалашо хьулъян гIертара Наполеон. 
Коьрта тохар Семеновски чIагIонашна тIей, Курганни борза тIей хьа-
жийна дара. Амма Кутузовна хиира цуьнан дагахь дерг. Массанхьа а 
бухатуьйхира французаш.

Жимма тийра тIом. Амма дукха ца лаьттира тийналла. Юха а йохий-
ра иза, лергана стаг къарвеш болийнчу тIамо.

Пхеа сохьтехь сов дахделира и адам инзаре дайар. Наполеонан хье-
сапашца оьрсийн эскар доь доцуш аьтта дIадаьккхина хила догIуш дара. 
Кхочу хаамаш дагна токхо луш бацара. Багратионан чIагIонашна тIеер-
зийна цIе Iеттош яра йиъ бIе йоккха топ. Наполеона кест-кеста олура:

– Кхин а етта! Кхин а етта!
Къора санна, тIедеттачу оцу хIоьънашна юккъехь маьI-маьIIнехь 

гора Багратион говрахь, белшах кхозу плащ мохо ловзош, даьккхинчу 
туьраца шен салтийн дегнаш иракарахIиттош. И гучу ваьл-ваьллачохь 
«ура» декара, мостагIчун дегнашка кхерам а туьйсуш. Сий деш лорура 
салташа шайн командир. Суворовца Альпы лаьмнех чекхваьлла, Фрид-
ландехь, Прейсиш-Эйлаухь, кхушара болабеллачу хIокху боккхачу тIа-
мехь эскар говза юхадоккхуш, уггаре а буьрсачу, кхерамечу меттигаш-
кахь тIом бина волчу цуьнгара къонахалла цхьаммо а йоккхур йоцийла 
хаьара. Цо аьлча, цIерга лелха а кийча бара салтий.

МостагIчо ца сацош схьаеттара яккхий тоьпаш. Гонаха хIоьънаш лелха-
ра. Адъютантана гира командиран юьхьа тIера бос бовш. ТIехьаьдира иза.

– ХIумма а дац, – лачкъо вуьйлира Багратион шен гIогIах йина чов. 
Говрара охьа ца вуссура иза.

Яккхий тоьпаш йийлар цIеххьана тийра. Хин юьхь санна чухецабел-
ла богIура сийна хорма тIехь французаш. Яккхийчу тоьпашца чаччам 
тухий церан могIанаш дохадора оьрсаша. Амма уьш юха а ваьштатаьIа-
ра, хьалхахьа оьхура.

Уьшгерга, кхаьчча дерриге а иэделира. Чуччабахана лиэта бевлира.
ЦIий дукха дIаихна Багратион, говрахь Iе а ца велла, охьавужжуш 

тIехьаьддачу адъютантий, кхечу эпсарой говрара охьаваьккхира. Барма 
тIехь тIамна юккъера дIаваьхьира.

Салтех наггахь волчунна бен ца гира и сурт. Амма дIахезна чекхдала кхи-
ира. Дарбелла лиэташ бухатуьйхира цара французаш, дукха хIаллакх а беш.

Шен планаш юхуш хилар хааделира Наполеонна. ТIаккха юкъаметте 
тIелата ницкъ гулбан велира иза. И а кхочуш ца даделира. Кутузовс ка-
закаш бахийтира, гадаьккхина, мостагIчунна кхерам таса. ТIехьа флан-
гехь казакаш гучабевлча,боьхна хьаьвзира французаш. Шен резерваш 
цига хьажо дийзира Наполеонан. Кутузовна оьшург изза дара.

ТIелата баханчу казакашца яра Чеченскийн Бугски I-ра полк а.
Колоч-хил дехьа а бевлла, баьржаш хьуьна чуьра аралилхира оьр-

сийн дошлой. ХIинцалца тIамехь дакъалоцийла доцуш, куьйгаш кIамлуш 
Iийначу Чеченсийн тур лаккха айбина къегара. Дистина догIу хи санна, 
чухецабеллера казакаш. Цкъа а, шозза а мостагIчунна тIе дуьйжира Че-
ченскийн тур. Дера цеста болийра французаш.

– Тохалаш, кIентий! – хезара цуьнан онда аз.
Уьдучу французийн салташна тIаьхьа хаьхкина боьлхучу оьрсашна, 

дехьа кешнашка кхаьчча, шайна дуьхьал даьккхина доккха эскар хааделира. 
Царна юкъахь Наполеонан гварди а яра. Юхабирзира тIелата баханарш.

Шайн эскарш долчу схьакхаьчча, говр казаке дIа а елла, командир 
волчу воьдучу Чеченскийна тIаьхьа кхиира казак.

– Хьан оьздангалла, кхойкху хьоьга инарла Платов!
Лохачу дегIехь, векъана стаг вара Платов – казакийн эскарийн ко-

мандир. Кхерар хIун ду ца хаьара цунна. ТIом майра а, хIилланца а бора 
цо. Казакашна везара, цунах дозалла а дора.

Чеченский дIакхаьчча, сиха а, доцца а элира цо:
– Ротмистр, хьайн полкаца Раевскийн батарей йолчу ваха веза хьо!
– ХIокху сохьта, хьан сийлахь-воккхалла!
Ши сахьт сов хан хилира Кутузовна казакаш тIехьашха тIелата ба-

хийтар бахьана долуш. Эскаран цхьадолу дакъош духадаха дийзира На-
полеонан. Кутузовн шен эскарш хуьйцуш гIуллакх дан таро а хилира.

Хьалхачул чIогIа дарвелла тIелетира мостагI хIинца Раевскийн 
батарейна.

ГIашсалташций, гусарашций цхьаьна лиэташ яра Бугски полк. 
ХIаллак дукха хуьлура оцу кIуркIаманехь. Тарраш лесто а кIадбеллера, 
полках ах а дийна бисина боцу казакаш.

ХIинца кхузахь хиънера Чеченскийна, шен махкахочунна Багратион-
на чов ярх дерг а, иза тIамна юкъараваьккхина барми тIехь дIавахьар а. 
ХIоразза ша мел ластийна тур а бекхамах вуьзна дара цуьнан. Цхьа мос-
тагI вожийна ца Iийра иза, шена дукхавезачу кавказахочун чIир оьцуш.

МостагIчун декъийн баьрзнаш дара, говрана ког баккха а меттиг 
йоцуш. Амма оццул дукха шен салтий байар чоьте ца оьцуш, юх-юха 
чухоьхкура Наполеона дийнанаш.



315

Бода боьлча хааделира Наполеонна оьрсий цу чIагIонашкара буха-
бовлар.

Оьрсаша дIатесначу Шевардински чIагIонашка кхечира Наполеон, 
гонаха шен свита а йолуш. Йогучу цIерийн серлонгахь гора байина Iохку 
эзарнаш салтий, йохийна яккхий тоьпаш. Цхьана а стаге ца ладаллал ир-
ча дара гуш долу сурт. Ткъа дуьне даккха араваьлла волчу Наполеонан 
дагах ца хьакхаделира иза.

Толам хIинца а генахь бара.
– Йийсарш схьабалабел! – омра дира Наполеона.
Цунна лаара, оьрсий кхин дIа а тIом бан дагахь бу-бац хаа.
– Йийсарш бац, – элира маршалех цхьаммо.
Коленкура элира:
– Оьрсийн салти вер тоьуш дац, охьатоха а веза иза.
ОьгIазвахана дарвелира Наполеон. Хьанах боккхур бара бехк? Цхьа 

а вацара бехке.
– Кхана ас сайн яккхийчу тоьпашца охьабеттар бу уьш! – кхерам 

тесира Наполеона гуш воцчу мостагIчунна.
ШолгIачу Iуьйранна ирча сурт гира Наполеонна, яздо Коленкура шен 

дагалецамана тIехь: «Хийла тIемаш бинера цо, амма ишта дукха цхьана 
меттехь салтий байина меттиг яцара. Йохийнчу яккхийчу тоьпашна гер-
гахь лаьттара французийн кхузткъа сов салти а, кхо-виъ эпсар а. Уьш 
гина цецваьллачу Наполеона хаьттира:

– Шу хIун деш ду?
Эпсаро жоп делира:
– Кхузахь совца аьлла, омра ду тхуна дина.
– Шайн полках сихха дIакхета, – элира Наполеона.
– Иза кхузахь ю, – жоп делира эпсаро, гонаха йолчу саьнгаршка 

куьг а хьажош.
Наполеон ца кхийтира. Шозлауа а элира цо:
– Шайн полках дIакхета.
Юха а, хьалха санна, жоп хезира:
– Иза кхузахь ю.
Хьалхахьа велира къона эпсар.
– Хьан возалла, тхан полках дийна бисинарш хьуна хIара гурраш 

бу. ХIара чIагIонаш схьайохуш тхан полк шозлауа а тIелетча, тхуна дуь-
хьалтоьхначу дошо хIара отряд бен дийна ца йитина.

Наполеона, вист а ца хуьлуш, дIахаьхкира говр.
Казако тIе куз тосуш хIоттийнчу гIантахь хиъна Iара Кутузов, тIамах 

лаьцна кхочучу хаамашка ла а доьгIуш.

Барклай волчуьра полковник Вольцоген кхечира, эскарш дукха ирча 
дохийна, тIом вай оьшуш чекхболуш боллу аьлла. Дуьйцучух ца тийши-
ра Кутузов, дукха чIогIа оьгIаз а вахана, элира цо:

– ДIаала Барклайга, тIамера хьал ца хууш вац коьртакомандующи. 
Барклайна ца гург а го цунна. МостагI эшна вогIу, иза вухатоьхна. Цунах 
лиэтарг оьрсийн салти ву. Кхана вай тIелетар ду! МостагIчух вешан мохк 
дIацIанбийр бу. Кхерам баржош долу хабарш кхин суна ма хазийта!

Оццу хенахь Раевский кхечира. Цо бохура эскарш шайн меттигаш-
кахь чIогIа лаьтташ а ду, мостагI кхин тIелата а ца хIутту.

Сатедира оцу дешнаша коьртакомандующин. Сиха даьржа салташна 
юккъехь хьаькамийн дешнаш. Толам боккхург хиларх тешна хила беза 
уьш. Ца хилахь, гIуллакх ледара хир ду. ТIамехь кхерам дагатасаро до-
хадо эскарш.

Раевскийс кхин дIа а бохура:
– Къастаза долчу хьелашкахь тоьлларг къар ца лург ву. Тахана бинчу 

тIамехь а кхиам боцуш висина мостагI. Салтий дегнаш ира-карахIиттина 
бу.

– Кайсаров! – мохь туьйхира Кутузовс шен адъютанте. – Охьахаал 
омра яздан. – Юха кхечуьнгахьа вирзира иза. – Ахь, ваха а гIой, мас-
саьрга а дIахаийта вай кхана тIелеташ хилар.

И дIахезна салтий а, эпсарш а дегнаш айаделла бара.
Ткъа Наполеон оцу дийнахь чIогIа карзахе вара, са меттахь доцуш. 

Йийсардина цхьа а салти кара ца валийра. Майра летара оьрсийн.
Бородински тIамна «инарлийн тIом» цIе тиллира. Французийн 

шовзткъе кхоъ инарла вийра оцу тIамехь. Шен дагалецамашкахь Напо-
леона ишта мах хадийра Бородински тIеман: «Ас бинчу тIемех массарел 
ирча бара Москва кхачале бинарг. Французаша шаьш тола хьуьнаре хилар 
гайтира, ткъа оьрсаша, эшна кIел ца совцуш, шайн сий айбира».

Цу буса сацам хилира Кутузовн Москва йолчухьа вухавала. Буьйса юккъе 
йоьдуш, хиира цунна, шен эскар мел хIаллакьхилла. Цкъа юха а ваьлла, гIоьнна 
догIу эскарш тIе а кхиийтина, юха а тIаме вала дагахь вара Кутузов.

КАВКАЗХОЙ

Дежурни инарла велира Кутузов волчу цIа чу.
– Хьан сийлалла, рапорт кхаьчна Давыдовгара.
– Схьайтал, – олуш, куьг кховдийра къеначу фельдмаршала.
Инарлас дIаделира кехат.
Леррана дийшира Кутузовс кехат. Юьхьа тIера хебарш тIаьхь-тIаьхьа 

шарлора. Эххар а велакъежира иза. Хаза кхаъ бара кхаьчнарг. Кутузовн 
ойланаш чIагIйира кехато.

– Эрна вахийтина ца хилла Давыдов мостагIчун тыле. Боккхачу 
тIамехь бан а хала ду мостагIчунна ишта бохамаш. Ткъа шен хIалла-
кьхил-ларш дукха а бац.

– Суна хетарехь, хьан сийлалла, кхин а яхийта езара армейски час-
таш мостагIчун тыле.

– Цуьнан хьокъехь со ойланаш еш волу дукха хан ю. Оьшуш гIул-
лакх ду иза! Амма вайн кехаташ тIехь «партизанаш» алий, дош ма хьа-
хаделахь. Петербургехь и муха дезалур ду ала хаац, – кIорга садаьккхира 
Кутузовс. – Оьшуш хиларан-м шеко яц. Гой хьуна, дохийна эскаран 
дакъош, йийсардина карабалийнарш, схьаяьхна ворданаш, тIехь хIоъ-
молха а, юург а йолуш. Мел гIо хир дара мостагIчунна и дIакхаьчнехь, 
вуьшта а мацалла хьоьгуш волчу цунна! Дуьйцийла яц, дика гIуллакх 
ду Давыдовс дIадолийнарг.

Юха а кехата тIе вуьйлира фельдмаршал. Жимма Iийна-а элира цо:
– ГIоьнчий а диканаш нисбелла цунна. Храповицкий, Темиров, Че-

ченский… Собар дел тохара даийтинчу рапорташ тIехь хьехош а вацара 
Чеченский?

– Вара, хьан сийлалла.
– Каде, майра ву бохуш, вуьйцу кху тIехь Чеченский. Мила ву хьовх 

иза?
Дежурни инарлас элира:
– Суна хетарехь, Раевскийс кхиийна кавказахо ву иза. Дуьйцуш 

хезна суна.
– Хила там бу. Вайн нанна-махкана тIе кхерам хIоттарна доллу 

къаьмнаш а гIевттина, – ойланашка велира Кутузов. Юха а хьаьвззина 
Чеченскийна тIе яхара уьш. Элира цо. – Нохчех-м вац и Чеченский?

– Ву боху, хьан сийлалла. Долчунна даре дан деза, майрачу къомах 
ву иза, – элира дежурни инарлас. – Кхин цхьа масал а ду нохчо Россина 
гIуллакх деш хиларан.

– Дийцал, дийцал – гIантахь меттахъхьайра Кутузов, ладогIа кечлуш. 
Хилла долу, истори юкъадахана хIуманаш дезаш, хаа лаьара цунна гут-
тар а.

– Дикка хьалха хилла иза. ХIинца дагадогIу суна, цхьанхьа-м 
дийшира ас. Тохара польско-литовски шляхтичаша, тIе а летта, Москва 
дIалацар, исторехь дуьйцуш, хьуна а, хьан сийлалла, хууш ду.

Корта тесира Кутузовс.
– ХIетахь мостагIчух Москва, Россия паргIатйоккхуш доккха гIул-

лакх дина Нижегородски думо. Цу хенахь цигахь вехаш хилла эла Чер-
касский Дмитрий Мамстрюкович 1, нохчех схьаваьлла а волуш. Цуьнан 
цIенош чохь гулъелла хилла дума кхеташонна. Цу чохь цо аьлла боху 
«Москва схьаяккха ца вогIург ямарт стаг а, шен халкъ, мохк мостагIчун-
на дIабелларг а ву». Ткъа цу чохь хиллачара массара а жоп делла «ДогIу 
тхо» – аьлла. Октябрь баттахь 1612 шарахь Нижегородски ополченис 
Москва схьаяьккхира. Кремль чу уьш боьлхуш коьртехь говрахь вогIуш 
эла Дмитрий Михайлович Пожарский хилла, цунна аьтту агIор говрахь 
вогIуш эла Черкасский хилла, аьрру агIор – Минин. Ишта истори юкъа 
вахана-кх Черкасский Дмитрий Мамстрюкович.

– Ша винчу махкана санна, хьанал хилла иза Россина.
– Хилла те. Вайн Чеченский а ву ишта.
– ПаргIатехь и ган, юххера вовза хьожур ву со. Дикка самукъадаьк-

кхи ахь сан, цхьана минотана мукъан а, – даг тIе куьг диллира Кутузовс, 
– махкана тIе беана бала кхузара байбеш.

Дежурни инарла там хилла жимма дIатийра. Ойланашка ваьлла Iара 
ший а. Тийналла эххар а йохийра дежурни инарлас:

– Хьан сийлалла, кхин мила вахийтича бакъахьа хета хьуна 
мостагIчо дIалецначу меттигашка?

– Инарла-майор Дорохов ма вара соьга доьхуш. И вахийта а мегар ду.
Дежурни инарла араваьлча, бIаьргаш а хьаббина, ойланашка ваьлла 

Iийра Кутузов, и гиначунна наб еш ву а моьттур долуш.
ДIаделира масех де. Красни Пахре Кутузовга рапорт кхечира инар-

ла-майорера Дороховгара: ялх эпсар а, ши бIе могIара салти а йийсаре 
валийна аьлла дара цу тIехь.

ТIаккха Петербурге паччахье кехат яздира Кутузовс, ша мостагIчун 
тыле эскаран дакъош дахийтар а, церан кхиамаш а буьйцуш. Паччахьана 
ца дезачу дашах «партизанех» ларлуш яздира кехат.

Цунна дуьхьал я иза магош а, я доьхкуш а паччахьера жоп ца кхачар-
на, фельдмаршала кхин а къастийра мостагIчун тыле дахийта эскаран 
дакъош, коьртехь тIаьхьо гIарабевлла командираш а болуш: Фигнер а, 
Сеславин а, Ефремов а, Черногубов а.

Ахархойн отрядаш шортта шайна тIе а ийзош, хIор дийнахь бIеннаш 
мостагIий юкъарабохура цара.

ХIор отрядана фельдмаршала ша къастийра район. Цигара дIа-схьа 
ца бовлуш, тIелетара партизанаш мостагIчунна дийнахь а, буса а. Наполе-
  1  М. Н. Загоскина шен «Юрий Милославский» ц1е йолчу романа т1ехь а, 
революци хилале хьалхо ваьхначу историка М. С. Соловьевс шен оцу романах 
лаьцна язбинчу балха т1ехь а Черкасский Д. М. нохчо хилар яздо. 

онан когаш кIелхьара латта догура. Кхочу хаамаш синтем луш бацара.
ОьгIазъоьхура Наполеон. Цхьана а инструкцехь хьахош боцу тIом 

бара партизанаша болийнарг. Испанехь-м бара ца соцуш кху тайпана 
берг, делахь а цигарниг дицдинера Россис.

Дерриге а халкъ дара гIоттуш. Нуьцкъала яьккхинарг бен мостагIчун-
на яахIума а, говрашна хIоъ-докъар а дацара. Ницкъана дуьхьал ницкъ 
баккха доладеллера оьрсийн халкъ. Зударий-м дера бара гIевттинчу 
отрядийн коьртехь.

– Къинхетам ма бе! Къинхетам ма бе! – бохуш, омраш лора Наполеона!
Хьанах бийр бара къинхетам, и бар доьхуш цхьа а ца хилча, схьалец-

начу гIаланашкахь, ярташкахь бухасоцуш цхьа а ца хилча?
Тамашена къам ду!

ЧЕЧЕНСКИЙ ГАН ЛАЬА КУТУЗОВНА

Шайна тIедехкина коьрта декхарш цхьана а минотана диц ца деш, 
Денис Давыдовс сацийра эскаран коьртачу ницкъашна герга таIа. Мос-
тагI, цхьа а порядок йоцуш, вухаволуш вара. ХIумма а тера дацара цуьнан 
вухавалар, тохара кIоргга ойла йина, кIезиг долчу хIуманан а гIайгIа 
бина Кутузовн вухаваларх. БIаьрг мел кхетачохь Iохкура дIакхийсина 
гIудалкхаш, ворданаш, механа еза хIуманаш.

Мстиславскин отряд новкъа яьлча, партизанаш гIадбахана хазахеташ 
бара. Дикка хан яьллачул тIаьхьа шайн эскарх дIакхийтира. Эшна доцчу, 
ткъа мелхо а толам баьккхинчу, эскарх! Шайн хьомечу махкара мостагI 
къинхетам боцуш лоьхкуш, садаккха хан ца юьтуш, догIура иза. Евро-
перчу пачхьалкхашна Наполеонан цхьа цIе яьккхича а, тоьура бегон, 
боьхна дIасабаржа, мохо лаьллина кIур санна, тIепаза бIо бан. ХIинца 
иштта полководец хьалхаверзийнера.

Партизански отрядана чIогIа оьшуш дара авангардана хьалха хила 
йийсарех а, трофейни хIуманех а мукъаялар. Обозехь ши бIе сов бежана 
а дара, мостагIчуьнгара кху тIаьхьарчу дийнахь схьадаьккхина. Шайн 
эскарна а жижиг чIогIа оьшур дара-кх бохура партизанаша.

Гена доццуш лаьтташ инарла Раевскин эскарш ду бохург хезнера Да-
выдовна. Шен метта отрядана тIехь подполковник Степан Храповицкий 
а витина, инарла шен гергара стаг хиларе терра, и ган ваха сацийра цо.

Говрахь тIевеара цунна Александр Чеченский.
– Хьо стенга ваха кечвелла?
– Кхуза гена воццуш, хьуна цIе тиллина Николай Николаевич ву 

бохург хезнера суна. И ган ваха воллу.

– Со ца вуьгу ахь хьайца?
– Вайшиъ ший а отрядана тIера валар ца дезара суна. Хьо буха сецча 

дика хир дара.
– Дика ду. ГIуо хIета, соьгара маршалла а ло.
Давыдов дIавахара.
Сарахь юьрта чу юьйлира отряд. Интенданташка дIаделира йий-

сарш а, даьккхина герз а. Къаьсттана чIогIа баркалла бехира жижигана 
бежнаш далорна.

Мохь дIабаьлла яйелла отряд Красни-юьртахьа новкъа елира. Смо-
ленскана дехьа яра иза. Хаамаш къаьчнера, вухаволуш волчу мостагIчо 
цигахь баккхий ницкъаш гулбо бохуш. СадоIуш хан кIезга а йойуш, 
хьалхахьа дIаоьхура отряд.

ШолгIачу Iуьйранна шело хIоьттира. Ло а догIура. Цхьана юьртахь 
садоIуш отряд Iаш, тIаьхьакхиира Денис Давыдов. Сиха хеттарш динчу 
цунна хиира юьртахь лаьтташ инарла Дохтуров хилар. Иза Суворовца 
цхьаьна тIемаш бина, майраллина цIе яхана инарла вара. И ган ваха са-
цийра Давыдовс.

Хазахийтира къеначу инарлина Денис веана.
– Воккхаве, чIогIа воккхаве со хьох. Хезна суна хьан хьуьнарш дуьйцу.
Инарла Iуьйранна хIума яа охьахаа воллуш вара. Цо шеца охьаха-

ийра хьаша а.
И шиъ стоьл тIехь хIума юуш Iаш, говрахь казак кхечира. Инарлин 

адъютанта хаийтира, фельдмаршала ша волчу кхойкху Денисе аьлла.
Хазахетта тохаделира Денисан дог. ХIума яар юкъах а дуьтуш, 

сиха хьала а гIаьттина, инарла Дохтуровга шена бехк ца биллар а дехна, 
аравелира иза. Циггахь бIаьрг кхийтира цуьнан новкъа говр хаьхкина 
вогIучу ротмистрах Чеченскийх.

ТIе ма кхечча, говр юхауьйзира цо.
– Вайга сийлахьчу эло Кутузовс кхойкху! Храповицкий хьалха дIаваха, 

суна тIе хьох кхетар а диллина, – элира цо сиха, воккхавер лечкъа а ца луш.
– ХIинцца элира соьга, – хаийтира Давыдовс. Эццахь шена тIерачу 

бедарх бIаьрг кхийтира цуьнан. – Ванах, хIокху барзакъца цунна хьал-
хахIотта бегIийла ма дац… делахь а, и кхетар ву! ТIеюху бедар хоьржу 
зама яц хIара! Вало! – олуш, говра кхоссавелира Давыдов.

Ахархочун цIа чохь вара Кутузов. Смоленщинехь долчу кхечу цIе-
нойх къаьсташ дацара и сецнарг.

Давыдов, чоьхьа а ваьлла, неIсагIехь вулавелира.
– Схьавоьл, схьавоьл, сан диканиг… Хьо юххера вовза лаьа суна, 

даймахкана ахь даьхначу хьуьнаршна хьуна баркалла ала а лаьа!

Оцу дешнашца веза хьала а айбавелла, шен кIанте санна, Денисе а 
хьаьжна, тIаккха маравоьллира цо иза. ЦIеххьана, цхьаъ дагадеана вуха-
хуьлуш дIаса а хьаьжна, хаьттира Кутузовс:

– Мичахь ву и Чеченский? И ма ца го суна? Дукха хезна суна цуьнан 
майраллех а, цуьнан хьуьнарех а. И ган лаьа суна!

Адъютант дукха маса неIарх ара а иккхина Чеченский валош схьа-веара. 
Кутузов шен цхьана бIаьрга леррана хьаьжира цуьнга. ТIаккха элира:

– Герга воьл, герга, сан диканиг, – Денисе аьллачу дешнашца хьаьстира 
цо Чеченский, мара а вуллуш. Юха, массаьрга а хьожуш, элира: – Со 
чIогIа дагна тоам хилла ву, аш дечу гIуллакхах. Шуна зеделлачо гайти 
суна партизански тIамо мел пайда бахьу, мостагIчунна зенаш мел дин 
а, мел до а, мел дийр ду а хаийти…

Коьртакомандующи соцунгIа хилира. Иза кресло-гIанта охьахууш, 
Давыдовс элира:

– Хьан сийлалла, бехк цабиллар доьху оха, хIокху бедарца хьайна 
хьалха хIиттарна.

Кутузов велакъежира.
– ТIом халкъан бу, сан хьомениг, аш дийриг дерриг а нийса ду. Суна 

бен ма дац, цхьаннан коьртахь, кивер а йоцуш, куй хилар а, кхечуьнан, 
мундира кIел а доцуш, кетара кIел детталуш дог хилар а. Доллучул 
коьртаниг ду, шуна халкъ гIатто хаар.

– Оха ца гIовттийна адамаш, мостагIчуьнга болчу цабезамо гIовттий-
на уьш, – элира Давыдовс. – Хьан кхайкхамна жоп луш ахархой берриш 
а гIевттина. Ткъа оха царна луш долу герз мостагIчуьнгара схьа

доккхуш дерг ду. Бехк ца биллар доьху хьоьга, хьан сийлалла, лер-
рана омра доцуш оха иза дарна.

– ХIумма а дац, хIумма а дац, – синтем луш корта тесира Кутузовс. 
– Омра кхачаре хьоьжуш Iен хан ма яц вайна. Даймохк кIелхьарабаккха 
беза хIораммо. Цхьа бехкам бийр бу ас шуна, шаьш язъечу донесенеш 
тIехь уьш ма хьехаделаш…

Цул тIаьхьа Чеченскигахьа вирзира Кутузов.
– Чергсийн мотт хаьий хьуна?
Оцу хенахь кавказахойх массарех а олура чергсий.
Чеченскийс жоп делира:
– Нохчийчуьра схьавалош со жима вара. Россехь кхиийна со, сайн 

ненан мотт бицбелла богIу.
– Суна хазарца, хьуна цIе тиллинарг Раевский Николай Николаевич 

ву-кх?
– Ву-те, сан гIайгIа беш, со шена тIелаьцнарг и ву.

– Со воккхаве Николай Николаевичах, тIеэцна кIант цуьнан ишта 
хиларх!

ЦIа чу велира карта а, кехаташ а дахьуш полковник Толь. 
Давыдоввий, Чеченский, Храповицкий, Iодика а йина, аравелира. 

Цигахь бевзаш болчу а, боцчу а штабан эпсаршна юкъанисбелира уьш. 
Берриш а бара фельдмаршало цаьрца хIун дийцира хаа лууш.

Тохара Нижегородски драгунски полкехь шеца цхьаьна гIуллакх 
деш хилла Павел Барановский гира Чеченскийна. I796 шарахь Дербент 
йоккхуш хиллачу тIамехь дакъа а лаьцнера шиммо а. Ший а дукха къона 
вара хIетахь.

– Ма дагахь дацара суна, Александр, хьо кхузахь гур ву аьлла.
– Хьуна чул башха, Павел, суна а!
Ший а мар-мараиккхира, велавелира.
– Хьо хьаннашкахь тIом беш ву бохург хезнера суна. Накха а бу 

совгIатех буьзна, – даггара воккхавера Павел. – Шиъ Аннын орден, бан-
таца Владимир, Георгий… Шортта ю. Декъала во ас хьо! – кхин цкъа а 
маравоьллира цо иза.

– ТIаьхьависина-м хьо а вац, суна гарехь. Массо а ду вай цхьа хьанал 
гIуллакх деш! – элира Чеченскийс.

– Бакъ ву хьо цу тIехь. Валол, со волчу гIур ву вайшиъ. Хьоьца жим-
ма цхьаьна Iен лаьа суна, шира хIуманаш дага а лоьцуш.

Цхьаьна аравелира и шиъ.
 

ДУЭЛЬ

Дукха цIий Iанош I8I2-чу шарахь а, дозанал дехьахь пхийтта бат-
тахь а бина тIом чекхбелира. Оьрсийн эскарш дено-дено чIагIлуш, онда 
ницкъ болуш кхечира Парижа чу. МостагIий цецбуьйлура, доттагIий 
хазахеташ бара. Буьрса дийцина оьрсийн эскарш, къаьсттана казакаш 
– эсала адамаш хилар хиира парижанашна. Цхьа а тIом ца хилча санна, 
вовшашца ийна бара оьрсийн салтий а, бахархой а.

Елисейски аренашкахь дIатарбелла Iара казакаш. Даккхийчу дит-
таш кIел четарш тоьхнера, баннаш йинера, казакийн гIоьмакъашна тIе 
генаш а, ча а доьдда. Дехьай, сехьай лаьттах хьокхий а тоьхна, тийсина 
машшаш дара. Царах дIайихкинера говрийн дуьрстанаш. Яккхий мажош 
йолу казакаш шайн дезарш деш, говраш Iалашъеш бара. Цаьрга хьийса 
оьхура Парижера бахархой.

Чеченский, Ржевский цхьаьна лелара цу йоккхачу гIалане хьоьжуш. 

Шинне а хазахетара даккхий цIенош, церан исбаьхьалла къагош тIулг 
огуш даьхна бустамаш. Памятникаш а дукха яра гIали чохь.

Цкъа делкъахан хиллалц гIалане хьоьжуш а лелла схьавогIуш, Че-
ченскийс элира:

– Сан хилла Бугски казакийн полк йолчу гIуо вайша?
– Ган сагатделла хьан?
– Делла-те. Халонаш цхьаньа дукха лайра оха. Дийна висинарг мила 

ву хаа а, декъалван а лаьара.
– Вало хIета.
Вахара и шиъ. Донан аренашкарчу казакех къаьстина дIатарбелла 

Елисейски аренашкахь карийра Бугски казакаш. Хазахийтира Чеченский 
веана массарна а. Къона Мотылев маракхийтира. Полковникаца ша муха 
хила ца хууш, низам лардеш вогIавелира къена Ситников. Чеченскийс 
маравоьллира воккха стаг.

– Дийна хилла хьо-м! – элира цо, хазахетта.
– Дала ларво. Хьо ву могуш, дика Iаш?
– Хьуна ма-гарра, – велакъежира Чеченский.
– Со…ас хIицца…– аьлла, юм ийцира воккхачу стага.
Хье ца луш вухавеара Ситников.
Сиха хIоттийначу шуьна охьахевшира уьш. Малхбузу хан хиллалц 

Iийра дууш-молуш, казакаша иллеш а бохуш.
Шайн полк лаьттачу вухавогIуш Ржевскийс элира:
– Синкъераме нах бу казакаш.
– Майра а! – тIетуьйхира Чеченскийс.
Дуьхьал йогIуш дошлойн полк гира цу шинна. И герга кхачавоьлча 

евзира Ржевскийна
– Башкирийн полк ю хIара йогIург-м.
– Ю-те. Тхоьца партизанехь а Iийра цхьа башкир кIеззиг, – элира 

Чеченскийс.
Дошлойн могIаршна юккъера схьа а ваьлла, говр хаьхкина тIевеара 

цхьаъ. Куьг лерга юххе лацаран метта, хьаьжа хьалха а лоцуш, честь 
дира цо:

– Господин командир! Со вевзий хьуна? Юлай вай со-м.
– Вевза, Юлай, вевза. Парижехь цхьанакхийти-кх вай. Муха ду хьан 

гIуллакхаш?
– Вон дац, – олуш некха хьалха кхозу медаль а гойтуш, велавелира 

Юлай. – ТIом дика барна елла суна хIара. Дозалла ма ду иштта совгIат. 
Бехк ма биллалахь, господин командир, со сайчарна тIаьхьавуьсуш лаьт-
та, – шед тоьхна дIахьаьхкира цо говр.

Белшах кхозуш цхьана агIор Iад а, вукху агIор чохь пхерчий долу 
тIоьрмиг а болуш, накъосташна тIаьхьа вахара Юлай.

Сена-хинан доккхачу тIех дехьаволуш кху шинна дуьхьал схьадо-
гIуш ши адам дара, схьагарехь, зудий, маррий. Цу шиннан башха тидам 
а ца беш тIехволуш хIара шиъ воллуш, зудчуьнгара цецъяьлла мохь 
белира.

– Ой! – Оцу сохьта цIерш а ехира: – Александр! Николай!
ДIахьаьжира ши доттагI: зудчун коьртарчу шуьйрачу шляпина хьал-

ха кхозуш вуаль яра. Цо новкъарло йора зудчун юьхь-сибат схьалаца. Ша 
ца евзанийла хиинчу зудчо дIатесира вуаль.

– Софья, – делира Александр Чеченскера лаамаза.
Ткъа Ржевскийс элира:
– Ян-м ма яра и Софья, яцахьара дика дара-кх.
Зудчунна юххехь цуьнан мар Русско кхоьлина хьоьжура. Ца лууш 

сецна а лаьттара иза. Ржевский леррина хьаьжира цуьнга. ТIаккха, деш-
наш тIетаIIош, элира цо:

– Делан къинхетам хилла, шозза велира хьо соьгара.
Русско вист ца хилира. Цхьа Софья яра, чIегIардиг санна францу-

зийн маттахь луьйш.
– Хьажахьа, ма дагахь дацара сунна, шуьшиъ Парижехь гур ву аьлла. 

Эскарца кхаьчча хир ву-кх шуьшиъ а.
Ржевскийна ца дезаделира цо Париж дош даздеш алар.
– Париже хьовха, цул дехьа а кхачалур ду хьуна тхо-м мостагI вохо.
Чеченскийн коьрте хьаьвддера дагалецамаш. Софья дуьххьара 

хьуьнхахь гар а, РаевскийгIаьрга иза яр а, цо медальон ялар а, цул тIаь-
хьа Петербургехь хилла цхьаьнакхетарш а. кху сохьта гуш долчуьнца 
цхьа-надогIуш дацара уьш. Шен мехкан воцчу стагаца, пхьаьрса чухула 
пхьарс а баьккина лаьттара Софья.

Чеченскийна хIинцца хаъелира дегI шех доьлла йолу медальон. 
Сиха схьа а яьккхина, дIакховдийра цо иза.

– ХIара юхаяла салаьтташ со волу дуккха а хан яра. Кхузахь гойла 
хили-кх вайн. ДIаэца, хьан ю хIара.

Софья цIийелира.
– ДIаэца, дIаэца.
Софьяс шен хаза куьг кховдийна дIаийцира ша елла дуьххьарлерчу 

безаман билгало – дашо медальон. Русскос тIе а кхетта схьаяьккхира иза 
цуьнан карара. Юххехь лаьттачу шинга гома дIа а хьаьжна, ластийна хи 
чу кхоьссира, хIокху масийтта шарахь Чеченскийс ларъеш лелийна и 
зударийн кечлуш коча тосу хаза хIума.

– Яло, – кIоршаме вист а хилла, салтичун санна долу шен болар 
дира цо.

Цуьнан оьзда доцуш лелар ца лайна маса тIаьхьавахара Чеченский.
– Цхьана минотана собар дар доьху ас хьоьга! – элира Русскога. 
Русско сецира.
– Ахь и медальон дIакхоссар суо ца ларар санна хета суна! – тIе-

буьйгIира Чеченскийс шен Iаьржа ши бIаьрг.
Русскос элира:
– ЧIогIа халахета суна Наполеон эшна, шуна кхин а тур хьекха сайн 

йиш цахилар! Чингисханан орда! – ша-шен ца сацалуш кхуьйсура Рус-
скос, оьздангалех воьхна, зуда юххехь хилар а дицделла.

Хезначо цецваьккхира, вуьшта а сиха амал йолу Александр, кар-
захваьккхира. Бина тIехтохам ла ца белира цуьнга. Коьрте хьаьвзира: 
«Мичара кхетар вара хIара ша культурни стаг лоруш, дуьненарчу доллучу 
къаьмнел шен къам оьзда хеташ волу хIара француз сан дагарчух! Кхунна 
шен къам санна, суна а хета суо схьаваьлла сайн къам гIиллакх долуш 
а, оьзда а. Дац хьаха со схьаваьллачу къомана ала хIума цхьана а дегIан, 
– шайн лулахо хиллачу Жумин дешнаш дагадаьхкира Чеченскина. – Оьзда 
а, доьналла а долуш ду сан къам. Ас и кхунна хоуьйтур а ду!»

Ша шех а тамаша беш, карзах ца вуьйлуш, паргIат хаьттира Че-
ченскийс:

– Дуэлана вовшах мичахь, маца кхета вайша?
Оцу дешнаша собар делира Русскона.
– Кхана шийтта долуш. Елисейски аренашна дехьа жима хьун а, 

ирзо а долуш, цигахь.
– Делахь хьайн секунданташца воьллахь.
Шляпа хьала а ойбуш, ша резахилар хаийтира Русскос. БIаьхошха 

честь Чеченскийс а дира.
Чеченский, Ржевский дIавахара.
Софья йоьлхура. Инзаре дара кхана тIедогIур долу де. Шен мар, шен 

махкахо – цу шиннах цхьаъ кхана вала везийла хаьара цунна. Цу заманахь 
дуэлаш сих-сиха хуьлура. Ткъа Парижехь-м кху тIаьхьарчу деношкахь кест-
кеста хаалора. Наполеонан эпсарша бахьанаш а лоьхуш, дуэле кхойкхура 
оьрсийн эпсаршка. ТIамехь шаьш иэшар цу тIехь акха гIертара уьш.

ТIекхечира шолгIа де. Делкъахан хилале, говрашка а хиъна вахара 
Чеченский, Ржевский йиллинчу метте. Хьаьжна малх а боцуш, кхоьлина 
дара тахана де. Боларахь говраш йохкхуьйтуш вогIучу кху шинна тIеIот-
тавелира вевза казакийн эпсар.

– Сакъера араваьлла шуьшиъ? – хаьттира цо.

– Ваьлла-те, – велакъежира Чеченский.
Дикка дехьаваьлча, Ржевскийс элира:
– Дера бу хIара вон синкъерам. Езаш вац со и дуэлаш.
– ХIумма а дац, сан доттагI, шек дIа ма хила хьо. Россе цхьана гIур 

ву вайшиъ. Вала йиш йолуш вац со-м, Петербургехь са а къераза.
– Дала бакъдойла хьан дешнаш! Куьг дегор-м дац хьан? Наб дика 

йирий ахь сийсара? 
– Гур ду-кх, наб а дика йира.
Харцдерг элира Чеченскийс. Наб вон йира цо. Сахуьлуш бен кхета 

а ца тигира. Софья бIаьргаш дуьхьал лаьттара. Шайна юккъехь хIума а 
хила йиш йоцийла а хаьара, амма дагара дIа ца яккхалора. ХIара тIемаш 
долуш хIинццалца ойла ян ца кхиънера. Кхузахь дагахь а доцуш дуь-
хьалкхийти. Ткъа цуьнан чекхдалар а, вайн везачун ма хийла! Шиннах 
цхьаъ вала веза. ТIамехь санна а дац иштта валар.

Жимчу хьуьнах дIакхечира Чеченский, Ржевский. Ирзо а карийра. 
Говраш диттах дIа а тесна, хIара шиъ дIасахьаьжна валале, схьакхечира 
Русско а шен секундантаца.

Секунданташ тапчанашка хьаьвсира. Юха гIулчаш а юьстина, 
цхьацца маьIIе дIахIоьттира леташ волу шиъ. Юххерачу диттан лакха 
боьххьехь къиг йийкира. Лаамаза хьалахьежира леташ волу шиъ. Шинне 
а дагатесира: «Хьенан докъана ека хьо?» – аьлла.

Леташ волчу шимма тапчанаш, хьала а айбина, вовшашна хьажийра. 
Русскон тапча елира, Чеченскийн лерга юххехула шок а тухуш дIабахара хIоъ. 
Герзан гIовгIанах кхераелла, тIома хьала а иккхина, юха охьахиира къиг.

– Русско! – элира Чеченкийс. – Дика хьажа а еш, хIара тапча хIинца 
хьуна тоха бакъо ю сан.

– Тохий вала! – кхеравелла, дан хIума а доцуш, воьхнера Русско.
– ХIара ас хьуна тухур яц. Софьин дуьхьа. Хьуна кхаьчнарг вон зуда 

яц. Езаш Iалашъелахь иза. Кавказахочо дахар ло хьуна, – аьлла, диттаца 
хьалахьаьжира Чеченский.

Къиг тохарлеррачохь хиъна Iара. Хьажа а ца еш тапча ялийтира 
Чеченскийс. Iаьржа тIулг хилла охьаюьйжира къиг.

Кхин вист ца хуьлуш, вахана дуьрста схьа а яьстина, говра хиира 
Чеченский, цунна тIаьххье Ржевский а.

Хиллачух ца кхуьуш лаьттара Русско.
– Ирс долуш ву хьо. Дукха вехар ву, – элира цуьнга секунданто. 

– Хьан мостагI тапча нийса тухуш хилла. Цо и ган а гайти.
Говраш тIе а хиъна, гIали чу вахара и шиъ а.
Чохь Iен кхин собар а ца тоьана, кетIа яьлла лаьттара Софья. Могуш 

цIа вогIуш шен мар а гина, церга балда лецира цо, билггал Чеченский 
вийна-кх кхуо бохург дагатесна.

– Вийн ахь и? – ларамаза делира зудчун багах.
– Дера ца вийн. И вен-м хьаха оьшу доккха хIума. Велла дIаваллалц 

цу стеган хастам бийр болуш ву-кх со. Цо соьга хIун эли хаьий хьуна? 
Хьан дуьхьа ша суна дахар ло аьлла, тапча ирх ялийтира цо. Жима йо-
луш цкъа хьуна а делла цу стага дахар, хIинца суна а дели! Тамашийна, 
оьздангаллех вуьзна стаг ву иза! Суна бевзаш а ца хилла кавказхой!

Оцу хенахь говрашкара охьа а воьссина, шайн чувоьдуш, Ржевскийс 
элира Чеченскийга:

– Вен-м вогIура и Русско. Делахь а, Софьях а къахета. Хьан дагахь 
а изза хилла хир ду-кх. ХIинццалца чул чIогIа тахана везавели суна хьо. 
Ткъа оцу къеначу жIаьло, Софьян дас, дуьненан дахаран ирсах йоI яккхар 
а хии суна хIинца. Даго ма деххара, хьайн ирс карадойла хьуна!

ЭПИЛОГ

Гайворонна юххехь Днепрах дIакхеташ долу хи ду Ворскла. Аьтту 
агIонара бердаш дукха Iункар ду, аьрру агIонаш – легIана. Хина дехьара 
майданаш шера ю, шортта дежийлаш а, хина гергахьа гIамарш а, уьшалш а 
йолуш. Хи чохь тайп-тайпанчу чIераша нека хьоькху. Дехьара а, сехьара а 
шерачу аренашкахь дийна ялташ, маьлха хIуш го. Кхин а дIанехьа гуш лекха 
хьун ю, сийначу стигала хьала а, охьа а лелаш силам хьаькхна гила-кеманаш 
ду, царна тIехь гуш шуьйра хечеш а, кучамаш а юьйхина адамаш а ду.

ХIара масех шо ду Александр Чеченский оцу хазалле бIаьрг бетташ, 
ца Iебаш хьоьжу. Чертан шуьйра шляпа а коьртахь, цIахь дечу кIадийнах 
тегна хеча а юьйхина, когаш Iуьйра шен тоьли чу воьду иза. И тоьла Ни-
колай Николаевичан бахамехь, Каменкехь гинчух тера еш йина ю.

Ша аьхкинчу лаьтте бIаьрг туху цо. Дагна токхо хуьлу. Даьлла хьа-
цар хьаьжа тIера дIадоккху цо, кучан пхьош хьокхий. ТIаккха дехачу 
гIанта охьахуу иза. Юххехь ю аннех йина еха стол.

Кхузахь садаIар дезаш ву Александр.
Софья цунна тIаьххьара гичахьана ткъа шо даьлла. Дуьххьара 

Алдахь синбилгало гичхьана ахбIе шо сов даьлла. Ткъа хIара Ворскла 
цуьнан тIаьххьара тийна бен бу.

Бу теша хIара иштта тийна?
Чеченскийс юха а дIадоккху хьацар. Ойланашка вужу иза. Кегий дахар, 

лаьтта тIехь ца кхочуш меттиг а йисина хир яц. ХIара чекх мел вийлинчу 
некъашкахула тIийриг озийча маса эзар чакхарме хир яра иза? Алдера дIа 

Каменке. Тясма-хи тIера дIа Нева а, Сена а, цул тIаьхьа бIаьхаллин гIуллакхехь 
мел лайнарш! ХIинца хIара езаелла бешан маьIиг, кхузара тоьла, юххехь долу 
ножан хIара доккха дитт. Цо Алдара деанчу ножан хIух Каменкехь дийнна 
хьун гIаьттинера. Цигара деана доьгIнера цо, шен мехкан безамна, ножан 
цхьа синтар. ДогIанаш догIуш хилча а, мох баьлча а ножо гуттар а гIовгIа 
йоккху, гIашца. ГIенах санна дуьхьалтуьйсу цунна шен хьоме эвла Алда, 
баьццарчу басца догIу Соьлжа, шен юьртара лохий цIенош.

Парижера цIа вирзинчул тIаьхьа Ворскле и кхача дукха хан ца елира.
Александран дагахь йовр йоцу алу гIаттийра цуьнан Софьяс, цуьнан 

дашочу седано.
Даймахка цIа кхаьчначул тIаьхьа дукха хан ялале маркиз Русскогара 

кехат кхечира Чеченскийга.
«Еллачун весет кхочуш дан яздина ас хьоьга хIара кехат, – яздора 

маркиза. Сайна мел халахетахь а, бакъдерг ца яздича ца волу со: со ве-
заш яцара Софья, цундела хила а мега ас хьоьга хIара кехат яздар. Гуттар 
а хьан цIе йохура цо, хьоьга кхойкхура. Ткъа ша кхетам чу еача, соьгара 
дош даьккхира хьоьга кехат яздар доьхуш, бакъдерг лачкъа а ца деш. Со 
хьох хьоьгуш ву: хьо чIогIа везара цунна. Хьуна сагатдар чIогIа а хилла, 
чахотка-цамгарх ялар хилира цуьнан. ХIетахь вайшимма вовшашна тап-
чанаш тухуш ахь со цавер новкъа ду суна…»

ЧIогIа боккха бала бара Чеченскийна тIебеанарг – Софья йоцуш 
хилар. Амма цуьнан юьхь-сибат бIаьргашна хьалха шерра хIуттура.

Иштта ца вехаш, шен дахар чекхдоккхур долуш вара Чеченский, 
нагахь санна Николай Ржевский иза волчу ца кхаьчнехьара.

ТIамо чIагIдинера цу шиннен доттагIалла.
Александр Чеченский оцу дийннахьехь Ворскле вухавирзира, пач-

чахьана муьтIахь хила дуй а ца бууш. Иза паргIат витира, амма армехь 
гIуллакх дан а ца кхайкхира. Шовзткъе пхи шо кхаьчна волу иза шен 
зудчун бахамехь гуттаренна а ваха хиира.

Цунна и Ворскла Ржевскийна карийра, Парижера шаьш юхадирзин-
чул тIаьхьа дукха хан ялале.

Цкъа хIетахь Чеченский волчу веача, цо элира:
– Полковник, хьо къанвелла вогIу, хьайн совгIаташа саттийна хьо. 

Оьрсийн паччахьо, шведский паччахьо, прусский курфюрсто деза сов-
гIаташ дина хьуна. Орденаш а, жIараш а ю алмазашца, бриллианташца 
хазйина. Кестта инарлин чин дала а мега. ДоттагIий а бу хьан, амма те-
шаме накъостий бац.

– И дийца оьшуш дац. Сох тешаш хилал хьо. Суна карор ю хьуна 
ялон езарг.

Цу дийнахь дуьйна Петербургехь уьш ца кхочуш цIа ца дисира 
ала мегар ду. Къаьсттина чIогIа безабеллера Чеченскийна Ржевскийн 
комаьрша доьзал.

– Дера кавказахо ас! – олуш мохь тухура Ржевскийс, Чеченскийца 
ша чоьхьаволлушехьа.

Схьахьодура Ржевскийн жима ши кIант. ЦIогIанаша ойбура чоьнаш.
 – Ваша Александр, дийцахьа Кавказах лаций…туьйра.
 Охьахуура Чеченский, ши кIант цхьацца гола тIе а воккхий. До-

лалора цкъа а кхачош доцу туьйра. СадеIар а сацадой ладоьгIура шина 
кIанта. Соьлжан баьццара хиш, цунна дехьа а, сехьа а йистошца долу 
кIай чхернаш. Хи йистехь ирхдахана лекха дитташ, гIовгIанца леста гIаш. 
Коканийн коьллашна юккъехула схьагIерта ча. Гена воцуш говрана хи 
малош воллу нохчо.

Эцца чубовлий баккхийчара дехьа вуьгура ши кIант. Туьйра чекхда-
лаза дуьсура.

РжевскийгIеран цIахь гергарло тесира Чеченскийс безамехь, хье-
къале йолчу, хазачу йоIаца Бычкова Екатериница. ХIуьцIапIуьцIалгаш 
доцуш йолу йоI, мелла а Софьях тера а хетара Александрана. Цундела 
делахь а, Каменкина юххерчу меттигашкара иза схьаяьлла хилар делахь 
а, иза езаелира Чеченскийна.

Сацамна чехка волчу цо, кIира а далале элира Екатерине:
– Цхьа йоI яра суна езаш. ХIинца а еза.
– Ткъа хIунда ца ялайо ахь иза?
– Кхелхина иза.
– Бехк ма биллалахь.
– Бехк ца буьллу. Екатерина, маре йолахьа соьга. Ас чIагIо йо хьуна: 

дика а, тешаме а майра хир ву со хьуна.
ЙоI цIийелира, йоьхна элира цо:
– Суна-м хаац айса хIун эр ду. Хьоьга безам болуш со а ю. хьо, хар-

цонаш йоцуш, цIена стаг ву. Хьо везавелча бехк буьллийла а яц. Ойла 
яйтахьа соьга.

Бутт а балале ловзар дира цара. Дас, маре йоьдуш йоIана юрт елира – 
Ворскла. Башха доккха хьал а дацара иза, бIе гергга крепостниш а болуш.

ДIаоьхура шераш. Ялх бер: пхи йоI, цхьа кIант дира Екатеринас 
Чеченскийна. ХIумманно а къахь ца дира Чеченскийн дахар. Екатерина 
а яра ирс долуш.

Амма Александран даг тIехь синтем бацара, доллучу дуьненахь а 
санна. Хуьлийла а яцара, Митрич а, и санна берш а паргIат бовллалц. 
Николай Николаевичца цхьаьна Митрич йоллучу походашкахь хилира: 



330

кавказски а, французски а. Тарутин гIали юххехь хиллачу тIамехь йоккха-
чу тоьпан хIоъ иккхича яьллачу гериго Митричан аьрро пхьарс дIабаьк-
кхира. Даймахкана хьанал гIуллакх дарна мича дикане кхечира иза?

1814-чу шеран 30-чу августехь араелира паччахьан манифест. Цу 
тIехь цо къинхетамца баркалла бохура бахархойх йоллучу сословешна, 
цхьацца аьттонаш а бора, ткъа ахархойх долчух лаьцна иштта яздинера: 
«Ахархоша, вайн тешамечу халкъо, шайна йогIу ял делера оьцур ю».

Николай Николаевича виц ца вира Митрич. Шен кертахь долчу цIе-
нойх уьйтIарчу  цхьанна  чохь  ваха хаийра цо, юург-мерг а латтош.

Ворсклехь и тийна бен ца карийра Чеченскийна, оьшург дерриге а 
долуш и велахь а.

Шовзткъе дейтталгIа шо ду Чеченскийн. Шераш дIа мел довлу, те-
шам чIагIло цуьнан – цхьаннахьа а бац тийна бен.

Потемкин Павла эскарш дигира Пугачевна дуьхьал, Алдана юххехь 
Олхазар вийра, цуьнан сийлаллин-йозаллин бIаьргашна хьалхахIоттий-
ра, лаьцна аьчган гура чохь воллу Ушурмин Мансур. Цхьаъ вийна ца Iаш, 
бIе Олхазар вен а тарло. Аьчган гура чу волла тарло Пугачев а, Мансур 
а, амма дерриг халкъ делур дац, муьлххачу гура чу доьллича а.

Дукха хан йоццуш юха а Алдахь хуьлийла хилира Чеченскийн. 
Тишъелла Алда. Амма Олхазара доьгIна ножан дитт-м ду кхуьуш, дехаш 
ду. Соьлжан аьрро агIор инарлас Ермоловс Грозный аьлла цIе а туьллуш 
гIап йиллина. Ткъа цул тIаьхьа хилларг хIун ду?

ХIан-хIа, ца тийна нохчий, хьалхачул а чIогIа лиэта уьш. Чаккхе 
маца, мичахь хир ю а хаац. Массанхьа а тIом, лиэтар ду.

Дерриг ун помещикех доллуш ду. Шен кхоллам бахьана долуш Че-
ченскийх а хилла помещик, башха воккханиг вацахь а. Ца кхета иза – ша 
санна долу адам крепостной а дина, бала хьоьгуьйтуш муха даллор ду! 
Цкъа шайн крепостнойш мукъабаха вуьйлира иза. Зуда дуьхьал гIаьтти-
ра, Iедало а кхерам тесира: и дан мегар дац! Бахам верасалле дIаоьцур бу 
аьлла. Шен ма-хуьллу крепостнойн дахар-Iеран хьелаш тодан волавели-
ра иза. ТIаккха лулахоша-помещикаша хабар даржийра: Iедална дуьхьал 
хIуманаш леладо Чеченскийс! Фармазоналла ю иза!

ХIан-хIа, ца карийна Чеченскийна тийна бен.
Ши кIант вира Раевскаяс – графан Самойлован йоI ала а хаац, я 

паччахь йолчу Екатеринин II-чун ю ала а хаац. Цул тIаьхьа майра а велла 
йисира. Юха Давыдовга маре яхара. БерхIитта бер дира цо цуьнгахь йо-
луш. Йоцуш ю иза хIинца. Ла ца белира цуьнга тIебеана бала, оцу девзаш 
долчу декабран деношкахь Николай Николаевичан ши кIант Николай а, 
Александр а лаьцна чувоьллира.

Каторгехь ву ненан массарел хьоме волу Василий Львович Давыдов 
а. Николай Николаевичан йоI Мария а Сибрех яхана шен майрачунна 
элана Волконскина тIаьхьа. Кхочучу хабарех теша мегар делахь – пач-
чахьана дуьхьал гIевттина уьш.

Царах хьирчина, юург-мерг цаьрца йиина ма вара Чеченский. Ца 
хууш бисира Чеченскийна сийлахь-воккхачу поэтан кхоллам а, цкъа иза 
юххера ган а, цуьнца къамел дан а аьтто а нисбелира цуьнан. ХIетахь 
Чеченский Каменке вогIу ца вогIу а ца хоуьйтуш веара. Цигахь дукха 
хьеший гира цунна. Дукхаха берш бIаьхой бара. Дуттуш чагIар а, къий-
самаш беш дуьйцуш хабарш а дара.

Хьеший дIа-схьа бохале жимма хьалха кхечира Чеченский. Царна 
юккъехь цхьаъ вара штатски бедар а юьйхина, хьийзина месаш а йолуш. 
Хьажар сингаттаме, гIийла хуьлура цуьнан, юха цIеххьана векхалой, 
воккхавеш хуьлура иза. Цуьнан даккхий бIаьргаш сийначу цIарца догу-
ра, куьйгийн пIелгаш цхьанаметта ца совцура. Шена тIерачу тужуркин 
нодарчий дIаюхкуш, дIайохуш хуьлура иза, дIатегна теш а хедош.

– Со вара хьуна, – элира цо, кхола а кхоьлина, ша Василий Льво-
вичан Iодика еш, – паргIато езачеран керла юкъаралла кхоллалучу со 
нисвелла моьттуш.

– ХIара бIаьхой, Александр Сергеевич, – жоп делира Василий Льво-
вича, – гIовгIанаш ян бен, кхин доьналла долуш ма бац. Цхьа доккхачу 
гIуллакхана мегаш бац уьш. Эша а стенна оьшу иза? Паччахьашна Iедал 
дала делла, и духур долуш дац, абди абдаллалц.

Хезначунна реза воцуш дIавахара Пушкин.
Чеченскийс хаьттира Василий Львовиче:
– ХIун дара Пушкина хьоьга бохург? Керла, паргIато езачеран…
– ХIумма а доцург дара и-м, – сихвелира Давыдов дуьхьал нийса 

жоп а ца луш. – Поэташ ша тайпана адамаш ма ду. ХIумма а доцчохь а, 
доккха хIума тарло царна.

ТIаьхьо Исаакиевский собора хьалха паччахьан егон настарш гича 
кхийтира Чеченский дерригенах а: хIан-хIа, хазахета гулбелла бацара 
Каменке хIетахь бIаьхой. Кхунах бIо ца буьйлира церан, кхунах ца тий-
шира. Муьлш? Кхунна уггаре а дукхабезаш хилларш, царна ша везийла 
а хаьара цунна. Ша ямартло йийр ю моьттура те царна? И тIаьххьара 
дешнаш дагадаьхкича, кийрахь цIе хьаьвзара.

Эла Волконскин зудчо Марияс Петропавловски гIопехь ша майрачун-
на а, Давыдовна а тIейитинчул тIаьхьа жимма сатедира Чеченскийн.

– Василийс а, сан Сергейс а довха маршалла даийтина хьоьга. Шайна 
оьгIаз ма гIо а, хала ма хета а бохура. Царна чIогIа дукхавеза хьо.

– ХIетахь соьга хIумма а хIунда ца элира цара?..Со цаьрца хир 
ма вара!

– Вашис Василийс элира, хьо шайна юкъаозо дагахь хиллера уьш, 
юха и ойланаш дIаехира. Хьуна хала хир ма дара, хьох вуьшта а ву чIогIа 
цомгуш…

– ХIета къинхетам бина-кх сох? Ткъа шайх?
Ворскле-хи тIехула дохк хьийза. Ножан дитташа инзаре гIовгIа йо. Ишт-

та гIовгIа еш хир ду-кх Соьлжа йистера ножан дитт а. Гуьйре ю тIетеIаш.
Надюшка ден кара хуу, цигахь йох а лой, наб кхета йоIана. Да лер-

рина йоIе хьоьжу, халла дегон хаалучу цуьнан дехийчу цIоцкъамашка, 
цуьнан юьхь тIерачу могашаллин басе хьоьжу, цо ойланаш йо: ехар юйте 
Надюша, кху Ворсклехь а, Соьлжа йистехь а, кху лаьтта тIехь массанхьа 
адамаш паргIат деха хан тIекхаьчча? Муха дийр ду те цара иза? Дан-м 
дийр ду.

Муха дийр ду ала ца хаьа Чеченскийна. Амма теша-м теша. Шайн 
дайшка цададелларг дан хьуьнар карор ду берашна. Бераш дацахьара, 
хиндолу сирланиг а тIедогIур дацара адамашна. Иштта ойланаш даге 
хьийзаш волчу Александр Чеченскийн бIаьргаш серладевлира.

Хаттарш, тIедахкарш
1. Ша винчу юьрта кхаьчча, Александр Чеченскийн хилла дог-ойла, 

бераллин шераш цунна карладалар муха гайтина повесть тIехь?
2. Винчу мехкан Iодикаяр гайтаран хIун маьIна хета хьуна?
3. Повесть тIехь М. И. Кутузовн, Д. Давыдовн, А. Чеченскийн вовшашца 

йолу юкъаметтигаш автора гайтаран башхаллаш муха ю?
4. Наполеон муха гайтина повесть тIехь?.
5. Чеченскийн дахаран тIаьххьара шераш повестехь гайтаран башхал-

лаш муха ю?
6. Муха кхоьллина повесть тIехь Александр Чеченскийн васт?
7. Повесть ешча муха дог-ойла хуьлу хьан?
8. Муха ду повестан маьIна а, исбаьхьаллин башхаллаш а?

БАЗОРКИН ИДРИС МУРТУЗОВИЧ
(1911–1993)

ГIалгIайн яздархо Базоркин Идрис Муртузович ерриге а Къилбаседа 
Кавказехь а цIе яххана вевзаш вара. Къаьсттина боккха кхиам хилира цуьнан 
«БIешерийн боданера» романан. Яздархочун кхолларалла шуьйра ю шен 
жанрашца, цо язйина стихаш, дийцарш, повесташ, пьесаш, яккхий эпически 
произведенеш, киносценарийш, публицистически а, литературно-критически 
а статьяш. Цуьнан кхолларалла гIалгIайн къоман культурин мехала хазна ю.

Базоркин Идрис вина 1911 шеран 15 июнехь Базоркино юьртахь 
(гIалгIаша Мочкъо-юрт олура цунах). Идрисан да Муртуз полковник вара, 
цуьнан да Бунхо генералан чин долуш хилла. Идрисан нана Владикавказехь 
инженеран болх беш хиллачу французан де Рац йоI яра. Хьалхе кхелхина 
Идрисан да-нана. 

Юьхьанца Идриса дешна Владикавказерчу гимназин кечамбаран клас-
сехь. Граждански тIамо юкъахдаьккхира дешар. Цул тIаьхьа цхьана муьрехь 
шайн юьртарчу хьуьжарехь дешна. КIант хьуьжаре деша валийча, моллас 
хаьттинера, цIе хIун хьан аьлла. Лютфий ву ша аьлла кIанта (иштта хилла 
дас-нанас цунна тиллина цIе). КIантана коьртах куьг а хьаькхна, хаста а вина. 
– «ХIинца дуьйна Идрис хир ю хьан цIе», – аьлла моллас. Иштта тиллина 
ю хинволчу яздархочунна Идрис цIе. 

Базоркин Идрис 1924 шарахь деша хIоьттина хIетахь Владикавказехь 
хиллачу ГIалгIайн педагогически техникуме. Кхузахь доьшучу хенахь вола-
велла иза исбаьхьаллин литературехь шен ницкъаш зен. Цуьнан дуьххьар-
лера стихаш зорбатоьхна техникумехь арахоьцуш хиллачу пенан газетехь 
а, куьйгайозанан журнал тIехь а. 

Педагогически техникум кхиамца чекхъяьккхинчул тIаьхьа, 1930 
шарахь, Базоркин Идрис деша вахна Къилбаседакавказски педагогически 
институте. Цигахь доьшуш волуш а исбаьхьаллин произведенеш язъеш 
хилла иза, цул совнаха, оцу муьрехь цо дакъалаьцна гIалгIайн школан 
хьалхарчу классана дешаран книгаш язъеш а.

Институт чекхъяьккхинчул тIаьхьа Базоркин Идриса хьехархочун болх 
бина Редант юьртарчу школехь. Цул тIаьхьа ГIалгIайн педагогически тех-
никуман хьехархо хилла иза.

Базоркин Идрисан хьалхара книга араяьлла 1934 шарахь Владикавка-
зехь. «Назманч» цIе йолчу оцу сборник тIехь зорбатоьхна яра яздархочун 
дуьххьарлера стихаш а, дийцарш а. Оьрсийн маттахь яра и книга. Базоркин 
Идрис шен исбаьхьаллин произведенеш оьрсийн маттахь язйина. 1938 ша-
рахь ХIирийн пачхьалкхан драматически театро хIоттийна цуьнан «На заре» 
цIе йолчу пьеси тIехь спектакль. Граждански тIом болчу хенахь ГIалгIайчохь 
лаьттина хьелаш гойтуш яра и масех актах лаьтташ йолу йоккха героически 
драма. Нохчийн маттахь зорба а тоьхна оцу пьесина. 

Оцу муьрехь Нохч-ГIалгIайн пачхьалкхан драматически театран ли-
тературни декъан куьйгалле хIоттийна Базоркин Идрис. Гуттаренна а ваха 
Соьлжа-ГIала веана иза. ХIетахь язъян волавелла драматург тIаьхьа Iаламат 
боккха кхиам хилла йолу шен драма «Тамара». Цу хенахьлерчу ГIалгIайчохь 
къоман Iеран-дахаран хьелаш гайтарца цхьаьна гIалгIайн зудчун кхоллам бу 
авторан коьртачу тидамехь берг. Нохч-ГIалгIайн пачхьалкхан драматически 
театран репертуарехь еххачу хенахь даиманна шен боккха кхиам а болуш 
лаьттира оцу пьеси тIехь хIоттийна спектакль.

Сийлахь-боккха Даймехкан тIом лаьттинчу шерашкахь, кхиболчу нох-
чийн а, гIалгIайн а яздархоша санна, Базоркина Идрисан шен исбаьхьаллин 
дош Даймехкан мостагIчунна дуьхьал адамийн ойла яккхаре хьажийнера. 
Яздархочун дийцарш, очеркаш, публицистически статьяш кест-кеста зорба-
тухура газеташ тIехь, хезара радиочухула. Араелира цуьнан фронтехь нох-
чийн кIанта гайтинчу турпалаллех лаьцна йолу пьеса «Капитан Ибрагимов, 
или мой ответ». 1942 шарахь язйира йоккха, масех актах лаьтташ йолу пьеса 
«Рождение ненависти». БIаьхочун капитанан Ибрагимов вастаца драматурго 
гайтинера нохчийн, гIалгIайн тIемалойн хьуьнарш, церан къонахалла, май-
ралла, Даймохк Iалашбеш шайн дахар дIадала уьш кийча хилар. 

1944 шарахь дуьйна, нохч-гIалгIайн къам махках даьккхинчу хенахь, 
Базоркин Идрис Киргизехь Iийна. Киргизски ССР-н искусствон урхаллехь 
тайп-тайпанан белхаш бина цо оцу шерашкахь. 

I958 шарахь зорбанехь араделира гIалгIайн литературехь и тайпа 
дуьххьарлера долу берашна яздина «Куни» цIе йолу туьйра. Цул тIаьхьа 
масех шо даьлча «Куни и кот» дийцар а яздийра цо. 

ГIалгIайчохь граждански тIом лаьттинчу хенах лаьцна ю «Призыв» цIе 
йолу йоккха повесть. Сийлахьчу Эсамбаев Махьмудан исбаьхьчу кхолла-
раллин хьокъехь яра «Труд и розы» цIе йолу киноповесть. Оцу киноповесть 
тIехь хIоттийнчу сценарийца яьккхинера исбаьхьаллин фильм «Я буду 
танцевать». Амма Базоркин Идрисан кхоллараллехь а, ерриге а гIалгIайн 
литературехь а коьрта, Iаламат мехала произведени ю «Из тьмы веков» 
цIе йолу исторически роман. ГIалгIайн къоман дахар шен кIоргенашкара 
схьа шуьйра гайтина яздархочо. Исбаьхьаллица кхоьллина роман тIехь 
Iаламат дукха йолчу персонажийн васташ, хIора турпалхо а шен юьхь-си-
бат, шен амалш, шен хьежамаш болуш ву. Романан сюжет а, композици а 
персонажийн леламаш, произведенин чулацам, маьIна къеггина гучудолучу 
агIора хIоттийна. Роман тIера исбаьхьаллин суьрташ дагна Iаьткъаш ду, 
шайн хьокъехь ойлайойтуш ду. Йоккхачу дегайовхонца кхоьллина автора 
Калойн васт. Кхетаме, хьекъале ду роман тIехь баккхийчеран къамелаш, 
церан дуьненехьежар. 

«Первая любовь Калоя» цIе а йолуш «Из тьмы веков» романан чула-
цам тIехь спектакль хIоттийра Нурадилов Ханпашин цIарах йолчу Нохч-
ГIалгIайн пачхьалкхан драматически театро. Еххачу хенахь лаьттира и 
спектакль театран репертуарехь.

«Из тьмы веков» роман тIехь кхидIа а болх беш вара яздархо, масех 
книгех лаьтташ йолу эпопея язъян дагахь хиллера иза. ШолгIачу книгин 
дакъош «Грозненский рабочий» газетан агIонаш тIехь зорба а туьйхира. 
Амма и Iалашо кхочушъяр ца хилира авторан, иза ца кхиира роман-эпопея 
чекхъяккха. 

Базоркин Идрис кхелхина 1993 шарахь, май беттан 31 дийнахь.
Яздархочун Базоркинан Идрисан кхолларалла гIалгIайн къоман ис-

баьхьаллин культурехь тоьлла меттиг дIалоцуш ю.
Хрестомати тIехь даладо «Из тьмы веков» («БIешерийн боданера») 

романан дакъош.

БIЕШЕРИЙН БОДАНЕРА1 
(Романан дакъош)

САТИЙСАМ

I
Дуьйш лелочу латтанийн терхешна гонаха, пен санна, лаьттачу 

ЦIей-Ломан даккъаш къагийра чубузучу малхо. Оцу ардашна юккъехь 
лаьттара лекха чхар. БIеннаш, хьанна хаьа эзарнаш шераш хьалха ломах 
схьа а хаьдда, чукерчинчу цо шена кIела хьаьшнера ламанхойн урд. Хьал-
ха заманахь цунах лаьцна иллеш дохуш хилла наха. Адамийн кхетамехь 
цунах диснарг Соскин-Солса бохучу наьртах2  лаьцна туьйра ду. Цо и чхар 
мостагIашна тIе божийна боху. Соскин Солсин чхар олу цунах хIинца а.

ХIуттутан бутт3 чекхболуш хиларе терра, ламанхой аренан белхашна 
кечам беш бара. Гуьйренан йочанаша, лайн токхамаша кхашна а, цанашна а 
тIе тIулгаш кхоьхьу. Уьш дIа ца даьхча, охана дан а, мангал хьакха а йиш яц. 
КхоалгIа де ду Доулис и тIулгаш юьстах доху. Масех барз хилла цу тIулгех. 
Нагахь барз генахь хилча, Доулис терхен лахе ойбуш дIанисдо тIулгаш. 
Чуьра лахьа а кхачийна, Башламаца талла вахана хIусамда цIахь воцуш, 
ша къахьоьгуш ю Доули.

Иза гIелъелла, тIулгаша цистина дардина цуьнан куьйгаш. Букъ 
лозу. Дан дезарг мел дукха ду! Кхушара шайн урда кхелли таса а езаш 
бу хIорш. Кхаа шарахь гулйина кхелли тускарш чохь схьа а кхоьхьуш 
яржо еза, йийнарг хьекъийта.

И дерриге дан Iемина ю хIара. Ткъа хIинца Доули доьзалхочух яра. 
Беза тIулг хьала айба а ца хIуттура хIара. Кхеран ши доьзалхо дала дIа 
эцнера. ХIусамдас, кIант вац шен бохуш, тIехбеттамаш а бора.

Пхи шо хьалха, паччахьо аренгара гIалгIай юха лаьмнашка хьалалах-
ка аьлла, буьйр динчул тIаьхьа, кхечаьрца цхьаьний хIокху дай баьхначу 
есачу бIаьвнашка хьалаеанера Доули а. ЦIа а, бахам а Ангуштахь4 бис-
нера кхуьнан. Цигахь хаза бошмаш яра. Ткъа кхузахь кхелли кхехьна ца 
Iаш, латта а гихь хьаладаккха дезара жимма кха кечдан. Берашка хьажа 
стаг вацара. Хьалхарчу шарахь дIадийначул бен ялта ца хилира. ТIулган 
гали чохь санна, бIов чохь Iа даьккхира, цул тIаьхьа мацалла яра. Бераш 

 1 Гочйийнарг Исмаилов Абу.
 2 Наьрт – кавказерчу къаьмнийн эпосан турпалхо.
 3  ГIалгIаша хIуттутан бутт олуш хилларг гергарчу хьесапехь апрель баттаца 
богIуш хилла.
 4  Ангушт – гIалгIайн эвла.



337

гIелделира. Ткъа бIаьста хьуьнхахь бецаш, орамаш даа буьйлабелча, 
кхелхира уьш.

ХIетахь дуьйна Доули бер доцуш яра. ХIусамда, жима волуш тоба 
дина, бусалба вара. Молла волчуьра цхьа хи а деара. ГIо ца хилира. Къе-
начу зударша, мохкалла дина аьлла, меттигерчу деланашка гIо деха эли-
ра. Къайлаха Кек-Эвла а оьхуш хьекъаран килсехь Тушолина хьалхахь 
лаьттачу боьршачу стеган ницкъан билгалонан тIулган бIогIам болчу а 
йоьдий, килсан корах чу жIар тIехь йолу кхаасонара хьокхам а буьллий 
чIурам а латабой, гора а хIуттий, шен берзина накха оцу тIулге а оьхьуш, 
бераш хилийта шен бохуш, доьхура цо. Эххара а цуьнан доIанийн стом, 
цуьнан сатийсам деган кIелахь кхиа болабелира.

Соскин-Солсин чхара кIелхьара хьала дуьйлучу хьостанехь жимма 
са а даьIна, шен кийрахь меттаххьечу бере ла а доьгIна, сатедина цIа яхара 
Доули. Басешкахула хьийзаш богIу и готта некъ хала бара цунна.

ХIара хIусаме кхаьчча, садовш дара. Цхьаьна уьйтIахь диг детташ 
хезара, маьхьарий а хьоькхуш даьхни чулоьхкуш бераш а дара, кореш-
кахула а, туьнкалгашкахула а араоьхуш кIур бара: хIусамнаной пхьор 
кечдеш бара. Шен кертахь етт узуш йоллу кхуьнан кхин Докки.

– ЦIа ца кхаьчна? – хаьттира Доулис, шен кхине, цуьнан цIе а кхо-
буш.

Юха ца йоьрзуш, корта ластийра Доккис, шен дагахь тахана алсам 
шура яхьаш беъна, паргIат лаьтташ етт хиларна Дика-делана баркалла 
а бохуш.

Доулис мекхан даьттагIа бира, хьокхам бан дама кхоош дара, керла 
ялта хиллалц хьажо дезара иза.

Вежарий Турс а, ГIаракх а цхьана бIов чохь вехаш вара, цунах ши 
дакъа а дина. Кхеран жималла а кхузахь дIаихнера. Цул тIаьхьа дай, 
ши кIант Ангуштахь Iийра, да кхалххалц. Цул тIаьхьа шимма а зударш 
балийча а, шаьш цхьа доьзал хетара царна. Ткъа кхуза дай баьхначу 
лаьмнашка юха бирзича, вежарийн доьзалш кхин а гергатаьIира. Зударий 
а дика нисбеллера, бертахь Iара. ТIаьххьара баьпкан юхк а йоькъура.

Доулис хIусамдена сагатдойла хууш, кхуьнан сатедеш яра Докки. 
Кха тIера ГIаракх а чувеара. Пхьор диинчул тIаьхьа агIор а ваьлла, 
суьлхьанаш а хьийзош, Iуьллура иза. Iамал ян маеззара ян а, ламаз дан 
а Iемина вацара иза. Кестта, карара суьлхьанаш охьа а эгаш, набарха 
вуьйлира иза.

Докки шен кхин йолчу агIора сехьаелира. Кхерча хьалха кхакханан 
миндарш тIе а хиъна шаьшшинна къамелашка елира и шиъ, наггахь цхьамма 
кхерчахь цIе тойора. Тхов кIелахула а хьийзаш, корах арабуьйлура кIур.

Иштта йогучу цIаре а хьоьжуш, ехха Iийра ши зуда, цхьацца хабарш 
а дуьйцуш. Эвлахь тийна дара, наггахь хезара хин гIовгIа. Доулис коре-
хьа йирзина ладуьйгIира.

– ХIара!
Ши зуда шолгIачу гIетан уча елира – хIинца Доккина а хийтира, 

геннахь аз хезаш санна. Доулис шен чу яхна тхов кIелахь кхозу баганан 
орамийн цIов юккъера цхьа орам схьа а эцна, кхерчан цIергахь иза лата 
а бина, лекхачу тIеман бIаьвнан терхеш тIехула хьалаедира иза.

Готтачу Iуьргахула лакхарчу тIегIан тIе йолуш уггаре а лакхарчу 
тIегIана халла хьала кхечира и. Серлоно кхерийна бухIанашший, кхокхий 
гIовгIа а йоккхуш ара лилхира корашкахула. ПхоьалгIачу тIегIанехь корах 
ара а кхевдина, леккха хьала айира кхо хаьштиг. Оцу сохьтехь цуьнан лере 
кхечира генара аз. Иза хIусамден аз хиларх шеко яцара цуьнан. Амма и 
аз ломара схьа доцуш, юькъачу хьуьнхара схьахезаш дара. Доулис цIе 
чоьхьа а яьккхина, юха а аракъадийра. Турсан аз хезира кхин цкъа а.

Цунна цIе хааелла. Цунна и оьшуш а ю. Буьйсанна иштачу варшахь 
стаг туьлур ву, цIенна юххехь велахь а.

– ХIун ду цигахь? – лахара Доккин аз хезира.
– ХIара ву и. Вешига ала. Цуьнга кхойкхучух тера хета суна цо.
Доккис ГIаракх самаваьккхира. Иза Турсан аз а девзина доккхачу 

баган хаьштигца некъ серла а боккхуш, хьуьна чувуьйлира.
Доккина гора и цIе хьуьна юккъехула дIагIерташ.
– ХIей! – схьахезира, гена лам тIера.
– Во-вай! ДIавогIу! – жоп лора ГIаракха, ткъа кхардаме озо екайора 

хоте:
– Эй-вой! ВогI-вогI!
Хьалхара котам декаш, хаьштиган серлонца гучувелира ши ваша. 

ГIаракх гихь доллура дилхах дуьззина лежиг1. ТIаьхьа вогIучу Турсан 
карахь яккхий маIаш йолу сен корта бара. Цу буса Эги вежарийн бIов 
чохь ца бийшира. Зударий дилх кхехкош бара, Доулис овкъарш тIе хьена 
чорпа Iанийра. Ткъа Турса жижигах а, доIахех а схьадаьккхина ши дакъа 
цIерга кхоьссира хьалха дIаихначеран синошка кхачийта. Уьш хIора бIов 
чохь дехаш ду.

Пхьор шорта дара. ХIума йиинчул тIаьхьа ГIаракх а, Докки а шайн 
хIусаме чу дахара. Къуьдана хIуп а аьлла, верзина а ваьлла кIедачу истанга 
тIехь ког хецна Iуьллура Турс. Цунна тIе юргIа а тесна юххе агIоръелира 
Доули. Жима набаран тар а тесна, юха цIеххьана самаиккхира Турс.

  1  Лежиг – тIаьрсиган тIоьрмиг 

– Хьуна дика дагадеара! Хьан цIе ца хиллехь сахиллалц тилла лелар 
вара со. Варшахь бIаьрга Iоьттича пIелг а гур боцуш Iаьржа ма ю, – ве-
лавелира иза. – Амма, и гай а дина оцу Iуьргашхула бIов чохь хьала муха 
елира хьо? Хетарехь цхьа осала хIума ян тарло ахь.

Цул тIаьхьа юха наб озийра цунна. Набарха хIара йолчу агIор схьа 
а вирзина, шен деза куьг кхунна тIе диллира цо. Меттах ца хьовш, ирсе 
Iуьллура Доули. Кхерчахь цIе дIа яйра. Арахь серлайолуш яра.

Буьйса мел йоца елахь а, малх схьакхеташ массо белхаш беш бара. 
ГIаракх Турса хьуьнхьахь дечига тIе хьала оьллина долу сен жижиг схьа-
дан вахара. Кхеллех дуьзна тускарш тIе а оьхкина вир лаьллина кха1 тIе 
яхара Докки. Кхаца2 хIусамден чухула духар дуьттуш Доули яра. Ткъа 
Турс старгIина тускарш ухкуш вара кхелли дIакъехьа.

Езан тесахь бедарш юьттуш йоллучу Доулис къайлаха Турсе бIаьрг 
тухура. Шуьйра белш йолуш, Iаьржа маж яьлла, ал басахь еха коч а, шар-
бал а юьйхина, шен баьхьа санна долчу андий куьйгашца каде гIуллакх 
деш воллура иза. ТIаьхьара тускарш кхеллех дуьзна, кучах хьаькхна шен 
куьйгаш а дакъош, хьала айаелира Доули.

Иза схьавирзира даима санна кIай деана болу шен аьрру бIаьрган 
дуьхьал куьг а лоцуш:

– ЦIахь Iе!
ХIара цецъяьлла шега хьаьжча:
– Со суо ларор ву, – тIетуьйхира цо.
– Берийн болх бу. Хьуна чохь а карор ду дан хIума… Иштта хIокху 

деношкахь тIулгаш текхош гIелъелла хир ю хьо… – вела къедира иза. 
Ишттаниг цуьнгара атта долуш а дацара.

Доули кхийтира. Мел хьоме вара цунна хIинца иза шен цхьана 
бIаьргаца.

– Хьо цхьаъ ма гIохьа. Со гIел ца елла! – дуьхьало йира кхо.
Амма цуьнан юьхь юха буьрса яра:
– Сих ма ло. Гурале белхаш бан кхуьур ю хьо! – дихкира цо
Вирана сара а тоьхна дIалаьллира, нуьйрах тесна старгIа тIаьхьайо-

лаелира. Турс а царна тIаьхьахIоьттира. Турсий, хьуьнхара юхавирзина 
ГIараккхий кхеллий кхоьхьуш волу ах де дара. Йовха чIогIа яра. Ша атта 
ца достуш долу кучан ветанаш даьстинера Турса.

Делкъехь адамаш а, даьхний а садоIуш дара. Турс поднар тIехь 
Iуьллура. Доули чохь дезарш деш яра. Цунна хетара цIийндена ша ца 

 1  Кха – кхузахь: огород.
 2  Кха – кхузахь: овкъарца кечдина хи.

хаалуш санна. Амма цунна гора, даьтта хьаькхна санна къегаш йолу ме-
саш. Цуьнан бIаьргаш кIелахь кегий тIоьрмигаш хаалора цунна. «Хала 
ду-кх цунна, – ойла йора Турса, ша коьрте тIехьа лаьцначу куьйгашкахь 
онда ницкъ хаабелира цунна, – Со суо ларор ву муьлххачу а балхаца. 
Болх хилчахьана»

Сарралц кхелли кхийхьира цо. Лулахошкара тускарш а дехна, иза 
юха вале, уьш хьаладузура Доулис. Болх сихо дIабоьдура. Сарахь ЦIей-
Ломан тIехула кIайн мархаш хааелира. Уьш дукъал сехьа евлира. Шийло 
мох а белира. Доулис хазахета доккха са даьккхира. Ерриге а кхелли дIае-
хьира. ХIинца иза яржа а йина, гота аха дезара. Сарахь Турс, гота иръеш, 
хIуна кечдина ялтане хьожуш стигала бIаьрг а бетташ лелара кертахула, 
стерчий дIа а доьжна, нох лаьттах а дахийтина, гота йоло сатесна вара 
иза. Иштта бутт бара хIуттутан бутт. 

Вижале кхин цкъа а ара а ваьлла, гIайгIане чувеара Турс.
– Йочана хир ю, – элира цо. – Йочана-м новкъа яцара, ях ца елчахьана.
Охьабийшира. Буьйсанан юккъехь Доули самаелира. Турс коре 

хьоьжуш вара. Стелахьаьштигийн серлоно къегайора хIусам. Корах чу-
деттара догIанан цинцаш. Хьала а гIаьттина, стеран ахкаргашца озийна 
долу кор тIекъевллира Доулис. ДогIа долалуш дара.

– Хьалхе ду! – иккхира Турсера. Коьрта тIе юргIа а озийна, бертал 
вижна дIатийра иза. Доули коре хьоьжуш Iара, цигахь цхьаьннан къиза 
юьхь хаалуш санна хеташ.

Iуьйре кхоьлина яра, хаддаза оьхура догIа. Эвлан юккъерчу некъаш-
кахула уьдура Iовраш. Наггахь а стаг ца хаалора арахь. Даьхни а кортош 
охкийна лаьттара бIов юххехь, дажа а ца дежаш. Пенал дехьа ГIаракх 
вара стерчашна керла дукъ деш диг детташ. Турс сабIарзделла хьийзара. 
Араволий стигала хьала хьожуш, юха чу вогIий агIор волуш, суьлхьанаш 
хьийзош Iара иза. ДогIан йист яцара.

Садовш доллура, цо цIеххьана бакъалуш пенах кхозуш болу сен корта 
схьа а эцна зудчуьнга мохь тоьхча: «Ялохьа Елтин элгаце а гIой охьабиллахь 
хIара. Иза вайна оьгIазвахана техьа, вайна мархаш тIелоьхкуш».

Кортали тIе а тесна, сен корта белша тIе а биллина ара йолуш, юха 
хьаьжна элира Доулис:

– Iаржъяллалц собар де вай? Хьасан-Моллина гахь, ширачу делашна 
совгIат ло бохуш, дуьйцур ду-кх цо.

– Делахь догIа сацаде ала! – мохь хьаькхира Турса. – Адамаш тахана 
даха доладелла дац. Хьасан-Моллел хьаьлха баьхна нах. Яло!

Доули дIаяхара. Турсана гора, Iоврашна тIехула юьйлуш эвла йисте 
лахха иза хьалайоьду. Цунах бIарийн бешахь акхарой маIаш йолу кор-

тош а кхозуш лаьттара бIешерашкахь таллархойн гIоьнча лаьттина волчу 
Елтин къубба.

Гора Турсана гора а хIоьттина Доулис доIа деш а.
Елтас а гIо ца дира. Сахиллалц охьайоьлхура стигал. Iуьйрре юьрта-

хой кегийрачу тобанашкахь гуллуш бара. Иштта латтахь догIано дерриг а 
латта охьахьур ду. ТIаккха – мацалла. ХIун дан деза? Цхьаболчара керлачу 
деле АллахIе деха деза бохура. Кхечара, царна юкъахь баккхий нах а, зуда-
рий а бара, маьлхан деле хастам бича, цо мархаш дIаса а лаьхкина, латта 
дохдийр ду бохура. ТIаьххьара а сацам бира, цхьанна а вас ца еш гIуллакх 
дан. Бусулба нах Хьасан-Моллин керта гулбелира, Iеса нах ЦIей-Ломе 
бахара. ГIаракх а вара царна юккъехь лаьтташ, кортош а дерзина могIарна 
тIаьхьа куьйгаш хьала а ойбуш: Гелой, Гелой – бохуш лаьтташ.

Ткъа Турс, ша сен корта Елтина бахьийтарна дохко а ваьлла, Хьа-
сан-Моллин керта шен старгIа дIа а йигна цунна урс хьаькхира. Амма 
цу дийнахь а, буса а догIа ца сецира. Сахуьллуш шийлачу маьхьаро са-
маяьккхира юрт.

– Хи дистина, латта дIакхоьхьуш ду! – бохуш уьдура цхьаъ.
НеIарш етта йолийра, ламанхой карзахбевллера, кхераделла 

жIаьлеш летара. Диг а, бел а караеънарг эцна латта долчу дIахьаьвдира 
адамаш.

– Хершнаш даха, – аьлла, мохь туьйхира Турса.
Кегийра хершнаш пурханехьа дохуш, нахаршца а бIал боккхуш до-

гIанехь къахьоьгура наха а, стерчаша а. ДогIано хаъал зен динера. Шина 
вешин ардаш юх-юххехь дара. ГIаракх воьхна хаавелира вешина, Докки 
бIаьргаш а хих буьзнера. Доули цIахь йитнера кхо, схьа ца йоуьйтуш. 
ГIаракхна гIо дан хIоьттира Турс. Белаца жагI схьа оьцуш хершнаш дан 
волавелира хIара. Кестта ГIаракхан декъа тIехь догIанан Iовраш шайна 
кечдинчу хершнаш чухула охьайолаелира. Цул тIаьхьа Турсан декъа 
тIебевлира хIорш.

МаьI-маьIнера схьахезира маьхьарий, шен хиндолчуьнгахьа, шен 
дахарехьа къуьйсуш дара адам.

Ткъа догIа охьаоьхура.
ЦIеххьана нах дIатийра. ЧIожа чухула охьайогIуш луьра гIовгIа яра. 

И хIун ду? Стигланаш тIейоьлху, я лаьмнаш меттах девлла?
– Iим! – мохь белира ГIаракхе.
Иза ломе хьаьжира, цуьнан бIаьргаш чохь кхерам бара. Турс юха 

хьаьжира. Басара кхунна тIейогIуш тIулгийн, лаьттан Iовраш яра. Цо 
чу хьокхура шена дуьхьал нисъелла массо а хIума. Латта дегош дара. 
ХIаваэхь тата хезара.

– Схьавола! – вешига мохь а тоьхна, Соскин-Солсин чхара тIе 
хьаьдира ГIаракх.

Амма Турс хIумма ца хезаш лаьттара. Шена тIебогIу пен сацо гIер-
таш санна тIехьаьжначохь виснера иза. Буйнаш а айбина, экха санна 
Iоврашна дуьхьал хьаьдира иза. Iаламан аьрта ницкъ а, онда дахаран 
ницкъ а дуьхь-дуьхьал хьаьдир.

ГIаракх юхавирзира. Хеталора Турс кIелхьара ваккха таро яц, аьл-
ла ГIаракха, юха кхоссавелла вешин куьг а лаьцна, инзаречу ницкъаца 
схьатакхийра шена тIаьхьа.

ТIулган терхеш тIехула иза хьала а такхийна хIара сахаьдда воьжча, 
юххехула тIех тилира карзахъевлла Iовраш.

Турс хьала айавелла берда йистте а вахна, чухьаьжира. Кхуьнан урд 
доцуш дара. Далла бу хастам! Кхечеран латтанаш диснера. ГIаракхниг 
а лаьтташ дара.

– ХIей! – мохь туьйхира цо гIелъеллачу Iоврашка, – ахь тхуна хIум-
маин ца да хьуна! – цуьнан аз дийкира чIожахь.

Леста а лесташ, цунна тIевеара ГIаракх.
– Дийна бу, дийна бу! – маьхьарий девлира лахахь.
Нахана хьалхахь ваша маравоьллира ГIаракха.
Делкъал тIаьхьа догIа сецира, лаьмнаш цIанделира. Iаржъяллалц 

шайн ардаш тIехь къахьийгира наха, бердаш нисдеш, кхелли яржош, де-
хьа басара хьуьнхара латта кхоьхьуш. Дукхах болчарна луларчу эвлара 
гIо дан гергарнаш а баьхкира.

ХIоранна дан гIо дара, Турс воцчунна. Кхуьнан декъа тIехь дан хIума 
дацара. Иза тулгаший, гIамарой хьулдинера. Вешин декъа тIехь сарралц 
къахьийгира цо. Йисна кхелли кхуза схьаяийтира. ГIаракх самукъане вара. 
Тахана хиънера цунна, вешех валар а, юха ваша карор а муха ду. Цунна 
хаьара, хIара дех дисна латта дуйла а, кху шимма шаьшшинна декънийла 
а. ХIинца йисинчу эханах доьзал кхаба хала хир дуйла а хаьара. ХIетте 
а ГIаракх воккхавера. Докки тIейогIучу къеллех кхоьрура. Амма церан 
кхоллам кхин бара.

Докки а, вежарий а тIаьхьо цIа баьхкира. Турс гIелвеллера. Зудчун 
йилхина бIаьргаш а хааделла, цо меллаша элира:

– Хьалхе дала кечлур дац вай. Делан ницкъ боккха бу. Тахана цо дIа-
эцна, кхана кхечанхьа схьалур ду. Хьасан-Моллас ма-баххара, текъамаш 
бар къилахь ду. Сан куьйгаш ду. Со дийна мел ву, шу хIума оьшур дац.

Доули бехкала яхана елакъежира.
– Хьо дийна висна йоккхаеш ю со-м. Хьанна баркалла ала деза а 

ца хаьа.

– Суна хаьа, – элира Турса. – ГIаракх бахьанехь дийна висир-кх со.
Пхьор диъначул тIаьхьа, пенах кхозучуьра Iадхьокху пондар схьа а 

эцна, цуьнан мерзаш а тодина, Iад хьакха волавелира иза. ТIехула сийна 
стигаллий, бухахь мокха тIулггий, гондахьа акха лаьмнаш бен хIума 
доцчу стеган гIийла дахар санна, Iаьнан еха буьйсанаш санна, сингатта-
ме, беха, ламанан мукъам лоькхура цо.

Меллаша чоьхьавелира ГIаракх. Кхерча хьалхарчу гуьйриг тIе охьа-
лахвелира иза. Доули цунна хьала а гIаьттина, юха а цIенкъа охьа хиира 
шен тIаргIа къажбан. Турса цхьанна а ца гучух тера дара. Жимма Iийна 
чоьхьаяьлла неIарехь сецира Докки а. Кхерчахь алу йогура. Къуьдана 
тIехула хьала оьхура буткъа кIур. Пенаш дIаса а девлла Iаьржа буьйса 
хIоьттича санна хеталора адмашна гонаха. Мерзаш декара. ГIийлачу 
озаца олура Турса шен илла:

– Стенна къежделла шу, ломан хиш?
– Даима хенаш лозуш къежделла тхо.
– Стенна къежделла хьо, стиглара олхазар?
Аьрзуно жоп делира: «Стиглахула лела со».

– Дайн лаьмнаш, шу хIунда къежделла?
– Хьан къелла, хьан бала лайна оха.
Сан ага, сан нана шу лаьмнаш ду.
Ткъа нана даима къона хуьлу…

Турс сецира, ткъа мерзаш декара. Зударийн яххьаш ца хаалора. 
Уьдура ойланаш, уьдура бIаьрхиш. Ойланаш хIораннан шен-шен, ткъа 
бIаьрхиш цхьатера. ГIаракха, куй нисбина, кхерчара цIе тойира. Алуно 
серлаяьккхира цуьнан юьхь.

Пондар сацийна Iара Турс, кхерчарчу йовш йоцчу цIаре хьоьжуш. 
Маца, хьан латийна иза кхарна? Кхеран тIаьхьенах хIун хир ду? Iалаш-
лур юй цаьрга и йовхо? Мила вогIур ву царна тIаьхьа?

– Вайна тIе бала беъна, – Турсан аз чIогIа дека, кхераелла кхуьнга 
схьайирзира ши зуда. – Со воккхахверг ву. Массеран а гIайга бан безаш 
ву. Вайн дайх дисна латта ас хьоьга ло. – Элира цо вешига.

ГIаракх хьалагIаьттира.
– Шу цо кхаьбна, кхобур а ду. Тхан ойла ма е. Кхана, Делан пурбан-

ца, аха!
– Вайшинна ненан кийра готта ца хилла, я хIара дайн кхерч а ца 

хилла готта. Вайн лаьтто делла рицкъа а юкъара хила деза. Со мила ву 

моьтту хьуна? – оьгIазе вистхилира ГIаракх. Иза Турсал гIийла а, жима 
а вара, амма хIинца вуно онда хеталора.

Турс воккхавера ГIаракхан иштта дог долуш.
НеIарехь лаьтта Докки шен кхоллаелла хиллачу ойланех дохкояьллера.
– Тхо муьлш ду моьтту хьуна? – аьлла, мохь тоьхна, йиш хаьлла 

дехьа чу едира иза.
– Сайнаш ду моьтту-кх! – тIаьхьа мохь туьйхира Турса. – Цундела 

аса ма-бохху хир ду. Со воккха ву! – тIетуьйхира цо. – Ткъа бIаьрхиш 
оьшшучохь делхор ду аш! – аьлла, Iад хьаькхира цо пондарх, хелхара 
эшаран мукъам а боккхуш.

Наб дика йира Турса. Тахана дуьххьара самаваьллера иза, дан дезачун 
гIайгIа йоцуш. Сихвала меттиг бацара, дан хIума дацара. Цунна ца хаьара, 
ша хIун лелор ду, амма шех цхьанне а бала хуьлуьйтур боцийла-м хаьара.

ГIаракх, Доккий балха даханчух тера дара. УьйтIахь аьзнаш хезара. 
Доулица къамелаш деш къонахий бара. Куй тиллина, кога кIархаш буьй-
хина, уьйтIа велира хIара. КIетахь лаьттара кхуьнан лулахой а, Хьасан-
Молла а. Салам а дела, чу кхайкхира кхо цаьрга. Царна хаьара кхуьнгара 
бала. ХIун аьлла, хIун дина гIо дийр ду?

Дуьххьара тийналла йохийра Хьасан-Моллас:
– Вайна массарна а хала ду. АллахIа таIзар до вайна шех ца тешарна. 

Iосаллех массо а дIа ца къаьстина. Хьо дика бусулба ву. Ахь сагIийна стар-
гIа йийра, хьуна зен а хилла. Амин я АллахI! Ас массарна гуш дIахьедо! 
Делера салам хуьлда цунна Мохьмад-пайхамара аьлла ду: вашас вешина 
гIо дан деза. Закатан лучу ялтанах хьуна а дакъа кхочуьйтур ду оха.

Хьасан-Молла, дукха къена а воцуш, безамехь стаг ву. Къоран деша 
а, жайнаш даха а хууш кху гонаха и цхьаъ бен вац. Дас деша вахийтира 
иза. Iаьрбийн махкахь пхийтта шо а даьккхина цIа веъна. ХIинца наха 
лору иза.

Цо аьлларг дора цара. Кхин хьекъале ала хууш стаг вац. Амма 
тахана Хьасан-Молла вистхиллачул тIаьхьа, хьалха гIоьртира Турсан 
лулахо ПхьаьркIеза. Лекха а, букара волу иза, берзина когаш дIаса 
боьгIна вистхилира.

– Хьасан-Молла, ахь даима диканиг хьоьху. Лаьтта бIогIам. Иза малбел-
ча, цунна гIортор оьшу. Стагехь бала хилча, цунна а оьшу гIо. Ахьа бохург 
дийр ду оха. Амма, суна хетарехь, Далла гергахь нийса хир дара, вайн Турсан 
гIайгIа цхьана гуьйренна бина ца Iаш, дерриге а дахарна а бича.

– И нийса ду, – ПхьаьркIезан гIо лецира ламанхоша.
Хьасан-Молла велакъежира: Дикачу гIуллакхна реза хир ву АллахI. 

Ахь аьллачун ойла ян еза. ХIораннан а хир ю яла хIума.

Цаьрга ладоьгIуш лаьтташ волу Турс цецваьллера. «Хьажахьа 
ПхьаьркIезе! – ша верзина ву, Iай, бIаьста цхьа кетар тIелхиг юьйхина 
лелаш, тIаьхьарниг дIаяла реза веца. Ткъа хIара Цхьогал а шен бархI берах 
яьккхина суна баьпкан юхк яла гIерта…» – Турсана там хилира.

– Лулахой! Сан вежарий! Дала ма эшадойла шуна цхьа хIума! Ирча 
де ду соьгахь! Амма аса цхьаъ дийр ду, шуна хала а ма хета, амма бобе-
рийн а, бисинчу зударийн а къа латор дац ас. Суна закат ца догIу, со йи-
сина зуда а, бобер а дац. Сан ши куьг ду. Делахь соьга гIуллакх далур ду. 
Баркалла шуна, Хьасан-Молла а, ПхьаьркIеза а. Сайн дан хIума ца хилча, 
со шу долчу вогIур ву, кхин ваха меттиг а бац. Лулахой деций вай? Эхь 
хетар дац ван. Дела реза хуьлда шуна.

Адамаш дIасадевлира. Амма ша-ша дIавахале хIора тIевогIий Турсе 
шегара гIо-накъостала кхийдош вара.

Турса Хьасан-Молле собар де элира. Нах дIабахча чукхайкхира. 
Баьрче охьа а хаийна, Доулис цунна хьалха хIоттийра кхихкхина сен 
жижиг а, хьокхамаш а.

Бисмилла а даьккхина, юучунна тIевирзира Хьасан-Молла.
Турс ша цуьнга дийца дезачун ойланаш еш Iара.
Хьаша вуьзначул тIаьхьа, поднар тIе хьала ваьккхира хIусамдас. 

Хьасан-Моллин баьццарчу гIовталан ветанаш дIадостуш гIо дира кхо. 
Кху эвлахь а яцара иштта гIовтал и цхьаъ бен. Цул тIаьхьа Моллин кога-
ра маьхьсеш дIа а яьхна, охьахиира иза.

– Дийцал, Турс, – некха тIе ши куьг а диллина, корах ара сийначу 
стигале бIаьрг туьйхира хьешо.

Дийно сарралц хьуьнхахь къахьега атта дара Турсана ишттачу хье-
къалечу дешначу стагца къамел дечул. Амма дан хIума дацара. Доулига 
ара яла а аьлла, ойла а йина, хьеше а хьаьжна цо элира:

– Суна хIинца дага деънарг ницкъ а, куралла а совъялла дац, сан гIе-
лалла ду хьуна. Массарна а хаа, цхьана хенахь тхан Эги некъий лаьттан 
цхьа дакъа ГIойтмаран некъашна дIадирзине. Тхан цIийнах стаг бехке а 
волуш, церан цIийнах стаг валар бахьанехь нисделла а боху иза. Амма 
суна хезна, тхан стаге ницкъах дIадалийтина и латта бохуш. ГIойтмар 
кхетаре сатуьйсу ас. Сан дан хIума дац. ХIун эр дара ахьа?

Хьасан-Молла леррина Турсе хьаьжира. Ша буьрса вара. ХIуъа а 
дича а, таханлерачу халчу хьолара кIелхьарвала лууш а вара.

– Со къеда вац, – тийна элира Хьасан-Моллас. – Цул совнаха, вай ший 
а дуьненчу валалехилла хума ду иза. Хьуна соьгара жоп дезахь, ас эр ду. 
Сан дендас соьга дийцарехь, шен дендас дийцира аьлла. Шун а, ГIойта-
маран а некъийн ши жима стаг жа дажош хилла. ГIойтмархойн жимхина 



346

наб кхетта, ткъа шун цIийнахчу стага забар еш, цунна уллохь лаьттах гIаж 
тоьхна. Набарха волу иза кхеравелла кхелхина. Шуна юккъе мостагIалла 
доьлла. Аша шаьш бехке дац олуш хилла, вукхара аша шайн стаг вийна 
бохуш хилла. Цхьамма а къастош ца хилла и дов. ТIаккха Гуьржеха бехачу 
гIалгIайх волу Тантал боху хьекъалча валийна. Ма-дарра ша дерг дийцича, 
цо стаг веллачу метте хьаянза йолчу етшурех юьзна пхьегIа хIоттае аьлла. 
Цул тIаьхьа бехкен лоручу жимхе, ша хьалха ма-тоххара гIаж тоха аьлла 
оцу пхьегIана юххе. Цо гIаж тоьхча, етшурин тIелацабелла тIо иккхина.

«Иштта иккхина хир бу веллачун хье а», – аьлла кхайкхийна Танта-
ла. Цуьнца реза хилла массо а, и гIаж тоьхна волу кIант а тIехь. Цуьнан 
ден-ненан чIирана бала шийтта етт ца хилла, цундела латта дала дезна 
церан. Иштта дисна шу, уггаре дикачу лаьттах а девлла. Ткъа Тантална и 
кхел бахьана долуш ГIойтмаргIара цхьа тарх елла. Цу тIехь цо Ольгетты 
олу бIов а йина. Цул тIаьхьа Гуьржехара шен доьзал схьабалийна хилла 
цо. Амма ирс дайна цуьнан. Дала таIзар дина Тантална. Далла а гина хир 
ду-кх: адаман корта пхьегIа йоцийла а, цуьнан хье етшура йоцийла а.

Ткъа суна цунах хIун хета аьлча? Оцу веллачу кIентан са боьрша 
хиллехьара, юххе лаьттах гIаж тоьхча, Iома чуьра хьала кхоссало пхьид 
санна, цунна чуьра арадер дацара. Цхьаволчунна коьртах шаьлта тоьхча, и 
велла дIа ца волуш кIордаво. Делахь ГIойтмаргIерачун са зударийн хилла. 
Аш царна 6 етт беллехь а тоьур дара. Церан агIора харц ницкъ хоьттина.

Хьасан-Моллига ла мел дугIу а, кийрахь бода хIуттура Турсан. И 
харцо гина стаг дуьнен чохь ца виснашшехь, селхана иза нисделча санна 
хетара кхунна.

– Хьасан-Молла, дала хьекъал делла хьуна, ахьа иза нахана ло! Дела 
реза хуьлда хьуна! Суна хаьа дан дезарг. Ас сайниг цIа дерзор ду.

Турса иза сел чIогIа аларна, цунна дуьхьало ян ца хIоьттира хьаша.
– Сихделла хи хIордах ца кхетта олуш ду, – Хьасан-Моллас ши бIаьрг 

хабийра. – Дукха шира гIуллакх ду хIара. И карла даккха а, дийца а хала 
ду, масех а дай дIабевллачул тIаьхьа. ГIойтмар а бер дац я кIилло а вац. 
Цул совнаха, хьаькмаша лоруш а ву иза. Дов а шун дара, машар а шун 
бу. Со юкъагIертар вац. Ойлае. Харцахьа агIор воьдий те хьо? – Хьасан-
Моллас шен ши мача тIеозийра, хьала гIаьттира! – Со воьду. Йиънарг, 
мелларг дала сагIа йойла. Вайша кхузахь дийцинчух уггаре а коьртаниг 
собар ду хьуна. ГIойтмар санначаьрца барт хилийта, шаьлтан мукъ хьан 
буйнахь а, цуьнан дитт вуькхуьнан буйнахь а хила деза.

Иза дIавахара. Турс маьнги тIе агIор а ваьлла, ча санна дIатебира.
Сарахь лулахочуьнга коч а ехна, Iуьйрана ГIаракх а эцна луларчу 

ГIойтмар-Юьрта ГIойтмар волчу вахара иза. Турса тайпанан вежарий 

кIезиг бацара. Цхьаберш лулахь бехара, вуьйш аренца бара. Амма цкъа-
чунна кхо цхьаьнге а орца ца дохура.

Доулина хезира кхуьнан хьешаца хилла къамел. Кхераелла, шена 
хетарг ца элира, эрна долу дела. ХIун эр дара цо?

Новкъахь ГIаракхе ша дагалаьцнарг дийцира вашас.
– Цо и къамел тIе ца эцахь, хIун дан дагахь ву хьо? – хаьттира 

ГIаракха.
– ТIе оьцур ду аьлла хета суна.
Дукха бIаьвнаш йолу ГIойтмар-Юрт гучуелира некъо голатуххушехь. 

Турса коьллаш юккъе а вахна шена тIера йоманаш латийна йолу тиша коч 
схьа а яьккхина цIена коч тIеюьйхира. ГIаракх цецваьлла хьоьжура кхуьнга. 
Тиша коч бIаьллингаш юккъе дIа а лачкъийна, ши ваша дIа волавелира.

Турс хьалха ваьлла вара. ГIаракх цуьнан юьйлина топ а карахь тIаьхьа-
вогIуш вара, ехха люлла а уьйзуш. Турс вокхаха вара, делахь а шаьшшиъ 
висча, нийсархой санна хуьлура и шиъ. ГIаракх нахана юккъ-ехь Турс 
волчохь охьа а ца хуура, хIума а ца юура, къамеле а ца волура. Оьзна волуш 
ГIаракха тIаьххьара боккха кIур чу а оьзна, марха санна арахийцира. Мохо 
и кIур Турс волчу агIора бехьира. Цо туьйнаш кхус-суш човхийра хIара.

– Цхьогал даккха гIерташ-м вац хьо?
– Оьзна вели со, – тийна вистхилира ГIаракх, йовха люлла чета а 

юллуш.
Геннара кхарах бIаьрг кхетта деса лаьттачу хьакхийн божалан тхов 

тIера жен жIаьла лета доладелира.
ГIойтмаран шина а бIаьвна гонах йина лекха керт яра, чоьхьа волуш 

цхьаъ бен неI а йоцуш. Кертана гонаха лаьтташ даьхнакерташ а, докъарш а, 
тIулгах дина хьаьвдеш а дара. ГIойтмар пена юххехь Iара. ТIехьажарехь хан 
шовзткъе пхийтта шо хир дара цуьнан. Жимо хьаьрса маж, месала цIоцкъа-
маш, боккха мара а бара. ХьалагIаьттина дайчу боларца вежаршна дуьхьал 
волавелира иза. Цунна тIехь цIахь динчу кIадинан гIовтал а, чоа а дара.

Салам схьа эцначул тIаьхьа вежарий чукхайкхира цо.
– Дика ду шуьшиъ веана, – сихачу дуткъачу озаца элира цо. – Со 

тахана шуьга ван дагахь вара. Боккха бохам бу! Дагахь доцчохь Iоттало 
сингаттам. Халахета. Дукха хIума лур дара ас и ца хилийта. – Оцу деш-
нашца тIулган терхеш тIехула бIаьвнан шолгIачу гIете а ваьлла, вежарий 
хьешан оти чу бигира цо.

– Охьаховшал. ДIатарлол, – дегазло ца хаалора цуьнан къамелехь. 
Турсан хIусамехьчул хаъал сирла яра кху чохь. Цхьана пена юххехь товха 
яра. Вукху шина пенаца маьнгеш дара сонехь цхьаьна хотталуш. Пенах 
кхозура истангаш, царна тIехула кхозура тоьпаш. Коре тоьхна боз дара.

Тхов кIелахь кхозуш пхьегIаш яра. Вежаршна хааделира хIусамден 
хьал. Турс лохчу гIанта охьахиира. ГIайтмар а охьалахвелира. Могашал-
лаш, доьзалш хаьттинчул тIаьхьа, Турс беана некъ бовзийта волавелира. 
НеIарехь буьрса лаьттачу ГIаракхе а хьаьжна.

– Со кхуза бохамо валийна, – элира Турса.
– Кхета со. Бакъ веъна. Суна дика хета – юкъаиккхира ГIойтмар.
– Со хIунда веъна хаахь, дика ца хета а мега хьуна. Амма дан хIума 

дац. – Кхета со, – юха а юкъаиккхира ГIойтмар, – хьо и хьаша вац. Сов-
гIаташ дахьаш ца веъна. Хьан бехк а бац. Дийцал, Турс, шадерг а дийр 
ду вай. Цул тIаьхьа Турса дийцира ГIойтмарна шайна юккъехь хьалха 
хиллачу къовсамах лаьцна.

– Хьуна суначул а дика хаьа и шадерг а. Вайн дай бусалба ца хилла. 
Нехан хIума яар а магош хилла цара. Вайшиъ цхьа дин долуш, бусалба 
ши стаг ву, суна неханиг ца деза, амма ахьа даа ца деза сан лаьтта тIехь 
кхиъна ялта, хьуна иза харцонца кхаьчнехь, со мацалла вала а волуьйтуш. 
Къилахь хир ду хьуна сан цIий. Сан латта бахьана долуш хьан тIекхета 
а, дIадала а хIума дац. Хьан шадерг а долуш ду. Дала кхин а шорта лойла 
хьуна. Ткъа сан, ахь дайн хилла латта схьа ца лахь, валар бен кхин амал 
дац. Тахана сан дахар суна цхьана а меха ца хетийла хаьа хир ду хьуна.

ТIаьхьара дешнаш цо мелла а аз духуш элира, цуьнан бIаьргаш чохь 
чIагIо хааелира ГIойтмарна.

– Со кхийти, – шек воцуш вистхилира. – Дерригенах а кхийти. 
Боьрша къамел де вай?

Турса резахуьлуш корта таIийра.
– Делахь ладогIа. Ахь аьлларг керла дов доло тоьур долуш ду. Амма 

ас хьоьца къамел дийр ду, кхана къемат дийнахь сайн корта таIо ца без-
ачу агIора. Ахь элира, оха шуьгара вийначу стеган мах баьккхина аьлла. 
Ткъа муха хета хьуна? Тешал, иштта хилла цуьнан цIе, валарна шайн 
бехк банне а ца лору ахьа? И шашаха велла?

– Ца велла. Амма оха хIума дина а ца велла иза.
– Ткъа мел бехк лору ахь шайн?
– Ах бехк. Ялх бежана.
ГIойтмар дIатийра.
– Турс, хIара хьан ваша теш ву вайшиннан къамелан, хьо тешаме вуйла-м 

суна иштта а хаьа. Хьан дайн хилла латта, хьо санна къен бехаш болчу сан 
гергарчу нахехь ду. Цаьргара иза схьадаьккхича, уьш дакъаз-бовлу, я царна 
кхин латта дала деза. – Иза хьалагIаьттира хаьнтIе куьйгаш хIиттош. – Амма 
со ГIойтмар вац хьуна, ас сайн дош кхочуш ца дахь, схьабалабе кхуза ялх етт. 
Хьайн латта дIаэца. ДIаэца, дерриге а – мохь туьйхира цо. – Суна ца оьшу 

хьан Iожалла. Амма хьайн дешан да хила! Сайн вежарех жоп ас лур ду!..
Тийналла хIоьттира.
– Я стеган дахар ялх аьттан мехе а дац аьлла хета хьуна?
ХIуъа дан кийча вара Турс. Шен бакъо къевсина ГIойтмаран тай-

панца лата а, вала а кийча вара, нагахь иэшахь. Амма ишттаниг дагахь 
а дацара цунна. Цундела беро санна, даггара элира цо:

– Сан ялх етт ма бац.
– Со волчу хьо вогIуш со а адам дуйла ца хууш вара хьо? Хьуна латта 

оьшур аьлла, дайн гIиллакхаш а диц дина, суо осалвала везара со. Стеган 
дахаран метта схьахилла долу латта ас иштанехьа хьуна дIаделча, кхана 
сан бIевнех тIулг а буьсур бац! Хьуна адамаш ма-девза! Харц лоьй со?

Турс вист ца хуьлура. ГIойтмара бохург нийса хеталора цунна.
– Суна ахь сан ах латта схьадала деза моьттура суна…
– ХIан-хIан, Турс. Дерриг а хьуна моьттург а ца нисло. Ахьа ялх етт 

аьлла. Хьо велларг юха хьеван веъна. Хьайн дош ларде. Ялх етт.
– Хьо бакъ хила мега, – ойла йина вистхилира Турс. – Вайшиннан 

барт ас дагахь латтор бу. Сайн ялх етт ма хилланехь, сайн латта юхадер-
зо вогIур ву со.

Иза хьалагIаьттира.
– Хаий Iе, – тIе мохь туьйхира цунна ГIойтмара, – сан туьха-сискалх ца 

кхеташ дIагIур дац шу. ХIей! – вистхилира иза. – Мича даха шу? Сихо е!
Оцу сохьтехь кхехкийнчу уьстагIан-жижигах дуьззина шун хIоттий-

ра кхарна хьалха. ГIаракхе дехьа чу дIакхайкхира хIума яа.
ГIойтмара дуьйцура.
– Дукха хан йоцуш тхо юртан дай гулдинера, ахпаччахьан1  кехат 

ду боху, дерриге а нехан долахь долу латтанаш даиманна царна тIечIагI-
дийр ду аьлла. Хьуна зен хилла хиларе терра, хьан латта метта хIотта а 
мега, Ангуштахь шуьгара дIадаьккхина латта дуьйцу аса. Хьуна лаахь, 
ас хьаькмашца дуьйцур ду, хьоьца гIала а веъна

Турс реза хилира. ШолгIачу дийнахь БурутIахь2  вовшахкхета барт 
хилира. 

Цу сарахь ГIойтмара и сингаттам кочара баларна а, веза хьаша Хьа-
сан-Молла варна а аьлла, уьстагI бийра. Къамелаш дахделира. Хьаша 
новкъа воккхуш, ГIойтмара элира:

– Ахь аьлла ца хиллехьара, ас ара кхосса а мегара иза. Цул тIаьхьа 
хIун хир дара а ца хаьа. БIаьста борз санна, меца а дера ву иза.

  1 Кавказан наместник эла А. И. Барятинский ву хьехош верг.
  2 Владикавказехь.

– Делан а, пайхамаран дуьхьа бусулба вежаршна юккъехь барт бан 
декхарийлахь ду вай. – Моллас таьIно къамел дора. – Турс суьпа стаг ву. 
Ахьа цунна гIо дахь, дела реза хир ву хьуна…

– Хьо бакъ ву, – жоп делира ГIойтмара, – юьзначу барзах жанна 
кхерам кIезиг хуьлу.

И шиъ кех велира.
– Говр! – мохь туьйхира ГIойтмара, Хьасан-Моллина говр ялийра.

2

Турс БуритIа боьдучу новкъа ваьлча, сахуьлуш дара. ТIеман-Грузин-
ски некъ Теркан аьтто бердашца биллинера. Цкъацкъа ломах чубулуш, 
тIаккха шерачу ара болуш, хьийзаш боьдура и некъ. ГIала оьхуш ворданаш 
яра, цхьайолчарна тIехь даго дечиг, кхечарна хьехан чкъуьйриг яра. ТIаь-
ххьарчу вордан тIехь гIалгIа вара йийна нал яхьаш вогIуш. Накъосташа 
некъан бохалла хьийзавора иза. Хьакхин жижиг доьхкина схьаэцначу ах-
чанах зудчунна хеча эцан бен магош дац бохуш. Цунах бийлинчул тIаьхьа 
дахарх лаьцна къамелаш долийра. Турса а бийцира шен бохам. Шаьш а 
латта доцуш болчу ламанхоша къинхетам бора кхунах. Церан кIотар лаьтта 
меттиг пачхьалкъан дола а яьккхина, цаьргара шарахь I00 сом доккхура, 
цул совнаха хIора доьзалера кхоккха сом а доккхура Iедало.

– ХIинца латта а, лаьтта тIехь а, бухахь а мел дерг паччахьо шен 
дола даьккхича, гIалагIазаккхий бехаш долу Ангуштера шун хилла латта 
юха дерзадахь тамаша бу, – бохура цара. – Вай дерриг а делча, паччахь 
воккхавийр вара, вайх диснарг шен дола а доккхуш.

Турс макхвелира. Шен дехарна жоп ца лахь, ша хIун дан деза ца 
хаара цунна. Латта ахий, уьстагIий дажон бен, кхин гуьнахь долуш вацара 
иза. Дохк айаелира. Малх шийла бара. IаьнтIехь жимдела Терк хьаьъна 
догIура тIулга тIехь кIайн чопа а оьккхуьйтуш. ГIовгIанца гIали чу а эк-
кхий лекхачу бердех деттало хи. Ворданаша Владикавказана тIекхочуш 
яра. Ламанхошна гергахь уггаре йоккха шахьар яра иза. Цигахь бошмаш 
юккъехь хаалора тхов тIе тоьхна дуткъий аннаш а, хьехан чкъоьрнаш а 
долуш къехойн гIишлош. Царна дехьа кибарчигех дина кхо метр лекха 
гIонан пенаш дара. Царна дехьа дуккха а кибарчигех доьттина совдега-
рийн а, эпсарийн а даккхий цIенош, килсийн момсарш, Теркан областан 
хьаькамийн канцелярийш, эскарийн штабан, атаман, гIалин урхаллин 
гIишлош яра. ГIалин юккъехула чекхболу шуьйра урам, цигарчу дитташ 
тIехь къона гIа хаалора. Турс дуьххьара вогIуш вацара кхуза. Пхи шо 
хьалха кхузахь цхьа гIап бен хIума дацара. Амма кхунах гIала аьлла цIе 



351

тиллинчул тIаьхьа иза шарлуш а, лакхайолуш а яра. ГIалин кевне кхаьчча 
вордан тIера шен таьлсаш схьаийцира Турса. Гена доццуш лаьтташ доккха 
хьех дара, цунна бухахь шовда дара. Юххехь деха гIант дара.

Турс охьахиира. ГIойтмар гуш вацара. Кхо таьлсаш чуьра сен жижиг 
схьа а эцна, хIума кхаьллира, тIе шийла хи а молуш.

Шина а агIор гIали чу оьхура ворданаш, наха даьхни лоьхкура. Ба-
заран де дара. ГIопа чохь зурманаш лекха, вота етта а йолийра. Кевнал 
арабевлира салтий. Ха хуьйцуш бара уьш. Турс цецваьллера могIарехь 
салтий гича, церан духарх а, боларх а.

– Ассалам Iалайкум, – хезира кхунна, юха хьаьжча, ГIойтмар вара 
говрахь.

ХIара гIалин ков долчу агIор волавелира. Кевнна тIехь аьчкан жIара 
кIелахь яздинера: «Крепость Владей Кавказом! Сооружена I784 года Вы-
сочайшим повелением Российской императрицы Екатерины Великой».

ДогIанаш кхузахь а хиллера. Ворданаш а, адамаш а халла оьхура 
готтачу урамийн хотталахь.

ГIойтмар говрахь вара. Турс когаш а берзина, хечин когаш хьала 
карчийна тIаьхьа вогIура. ТIаьххьара а областан куьйгалхочун канцеля-
рин неIаре кхечира хIара шиъ. Шозза тIекIелдина доккха цIа дара иза. 
НеIарна эчиг тоьхна лаба а яра. Юххехь лаьттара къорза будка. Баттара 
даьхна тарраш а долуш, неIарехь лаьтта ши гIалагIазакхи. ЦIийна го а, 
хьалхара майда а тIулг биллина яра.

Гоьзанах говр дIа а тесна, ГIойтмар неIаре вахара.
-Саца! Мича гIерта хьо! – буьрса сацийра иза хадечо, горгалин чимчар-

гIа а озош. Чохь горгал бийкира. Аравелира гIалагIазакхий духарца цхьаъ.
– ХIун оьшу? – Хаьттира цо ГIойтмаре, тешам боцуш Турсехьа а 

хьожуш.
– Талмач надо. Русски по-русски не знай. Мене таршин горыски 

отарби, – бохуш кхето гIертара ГIойтмар.
Гочдархо оьшийла хиъна чувахара иза. Кестта гIалгIазакхийн духарехь 

гIалгIа а валош аравелира. ГIойтмара а, Турса а бийцира шаьш беъна некъ. 
Писарь а, гочдархо а вовшашка а хьаьжна шайца ГIойтмар эцна чувахара. 
Царна тIаьхьа тасавелла Турс хехоша боьха човхийна юха ваьккхира, кхуьнан 
боьха когашка а хьоьжуш. Турс юха а ваьлла шаьлтан мукъ схьалецира.

– Экха! Дош оллушехь шаьлтанах кхетта! Ка еттар ю ахь! Оха дукха 
сиха! Хьо санна боцурш а гина!

Цо дуьйцучух Турс ца кхеттехь а озо дуьйцура дерриг. Хехошна шен 
йома латийна букъ а берзош, дIатийра хIара. Церан кIоршаме а, къиза а 
хиларх ца вешара хIара.

Цхьа сахьт даьлча гучувелира ГIойтмар. Цуьнан бIаьра ма хьаьжжи-
нехь, гIуллакх ледара хиларх кхийтира Турс. ГIойтмара куьг ластийра.

– ТIаьхьа виси вайша. Паччахьан указ хийца бакъо яц боху. Шун 
Ангуштера латта юхадерзо йиш яц. Вало базар гIо вайша. Цхьацца хIума 
эца езаш ву со, – шен говрана тIе воьдуш.

Юха а гIалин урамашкара хатт кего вахара и шиъ. Цхьаъ – говрахь, 
важа – гIаш. Цхьаъ ша стенга а, хIунда а воьду хууш, важа ша стенга 
воьду а, стенна веха а, ша хIун лелор ду а ца хууш.

– Канцелярехь элира, тахана базар баьхкина Турце дIабоьлхуш болу 
орстхой а, несархой а бу аьлла.

Турсана хезнера дукха а чергазий а, нохчий а, орстхой а паччахьан 
олаллехь Iен ца лууш, Турце дIабоьлху бохуш. Амма гIалгIай цига боьлху 
аьлла, хезна дацара.

Базарахь йоккха гIовгIа яра. Когаш кIелахь сийсара коча хатт. МаггIара 
лаьттара ворданаш. Цхьаццанхьа духкуш ялта а, дама а, зIакардаьхни а 
дара. Дехьо дечигах йоьттина ворданаш яра, даьхни дара. Кхин а дехьа 
туп тоьхна Iара дIабаха новкъа бевлларш: ворданаш, тIе гата тоьхна 
хIургонаш, бераш, йогучу цIераш тIехь кхаа когара яйш а долуш.

Даимана даймахках бовла кечбелла нах гича, дог Iийжара. ГIойтмар 
а, Турс а царна тIевахара. Ерриг а базар а сийсаш яра. ДIабоьлхучеран 
Iодика ян а, бистхила а тIеоьхура нах.

Шовзткъей итт шо хир долуш, хьаьржа-хьаьрса маж йолуш, эттIа 
гIовтал а юьйхина цхьа стаг вара нахе вистхуьлуш:

– Тхо бусулбанаш ду. Ткъа буха буьсурш хьакхарчий юучеран леш а бу, 
хинболу хьакхарчий юурш а бу. Тхо бусулбанаш ду! – аз айира цо, бIаьргаш 
чохь цIе кхерстара. – Тхо бусулба вежаршна тIе доьлхуш ду, Султан волчу! 
Имам1 каравахна, амма гIазот дIахьош ду! Пайхамаро билгалбаьккхинчу 
махка дIа ца кхочуш, новкъахь кхелхинарг а декъалхилла, ялсамане гIур ву, 
гIазотехь белларш санна. Ткъа цига дIакхаьчнарш Мохьаммадан баьццарчу 
байракх кIел, герз а карахь кхуза юха богIур бу.

– Хьайна наха дуьйцуш хезнарг ду ахьа дуьйцург, – вистхилира тIе-
хьарчу могIарера цхьаъ. АстагIа а вуьйлуш, хьалха велира иза. – Мила ву 
Турцехь хилла? Хьанна хаьа цигахь хIун ду? Мила ву шуьга цига кхойкхуш? 
И кхузахь дагадаийтина хIума ду! Латта шайна дита Iовдалш лоьху! Кхузахь 
сайн лаьтта тIехь къелла лар тоьлу, кхечу махкахь султан хьулчул.

АстагIчо а пIелг ирах бахийтина, шен ира маж дIаяхийтира.
– Сан латта ца хилча хIун дан деза? – цIеххьана хаьттира Турса.

 1  Вуьйцург Имам Шемал ву. 

– Муха дац? – цецвелира астагIниг, – данне а дац?
– Иштта дац. Хино дIадаьхьна. Лохьа хьайчух дакъа, ас ахь санна 

къамел дийр ду.
– Султана лур ду латта а, дIаден хIу а, гIишло ян дечиг а. Хьо нийса 

стаг ву, тхоьца дIа ван веза. Схьавола! Сан цIе Хамбар ю. Со Алхастара ву. 
– мохь бетташ тIегIертара эттIа гIовтал ерг, Турс къора волуш санна.

– Со-м дуьхьал вац, сан-м тIе хаа хIума а яц! – элира Турса, юха а 
гIуртуш.

Амма Хамбар хIара иштта атта юхавалийта дагахь вацара.
– Собар дел! – Мохь туьйхира цо. – Хьо боккъалла а ван лууш ве-

лахь, хьуна говра, ворда а лур ю. Цунна паччахьо луш ахча ду. Хьуьлла 
тхан эпсар ву. Цо вай дозане дIадуьгур ду. Хатта цуьнга!

Гонна юккъе велира борачу динахь безамехь жима стаг тIехь верта а, 
фуражка а йолуш. Цуьнца хьадалча а, гочдархо а вара. Дуьйцучух а кхет-
та, Турс мичахьара ву а, кхуза муха кхаьчна а хиъна, эпсара хаьттира:

– Хьо боккъалла а ваха кийча вуй? Хьо реза велахь, тхешан тоба 
вовшкхеттехь а, хьо юкъавахийта хьожур ву со.

Гочдархочо и аьлча, Турс вуьйхира. Вешица а, гергарчаьрца а дага 
ца волуш, муха къастор ду иштта гIуллакх. Цуьнан ойланех кхеттачу 
ГIойтмара элира:

– Тхойшиъ а реза ву. – Турсан а, шех а жоп луш. – Бусулбанаш 
цхьаьна баха беза бусулбан пачхьалкхехь. Тхо дош хуьйцуш дац.

Къоначу эпсара цкъоцкъамаш айира.
– Делахь, дика ду. Сарахь пхиъ долуш, кху адресца схьавогIур шуь-

шиъ, – ГIойтмаре кехат кховдийра цо. – Со шуьга хьоьжуш хир ву.
И дIавахара.
Йиллина хан тIекхачале ГIойтмара базархула волавелла шена оьшучу 

хIуманех таьлсаш хьала дуьзира. Ткъа Турс Хамбар волчохь сецнера. Де-
лкъана хIума а йиъна, къамеле ваьлча, масех шарахь цхьаьна Iийча санна 
вовшийн вевзира и шиъ. Хамбаран кхоллам Турсачух тера бара. Хамбаран 
латта Iаламо хIаллак ца динера, наха дIадаьккхинера. Иза ша винчу Алхаста-
ра ара а ваьккхина, цига гIалагIазакхий баха ховшийна. Дарбелла Алхастхой 
маьI-маьIIехула дIаса-бевллера. Цхьаберш луларчу гIалгIайн эвлашкахь, 
важаберш дакъаза-бевллера. Луьрачу паччахьо шена дестечух тарбина 
мохк а битна, дIаваха сацийнера Хамбара. Турс санна волу накъост карийна 
воккхавера иза. Геначу новкъахь хьанна хаьа, хIун Iоттало а?

– Турс, хьо бухъяьккхина, генаш хедийна дечиг санна ву. Юха ден-
вала, орам таса латта оьшу. Вайшинна и кхузахь дац. И хир ду бохучу 
метте дIаваха веза. Хьуна говр-вордий лахь, дика ду. Ца лахь, Гуьржеха 

боьдучу боккхачу новкъа а валий, тхоьга хьежа. Со цхьаъ ву. Хьой, хьан 
зудий сан вордана хаа мегар ду. Хьалдолуш берш ца тарло вовшашца. 
Вайн, къехойн, декъа хIумма а дац.

Мукъам хезира. Ламанхой юхахьаьвсира: хотталхула схьагIерта ши 
адам. Тишачу йовлакхах хьаьрчина иттех шо долуш йоIIий, цуьнан белш тIе 
куьг а диллина бIаьрзе салтий а. Цуьнан кочахь кхозура цхьа ботт, цуьнан 
тIам хьийзабора салтичо мукъачу куьйгаца. ГIийла мукъам болура оцу батта 
чуьра. Салтийчой, йоIий йиш лоькхура. И шиъ шайца схьанисделча, Хамбара 
вордан чуьра схьаэцна сискалах ах елира царна. ЙоIа куьйга эшарехь жIара 
сурт а хIоттош, екъа сискал салтийчун тIоьрмиг чу йиллира.

– Керстана сагIа луш ву хьо? – элира тIекхаьчначу ГIойтмара.
– Керстанаш а тап-тайпана хуьлу, – дуьхьал вистхилира Хамбар. 

– Массо а бусулбанаш а бац ялсаманехь хир болуш! Дерриш цхьана Дала 
кхоьллина вай. Амма цхьаберш бехаш бу, ткъа вуьйш со санна дакъаз-
бевлла лелаш бу…

ГIойтмаррий, Турссий эпсар лаха вахара. Некъ хоьттуш, цхьана жимачу 
стагах а кхетта, цо оьшучу цIийне дIавигира хIара шиъ. ТIулгах йинчу кертал 
чоьхьа лаьттара и цIа. Ков туьйхира. КетIа ваьллачу салтичо, ГIойтмарерчу 
кехате а хьаьжна, чувигира хIара шиъ. ЦIа доккха дара. Хьалха ламеш а, 
лекхачу бIогIамашна тIехь шуьйра уче, дукха ахгорга лекха кораш дара. 
ЦIийнан гонаха беш а, гIанташ а, некъаш тIе тесна гIум, дехьо божалаш. 
Турсана цкъан а ца гинера иштта цIа. Когех хьокха горгам а елла, цIийнан 
тIехьахула чоьхьа ваьккхира хIара. ЦIенкъа тоьхна цIена аннаш дара. Басар 
хьаькхна лекха стол яра. Корехь кхаби чохь зезагаш. Дехьа гуш кхин цхьа 
чоь яра чохь йоккха пеш а, яйш а, ялгIуш а долуш. Цунна гонаха хьийзара 
зударий. Салти аравелира, Турс белшаш тIехь таьлсаш а долуш цIенкъа 
юккъе латта висира. Жимма хан яьлча, кхин цхьа неI а схьаеллаелира, цунна 
тIехьа Турсана гира Хьасан-Моллас нахана юьйцуш хилла йолу ялсамани. 
ЦIенкъахь а, пенаш тIехь а кузаш дара. Дашо зIен тIехь тхов кIелара чукхозуш 
сийна, горга хIума яра, пенаш юххехь тIе кузаш дехкина нараш яра. Дехьо 
ялх кога тIехь лаьтта еха, къегина стол яра. Цунна юххехь Iара хаза йоI, цу 
стоьлах цо куьг тоьхча, хаза мукъам хезира. 

Чохь кечбелла, товш нах лаьтта оцу мукъамашка ладоьгIуш.
Чоьхьа велира хан яьлла хир волуш эпсар. Цуьнан белшаш тIехь 

чечакх тесна погонаш яра, некха тIехь кхозура жIараш а, мидалш а. Цун-
на тIаьхьа хIоьттина вогIург тахана базарахь хилла эпсар а, гочдархо а, 
ГIойтмар а вара. Цо салам делира Турсе.

– Ва Iалайкум салам, хьо бусалба велахь, – элира Турса.
Шена и гочдича эпсар велакъежира, кIайн цергаш гучу а йохуш. Цуьнан 

юхь еха яра, юькъа маж а йолуш. Даккхий лергаш а, шуьйра дIасабоьгIна ал 
бIаьргаш а, моллин санна, баьшна тIуьска а бара цуьнан. «Мила ву и?»

– Со а хIири-бусулба вуй дIахаийта цуьнга, – элира цо, – сан цIе Муса 
ю. Сан лаьтта тIехь ша дерриг а ду. Нехачул алсам хила а мега. Делахь а 
хIара дерриг а дIа а тесна, сайн бусулба вежарий болчу Турце дIавоьдуш 
ву со. – Цо пIелг ирхбахийтира. – Аса сайца дIавуьгур ву массо а исламах 
дог лозуш верг, гяура кIелахь Iен ца лууш верг а. Со дIаваханчул тIаьхьа 
кхузахь буха биснарш лай хир бу, белча жоьжахIатехь богур бу. Суна хаьа 
хьан сингаттам. Турцехь хьайга аха малло латта хир ду хьан. Шайн вежарий 
чергазий, нохчий а, орстхой пайхамаран байракх кIела дIабоьхуш хилча, 
гIалгIай а гIуллакх дац хIокху тIулгаш тIе а хевшина Iан. Гочде!

Талманчо гочдира.
Турс хийцавелира. ХIусамдега ладоьгIуш, бIаьрса серладаьллера.
– Далла бу хастам! – Элира цо. – Муса, суна сайн ирс хета хьо вевзи-

на. Хьо сийлахь стаг ву! Амма наггахь нисло хьо санна волу сийлахьчу 
стагна а со санна жиманиг оьшуш. ТIаккха со дагалацалахь. Ас сайга 
далург дийр ду хьан дуьхьа. Баркалла.

Инарла аравелира. Цунна тIаьххье вуьйш а арабевлира. Кху шинна 
шун хIоттийра. Кхехкийна уьстагIан жижиг а, кIон берам а, чорпа а хIот-
тийра. ТIаьхьо хьена локъамаш а, чай а деара. ГIойтмара дукха юура, амма 
мIара а, урс а муха лело деза ца хууш бала хьоьгура. Турс цкъа хьалха ша 
хIун дан деза ца хууш Iийна, цул тIаьхьа пхьуьйш хьала а карчийна, куьйга 
яа волавелира. ТIаьхьо чувеара къона эпсар, говр-вордий эца Турсана иш-
танехьа ахча а делла, пIелг тIе шекъа а хьаькхна кехат тIе куьг таIадайтира. 
Ша дIа воьдуш, Муса волчу лакхара хьеший а баьхкина мукъа вац иза 
аьлла, Iодика йира цо. Дехьа лоькхуш тамашийна пондар бара.

Эпсарна баркалла а аьлла, аравелира ГIойтмаррий, Турссий. Садовш 
гIалара аравелира и шиъ. ЦIа оьхуш долу даьхни Iоьхура. Салтийн эшарш а 
хезара, суьйренна декара килсан горгалеш. Iуьйранна санна зурма а лоькхуш, 
вота а етташ, ха хуьйцуш салтий бара. Царна тIаьхьа уьдура бераш. И дерриге 
а гIалин дахаран сурт Турсан башха хаа а ца лора. Оццул сихха шен кхолламах 
хиллачу хийцамийн ойла йора цо. Ломахь гергарчарна юккъехь долу дахар 
чекхдолуш дара. Генна некъ бан безара. Цигахь латта а, болх а хила безара.

Делан кхел хетара цунна и дерриг нисдийриг. Цундела гIалина гена 
ваьлча, шовдан йистехь ламаз а эцна, ламаз дан хIоьттира иза. Цо мел 
кхайкхийра, Далла хастам беш, шена Хамбар вовзийтарна, ГIойтмарца 
дов ца хилийтарна, оьрсийн эпсаран дикаллина, адамаш дукха дезаш, 
церан гIайгIа беш волу инарла Муса вовзийтарна.

– Далла хастам бу, Далла хастам бу!

Юххехь лаьттачу ГIойтмара а хастам бора Далла. ХIара эхьдоцуш 
волу Турс чуьра ара ца кхосса шена собар даларна а, кхунна гIала ваха 
дагадаийтарна а, мостагIчух накъост варна а, цигахь кхуьнан латта дIа-
даккха дагавеана хилла волу хIара коьрта мостагI гена ваккха аьтто беш 
болу нах бовзийтарна а, оцу Туркой махка кхалхар нислойла цуьнан! 
Далла хастам бу! Далла хастам бу! 

Инарла Мусан хIусамехь хьеший кхайкхина шун чекхдала герга 
дахнера. Хьешашна юккъехь коьртачу декъана оьрсийн а, кавказхойн 
а эпсарш бара. Дукхах болчарна шайн къоман мотт а ца хаьара, берахь 
дуьйна цIийнах баьхна Россех кхиъна а, дешна а болу дела.

Ламанхой Турце дIабахийтаран политикех башха кхеташ а бацара 
уьш. Цхьаьна агIора Кавказан администраци дуьхьал яра оцу гIуллакхана, 
ткъа вукху агIора – инарла-майор Мусан, цуьнан гIоьнчийн нах дIабахий-
та яккхий таронаш а яра, цу гIуллакхана цара дойуш дукха ахча а дара.

Ловзарш а, хелхарш а чекх а девлла, тIаьхьа дIабаха буьйлабелира 
хьеший. ТIаьххьараа хIусамдас дIавахийтира ша волчу Турссий, ГIойт-
марий валийна волу корнет. Цунна баркалла элира.

– Ша болабелла! – элира цо. – Хьо бахьана долуш. ГIалгIай-ламанхой 
атта тешаш бац, гергарлонаш а чIогIа хуьлу церан. Амма уьш кхечарах 
тарбала гIерташ хуьлу. Оцу хьалхарчунна тIаьхьа кхиберш а буьйлабала 
там бу. Иза пачхьалкхана дика болх бу!

ТIаьхьо хьаькамашка хаам язбеш вара иза, шен йозанан стоьла юххе 
а хиъна.

«Къинхетаме Михаил Ториэлович1 !
Лаккхарчу дIадолоран дика тIаьхе кхоллалуш хилар хаийта сихо йо 

ас. Къар ца лучу орстхойшний, нохчашний тIаьххье, шаьш кийча хилар 
хоуьйтуш бу ГIалгIай округера дуккха а бахархой а. Тахана новкъа яла 
кечъеллачу тобанах схьакхийти гIалгIайн кхин ши доьзал а. Амма хаийта 
деза, дIабоьлхурш дукха къен хиларна, царна говр а, сту а эца ахча дала 
дезаш хиларна, цу гIуллакхна хьажийначу ахчанан барам мелла а лакха-
баьлла сан. Цунах лаьцна инарле Карцовга хаийтар доьху, тIейогIучу ханна 
лун долу ахча алссам хилийтархьама.

КIорггера Шуьга болчу ларамца Инарла – майор …»

I865 шо а, терахь а хIоттийна, куьг а яздина: «Далла хастам бу! – элира цо.

 1 Михаил Ториэлович – граф Лорис-Меликов, Теркан областан куьйгалхо. 

ШолгIачу Iуьйранна, Джейрахе новкъа ваьлча ГIойтмара шен говр йоьх-
кира. Турсана, юхалург шен цхьа ворда а елира, Турцехь юхалур ю аьлла.

ЦIеранаш цецбевлира Турса бинчу сацамах. Иза юхаверзо а гIир-
тира. Амма эрна дара. СагIа а даьккхина, некъана оьшу сал-пал вовшах 
а тоьхна ,новкъа бевлира.

ГIойтмар коьртах ваьккхича, ша тIаьхьа кхуьур ву аьлла, хабар да-
ийтира цо. Юьртахой а, гергарнаш а бара хIорш новкъа бохуш. Хьалхе 
даханчу бераша хаам бира, Буру-гIала тоба схьакхачаза ю аьлла. 

Доулина вон хилира. Iуьйранна дуьйна шек яра иза шех.
– Доладелла? – кхераелира Докки. Доулис бехке яхана корта таIийра.
Зударий, вордан тIера ведар а эцца, хи тIе бевдира. Божарий юьртах 

бевлира. ТIевеанчу ГIаракха вешига лере цхьа хаам бира. Турса хаьнтIе-
ра схьаяьккхина тапча кхоьссира. ХIинца цо, хинволчу дас, бен гIо дан 
йиш яцара беран нанна Iаьржа ницкъаш дIалохкуш.

– Бакъ! Лахка ахь йилбазаш, цара шайн кара эцале, – элира цхьамма.
Тапча а юьйлина, Турс тIе веара накъосташна.
– Кхаъ хьаьнга баккха? – хаьттира тIееддачу жимачу йоIа.
– Кхуьнга! – Турсана тIехьажийра и. – КIант! – мохь туьйхира йоIа.
Турс воьхнера. ГIаракха схьадаьккхина дато сом делира йоIана, 

Турсана дала дагахь вара иза, амма хIинца иза цхьанхьа гIур вац аьлла, 
хетара ГIаракхна.

Массара а декъалвора Турс, хIинца жима бер а эцна, новкъа ма ва-
лахьара а бохура.

Шен дош дохон йиш яц шен аьлла, сацийра цо.
– Iалалай! БогIуш бу! Йист а ца го! – мохь белира некъ ларбечу кIанте.
– ХIан-хIан, ваха веза. – элира Турса. – Охьабаккхал оцу вордан 

тIера жий, цхьа гали мукх а. Сайн декхар кхочуш дийрду ас.
– ХIунда? Бита уьстагI, цигахь хIу доло оьшур бу. Оха дийр ду дан 

дезарг! – элира наха. 
– КIант сан ву. И сайна веллачунна баркалла ала деза ас.
Шен гIовтал яржийна охьа а йиллина, уггар воккхачу стеган карара 

Iаса цу тIе а йиллина, и къайла йоккхуш тIе мукх а баржийна, и ялта 
воккхачу стагана дIаделира.

– Хьуна йоI йинехьара, и Iаса ира а хIоттийна къайлаяллал ялта дох-
ка дезар дара хьан, – элира воккхачу стага. – ТIаккха хьо цIахь вуьсур 
вара, ялта ца хилча, дIа муха гIур вара хьо?

Нах бийлабелира.

– Вежарий, шу сох къаста лууш дац. Амма вай хала деха. Латта 
кIе-зиг ду вайн. Хьанна ца хьа цIахь дика дуйла. И дийца ца оьшу. КIант 
хилла вайн турпалхочо Калой-КIантий, гIебартойн Элассий вовшашна 
кхиссинчу тIулгех цхьанний юххехь. Дуьххьара бIаьрг биллича, ден тхов 
кIелон меттана сийна стигал а, хIара тIулг а гинчун цIе – Калой хир ю 
– аьлла сагIийна уьстагIна урс хьаькхира Турса…

Хамбаран а, Турсан а ворданаш дIаюьйлаелча, карахь бер а долуш 
тIаьхьа йолаелира Доули.

– Ахь хIун до? – хаьттира Турса. – ЙогIу, – гIийла элира цо.
– Хьо ялур ма яц. Некъ беха бу.
– Со хьоьца хир ю.
– Ткъа и? Иза вала мега!
– Хьо вала тарло. Ткъа хIара хьан кIант бен вац.
– ХIан-хIа! И сан кIант хилла ца Iаш, дерриге а тайпанан кIант ву. 
ГIаракх тIе веира.
– Ма гIо-хьа. ПIелг санна, цхьалха ву-кх со.
– Схьало! – мохь туьйхира Турса, – кхо шен цхьа бIаьрг къарзийра. 

– Адамаш! Шун тешаш ду. Дела, теш ву-кх, сайна дика болх лоьхуш со 
ца леларна. ГIаракх цхьалха ма хуьлда. Ас Калой цунна дIало. ХIара 
кIант а, кхуьнан кийрахь детталуш долу сайн дог а цунна дуьсу. – Хьала 
айбира цо бер. Иза вешига дIа а луш.

Некъо гола тухучохь къайлавелира Хамбар, цунна тIаьхьа гIаш воьду 
Турс а, халла чохь са долу Доули а.

Вехха лаьттира вистхилар а дайна ГIаракх бер а карахь, баьссачу 
новкъа хьоьжуш…

Иштта дIабахара уьш, ца бевзачу махка дай баьхна лаьмнаш а, гер-
гарнаш а битина.

Хаттарш, тIедахкарш 
1. Муха дIайолалуш ю «БIешерийн боданера» роман? 
2. ХIун зама ю роман тIехь гайтинарг?
3. Тидамбе, муха гайтина роман тIехь гIалгIайн къоман хьалхалера 

дахар? 
4. Муха билгалйовлу роман тIехь вежарийн Турсан, ГIаракхан амалш? 
5. Зударий Доулий, Доккий гайтаран хIун башхаллаш ю?
6. Ойлае, хIунда довлуш ду адамаш махках? ХIун маьIна хета хьуна 

роман тIехь адамаш махках довлар гойтуш долчу суртийн?
7. Муха хета хьуна роман тIехь авторан хьежамаш?

 КАЗБЕГИ АЛЕКСАНДР
(1848 – 1893)

Александр Казбеги XIX бIешарахьлерчу гуьржийн исбаьхьаллин лите-
ратурехь гоьвалла вевзаш волу яздархо ву.

Александр Казбеги вина 1848 шеран 8 январехь хьалдолчу доьзалехь 
Степанцминда шахьарахь (хIинца Казбеги). Цуьнан да Михаил Казбеги 
паччхьалкхан гIуллакхехь хилла – Горски округан урхаллин коьртехь лаьт-
тина иза. Шайн дайшкахь дуьйна долахь латтанаш а, боккха бахам а болуш, 
цIеяххана дворянаш хилла КазбегигIар.

Жима волуш юьхьанцара дешар Александрана Iамийна леррина лаьцна 
болчу хьехархоша а, гувернераша а. Няняс дийцинчу халкъан туьйранаша 
а, ламанхойн дийцарша а йитнера хинволчу яздархочун кхетамехь шайн 
лар. Оцу хьокъехь шен йозанашкахь тIаьхьа дийцина цо. КIентан II шо 
кхаьчча Тифлисерчу пансионе дIавелла иза, цул тIаьхьа гимназехь дешна. 
1866 шарахь да кхелхича, дешарна юкъах а ваьлла, шайн бахам тIе цIа ван 
дезна цуьнан. Амма бахаман да хилла охьахаа са туьйш вацара иза. Цхьа хан 
яьлча, Александр Казбеги деша вахна Москварчу юьртабахаман академи. 
Нана реза ца хилла, бахам дIа а тесна, кIант деша вахарна. Цигахь а дешар 
чекхдоккхийла ца нисделла. Цомгаш а хилла, цIа веана 1870 шарахь. ТIаккха 
а шен хьола тIе а вирзина, ваха ца хиъна Александр Казбеги. Шен долахь 
болу ахархой йолах хьалха а битина, церан долара ваьлла уьш паргIат а 
баьхна, ша лаьмнашкахула лела вахна иза. 

Дукхаха йолу хан жа а, бажа а бажочу Iуьнашца йоккхуш 7 шарахь Iийна 
Александр Казбеги ламарошна юкъахь. Церан дахар, гIиллакхаш довзаран 
Iалашо хилла цуьнан. Нохчашна юкъахь лелар а нисделла Казбегин. Нох-

чийн къоман дахарх, амалех кхиа гIиртина иза. Яздархочун произведенийн 
персонажашна юкъахь алссам бу нохчех берш а. 

1879 шарахь Тифлисе а веъна, цигахь ваха сецна Александр Казбеги. 
«Дроэба» газетан редакцин сотрудник хIоьттина иза, гуьржийн драмати-
чески театран балха тIехь дакъалоцуш а хилла цо. Кхузахь дIаболабелла 
цуьнан литературни а, юкъараллин а болх. 1880 шарахь газетан агIонаш 
тIехь зорбатоьхна Александр Казбегин дуьххьарлерчу произведенех йолу 
очерк «Мохевцы и их жизнь» («Мохевцаш а, церан дахар а»). Оцу шарахь 
хIоттийна цуьнан пьеса «Один из несчастных» («Ирс доцчарах цхьаъ»). Хье 
ца луш араевлла «Царевич Константин», «Утро после свадьбы» («Ловзар 
дIадаьллачу Iуьйранна»), «Арсен» цIераш йолу пьесаш а, кхиерш а. 

Оцу хенахь исбаьхьаллин литературехь эвсараллица болх бо яздархочо. 
1881 шарахь араелира Александр Казбегин «Элгуджа» цIе йолу роман. Яхь 
йолуш, шайн сий, паргIато ларъярхьама муьлххачу а къийсаме бовлу кийча 
бу романан турпалхой. Шайна тIехь харцо ловр йолуш бац уьш. Къонахал-лех 
дуьззина дегнаш ду оцу ламанхой. Романан боккха кхиам хиллера, ешархо-
ша Iаламат дика тIеэцнера иза. Амма Iедална ца езаеллера, книга араяьлла 
дуьххьарлера тираж полицис гул а йина, ерриге а ягийна. 

1882 шарахь зорбатоьхна Александр Казбегин «Элисо» («Элиса»), 
«Отцеубийца» («Да вийнарг») повесташ. Цул тIаьхьа кхин цхьа шо даьлча 
язйина «Цико» повесть. Оцу повестийн турпалхой – гуьржий, нохчий – цIе-
на ойла йолуш, оьзда адамаш ду. Цара коьрта лору адамалла, доттагIаллин 
уьйраш, безаман шовкъаш. Къаьмнашца, тайпанашца адамаш къестош бац 
уьш, царна нийсо еза. Шайн паргIато, шайн сий лардо цара. И произведе-
неш къаьсттина вайна мехала ю, церан чулацамехь йоккха меттиг дIалоцуш 
нохчийн персонажаш хиларна а, церан васташ яздархочо шен деган йовхо 
дIалуш йоккхачу исбаьхьаллица кхоьллина хиларна а.

Александр Казбегин произведенешна юкъахь шен башхаллашца къаь-
сташ ю «Элиса» повесть. Iедалан Iаткъам бахьана долуш махках бевлла, 
Турце дIабоьлхуш бу нохчий а, кхиболу ламанхой а. Цаьргара гIайгIа-бала, 
цара ловш йолу халонаш дегаIийжамца гайтина яздархочо. Цо кхоьллина 
исбаьхьаллин суьрташ адамийн дегнашка кхочуш, шайн хьокъехь ойла 
йойтуш ду. Махках бовлучаьрца ву Чербижан Анзор а, цуьнан йоI Элиса а. 
Къена да воцург кхин стаг вац йоьIан. Дерриге дуьненан меха шена хеташ 
йолу Элиса йоцург кхин адам а, хIума а ца дисна къонахаллица, доьналлица 
махкахь вуьйцуш хиллачу хIинца къеналле лестинчу Анзоран а. Нохчийн 
йоIана везало гуьржийн кIант Важия. Важияна шен сил дукха еза Элиса 
а. Амма къизчу кхолламо хIалакдо цхьана а хIуманна бехке доцу Анзор а, 
Элиса а, Важия а. Iаламат боккхачу исбаьхьаллин ницкъаца гайтина яздар-
хочо шен турпалхой, дийцина церан дегайовхонех, сатийсамех лаьцна. 

Ерриге а повесть даймахке болчу безамах, халкъаш вовшашца машарехь, 
доттагIаллехь дахаран ойланах юьзна ю.

Александр Казбегин кхоллараллин биографехь беркате хилла дезт-
къалгIачу шерийн хьалхара ах. Оцу муьрехь хIор шарахь цхьацца-шишша 
произведени зорбатоьхна цуьнан, драматически театран сцени тIехь хаддаза 
йоьлхуш хилла цуьнан пьесаш. Ваьштта зорбанехь арайийлина книгаш. 
Царах ю повесташ «Отверженная», «Пастырь», «Хевсбери Гоча», кхиерш 
а. Повесть «Хевсбери Гоча» яздархочун уггаре тоьллачу произведенех ю. 
Къехошкахь гIело латтош хиллачу феодалана Н.Эриставина дуьхьал лат-
тийна къийсам гайтина цу тIехь. ПаргIато яккхарехьа, даймехкан сий-ларам 
барехьа долу декхар адаман гIиллакх-оьздангаллин лаккхарчу тIегIанехь 
лору яздархочо шен повесть тIехь. Александр Казбегин коьрта турпалхой 
шаьш харцонца латточу къийсамехь дукха хьолахь Iожалле кхочу, амма 
хIетте а цуьнан произведенешкахь цхьа ша-тайпана аьхналла хаало, бакъо 
тоьлург хиларан ойланехь чIагIво цара.

Александр Казбегин кхоллараллехь Iаламан башха суьрташ ду. Даймех-
кан Iалам девзаш, цунах марзо эца хууш, шен произведенешкахь лакхарчу 
исбаьхьаллица Iалам гойтуш яздархо хилла иза. Ша-тайпана цхьаалла ю 
цуьнан произведенешкахь Iаламан а, адамийн а.

Гочдархо а хилла Александр Казбеги, цо гуьржийн матте яьхна У. 
Шекспиран «Ромео, Джульетта», А. С. Грибоедовн «Горе от ума», М. Ю. 
Лермонтовн стихотворенеш, дуккха а кхийолу произведенеш а.

Александр Казбегин кхоллараллин мур пхи-ялх шо бен ца хилла.. 
Цуьнан ерриге произведенеш 1880–1886 шерашкахь язйина ю. Цул тIаьхьа 
исбаьхьаллин прозведенеш цо яз а ца йина. Яздархочун могашалла а телхи-
на. Халчу хьолехь волуш, тишвелла яьккхина цо шен дахаран тIаьххьара хан. 
Александр Казбеги кхелхина 1893 шеран 10 декабрехь Тифлисехь.

Гуьржийн литературин классик ву Александр Казбеги, цуьнан кхолла-
ралла къоман культурин мехала агIо ю.

Хрестомати тIехь ялайо «Элиса» повесть а, «Циция», «Да вийнарг» 
повестийн дакъош а.

ЭЛИСА1  

I

Владикавказана юххехь, исбаьхьа хазчу арахь, гуш яра го бинна зIе 
хIоттош, цIийнан йийбарех йоьттина лаьтта ворданаш. Генна юккъехь 
къеггина йогуш яра цIераш. ЦIерашна хьалха, когаш чучча а баьхна, 
охьахевшина Iара кхехкаш долчу ешна чохь суьйренан даа пхьор кечдеш 
болу зударий. Царна дIанехьо охьа а хевшина, бист а ца хуьлуш, луьлла-
наш а уьйзуш баккхий нах а бара. Церан стогаллин, къонахаллин, амма 
гIайгIанен долчу юьхь-сибатан тамашийна суьрташ хIиттадора цIеран 
серлоно; кхуззахь шайн-шайн тобанаш еш гулбелла кегийрхой ойла ай-
аелла а, самукъадолуш а хила гIертара; гучудаьлла а далале дIадовра 
церан юьхьа тIера белакъажар.

Цхьа инзаре тийна дара, кхеташ йоцуш хаалучу гIайгIано цхьанне 
а вист хила дог ца доуьйтура.

Шайн даймехкан тешаме кIентий, доза доццуш цунна тешаме болу 
нохчий даиманна а шаьш бинчу махках бовлуш бара, оцу мекхан бозуш 
цахиларан, ирсан дуьхьа шен кIантах вала кийча вара да, майрачух яла 
реза яра зуда. Цхьа а хIума лоруш боцчу къизачу, шогачу ницкъо бохура 
уьш шаьш бIешерашкахь баьхначу меттигашкара дIа, шаьш шена тIехь 
бина латта дIатаса доьзуьйтура церан.

Холчу хIиттина долу адамаш, бехкаш дохуш санна, стигала ирх 
хьоьжура, цигара мукъана а гIо хиларе сатуьйсуш, амма иза цахилар а 
гой, юха а кортош охкадора цара.

Махках бохуш болчу царна хIор дитто, некъан хIор голатухучу мет-
тиго, дагадоуьйтура церан майраллин хьокъехь, барам боццуш дукха 
царна хиллачу зенийн хьокъехь, безам болчу даймахкехьа латточу къий-
самехь цара Iенийначу цIийн хьокъехь. Ког дIа мосазза баьккхи царна 
хьалхахIуьттура дIадаханчун сурт, цIийдинчу эчиго санна, дог дагадора, 
багах дош ца долуш, даккхий синош дохуьйтура. Дешнаш эшшане а ца 
оьшуш йолу миноташ хуьлу адаман дахарехь: оцу адамийн узарш, бел-
харш деш ден къурдаш ца хезначунна хаалур яц бIаьрзе динчу синан 
ерриге гIайгIа. Боккха бала шайгахь болчеран кийрарий бен довла тар-
луш доцчу, дог Iийжош долчу, муьлххачу а дешнаша чул чIогIа шайгара 
ерриге къиза хало хаайолуьйтуш долчу аьзнийн сурт хIотто хала хир ду 
цунна.

 1 Александр Казбегин повесташ гойинарг – Маргошвили Юсап. 

II
Махках баьхна дIабахийта новкъа баьхна болчу, гIайгIанечу нахана 

юьстах, шовданан йистехь цхьа хиина Iаш яра наггахь бен ца хуьлчу 
тайпана хаза-исбаьхьа йоI. Экаме цецвоккхуш безамехь,амма бос байна 
йолчу шен юьхьа тIе ши куьг а диллина, кIорггера ойла еш, чохь нур 
лепа шен бIаьргаш цхьана метте тIе а боьгIна Iара иза.

Массарна а цхьаьний тIехIоьттина бала лан атта делахь а, адамаш-
на юкъахь хилча шен гIайгIа яйлуш елахь а, иза хIетте а царах ша цхьа 
хилархьама, шегахь долчу хьолан хьокъехь ойла ярхьама, шегара хало 
кхин а чIогIа хааялархьама юьстахъяьллера.

ЙоьIан цIе Элиса яра. Цуьнан да, Чербижан Анзор, тохара цкъа 
Шемалан наиб хилла а, даймахкехьа латточу къийсамехь шен ерриге 
жималла-къоналла дIаелла а, даймехкан паргIатонехьа къуьйсуш шен 
кхаа кIантах ваьлла волу уггаре майра къонаха вара – хIинца иза дакъа-
заваьлла, шен хан яьккхина волуш воллу къена стаг ву. Оцу воккхачу 
стеган берриге бахам, дерриге ирс, синтем – Элиса бара. Ткъа тахана да 
а, йоI а динчу мехкан Iодика еш дара.

Дусаделлачу цIоцкъамашца, кхоьлинчу юьхьца, детталучу дагца 
шен вордана юххехь лаьтташ вара Анзор, шаьлтанан макъарна тIе куьг 
а диллина, гIийлачу мукъаман узаме ла а доьгIуш.

Шена хьаьжа тIе тоьхна хьацар мосуьйттазза а дIадаьккхира Анзора. 
ГIайгIано ницкъ бора цунна. Дагадаьхкинчу хIуманаша дог гатдинера 
цуьнан.

ДIадаханарг хьалхахIуьттура. Дуккха а хенахь дуьйна дIаяханчу 
жималлин-къуоналлин денойн сурт шерра хьалхахIуьттура… Мох санна, 
ша арахь хехкавелла денош оьхура дага. Шен хьокъехь, дикачу кIентан 
доьналлех лаьцна яьхна а, ерриге Нохчичохь лоькхуш хилла а йолу эшарш 
екара лергашна чохь.

Доза доццуш шена муьтIахь а, езаш а хилла йолчу хазчу зудчун сурт 
хIоьттира цунна хьалха. Ша къанвеллачу хенахь шена гIортор хир ю-кх 
бохуш, кхо шайх лаьцна ойла йина волу кхо кIант бIаьхаллин къийса-
мехь, цхьанна тIаьххье важа а вужуш, кхуьнан бIаьргашна хьалхха ган 
а гуш вожаран сурт а делира ойланехула чекх.

Кхин цкъа а хьаьжа тIе куьг а хьаькхна, доккха са а даьккхина, 
чIоггIа элира цо:

– Ла-илахIа, ил-лал-лахIа!..
Шен сапаргIатдаккха, цхьа хIума лоьхуш санна, дIасахьаьжира иза, 

ведда воьдучу цхьана кIантах бIаьрг а кхетта, цуьнга мохь туьйхира цо.
– Къора! Элиса ца гира хьуна?

– Дера гира, гира те, – аьлла, жоп делира кIанта. – ДIогахь, шовдан 
йистехь ю иза! Со хIинцца цигара вогIуш ву. Ша цхьа хиъна Iаш ю. Сов 
чIогIа гIайгIане, сингаттаме ю иза… – шен дош чекх а ца доккхуш, дIа-
ведира кIант.

– ГIайгIане, гIайгIане! – и дешнаш юха карладехира сагатделлачу 
нохчочо. – Муха хир яц иза гIайгIане?!

И дешнаш аларца цхьаьний, корта а оллийна, кIеззиг вист ца хуьлуш 
а Iийна, кийра богуш, меллаша элира цо:

– Виэза-кх цунна иза, виэза, ткъа суна цунна иза вицвалийта лаьа, 
со иза цунах къасто гIерта.

Анзор меллашчу боларца шовдана тIе вахара.
Элиса шовданан йистехь хиина Iаш яра, шен гIайгIанечу ойланашна 

ерриге чу а яхна, даймахкаца цхьаьний шена везаш волу Важия цо дIа-
воккхуш хиларо кхин а язйора цунна гIайгIа.

Мохевцийн тайпана волу гуьржи Важия барам боцуш, тоха са доцуш 
везара йоIана, шен жашца иза дежийлашкахула ваьлла лелачу хенахь 
тасаделлера кхеран гергарло.

ЦIеяххана дика кIант, куц долуш безамехь жима стаг, дикачу хьолан 
да волу Важия массо а хьоьгуш жима стаг вара, амма иза керста вара, 
ткъа Элиса бусалба яра, цундела йоIана дика хаьара ша цуьнга яхийта 
шен нах реза хирг цахилар.

Чербижан Анзор, дукхаха болу ламанан нах а санна, хьекъал долуш 
а, хIуманах кхуьуш а стаг вара. Цо мелла а кхечу кепара мах хадабора 
гуьржашний, нохчашний юккъерчу галморзахаллин. Цо олура: «Вайна 
генна бехаш болу гуьржий Iехабелла: берриге дика белхаш бийр бу бо-
хуш, тилабо уьш, ткъа ламанца болу гуьржий вайна дуьхьал нуьцкъашха 
боху». Иза мухха делахь а, гавурша боху кхиамаш, гуьржийн бехкенна 
хуьлу аьлла, хетара царна, цундела цаьрца кхин тIех герггара юкъамет-
тигаш хилар лууш бацара уьш.

Амма мел тешнабехке ю-кх адаман кхиэл!.. Цуьнан дакъазалли-
на, хIуьттаренна санна, цуьнгахь болу бала кхин а базбархьама санна, 
цуьнан цхьаъ бен йоцчу йоIана моховец Важия везавелла. Бакъду, иза 
ма-дарра дика хууш дацара, амма хIетте, дагчу иккхинчу шеконо сагат-
дора, бIарзвинера иза.

Цу тIе и гIуллакх нисделлера хIара даймахках волучу, шен цIийне 
тIаьххьара «Iодика йолда» хьан а аьлла, верриге бос байна, вегош, син-
тем байна волчу, кхо шен цIа шен куьйга дага а дина хIара араваьллачу 
хенахь. Оццул кхунна халчу баланечу оцу муьрехь кхуьнан тIаьххьаре а 
гIортор йолчу йоьIан дог гуьржичуьнгахьа даьллера, оцо мискачу вокк-

хачу стагана даима а йоIах дIакъасто а, серло йоцуш цхьа хIара вита а 
луьра кхерам туьйсура.

Кхунна хаьара, Элисин, нохчо иза хиларе терра, хенахь сапаргIат 
дер доцийла, цуьнан дог хенахь машаре хир доцийла; нохчийн зудчунна 
хала ду стаг везавала, амма цкъа везавелла ваьлча, цунна тIаккха цхьа а 
доза ца хаьа, оцу ойланна ша ерриге а дIало цо.

Делахь а, Анзор иштта йолу ойла еш а, шена хеташ дерг, ша саций-
нарг нийса хиларх тешаш а хиллехь а, хIетте а кийран кIорггехь цуьнан 
хIинца а дегйовхо яра, хан яларо мухха а дIашарйийр ю йоьIан даг чохь 
иккхина йолу ойла бохучух.

Амма цуьнца цхьаьна цунна гора Элиса, де мел дели, гIайгIане хил-
ла, йист хила тIера йоцуш, шен бала балха ца беш дIахIуттуш латтар.

ХIинццалц схьа садетташ, къийлалуш, цуьнан гIайгIане хилар шена 
гуш хиларх йоI ца кхетийта гIерташ вара Анзор, амма тахана, шен дай 
баьхначу лаьмнех хIара гуттаренна дIакъаьсташ волчу хенахь, къуй 
санна схьа а лецна махках бохуш болу нах кийрахь дегнаш доцуш шога 
болчу салташка дIабеллачу хенахь, цуьнан даге ла ца лора цхьаъ хилар, 
цо лоьхура шен дакъалацар, цундела вахара Анзор йоI йолчу.

Шена везачу кIентан хьокъехь ойланаш еш Iачу Элисина туса ца 
луш тIекхечира да.

– Элиса! – элира дас, цунна тIе а вогIуш, цуьнан белаш тIе дайн 
куьг а дуьллуш.

Набарха санна, самаяьлла йоI хьалагIатта лууш хилира.
– Хаий Iе, хаий Iе! – аьлла, иза юха а охьахаийра Анзора, ша цунна 

юххе охьа а хууш.
Дехха дист ца хуьлуш Iийра и шиъ. Мелла кхеташ дара тийна хIаваъ. 

Къеггина лепара седарчий. ГIийлачу ойланца хьоьжура Элиса хьалха ехха 
дIагучу шерачу арене, цунна тIехь къайладевллера хьаннаш йолчу лаьмнийн 
баххьаш. Леррина хьоьжура Анзор шен йоIе дIа, цуьнан дагахь дерг, мел 
кIеззиг дерг а, цуьнан юьхьа тIе хьаьжча билггал хаа лууш санна.

ТIаьххьар а вист ца хуьлуш Iен кхин тоха са а ца хилла, Анзора 
меллаша элира:

– ХIокху тайпана хьо гIайгIане йолуш сайна ца гайта, со велла 
хуьлуьйтур вара ас!

– Со-м яц гIайгIане, – аьлла, жоп а делла, гIийлачу ойланен бIаьр-
гашца цуьнга дIахьаьжира йоI.

– Го суна, го! – элира воккхачу стага, – дашца бийцалур боцуш болу 
бала кийрахь а къуьйлуш, халонехь, балехь ю хьо, ткъа сан, декъазчу 
мисканан, хьуна дан гIо а дац.

– Сан хьокъехь са ма гатде ахь, дада! – жоп делира йоIа, цунна 
хьеста а луш.

– Ткъа хьо даг чохь цхьа гIайгIа, бала болуш ма ю! Иштта дац иза?
– Аьшпаш буттур бац ас. Бакълоь хьо,дада!
– Ткъа делахь хIунда ца юьйцу ахь суна хьайн гIайгIа? ХIунда 

лечкъадо ахь сох?
– Ткъа хьо кIезигчу балехь ву? ЭхIе, нагахь хьоьгара бала а сан сайна 

тIеэца таро хилча! – элира Элисас, дена мара а кхеташ.
– Со хIунда хьехаво? – элира Анзора, цхьа вон, ца вешаш санна, вела 

а къежаш. – Со сайн хан яьккхина ваьлла, сайн хенахь дуккха а хIумнаш 
гина суна, лайна ас; цхьа ког кошахь лаьтташ ву со, ткъа хьо… хьо хIинц-
ца дахарна чуюлуш ю. Хьанна хаьа, хьан дахар муха хуьлу. ЭхIе-хIай! 
– доккха са а доккхуш, шен къамел сацийра воккхачу стага.

– Хьо сапаргIат хилчхьана, ткъа суна-м хIумма а ца оьшура!
Анзор леррина цуьнан бIаьргашна чу хьаьжира, амма цунна дуьхьал 

дош ца далийра. Цхьажимма хан яьллачул тIаьхьа юха а дIадолийра цо:
– Хьайн нийсархой-мехкарий болчу хIунда ца йоьду хьо? Царах 

хIунда къехка хьо, цхьа хиина хIунда Iа хьо?
– Ас хIун дийр ду цигахь?
– ХIун дийр ду? Ткъа цаьргахь бац вайгахь боллу сингаттам, изза 

бала хьоьгуш ца бохку уьш а? Цаьргахь яц хало, царна ца хуьлу ницкъ? 
Церан дегнашкахь а ма ю жоьжахате, ткъа дуьнен чохь валар а наггахь 
тоьлашха ма ду! Гой хьуна цара эшарш а, пондар а лоькху, бийла а буьйлу, 
белха а боьлху. Елхал хьо: йилхича дог паргIатдолу хьуна.

– Уьш ирс долуш бу! Уьш биэлхало, ткъа со елхалац! – элира Эли-
сас, гIийлла.

Цунах къахеташ дIахьаьжира Анзор, цIоцкъамаш а дусош, чIоггIа 
элира цо:

– Зударий белха хьакъ бу, ткъа божарий – бекхам бан декхарийлахь бу.
Чуэгна, кхоьлина долу Анзоран бIаьргаш, цIеххьана тохара санна 

цIеран суьйнаш туьйсуш, серладевлира, амма оцу сохьта юха а яйра 
церан серло. Мелла а сапаргIатваьлла иза йоIе дIахьаьжира. Цуьнан 
балдаш дегош дара.

– Элиса! – элира цо халла, легашка къурдаш а хIуьттуш. – ХIун ду 
хьан оццул сагатдеш дерг?

– Хаац суна?
– Хьо гIайгIане хиларо къаьхьниг туьйсу сан кийра, дацдо сан дахар.
– Ткъа ас хIумма а ма ца боху, со цхьана а хIуманна арз деш ма яц. 

Кхин хIун деза хьуна?

– ХIун деза бохург хIун ду? – аьлла, ирхкхоссавелира да. – Ткъа 
хьан синтем байна хилар?

– Ткъа со-м сапаргIат ма ю.
– ХIан-хIа, яц! Хьо сапаргIат яц, иза ду доллучул а алсам сан сагат-

деш дерг.
– Ткъа хIун дича бакъахьа ду ас? ХIун де ас?
– Алахьа соьга, лечкъа а ца деш. Ирс дайна волчу хьайн дега дий-

цахьа хьайн дагара. Хьуна дика ма хаьа, хьайна тIера ламазаш деш со 
хилар. Сан миска дог догуш, балоз санна, дешаш ду… Хьуна мукъана 
а къа ца хета сох?

– Дада, дада!.. ХIун ду ахь дуьйцург?.. Алахьа, хIун де ас со хьуна муь-
тIахь хилар, сайн хьоьга болу безам гайтарна? Нагахь сан дахар хьайна эшахь, 
алахьа соьга, тIаккха гур ду-кх хьуна, хьайн йоIана хьо мел веза! Алахьа…

Оцу дешнашца цхьаьний, яхана дена мара а кхетта, цунна барташ 
даха йолаелира йоI.

Еххачу хенахь сецийна бIаьрхиш комаьршша охьахьалхира Элисин 
бIаьргашна чуьра.

– Хаьа, хаьа суна, хьуна со везар, оцо кхин а сингаттаме до сан 
вуьшта а декъаза долу дахар!.. Веза-м веза хьуна со, амма хьайн дог Iий-
жош дерг ца дуьйцу ахь. Веза-м веза хьуна со, амма сан дан хIумма а гIо 
дац-кх хьуна!.. Я со бахьана долуш хила а тарло хьо иштта балехь?

– Нагахь хьо бахьана долуш со балехь хилча – иза хазахетар хир 
дара суна.

– Ткъа делахь хIун ду хIор денна хьо якъош, худуш дерг?
– Хаац, хаац суна! – олуш, да кхин а чIогIа маракъевлира цо.
– Цхьаъ везаш хила тарло хьуна? – аьлла, иза цец ца йоккхуш, кIеда-

мерза хаьттира Анзора, кIеззиг соцангIа хиллачул тIаьхьа.
– Со-м яц и бохуш, – жоп делира йоIа.
И дешнаш хезча, вуьшта а дегош долу куьйгаш кхин а чIогIа дегадора, 

дог сихха детталора, цуьнан хIор тохадалар шера къаьсташ хезара Анзора-
на. Элиса кхунна тIехьаьрчинчуьра дIа ца йолура. Шен дагахь къайленгахь 
йолу ойла дIа ца олуш, да ша цунах кхетийла лаьара йоIана.

– Хьо и бохуш-м яц, амма иза иштта-м ду… – элира Анзора, корта а 
ластош. – Дан хIума дац!.. Дуьненан хIума ду иза. Шен хан къаьчча, бенчуьра 
арадоду кIорни! Дийца соьга дерриге бакъдерг. Ала соьга, мила ву хьан дог 
шегахьа даьккхинарг, – ас беллачу сайн дайх дуй боу хьуна – хьан лаамна 
дуьхьал ца хила. Ала соьга, мила ву иза, мила ву хьуна везавелларг?

Детталуш дог а долуш, гуьржичун цIе цаяккхаре дагах гилгаш до-
хуш, оццул боккха лаам а болуш, леррина ладоьгIуш вара воккха стаг.



368

– Дада, дада! ХIунда олуьйту ахь соьга дерриге а? ХIунда гIерта хьо 
сан деган къайленга кхача? Ас дуй боу-кх хьуна, милла а суна везавел-
лехь а, сайн даг чохь и безам эшон сан ницкъ кхочур бу, ас хьо дIатосур 
вац аьлла.

Хазахеттачу дас маракъевлира шен йоI. Кхин цунна оьшуш хIумма а 
дацара: цуьнан йоIана барам боцуш чIогIа веза иза, лен сахьт тIекъаьчча, цо 
охьадохуьйтур ду цуьнан бIаьрган негIарш… Амма дуьххьарлера хазахетар 
сихха дIаделира, йоI шех дIа а хилош, иза зуьйш цо юха а хаьттира:

– Собар дел, сих ма лол! Эрна дуйнаш ма баал! ЙоIана маре яхар оьшу, 
бацана Iуьйранна дуьллу тхи санна… Алал соьга, мила веза хьуна?

– И хIунда оьшу хьуна? ХIун бен ду, милла везавелча а?
– Важия везавелла хьуна? – берриге кийра богуш, йоIа хIун олу 

техьа бохуш, хьенна яьккхина а цхьана кхечу жимачу стеган, нохчочун 
цIе йоIа яккхаре догдохуш, цо жоп даларе хьоьжуш вара Анзор.

Жоп даларан меттина иза юха а дена марахьаьрчира. Оцо гуттаре а 
яйъира ден тIаьххьара шеко. Дог дуьйжира цуьнан.

– АхIа, цундела ца лууш хилла-кх хьуна хьайн дагахь дерг соьга 
дийца? – элира цо, халла Iоттар еш.

– ХIун бен ду иза, дада? Иза милла а велахь а – суна а бен дац… Ас 
дуй биина хьуна, хьо дIатосур вац ас аьлла.

– Массо а дийнахь гIайгIане хилархьамий, даккхий синош дахар-
хьамий?

– Иза вицван хьожур ю со…
– ХIан-хIа, иза вицлур вац хьоьга?
– Важия – керста ву, ткъа со – нохчо ю. Со декхарийлахь ю иза вицван.
– Декхарийлахь-м ю, амма виц-м валур вац! Элиса! ЛадогIахьа 

соьга… Сан сайн говрийн реманаш яра, ерриге Нохчичоьнан аренашкахь 
паргIат ежара уьш, амма гавурша, бахка а баьхкина, дIаехира… Сан сайн 
шортта жаш дара, ас уггаре берстина уьстагI а боьй, чу ца кхойкхуш сан 
цIенна юххехула тIех ца волура цхьа а хьаша, амма гавурша, тIе а летта, 
дIадехира соьгара уьш. Сан сайн цIа дара, цу чохь меттиг карабора муьлх-
хачунна а цуьнга хьашт долуш волчунна, амма гавурша, бахка а баьхкина, 
дагий иза… Хьо цхьаъ – сан цхьаъ бен йоцу дегайовхо ю, синтем бу, хьо 
декхарийлахь ю сан бIаьргаш гуттаренна а дIахьаббан, амма… нагахь 
цIенчу даггара Важия хьайна везахь, нагахь иза хьайга виталур вацахь, 
схьаала соьга… ас юьтур ю и тIаьххьара дегайовхо а!…

– ХIан-хIа, дада, ас вуьтур вац хьо! Мел дукха суна иза везахь а, хьо 
дIатосур вац ас! Хан яьлча… Вицлур ву… Ткъа иштта дуй иза, дуй, виц 
лур вуй?.. Бакъ дуй иза?

Оцу дешнаша Анзоран сапаргIатдаьккхира. ЙоI шен некха тIе а 
озийна, тIаккха стигала ирх а хьаьжна, даггара вистхилира иза:

– Хастам бу-кх хьуна, ва АллахI, хIокхунах мукъана а ахь со ца-
ваккхарна.

И дешнаш хIара аьлла вала кхиале, мичара вели а ца хууш, гучуве-
лира лекхачу дегIахь, зоьртала жима стаг, белш тIехь топ а йолуш, агIор 
баьккхина холхазан куй а тиллина.

– Маршалла ду шуьга! – элира цо чехкка, даима олуш ма хиллара.
И аз хезначу Элисин дегIе цIе хьаьдира, когашна тIе хьала а 

кхоссаелла, цхьа аз багара далийта гIора доцуш корта а оллийна, 
дIахIоьттира иза.

– Маршалла хилда хьуна а, – аьлла, жоп делира Анзора хаьттинчу 
маршаллина, шен меттера хьала а айбалуш. Вало тхоьга. Дала ваьшна 
делла долу рицкъ дуур ду вай.

– Нохчий сискал-туьхийна комаьрша бу, шаьш дечу хьошаллина 
цIе-яххана бу уьш, амма со меца вац.

– Некъахо даима а кийча хила веза кхача баа. ХIун хаьа кхин 
тIейогIучу минотехь юург яа аьтту ца хуьлий а?

– Дан-м иштта ду иза, амма со сиха ву, гIараваьлла волчу Черби-
жан Анзоран юьртахой гархьама а, цаьргахула цуьнан хьокъехь дерг 
хаархьама а, кхуза схьавирзинера со.

– Чербижан Анзоран хьокъеххьий? Со ву – ЧIербижан Анзор… Ткъа 
хьо мила ву? Бодаш бу, хьо вовзалац суна!

– Анзор! – аьлла, мохь а болуш, хьалхахьа таьIира вевзаш воцург.
– Важия! – аьлла, цецваьллачу воккхачу стагера а белира мохь.
– Вай дела! Элиса а ю кхузахь? – элира Важияс, жимма вист ца 

хуьлуш а Iийна. – ХIун хилла? стенга даха кечделла шу? ЗихIарте лама-
заш дан доьлхуш-м дац шу? – аьлла, хаттар дира цо, леррина Элисига 
а хьоьжуш. – Кхузахьара мехкарий хазахеташ, самукъадолуш ма оьху 
ламазаш дан, ткъа хьо стенна ю гIайгIане?

– Кхузахьарчу мехкаршна а хаьара дезчу деношкахь самукъадак-
кха а, бала тIебоьссича хенахь хебна хила а, – аьлла, гIийла жоп делира 
Элисас.

И дешнаш хезча, воьхна висира Важия. Анзор вехаш волчу юьрта, 
Iай жаш дажо, мехах дежийлаш лаха вогIуш волчу кхунна уьш махках 
бохуш хиларан хьокъехь хIумма а ца хаьара. ХIокху Iай Элиса ехийта 
кечлуш а вара иза.

Гонаха дIасахьаьжча, Важия шеко йоцуш тийшира кхеран новкъа-
бовлар Далла ламазаш дан боьлхучух тера цахиларх.

– Анзор, хIара хIун ду, хIун хилла шуна? – боху хаттар дира цо, даг 
чохь кхерам а болуш.

– Истамала даха новкъадевлла тхо, – меллаша, амма къастош, элира 
Анзора.

Сел цIеххьана а, дагахь доцуш а хезначу оцу дешнаша цецваьккхина 
Важия хенахь саметта ца веара.

– ХIун бахара ахь? Шаьш стенга доьлху бах ахь? – халла бен Iа ца 
йолуш хаьттира цо.

– Истамала! – аьлла, доцца хадийра воккхачу стага.
– Истамала? – и дош юха карладаьккхира Важияс дикка вохарца; 

ойланаш хьийзаш хиларна кхеттане а ца кхетара иза. – Истамала? Мич-
хьа ю Истамала? Ахь бегаш-м ца бо, Анзор? Бой? Ткъа бегаш бу-кх ахь 
бийриг!.. О-о, Элиса, ахь мукъана а алахьа соьга бакъдерг.

– Дадас бохург бакъ ду. Тхо Истамала даха новкъадевлла.
– Элиса! Ахь дуьйцург хIун ду?.. Дика ойлайехьа… суна хIун жоп 

дала йоллу хьо?
– Хьуний? – …аьлла, дIадолийра воккхачу стага, амма оццу сохьта 

сецира иза.
– Хаьа суна, хаьа суна! Бехк ма билла, лечкъийна, къайле йина хIун дийр 

ду! Суна еза-кх Элиса! Цуьнан дуьхьа детталуш ду-кх сан дог, цуьнан дуьхьа 
бен дахар оьшуш вац-кх со, ткъа ахь боху шаьш Истамала доьлхуш ду.

 – Хьо сан йоI езаш ву, амма…
– Ас делах дуй боу хьуна, и езаш ма ву со. ЧIерана хи санна, олха-

зарна хIаваъ санна, дукха ма еза суна иза! Цунах къастар лалур ма дац 
соьга… ХIунда до ахь сан дахар хIаллак? ХIунда дохадо ахь сан ирс?

Верриге вегош волчу воккхачу стаге дош ца алалора. Цунна хьалха-
лаьтташ дара цIенчу даггара, вовшашна тоха садоцуш, жималлин ерриге 
кхехкаш йолчу ойланца вовшийн дезаш долу, ткъа шо кхаьчна волу Ва-
жия а, ялхийтта шо долуш йолу Элиса а. Цара лоьхура ирс, и ирс хила 
юьззина бакъо яра церан.

Ткъа хIун дара воккхачу стеган цунна дуьхьал дало? ХIун бахьана 
дара, цо церан лаамна дуьхьало ян?

– Хезий хьуна, Элиса! Ахь айхьа ала деза цуьнга, ахь айхьа дала 
деза цунна жоп.

– Элиса! Алахьа, ас доьху хьоьга. Кхин хIара бала хьега ницкъ кха-
чац-кх сан.

Чохь са доцуш санна, ша йолччохь лацаелла, меттах ца хьовш, лаьт-
таш яра Элиса. Тоха са доцуш, собар дайна цо олучуьнга ладоьгIуш ши 
стаг, цо олу долчо цу шиннах цхьанна лен чов яра йийр йолуш.

– Элиса! Юха а ала, айхьа соьга хIинцца аьлларг. Я, хIара стаг а 
гина, и дешнаш ала ца хIутту хьо?

– Дада! – аьлла, хала йист а хилла, юха а дIатийра Элиса.
– КхидIа хетта оьшуш а дацI – элира ойла йоьхначу воккхачу стага. 

– Цхьамза хьуллур бац гали чохь. Делахь хIета, со Iехийна хилла-кх ахь? 
– Цхьа а дош ца олуш, цхьана куьйгаэшара гойтура цо шегахь йолу хало, 
цуьнан юьхь-сибат цIарматдаьккхинера гIайгIано.

Важия къинхетам болуш а, яхь йолуш а стаг вара. Иза цо дуккхазза 
гайтинера ша дечу гIуллакхашкахь, амма хIинца юха а ваьлла, Элиса йи-
тар – иза цуьнан ницкъ кхочуш дацара.

Дегахь йолчу халоно, цуьнан бIарзвелла дIахIоттаро ойла кIадйира 
Элисин. Важияс жоп даларе а ца хьоьжуш, шен кийра кхехкар мелла а 
лачкъо а гIерташ, цо элира:

– Важия! Стигал а, латта а теш ду-кх, хьо воцург цхьа а везавелла 
ма вац суна, хьо воцург цхьа а везаш а, везар волуш а ма яц со… Хьо 
воцург цхьа а сан майра хир ма вац…

И дешнаш хезча, воккхачу стаге дог Iовжош гIийла велхар иккхира, 
хазахетта Важия хьалхахьа таьIира.

– Амма, – аьлла, тIетуьйхира йоIа, шен дош хадам болуш хилар а 
гойтуш, – ас цкъа а дIатосур вац да.

БIаьрнегIар тухучу хенахь дерриге а хийцаделира.
Анзор хьала а гIаьттина, йоьIан куьйга тIе а тийжаш, дIаволавелира. 

Масех гIулч яьккхина, цо Важияга элира:
– Iодика йолда хьан, Важия!.. Дала ирс долуш волда хьо!.. – кхин 

хIумма а ала ницкъ а ца кхаьчна, дIаволавала дагахь хилира иза.
– Собар дехьа, Анзор! – аьлла, чIоггIа вист а хилла, дIакховдийна 

куьйгаш а долуш цунна тIаьхьаведира Важия.
Анзор сецира.
– Ахь боху хьайна Элиса еза, цунна диканиг хилар а лаьа. Ткъа суна 

ца еза иза? Ткъа суна ца лаьа цунна диканиг!.. Ас делаца дуй боу хьуна, 
хьуначул дукха ма еза суна иза? Хьол чIогIа балехь ма ву со!.. Муха хир 
ду сан дахар, иза йоцуш?

– Элиса, яло, дIагIо цуьнца, дIагIо, нагахь хьайна лаахь, – элира дас.
– Дада! Ас аьлла, хьо дIатосур вац! Ткъа хIунда хьийзайо ахь со!
– Важия! Хьуна хезий цо бохург? Сан йоI соьца юьсуш ю!
– Делахь хIета ас хIун до ваьхна! – олуш, дешнаш хедош мохь бе-

лира Важияга. И дешнаш оллушехь, чIархъаьлла топ белш тIера охьа а 
яьккхина, шен дагна тIехIоттийра цо, бух когашкахьа а берзош, когаца 
лаг озорхьама.

Элиса мохь а болуш, доггIелделла охьаюьйжира. Анзор цунна тIехьаь-
дира, Важияс лаг уззучу минотехь катоьхна топ дIаерзийра цо. Топ елира. 
Важияна ца кхеташ, хIаваэхула тата а доккхуш, дIаяхара дIаьндарг.

– ХIун ду ахь дийриг, хьекъалх тилларг? – аьлла, тIечевхира воккха 
стаг.

– ХIунда ца вуьту ахь со сайн дахаран чаккхе яккха?.. Со и йоцуш 
хьала а, охьа а вехар вац хIокху дуьнен чохь.

– Со-х мукъане а ма латадехьа къа. Сатохахьа делан дуьхьа!..
Дог гIелделла Iуьллу Элиса а гина, ший а цунна тIе а хьаьдда, иза 

саметта яло хIоьттира. Халла саметта еанчу цо доккха садаьккхира. Цуьн-
ца цхьаьна сапаргIатдаьлла даккхий синош дехира Важияс а, дас а.

– Дийна ю хIара-м! – элира дас.
– Далла бу хастам! – тIетуьйхира Важияс.
Цу шинна шинне а дицделлера шаьшшиннан хьокъехь, дицделле-

ра шаьшшиннан дар-дацар, оцу цхьаннан хьокъехь гIайгIа беш гонаха 
хьийзаш, дерриге цунна оьшург деш вара и шиъ.

Элисас куьг меллаша хьаьж тIехула а хьаькхна, кхин цкъа а доккха 
са а даьккхина, меллаша элира:

– Мичхьа ю со?.. ХIун хилла суна?
– Ма кхера хьо, Элиса!.. Хьо кхузахь, соьца ю, – аьлла, жоп делира дас.
– Ээ-хIай, дада, цхьаъ а-м хилла, амма дага ца догIу суна.
– ХIумма а дац, герз даьлча кхераеллера хьо.
– А-а, герззий, – элира цо, дегI а озош. ТIаккха, дерриге хилларг шерра 

дага а деана, ирча мохь а болуш, хьалаиккхира иза. – Мичхьа ву иза? ХIун 
хилла цунна? Ахь вийна иза дада, ахь… О, сан докъазалла, сан ирс дацар!..

И дешнаш а олуш шен кIажарех катуьйхира цо, амма оццу хенахь 
Важияс шен ондачу куьйгашца мара а къовлуш некха тIе озийра иза.

– Кхера ма кхера хьо, кхузахь, хьоьца ву, дийна, зен хилла воцуш!
Шайн ирс бен хIумма а гуш доцчу кху шинна вицвелла миска да 

кхуззахь лаьтташ вара, цхьа а аз далийта ца хIуттуш. Иза тийшира, цхьаъ 
бен дан хIума цахиларх – вовшийн дезаш долу и ши дог Вовшехдозар, 
ца къастор бен. Ша бахьана долуш цхьана маьIIаргона и шиъ ший а 
леш хиларх кхийтира иза. ХIинца иза ца хIуттура оцу шиннан ирсана 
дуьхьал хила, цо даггара декъалдира и шиъ, ткъа тIаккха оцу кхааммо 
а сацийра, шолгIачу дийнахь БуритIахь дIахьедан: Анзор шен йоIаца 
цхьаьний Турце дIаваха кхин лууш вац аьлла. Цул тIаьхьа уьш Важиян 
цIен тIе гIур бу, цигахь Элисин, Важиян ловзар а дийр ду, ткъа воккхачу 
стага паргIатонехь шен йисина хан а йоккхур ю.

Иштта сацам а бина, махкара дIабохуьйтуш болу нах севцачу дIаба-

хара уьш. Цигахь, тохара санна, сингаттаме дара, дог Iийжош, тохарлерра 
узам беш лоькхуш Iадхьоькху пондар а бара.

Хан яьлла хан яра. Къилбседехьара шело йогIура, маьлхан зIаьна-рийн 
йовхо хIинца а дIаялаза долу латта цо чехкка шелдора. БIеннаш лаьттахь 
Iохкуш долчу адамийн ирча сурт дара гуш. Кхузахь гуш яра хIумма а бен а 
ца хеташ йолчу Iожалло шен карара кIант ваьккхина йолу, тийжаш йоьлху 
нана; йист ца хуьлуш, цхьа а дош ца олуш, кхачалур йоцу гIайгIа, боккха 
бала чохь гучу бIаьргашца цо доьхура хIинца леш воллучу, тIаьххьара 
синбилгалонаш дIайовлуш волчу, шен цхьаъ бен воцчу кIантана гIо дар. 
Кхуза юххехь Iуьллуш яра доьзалхо хуьлу хан тIекхаьчна цхьа гIийла зуда, 
сатоха ца даллал халчу лазаршна хебнера иза, чIичкъашка оьхура; къин-
хетам боцуш ша аракхоьссинчу нийсо ца-хиларан теш хиларе кхойкхура 
цо деле. Ткъа дIогахь – йишхаьлла дечу велхаран къурдашца шен бераш 
шена къинтIера дохуш вара къеналла кIелвисина да; цунна хало еш дерг 
дара – иза гуттаренна а царах дIакъаьстина хилар, иза ур-атталла дIаволла 
а стагга а хирг цахилар.

Массанхьа а дог Iийжош хезаш адамийн узарш дара, царна тIаьхьара 
богIуш узам бора Iадхьоькхучу пондаро а.

III

Тхи диллина йолу Iуьйре дIа а яьлла, къеггина де тIедеара. Маьлхан 
зIаьнаршлахь луьйчуш, бес-бесара лепаш дара дуьненан йисттехь хеташ 
долу лаьмнаш. Хут санна, генна дIасаяьржина, хаза хьожа кхетачу зезагех 
юьзна йолу аре бовхачу механ тийначу садеIаро шуьйра, яйн, хьоьстуш 
техкайора. Гонаха мел дерг дерриге а денделира, эшарш лоькхуш мет-
тахъхьеш дара.

Iаламан сийлалла, цуьнан исбаьхьалла алсам мел йолу, цуънан 
хазалла, тамехьа хилар алсам мел дели, тIаккха кхин а чIогIа сингаттам 
буссура махкаха даьхна дIадахийта новкъа даьхна долчу, дакъазадаьхначу 
адамашка, шайга боьссина бала кхин а халаллица хаабалийтира царна.

– Анзор! Со БуритIе ваха воллу,– элира Важияс, малх схьакхетташехь.
– ГIо хьо, ткъа хьо юхаверзале ас кхузахь дерг дерриге а дIанисдийр ду.
– Дика ду…– жоп делира Важияс, ийзалуш тIетуьйхира цо, – мегар 

дуй со Элисе хьажа? 
– Къа ду-кх цуьнан, йитахьа иза! Цунна-х вуьшта а халла наб кхетта.
Важия, дуьхьал хIумма а ца олуш, кIорггера са а даьккхна, БуритIе 

ваха новкъа велира, цига дIакхаьчча, сацар доцуш, лакхарчу хьаькамана 
тIевахара иза.

ЧIогIа хала садиттинчул тIаьхьа иза сий долуш хилира «мехалчу 
стагана шагайта».

– Мила ву хьо? – хаьттира цо буьрса Важияга, цунах шен бIаьрг 
кхетташехь.

– Со мохевцийн цIийнах волу гуьржий ву, хьо волчу веана.
– ХIун боху цо? – хаьттира лакхарчу хьаькамо кхуза гена воццуш 

лаьттачу  талмаже.  Гуьржичо  аьлларг  оьрсийн  матие  даьккхира 
цо.

– ХIун деза цунна? – Схьахетарехь, хIара боьха хIума курхалла дар-
на лаьцна хир ву… О, Дела, маца паргIатдохур ду техьа ахь тхо хIокху 
синтем боцчу адамех! 

– Со кхечу тайпанах ву! Со бехке ван мегар дац курхалла дарна! 
– аьлла, дозаллица жоп делира Важияс, – мелла а оьрсийн маттах кхеташ 
волчу. – Со гIуллакх долуш веана. 

– Кхузахь цхьа къена стаг нохчо… Цунна хIинца ца лаьа кхечухьа 
ваха дIаваха, ас доьху хоьга, иза паргIатвитар.

– Яхийта – аьлла, чуьравелира хьаькам, Важия стенна веана ма 
хиънехьа.

– ОьгIаз стенна оьху хьо? Цхьа йоI йоцург кхин цхьа а вац цуьнан, 
ткъа со… ас…

– Елара сан бакъо, ас цхьаъ санна, массо а дIадохуьйтур дара шу, 
ткъа ахь соьга доьху, хIинцале дIавахийта дIаязвина верг буха витар? 
Яхийта, яхийта кхузара.

– Батоно, ас доьху хьоьга.
– Яхийта, ца боху хьога… Хьоьца бага етта мукъа вац со.
– Мукъа вац бохург хIун ду? – элира оьгIазваханчу, дегабаам бинчу, 

дегIаца куралла а, яхь а йолуш волчу гуьржичо. – Со гIуллакх дахьаш 
хьуна тIе, ткъа ахь соьца къамел дан мукъа вац боху?

– ХIей, адамаш! – аьлла, мохь а тоьхна гIалгIазкхашка чу а кхайкхи-
на, Важияна тIе пIелг а хьажийна, буьйр дира лакхарчу хьаькамо: – Же, 
каде шед еттал цунна…

Важия бос а байна, юха кIегаръиккхира.
– Ма латаде сох къа, – аьлла, мохь туьйхира цо гIалгIазкхашка, 

катоьхна топ кара а лоцуш.Важияна тIегIерташ болу гIалгIазкхий оцу 
сохьта кIегар юхабевлира, ткъа валлал кхеравелла лакхара хьаькам мохь 
а болуш цIа чу иккхира.

Хьалхарчу минотехь боьхна хилла болу гIалгIазкхий юха а саметта 
баьхкира. Шайна дуьхьал волчу цхьаннах шаьш кхерабаларна эхь хетара 
царна.

– Схьалаца, схьалаца иза, – бохуш, маьхьарий а детташ, тIегIертара 
уьш, юьйлина топ кара а лаьцна Iаш волчу Важияна.

–ДIадовла, соьгара хIун оьшу шуна? – аьлла, шен рогIехь мохь 
туьйхира Важияс.

– Схьало герз, каравола! – бохуш, цIогIнаш деттара гIалгIазкхаша.
– Иза-м хьаха хир дацара шуна! Со кара а веана дог дика хир дац шун!
– Схьада герзаш! – аьлла, маьхьарий девлира гIалгIазкхашкара, и 

буьйр кхочушдан сихвелла дIахьаьдира масех стаг.
ГIуллакх балкона тIехь дара. Кiелхьаравала меттиг шен цахиларх 

оцу сохьта кхийтира Важия, вухавала меттиг бацара, вухавала цхьаъ бен 
боцу некъ – балкона тIеволу лами гIалгIазкхаша дIалаьцна бара. Цундела 
шена чуьра са дIадаллалц лета а, шен дахар безчу мехах бен дIа ца дала 
а сацам болуш вара хIара.

– Э-э… жIаьлеш… Шу майра ду арданг йина цхьанна дуьхьал лета… 
Шаьш къонахий делахь, цхьаъ ша валал суна дуьхьал, гур ду шуна тIаккха 
хьенан нана хьанна йоьлху…

Оццу хенахь, юхахьаьжначу цунна гира некъехьа арадолу кор дилли-
на хилар, бIаьрган негIар тухучу сохьтана кора йисте а ведда, корехула 
охьаиккхира иза.

…Важия говр ма йоггIу вогIуш вара, кест-кеста мохь а бетташ, куй а 
лестош, говр лоьллура цо. Амма ламанан дежийлашкахь паргIат ярстий-
на йолу говр кестта кIадъяла елира, хур а деш, ядар лагIдина йогIура иза. 
Ткъа гIалгIазкхичун говр, тIехууш лелорах йоьлла а, йора йоьлла а йолу, 
цхьана эшшара йогIура, тIаьхьабисинчу гIалгIазкхаша дечу къамелаша 
кхин а сихъеш йолу иза кхин а чехка йолуш йогIура.

Шина говрана юккъера юкъаметтиг тIеттIа яцлуш яра. Юха 
хьаьжначу Важияна гира, хIор минотехь тIетоха кечвелла волуш 
гIалгазкхичо даьккхина тур. Дагахь а доцуш катоьхна топ кара а эцна, 
иза кхо тIехьажийначу хенахь, гIалгIазкхи нуьйра тIе охьа а таьIна, 
тоьпан хIоъ тIех тилира, куйнан бохьах а хьакхалуш, амма оцу сохьта 
нуьйрахь дIа а нисвелла, говр дIаэккхийтира гIалгIазкхичо. Топ юха 
юза хан ца хилира Важиян, ткъа цундела топ коча а тесна, баттара 
тур даьккхира цо…

Амма Важия воха ца вуьйхира, гIалгIазкхичо даьккхина тур шена 
ласточу оццу хенахь, говр юьстах дIа ерзийра цо. ГIалгIазкхичун говр 
хьалхахьа таьIира, амма оццу минотехь гуьржичун тур лестира хIаваэхь.

Иза дерриге а Iаламат чехка хилира. ГIалгIазкхичун говр масех 
гIулч хьалхахьа а яьккхина, цIеххьана тIерачу беречо, дуьрста озийча 
санна, тIаьхьарчу когаш тIе ирахIоьттира. Нуьйра чохь ласта а лес-

тина, ткъа тIаккха говра тIера охьа чу оллавелира гIалгIазкхи. Кхин 
цхьа минот яьлча, луьйтанашна чуьра когаш охьа а девлла, лаьтта 
охьавуьйжира иза…

ГIалгIазкхаша хьуьна чохь вехха лийхира Важия, амма иза эрна 
хилира, цхьа а хIума доцуш юхабирзира уьш. Оцунна оьгIазвахана волу 
лакхара хьаькхам, кхин а дарвелла, мохь бетташ вара:

– Гой шуна, ас-х бехира шуьга – уьш берриш а гавураш бу, неIалт 
хиларш бу!.. ХIуъа а хилла латтахь а, муьлххачу а гIирсашца баьхна а 
новкъара дIабаха беза уьш.

– ЦIена бакъ ду-кх ахь дуьйцург, – бохуш, кортош а теIош, цо дуьй-
цучунна резахуьлура кхузахь болу, нохчашна тIаьххье гуьржий а, махкахь 
баьхна дIабахийта шовкъ еана берш.

 
IV

ЧIогIа гIеллуш бехха некъ бинчул тIаьхьа, буьйса яккха билгалйинчу 
меттиге кхечира нохчий – махках баьхна богIурш. Го бина гонах хIит-
тийна салтий а, гIалгIазкхий а болуш буьйса яккха севцира уьш. 

Малх чу а бузале, оцу метте кхечира лакхара хьаькам, шеца талмаж 
а, гIалгIазкхий а болуш, оцу сохьта божарий шена тIе а кхайкхина, цаьрга 
дIахьедира цо:

– Шуна шайна лиина Турце даха дIадаха, тхо цунна резахилира. Ам-
ма суна хезна, шух цхьаберш кхузахь биса лууш бу бохуш… ДIахаалда 
шуна, дIабохуьйтуш болчеран списки тIехь верг хIуъа а хилла латтахь а, 
буха виса таро йоцийла. Шу ца идийтархьама, ас чIагIдина ха… хаалаш: 
вада гIоьртинчунна оццу минотехь, цхьа а къинхетам боцуш, тоьпаш 
тухург хилар. Оцу хьокъехь дина луьра буьйр ду…. 

Суьйранна исс сахьт гергга хан яра. Турце дIабахийта новкъа 
баьхначу нохчаша туп тоьхна меттиг тохарлерра сурт хIоттош яра: 
иштта цIераш, царна юккъехула дIасалелачу божарийн а, зударийн а 
гуш долу IиндагIаш, адамийн изза узарш, садукъдеш иштта сингатта-
ме хилар, цхьана а стеган вистхила дог ца догIуш, массарна а хилла 
бохам, халахетар.

Буьйсанна шийтта сахьт дала гергга хан яра. Дуккха а хан яра цIе-
раш дIаяйна. Гобаьккхина гонаха Iаьржа яра. Цхьана адамийн лазарийн 
узарший бен ца йохайора буьйсанан тийналла. Бацала охьа а вижина, 
цхьаъ-м вара меллаша, чIогIа ларлуш, нохчийн туп йолчухьа тIетекхаш. 
ХIор минот мосазза ели, бацалара корта хьала а ойбий, гонаха дIаса а 
хьожий, юха а текхаш вогIура иза. Иза Важия вара. Ха долчу дозанан 

йистана гергга ша кхаьчча, корта хьала а айбина, буьйсанан бодашкахь 
лела Iемина волчу цунна оцу сохьта шена кхо-йиъ гIулч гена воцуш лаьтта 
салти гира. Цунна ца а гуш вухаволийла дацара.

Хаба а хебна, шен метта кхин веана, ша мукъаваларе хьоьжуш хиина 
Iаш волу салти, шах-шах хеззашехь, сихха когаш тIе хьала а иккхина, 
кIегар вухавелира. Мохь тоха цо бага гIаттошехь тIехьаьддачу Важияс 
Iоьттина шаьлта къамкъаргах чекхъяьккхира цунна.

Кхин ца гIатта охьавуьйжира салти.
Шаьлта схьа а яьккхина, тIуьнчу бацаца цIан а йина, юха а нохчаш-

кахьа тIетекхаш вара иза.
– ХIей! Мила ву цигахь? – аьлла, мохь туьйхира Анзора, тIевогIучу 

Важиян когийн тата а хезна.
– Хьедала мегар дац, кхузара сихха довда деза вай, – аьлла, хан ца 

йойуш, оцу сохьта гIуллакх дIадолийра гуьржичо.
– ГIашший?.. Ткъа мича дахана къайладовлалур ду вай царарих? 

– аьлла, жоп делира, тIе хIума Iоттаделча оцу сохьта сацам тIеэца дахаро 
Iамийна волчу нохчочо.

– Кхуззахь гена йоцуш кийчча лаьтташ ю говраш… Ткъа чехка ле-
лийша,дела дуьхьа!..

– Ткъа Элисина хIун дийр ду? Иза-х… – аьлла, дIадолийра, шен 
йоIана цхьа жимма а кхерам ца хилийтархьама мел боккха нуьцкъала а 
бала хьега кийча волчу Анзора.

– Со кийча ю, – аьлла цуьнан дош хадийра Элисас, вордан тIера 
охьа а юссуш. – Суна дерриге а хезна. Дуьлол!

– Элиса! – аьлла, воккхавеш мохь а болуш, йоI шен некха тIе озийра 
Важияс.

Церан ирсах воккхавеш, бIаьргех хиш а оьхуш, хьаьжира Анзор оцу 
сурте, шен дашца церан ирсана новкъарло ян а кхоьруш.

– Дела ву шуьшиъ вовшахтоьхнарг, адаме вовшахдаккхалур дац 
шуьша! – элира воккхачу стага тIаьххьара а. – Амма сихлур вай!

Важия хьалха а волуш, иза схьавеъанчу новкъахула дIабуьйлабелира 
уьш. Ворданел тIехдевлча, Важияс меллаша элира:

– Кхузара дIа текхаш даха дезар ду.
Божарий дехьий, сехьий болуш, Элиса царна юккъехь а йолуш,хIорш 

кхоь а зен-зулам доцуш гIаролна тIехделира.
Теркан бердан кIел карийра царна Важияс хьалххехь кечйина 

дIахIиттийна говраш, царна тIе а хевшина лаьмнашкахьа дIалаьхкира 
цара.

V

Буьйса юкъал генна тIехъяьллера. ХIорш кхоь уггаре а кхерамечу 
меттигана – Ларсана гергакхочуш лаьттара. Хьалхаваьлла вогIу Важия, 
говр а сацийна, сихха охьавоьссира. Анзора а, Элисас а сацийра говраш.

– ХIун хилла? – хаьттира воккхачу стага.
– Говрашкара охьадийсса, – элира гуьржичо доцца, Элисина тIеван 

а сихлуш.
Говран дуьрстанан генаш а озийна Iаш волчу Анзора юха ца дира 

хаттар, гуьржичун лерина леларх, цо аьллачу дешан озаца иза шеко йо-
цуш кхийтира шаьш кхерамечу хьолехь хиларх.

Шен нуьйра тIера верта схьа а эцна, урс баттара а а даьккхина, ке-
гийра кийсигаш еш иза хедо долийра цо. ТIаккха тIоьрмиг чуьра юткъа 
тIийриг схьа а эцна, цуьнца говрийн бергех вертанан кийсигаш дIаехка 
хIоьттира иза. Анзор кхеташ вацара гуьржичун оцу мекарлонах, цундела 
цо дечунга цецваьлла хьоьжура иза.

– ХIара хIун ду ахь дийриг? – боху хаттар Важияга ца дича ца Iаве-
лира иза тIаьххьаре а.

– Кхузахь гена боцуш гIарол деш берш бу, ткъа меттиг тIулгаш 
долуш ю.

– Э-э… мел хьекъал долуш хилла хьо! Халахета суна Шемал схьаво-
цуш. Цунна башха дика гIоьнча хир вара хьох.

– ТIеховша! – элира Важияс доцца, кхин масех минот яьлча, юха а 
некъ беш бара уьш.

Мекарло шен хеннахь йина хиллера. Нагахь хIинццалц схьа 
тIулгех етталучу бергаша Iаламат доккха, велларг а самаваккхал 
иштта инзаре тата доккхуш хиллехь, ткъа хIинца береш гIовгIа йоцуш 
богIура.

Чехкка ен чабол сацийра, болар тIе а йоккхуш, гуьржичо. Иза берри-
ге тидам, ерриге само тIеяхийтина леррина ладегIа велира, цхьа а аз тIех 
тиларна кхоьруш. Мосуьйттазза гIовгIа хезира цунна, хIоразза а соцура 
иза, вехха ладоьгIуш а лаьттара иза, лаг дахдой, амма цхьа кхерам цахи-
ларх ша тешча, тIаккха некъ дIаболабора цо.

Чархис-цхали олучу Iинан тIехула диллинчу тIайна герга кхечира 
некъахой. Хьалхаваьлла воьдучу Важиян говр цIеххьана хурр а дина 
кхераелла, кIегар юхаиккхира. Важияс дуьрстанан генаш а озийна, шед 
а тоьхна тIай тIе лаьллира иза, амма, юха а кхераелла, юхаиккхира.

– ХIун тарделла хьуна? – элира, говр юхаэккхар новкъа деанчу Ва-
жияс. Оццу хенахь евллачу тоьпийн цIераш гира кхарна… 

– …Делах девлла, Делах девлла адамаш! Элиса, Эли… – и дешнаш 
а олуш саделира цуьнан.

Мелла а дIанехьо лаьтташ долу Анзор а, Элиса а цаца санна дерира 
тоьпийн хIоьънаша. Амма воккха стаг кхиавелира шен миска йоI тIаьххьара 
а маракъовла, цуьнан некха тIехь чекхдаьккхира цо шен декъаза дахар.

Хаттарш, тIедахкарш
1. Тидам бе, муха кхоьллина повесть тIехь Чербижан Анзоран васт.
2. Анзорана шен йоI Элиса сел хьоме хилар муха гайтина повесть тIехь?
3. Элисин, Важиян вовшашка болу безам гайтаран хIун башхалла ю?
4. Муха гайтина аьлла, хета хьуна яздархочо шен повесть тIехь нохчийн                                                                                             

            къоман гIиллакхаш?

ДА ВИЙНАРГ

(Дакъа)

Герга кхочуш лаьттара суьйре. Юург схьаяларе хьоьжуш Нонин 
берриге гергарнаш кхерча гонаха гулбеллера. Доьзалехь жимаха йолу 
Нона юкъарлонна дехьа агIора хьокхамашна бод хьуьйш йоллура, ткъа 
уьш, дуьххьалдIа овкъарш дIа а хьокхий, зайла а йоцуш доттура.

– Анас, ва Анас! – аьлла, цIеххьана мохь белира арахь.
– Хьажал, мохь беттарг мила ву, – элира Анаса, шен ерзина боьхачу 

настарийн голаш цIергахь йохъеш Iаш волчу кIанте. КIант ведда керта 
араиккхира.

– Мила ву цигахь кхойкхуш верг? – аьлла, дIа мохь туьйхира цо.
– Уьш-м тхо дара, – олуш, бодашкара схьа гучувелира вертанаш 

дуьйхина волу ши стаг.
– Анас цIахь вуй? – хаьттира цара.
– ЦIахь ву! – аьлла, царна жоп а делла, кхерча хьалха юхавеара кIант.
Хьеший арахь лаьтташ бара. ХIусамдас дуьхьал а ваьлла ша волчу 

чукхайккхалц, цIийнан неIсагIех чоьхьабовлар оьзда дац лаьмнашкахь, 
– цIеххьана нехан хийра нах чоьхьабевлча, хIусамдай боха тарло.

– Чудуьйла маршонца, чудуьйла маршонца! – ша волчу баьхкинарш 
чубигира Анаса.

– Маршо лолда хьуна Гиворги пайхамара! – олуш, чоьхьабевлира 
хьеший.

– Дика мел дерш кху цIа чу! – элира цара шаьш хIусамна чубовлуш.

– Далла доьзалда шу а! – аьлла,жоп делира Махияс, зударех йоккхаха 
йолчо, царна дуьхьал а йолуш, куьйгаш дIа а кховдош.

Хьешаша роггIехь ларамца куьг лецира цуьнан.
– ХIун хьал ду шуьгахь, цIеранаш могуш-паргIат буй, жаш дуй 

дикачу хьолехь? – хаьттира, хьесталуш Махияс.
– Баркалла хьуна, далла хастам бу, дика дохку тхо-м!
Дехачу гIанта тIе уьш охьаховшийра Анаса. Хьешаша сих ца луш 

дIадехира вертанаш, чуьрчу кегийчара уьш схьа а эцна, дехьа чу даьхьи-
ра, тIаккха юх-юххе охьахиира и шиъ. ТIаьххьаре а хьешех жимах волчо, 
гIовталан тIам дIа а тесна, киснара схьадаьккхира цIахь даьккхинчу 
къаьркъанан шиша, иза кIанте дIаделира цо.

– Иза ца хиллехь а мегар дара, цунна сагатдан оьшуш ца хиллера, 
стенна оьшура иза? – аьлла, корта ластийра Анаса.

– Стенна оьшура бохург хIун ду, вай вовшийн мостагIий-м дац?
– Ой, декъаза хила со! МостагIий-м хьаха дац, ткъа сан ницкъ кхочур 

бацара шуна къаьркъа хIотто?
Махия дехьа чуьра сехьа чу яллалц, цхьа а вист ца хуьлуш Iийра 

хIорш.
– Охьахаахьа, Махия, шуьга ала масех дош дара тхан, – элира хье-

шаша.
Кхерча йисте охьалахъелира Махия. Цунна дехьо гIанта тIе охьа-

хиира Анас.
– Тхо шуьга цхьа дехар дан даьхкина, – элира хьешех цхьаммо. – Цкъа 

хьалха делан цIе йоккхур вай, ткъа тIаккха вешан дагахь дерг а дуьйцур ду.
– Дика къамел ду иза, Мамакхи, делора ду! – элира Анаса.
– Дийцал аша, тхан хьоменаш, тхан лергаш шуьгахьа дIадерзийна 

ду, – боху дешнаш тIетуьйхира Махияс, логах хьарчийна долчу корталин 
тIемах цхьаъ дIа а тосуш, лерг ладогIа паргIат а доккхуш.

– Тхо захало дахьаш даьхкина шу долчу, Гиргола шен вешина йоI 
йоьху шуьга, – элира юха а Мамакхис.

– Доьзал а дика бу, йоI йоьху кIант а, баккха бехк боцуш, дика ву, 
вайн делора ву-кх! – тIетуьйхира шолгIачу хьешо.

– Ша Гиргол, паччахьан гIуллакхехь ву, стражникан болх беш, доллу-
чунна тIехь а шуна гIортор хир ю, – бохуш, къамел дора хьалхарчу хьешо.

– Дела ву-кх гуш, ерриге Хевехь бевзаш дика доьзал бу цуьнниг, 
бакъду, Гиргола ваша Нана, даима а жашца лаьмнашкахь хила дезаш 
хуьлу. Гирголан шен доьзалехь стагга а вац, тхан йоI муха ларалур ю 
церан цIен тIехь? – элира, ойла а йина Анаса.

– Ткъа цунна-м хIун дара, хьоменаш, жима-х яций иза, шун Нона!

– Жима-м жима яцара иза, ткъа цIен тIехь гIуллакх дан хьекъал оьшу, 
ткъа Гирголан цIа доккха ду, дуккха а хьеший лаьтта, царна массарна а 
дуьхьал яла еза, уьш тIеэца беза…

– Тхо шун сий деш шуьга дехар дан даьхкина, – аьлла, дашна юкъ-
аиккхира хьаша, – аша жоп ца луш тхаьш дIадохуьйтур дац бохучух 
дегайовхо йолуш ду тхо, ткъа тIаккха шайна хеттарг де-кх.

– Гиргола хIунда йитина шен зуда? – шен къамел дIадолийра Ана-
са. – Иза юхаялонда шена. ТIаккха шина несана атта хир ду цIентIерчу 
балхаца лараяла.

– Ялор ю, ялор ю, ткъа кхечу агIор хуьлийла а дац! – захалчаша 
кортош таIийра…

– Ца хаьа суна-м, хIун дича бакъахьа ду. Дукха шога къиза стаг ву-кх 
иза, Гиргола, иза даима а девне вара зудчуьнца, еттара цо цунна, месаш 
лоций текхайора, дера ца хаьа суна-м, хIун дича бакъахьа ду! – элира 
Анаса дог-ойла йоьхна. 

Дикка дахделира захало дийцар, дукха хенахь дуьйна Нона Нане-
га дIаяла сацийна Махия хиллехь а, ткъа Махиян сацам Анасина дохо 
тарлуш доцу закон дара. Шера кхеташ дара захало дахьаш баьхкинарш 
тоьлург хилар, ткъа йоьIан гергарнаш бухагIертар дуьххьалдIа бехказ-
лонна дара, тамана мах алсамо баккхархьама, йоI йохкаран мах мелла а 
лакхабаккхархьама.

– Церан ницкъ бара, сан хьоменаш, – бохура захалчаша, – Муьлхха 
а мохь дIабахьалур болуш бу уьш-м… Дукха дийцина хIун дийр ду, там 
аша боххург хир бу-кх!

– I5 етт тамана, цхьа туьма ахча Махияна, – иза ма ю йоI кхиийнарг, 
– цхьа говр ненан вешина, пхиъ бустийна уьстагIа а… ХIан… кхин цига 
нехча а, даьтта а, догIуш ма хиллара.

– ЭхIе-хIе! – аьлла ирхъиккхира Мамакхи, оцу хабарна реза цахил-
ла: – Дукха-м дац аша доьхург?

– Ткъа йоI муха ю, оха шуьга луш йолу! – элира оьгIазъяханчу, 
церан дешнаша халахетийтинчу Махияс. ТIаккха меллаша тIетуьйхира 
цо: – Шуна халахетийта ца лаьа тхуна, амма йоI йоьхуш тхо долчу оьхуш 
берш кIезиг бац… Шух йолийла со аса харц дерг дийцахь, ашачул а 
тамана дукха хIума луш берш а ма бу, делахь а хIун дийр ду ткъа, шун 
доьзал кхечерачул лору-кх оха.

Дукха хан ялале, церан вовшашца барт хилира, захалчаша захало 
дарна, кара пхи сом ахча делира, иштта сиха йина елира Нонина еш 
йолу кхиэл. Хевера муьлхха а зуда оцу цIен тIе ца йоьдуш яла а кийча 
хинйолчу маре луш яра иза.

Ламанца долчу гIиллакхашца Нона оцу ерриге хенахь юкъарлонна 
тIехьашха, кхарна гучу ца йолуш Iаш яра. Кхара дуьйцучу хабарех шена 
наггахь хезчу дешнех цунна хаьара къамел ша маре яларан хьокъехь 
дуйла. Мел лерина ладогIарх цунна ца хезара шен хьокъехь оцу шен 
дагна хийрачу наха мел атта буьйцу ша йолах йохкаран-эцаран мах, 
мел къиза кхиэл цара шена еш ерг: хIусам йоккха яра, хIара чохь йолу 
меттиг юьстахо лаьттара. Цуьнан кийрахь цIеран алу йогура, Нана веза 
я ца веза хьуна бохург ур-аттала хатта а ца хоттуш, шен гергарчара ша 
маре лур юйла хаьара цунна. Дукха къийлаелла кIадъеллера иза. Цуьнан 
ойланаш Иагона тIехь яра, цуьнан везар, схьахетарехь, бай тIехь кхуьнга 
хьоьжуш Iаш хир вара.

ХIуъа а барт цара бахь а, церан хабар чехкка хадар, хьеший дIабахар 
лууш йолчу кхо, шена болчу кхераман ойла а ца еш, иза доьхуш Деле 
доIанаш дора. Амма дала жоп ца делира йоIана: чохь шун хIоттийра, 
шаьш захало динчарна тIера кад мала хевшира уьш.

Ткъа оццу хенахь йоIе хьоьжуш сингаттамехь вара Иаго. Лаьмнийн 
Iаламо ша Iамаво стаг собаре хила, амма хIинца Иагос халла сецадора 
чуьрадаьлла детталун шен дог. Нона ган гIерташ мосуьйттазза веара 
иза Анасан кертан йисте. Амма эрна дара. Эрна хьежаро гIорасиз вина 
волу иза, юха а лекхачу баца юкъа а воьдий, цигахь къайлаволу, нехан 
бIаьргех тебаш.

Эзарнаш къаьхьа, шеконан ойланаш яра цуьнан даг чохь, хьаж догуш 
дара, Иагон собар кхачалуш лаьттара, я охьа хиинчохь а, я ша хIоьттин-
чу цхьана меттехь а ца латталора иза.

Дукха къийлаварна гIелвеллера иза а, ерриге ойланаш иэелла керчаш 
яра, кхин ойла ца ялора цуьнга, корта хьийзара, настаран голаш сеттара. 
Иаго лаьтта охьа лахвелира. Дахкара юкъахь санна, бIаьргашна хьалха бода 
хIоьттина Iийра иза дикка. ТIаьххьаре а самавелира иза, цхьамма муьшка а 
йина, амма вон гIенаш а гуш чIоггIа набарха вижинчуьра гIаттийча санна, 
дегIера гIора дIадаьлла, беса, кхоьлина вара иза. Йоккха гIайгIа кийрахь 
йолуш стигала ирх хьаьжира иза, стигал ерриге а самукъане нур лепачу 
седарчех юьзна яра, церан зIаьнарш, генна лакхахь екъалой, охьайогIура. 
Сахуьлу седа малхбузехьа теIаш бара, буьйса чекхъяла кIезиг хан бен йисна 
цахилар гуш дара, ткъа Нона хIинца а йогIу гуш яцара.

Иаго меллаша хьалагIаьттира, юха а керта йисте вахара иза, Нона 
чохь Iаш йолчу цIа чу хьаьжира. Цу чуьра схьагора хIинца а йогучу чир-
кхан серло. Иаго кхеташ вацара хIусаман дай дIа ца бийшарх, ткъа таха-
на-м дезаде а ма дац, кхеран цIен тIехь цомгушниг а ма вац, сахуьланга 
бовллалц охьа ца бийша. Охьа стенна ца буьйшу техьа хIорш?

Иза меллаша кертал дехьа а ваьлла, таьIна цIийна юххе вахара, 
– Нона тIаьхьа хIунда йисина хуур дац техьа аьлла. Цхьанне а тIе ца 
Iоттавалархьама, вочу баганашка шен хьокъехь эладитанаш ца кхоллий-
тархьама, тебна, ларлуш воьдура иза. Сатасале йолу тийналла ца йохо 
гIерташ, ша ког мосазза баьккхи а лаьтта тIехула ког хьокхура цо, нагахь 
тIулга тIе нисбелча, иза ламанца лелочу кIархашна чохь бохкучу когийн 
пIелгашца тата доцуш юьстах а кхуссуш.

Иаго неIарехьа вахара. Мохал вайн балконна тIевелира иза, неIаран 
гурана юххе а тевжина, ладегIа хIоьттира иза. Цигахь дуьйцуш дерг хIун ду, 
мел кIезиг а Нонин ден вешин чохь хIоккхул хан яллалц Iаш берш муьлш бу, 
хаа лаьара цунна. Амма дешнийн аз ца кхочура кхуьнан лере, ткъа кор чIогIа 
лакхахь дара, цу чухула чухьажа таро яцара. Керта юккъе а ваьлла, цIенна го 
а баьккхина, лами тIехула шерачу тхов тIе волийла карийра цунна, цигахула 
охьа чу хьаьжира иза. Уггаре хьалха цунна гира хIоттийна шун, шуьнна 
гонах хиина вара хIусамда а, цуьнан зуда а, хийра ши стаг а, амма Иагона и 
шиъ дика вевзара, хIунда аьлча, уьш кхуьнан юьртара хиларна. Схьагарехь, 
хIума йиъна а бевлла, хIинца тIаьххьара кедаш молуш бара уьш.

«ХIун деш бу уьш Нонин цIахь?» – и дара Иагона хаа лууш дерг.
– Дала декъала долда вай дIадолийна гIуллакх! – боху дешнаш хье-

шех цхьаммо олу хезира цIеххьана Иагона. ЙоI езаелла, амма хIинца ирсе 
воцу кIант кхийтира, къамел Нона маре яларан хьокъехь хиларх.

«Делахь хIета, Нона маре яла барт хилла хьуна церан», – аьлла, 
гIийла ойла йира Иагос.

– Томан хьокъехь диц ма делаш! – элира Анаса, хьеший ша новкъа 
бохуш.

– ХIан-хIа, муха мегар ду иштта хIума дицдан! – аьлла, жоп делира 
хьешаша.

– Ткъа нагахь шу оцунна диц ца лахь, тхо а дац шуна декхарийлахь 
дуьсур, дела ву-кх теш! – элира Махияс.

– Баркалла, Махия, дала аьтто болда хьан! Тхуна оьшуш кхин хIума 
дац! – бохуш, хьесталора бехна мотт ца керчаш болу хьеший.

– Ткъа шуна-х дика ма вевзий Иаго, – бохуш къар ца лора Махия, 
– шен доьналлица а, балхаца а иза Хевехь хIоранна а вевзаш ву, оцо а 
йийхира тхоьга Нона, ткъа оха, шуьций бен тхайна гергарло ца дезарна, 
дуьхьало йира цунна.

– Ткъа мила ву Иаго? – хьешех цхьанна халахеттера цуьнан хьокъехь 
хьахор. – Иза-х – лай ву, шен элан лай… кхин хIумма а яц-кх и… Я латта 
а, я керт-ков а, я цIа а дац цуьнан?.. Ша къонаха хиллехьара, шен ден цIа 
лардийр дара цо.

– Иштта дан а ду иза, ден цIа дохор дацара!.. – аьлла, мохь белира 
Анасера, тIаккха тIетуьйхира цо: – Ткъа там мичара лур бара цо?

Iодан пхерчий санна, Иагон дагна чов еш чекхдевлира и дешнаш, 
цара цунна дагаяийтира дIаяхана хан. Тохара цкъа йозуш хилла йоцу 
цуьнан нана ямартлонца феодалана йоьхкира. Даймахкехьа латточу 
къийсамехь вийра да. Йисна йолу, гIо лаца накъост воцуш кхуьнан нана 
харцонца гIарбаш ю аьлла, дIаязйира. Къаьхьа ойла йора Иагос. Тохара 
цхьана хенахь цIеяххана паргIатхилла долу цуьнан тайпа, хIинца шогачу 
ницкъо лолле дерзийна дара, дозуш дара, ткъа Иагонна бехкаш дохкура, 
оцунна иза ша бехке волуш санна!.. ДуьххьалдIа ладам боццу хIума ба-
хьана долуш оцу докъазаллина кIелхьарабевлира цуьнан лулахой, уьш 
паргIат пачхьалкхан ахархой олуш бисира. Ткъа делахь хIета хIинца Иа-
гона иштта чIогIа тIехбеттамаш хIунда бо техьа цара, иза сел боккхачу 
«бехке» стенна во техьа цара?

Цундела кхин а халахеташ, Iуттуш дара Анасан а, цуьнан хьешийн 
а дешнаш, ткъа уьш а ма бацара кхул башха тоьлашха долчу хьолехь. 
«ПаргIат ахархо» бохучу дешан маьIна дайна дукха хан яра.

Делахь хIета Иагон хIунда яцара, лаьтта тIехь муьлххачу а стеган 
йолуш йолу, ирсе хила йолу бакъо?

ДуьххьалдIа лоллехь иза вина хиларний?
Ткъа Иаго ву цунна бехке верг?
И ерриге ойланаш стелахьаьштиган сихаллица Иагон коьртехь хьий-

заш яра, халахетарний, лазарний коьртана чу дохк хIоьттинера.
ДIаваха а сацийна, тхов тIехь йолчу херонан негIарна тIера дIавелира 

иза. Юха а боккхачу ницкъо Нонина тIеозийра иза: иза гар, цуьнан шен 
дешнаш хазар, цо дагалаьцнарг хIун ду хаар, цуьнан бIаьргашна чу хьажар, 
дерриге а шена гар, хаар – иштта бара жимачу стеган даггара лаам.

«Иза а хила тарло-кх берриш а санна, церан дагахь дерриг хила 
тарло-кх цуьнан коьрта чохь а…» Иагос доккха садаьккхира, охьа а 
воьссина, дIаваха дагахь хилира иза, амма аьнгалин ученна тIекхочуш 
дохко а ваьлла, сихха юха а вирзина, тохарлерчу тхов тIе волийлин неIарна 
тIевеара иза, кхузара цунна ган тарлора шена еза йоI.

ОхьатаьIначу цунна гира хаба а хебна Iаш йолчу Нонин дегI. Цуьнан 
юьхь-сибтехь гуш дара оцу масех сохьтехь цунна Iаламат боккха цатам хи-
лар, дуккханнан а хьокъехь цуьнан ойла ян дезна хилар. ЙоIах къахетарний, 
доглазарний Иагон шен дог сихха деттадала доладелира. Цунна гIо дан таро 
йолуш вацара хIара ша кIелонна хиина Iачуьра, ур-атталла хаза дош ала а 
таро яцара цуьнан, хьанна хаьа, нагахь иза оцу сохьта оцу йоIана юххехь 
лаьтташ хиллехь а, тIаккха а цуьнга ца аладала тарлора цхьа а дош.

ЦIеххьана цхьа жима тIулг хаабелира Иагона. Меллаша и тIулг 
кхоьссира цо Нонин голашна юккъе. Цецъяьлла Нона хьалаиккхира, 
корта а айъина, дIахIоьттира иза. Тхов тIе волийлин Iуьргехула догучу 
бIаьргашца шега хьоьжуш лаьтта Иаго гира цунна. ЙоI елаелира.

ХIара ший а вовшашка хьаьжжинчохь дуьсуш кIеззиг хан дIаелира, 
хIара шиъ ший а вовшех кхийтира: и шиъ дуьххьалдIа вовшашний бен 
кхоьллина дацара, вовшех а къаьстина даха ницкъ бацара цу шингахь!

Иагос, дан собар а ца хилла, меллаша хаьттира:
– ЙогIур юй хьо бай тIе?
– Аса йогIур ю ца аьлла хьоьга, – аьлла, жоп делира Нонас, халла 

хезаш.
– Хьоьга хьоьжуш вешна кхачавелла-кх со!
– Ткъа аса хIун дийр ду? Тхоьгахь хьеший бу, хIинца а цхьа а дIа-

вижаза ву.
– Делахь хIета, со Iей хьоьга хьоьжуш? – хаьттира Иагос, нагахь 

Нонас янне а йогIур яц аьлча а, ша цигахь, бай тIехь, Iийр воллушехь.
– Хьайна луъург дехьа! – элира Нонас доцца, цуьнан хаттарх цецъ-

яьлла, белш саттийра цо.
Чуелира Махия. Хьеший новкъа баьхначул тIаьхьа дIайижа дагахь 

яра иза. Ноний, Иагой луьйчуьра сецира.
– Хьо хIун деш Iа, йижа ца йоьдуш? – хаьттира Махияс.
– Хьо хьуо а ма ю дIайижаза, хьол хьалха со муха юьжур ю? – аьлла, 

меллаша жоп делира Нонас.
– Дахкал меттанаш, охьадуьйшу хан ю.
Нонас доггах кхочушдира цо бохург, меттанаш а дехкина, массо а 

охьабийшийра цо.
ТIаккха, овкъарш тIе а хьаькхна, товханара алу дIа а хьулйина, 

чиркхаш а дайина, тIера хIумнаш дIа а ца йохуш, дIатевжира иза.
Сахила гена дацара, берриш а охьабуьйшур бохучух дегайовхо йо-

луш яра иза. Мел чIогIа цецъелира-кх иза, Махияс шега мохь тоьхча:
– Нона, хьо йижна юй?
Нонас хIумма а аьлла а жоп ца делира, чIогIа наб кхеттачуха Iаш 

яра иза.
– Нона, ца хеза хьуна?
ЙоI йист ца хуьлура.
– И хIун наб ю хьуна тIееънарг, хIун хилла хьуна?.. Нона! – юха а, 

мохь тухуш, йоIе кхайкхира Махия.
– ХIун хилла, хIун бах ахьа? – аьлла, оьгIазъяхарца жоп делира Нонас.
– Схьахилал суна юххе, хьоьга дийца хIума ду сан.

– Махия, со йижа лууш ю, хабар дийца хан яц, кестта сахир ду, 
– аьлла, жоп делира Нонас, ха а хорцуш, хрр… хр… баха а йолалуш.

– Ца хеза хьуна аса хьайга бохург, схьахилал, сан-м хьоьга ала 
хIума дай!

Ден вешин зудчо оццул хан йоцуш долийначу къамелана жоп ца дала 
а, хIуъа а хилла латтахь а, иза ша йолччохь йита а сацийра Нонас.

– Нона!.. ХIей йоI! Ой, Гиворгий пайхамара дIайижае хьо, оццул 
дика йоцу!.. Ткъа ца хеза хьуна аса кхойкху? – бохуш, Махия оьгIазъ-
оьхура, амма Нона къар ца луш, йист а ца хуьлуш Iаш яра.

ХьалагIатта ойла а хилла, амма мало а йина, тIаьххьаре а ша йолч-
чохь наб кхийтира цунна.

Нона дуккха а Iийра меттах а ца хьовш, ла а доьгIуш. ТIаьххьаре 
а ларлуш хьала а гIаьттина, неIаре а еана, иза дIайиллира цо. Кхуззахь, 
цIийнан хьалхха, тоха са доцуш, цуьнга хьоьжуш вара Иаго, хIара, неI-
сагIехь дехьа йоллушехь, къевллина марайоьллира цо.

Шена везавеллачу кIантаца къамел дан кечъелла яра мохевски йоI, 
оцунна дийнна бIе шо а тоьар дац моьттуш яра иза, ткъа хIинца йист а 
ца хуьлуш, корта а оллийна, ерриге а цIий а елла, кхохка а йина, дош а ца 
алалуш, лаьтташ яра иза. Шена чIогIа дукхаезачу йоIана тIера бIаьрг а ца 
боккхуш Iаш вара Иаго, цунна шера хаьара, шаьшшинна мел чIогIа дук-
хадеза, дика хаьара, оцу безаман дуьхьа хIуъа а дан а йоI реза юйла.

БIаьрган негIар тоххал бен йоцу и хан сов мерза яра Иагона, кхин 
дан собар а ца хилира цуьнан, кхин са ца тохаделира цуьнга, ларвала 
везаш хилар дерриге а дицделира цунна.

Меллаша Нонина тIе а таьIна, шен юьхь цуьнан йогуш йолчу 
юьхьа тIе озийра цо. Оцо хьере винера, вахийнера иза. ЙоIана кхин 
а тIе а хилла, йоIехьа охьатаьIира иза. Iуьйренан мохо лестош лепош 
йолу месийн кIажар хьоьстуш хьакхаелира цуьнан чIишталгех. Йовхо 
хьаьдира дерриге дегIе. Иза тиларчу вахара, кхетамчуьра ваьлла иза 
шен декъачу балдашца йоIана барташ баха велира.

ТIаккха, бер санна, йоI карахь хьала а айбина, масех гIулч а яьккхи-
на, бай тIехьа дIаведира иза.

Цунна барташ а дохуш, йоьIан лерехь цо бохура:
– Хьо цхьаъ ю-кх суна ирс лун ерг… Хьо ду-кх сан ирс… ГIертийла 

уьш хьо соьгара дIаяккха… Нагахь дерриге дуьне суна дуьхьал далахь 
а, царна гур ду-кх со стенна хьуьнаре ву!

Ткъа кхано мелла а уьш саметта баьхкича, уьш цецбевлира шайна 
тIехIоьттинчу къизчу балех, уьш дика кхийтира дала орца доцуш шайна 
тIе сингаттам хIоьттина хиларх.

Иаго тIахъаьлла, майра, доьналла, хьекъал долуш ву, ткъа делахь мила 
ву иза? Хьал-бахам боцу лай, элан долалла, муьлххачу дийнахь иза вохка, 
цхьанхьа дIавахийта, хьанна а совгIатана вала бакъо а, таро а ма юй цуьнан 
элан. Ирсана йолу бакъо, шен элера, сагIина хIума санна, еха дезаш ма 
вуй иза. Нагахь стенна а делахь а элана цунна и ирс дала ца лаахь, тIаккха 
Нонин хьокъехь йолу ойла гуттаренна а йита дезар ма ду цуьнан.

– Ткъа хIун дан деза вайшимма?.. ХIун дан деза? – бохуш, гIайгIане хоьт-
тура Иагос. – Хьо кхечунна ехна,бекхаман чIир йоьжна суна тIе даиманна а!

– Ехча хIун хуьлу! Со гIур яц цуьнга маре, хьо воцчуьнга цхьаьнгге 
а гIур яц со, цхьа а ца оьшу суна! – элира даггара Нонас.

– Ткъа аса а лур яц хьо цхьанне а дIа, делахь хIета, хьан ден вашас 
хIунда делла хьо кхечуьнга маре яла дош? Хьан дас дитина дакъа кIезиг 
дара цунна, кхин тIе, хьо йоьхкина хьуна тIехь а саяккха лууш ву-кх иза.

Нонин бIаьргаш хих буьзира. Оццул халчу минотехь ша дIатесна 
волу шен да дагавеара цунна. ЙоьIан къона дог иштта къинхетамза хьеша 
аьтту цо би-кх шен вешин!

– Цара шайн ямартло дагахь йолуш сихбелла новкъаваьккхина сан 
да, шайна луъург сох дархьама. Къинхетам боцуш, къиза, оьгIазе адамаш 
ду уьш?

– Ма елха, сан хьомениг, ца оьшу! Геворги пайхамарах аса дуй боу 
хьуна, хьо цхьанне а дIа ца яла!

– Дика ду, хьо хьуо а ма вац хьайн дахаран да, массара а иштта ма 
боху хьох лаьцна.

– Бакъду, лай ву со! – элира, дог доьхначу Иагос, лохха корта охьа а 
оллийна. – Хилда со лай!.. Со сацо хIумма а дац. Нуьцкъашха вина сох 
лай, нуьцкъашха дIабаьккхина соьгара сан берриге бахам, ткъа нуьцкъашха 
хьо а соьгара дIаяккха гIерта! Амма хIинца со къарлур вац ницкъбархошна 
хьалха, хьовсур вай хьенан нана йоьлху. Тоьур дара-кх хьуна со везчхьана, 
везахьа со, кхин ма харжахьа сан меттана, ткъа дуьне доккха ду, мостагIчух 
доттагI эр дара-кх аса, ткъа хьан дахар аса дIанисдийр ду хьуна.

– Ма бала бу-кх соьгахь, ирсана кхоьллина ца хилла-кх со! Со муха 
хир ю хьуна ямарт, нагахь сайн дог аса хьуна дIаделла хилча? Цхьана 
яларо къастор ю-кх со хьох.

– ХIай сан дахар, сан хьомениг! – бохуш, юха а чIогIа марайоьл-
лира иза Иагос. – Хьуна со везчхьана, кхечунна шекволуш вац со! Аса 
дуьххьалдIа Нохчийчу дIаюьгур ю хьо.

Юьртара схьахезаш дара аьзнаш. Схьахетарехь, хьунхьакхархой 
бара уьш, Ларсе баха новкъа бовла кечлуш. Ноний, Иагой саметтадеара, 
уьш вовшехкъаста беза хан яра.

– Вайна-м Iуьйре ма ю! – элира Нонас, гIайгIане.
– ДIаяло, яло, гур ю хьо. Дуккха а хьежна вайша, кхин а хьоьжур 

ду кIеззиг, ойла ян еза, герггара доттагIий бу сан, царах дагавер ву со. 
Кхузахь вайшинга хIинца цхьана а хьокъехь ойла ялур яц, нагахь хьо 
кхоьруш яцахь, дуьххьал Нохчийчу Шемална тIе гIур ду вайша.

– Хьоьца йолуш со кхоьруш хIума дац!
– Хьо ду сан дерриге дахар! – боху, Хеверчу бахархойх хIоранна а 

девзаш долу, хьастаран и дешнаш юха а элира Иагос. – Ткъа кхана йогIур юй 
хьо кхуза? Йоьллахьа, йоьллахьа, хьомениг! Хьо йоцуш хала ду сан дагна! 
– Цо юха а барт баьккхира цунна, шен некха тIе а озийна, тIаккха юха а вир-
зина, керта тIехула дехьа а иккхина, пенан тIехьашхула къайлавелира иза.

Нонас, доккха са а даьккхина, цунна гIийлла тIаьхьа а хьаьжна, 
меллаша элира:

– Гиворги пайхамар ву-кх теш, я хьан зуда ма хир ю Нона, я хи чу 
а иккхина лийр ма ю…

Керта тIехула дехьа а яьлла, меллаша цIа яхара иза. Цхьанне а ца 
гуш охьайижира Нона.

Масех цIеношна тIехвелира Иаго. ЦIеххьана цхьанна-м куьйгаш 
дийшира цуьнан белшашна тIе. И, вега а вина, сецира.

– Хьо хIун деш лела, хIоккхул хан яллалц, охьа ца вуьжуш, къона-
ха? – хезира Иагона.

ТIехьавирзина иза, юхаиккхира.
– Пурстоп! – аьлла, мохь белира цуьнга.
Цунна хьалха лаьтташ вара герзашца кечвелла масех гIалгIазкхи ше-

ца а волуш пурстоп. И стаг дукха хан йоццуш кхуза ваийтина а, хIинца 
Хевин урхалча вина дIахIоттийна а вара… Оцу къинхетамна, кхеташ ду, 
господин пурстоп Iедалашна баркалла бохуш вара, цундела цо оьшуш 
лерира и бодане халкъ еттачу шедца оьздангаллина Iамо, муьлххачу а, мел 
кIезигчу а бехкана шед етташ таIзар дора цо. Цул совнаха, оцу халкъан я 
мотт а, я амалш а, я гIиллакхаш а ца хууш волчу цуьнан моттбеттачеран 
дийнна арданг лело дезара, цара шайн каравалавора пурстоп, цунна шена 
хаа а ца хууш, церан лаам муьтIахь кхочушбархо хилла дIахIоьттира иза. 
Цунна гонаха дара, коьрта долчу декъана, луларчу ламанан тайпанех долу, 
цхьана шайн дуьхьа шайн ваша вохка а кийча долу адамаш; наггахь царна 
юкъахь бара эххьий, сий дайна болу, керлачу порядкаша сийдоцчу баьхна 
болу, шайн халкъаца цхьа а зIе йоцуш болу мохевцаш шаьш а. Цундела 
цара мотт бетташ беш болу хаамаш мел нийса а, бакъ а хир бу бохучун 
хьокъехь сурт хIотталур ду шуьга. Даима а, дерриге а цара кхочушдора 
шайна хуьлчу санан дуьхьал, пурстоьпе шайна луъург дойтура цара. Ткъа 

крайн урхалча а, шен рогIехь пурстоьпах возуш вара, хIунда аьлча оцу 
заманахь лелош хиллачу нийсадацарийн чаккхе яцара.

Ишттачу пурстоьпех цаI вара оцу докъазаллин сохьтехь Иагона 
тIенисвелларг. Лачкъийна хIумнаш чохь дIа а лачкъийна Iаш ву аьлла 
мотт а хилла, цхьана ахархочунна цIийнах хьаьжна богIуш бара хIорш. 
И харц мотт тоьхнера пурстоьпан а, гIалгIазкхийн а тидам кхечу агIора 
берзорхьама, эмкалш лаьхкина боьлхурш духан йолчохь талор деш парг-
гIат бохо мотт тоьхначеран доттагIашна таро ялархьама. Пурстоьпана, 
кхеташ ма хиллара, ца карийра яйнчу хIуманийн лар, ойла Iаламат чIогIа 
йоьхна волуш, цIа вогIуш вара иза. Цу тIе эмкалш лаьхкина берш талор 
деш бохоран хьокъехь цуьнга дIахаийта кхиънера, ша шен хьаькамал-
лин декхарш кхочушдан лара хIунда ца велла бохучунна боккъалла а 
оьгIазвахна хьервуьйлуш а вара иза. Дика ду, нагахь, курхаллашший, 
къоланашший дарца къийсам латто цуьнан ницкъ ца кхаьчнехь а, амма, 
цунна хетарехь, шаберш а зуламхой болчу бахархошна юкъахь ишттачу 
гIуллакхашкахь цара вовшийн бехказа бахар дIадаккха ницкъ-м кхочур 
бу хьуна цуьнан. Цундела иза кест-кеста шедана тIевоьрзура…

ХIокхунна тIехь мукъана а шен оьгIазвахар окхур ду ша аьлла, 
хазахийтира цунна.

– Хьо хIун деш вара кхузахь хIоккхул хьалхе? – аьлла, буьрса хаттар 
дира цо Иагога.

ХIумма а дагахь хилла воцу Иаго, вохарна ала хIума а ца карош 
висира. КIеззиг саметта веанчу цо, парггIат жоп делира.

– Сайн доттагIий болчохь а хилла, цIа воьдуш ву со.
– Хаьа суна уьш хIун доттагIий бу! – кхерам туьйсуш, мохь туьйхира 

пурстоьпо. ДIа а вигий, дIавехка иза! – аьлла, буьйр дира цо стражни-
кашка.

Стражникашна юкъахь вара Нона ехна волу жима стаг. Иза массарал 
а хьалха хьаьдира Иагона тIе, амма цо карара а ваьлла, катоьхна шаьлта 
схьалецира.

Бегашийна а доцуш кхеравелла пурстоп юхавелира.
– ХIун деш лаьтта шу! – гIалгIазкхашна тIечевхира иза. – ДIавехка иза!
ДIакхоссавала кечвелира Иаго, цуьнан массо а меже юсаелира, оьгIа-

зечу, догучу бIаьргашца пурстоьпе хьоьжуш лаьттара иза. Цхьа а есаул 
ца хIоьттира цунна тIеваха. Оцунах пайдаийцира зуда ехначу кIентан 
вашас есаула Гиргола, вайвелла цунна букъа тIехьа велира иза. Иагона 
цIеххьана хааделира ницкъ болчу куьйгаша тIехьашхула ша дIалацар. 
Карара вала гIоьртира иза, амма лекха, шуьйра белш а йолуш волчу он-
дачу Гиргола дIа ца хоьцура иза.

– Гиргол! ДIахецахьа со, аса хIун вон дина хьуна? ДIахеца со, дIа 
юьстахвала, цIий къамкъарге кхочуш лаьтта суна! – элира Иагос цергаш 
а хьекхош.

Иза охьатоха гIертара Гиргол, амма меттах а ца ваккхалора.
– Етта, етта цунна! – аьлла, буьйр дира пурстоьпо.
– ХIунда лаьа хьуна сан куьйгаш сан лулахойн цIийца бехдан? Схьа-

вола хьо суна дуьхьал, нагахь хьо оццул майра велахь!..
И дешнаш Иаго аьлла валале, цхьаммо-м тIехьашхула аьрташха чIа-

паршнехьа берзинчу коьртех шаьлта туьйхира цунна. Цуьнан бIаьргашна 
чу бода хIоьттира.

– ХIай делах девлла адамаш, ямартхой! – аьлла, мохь туьйхира цо, 
Гирголана шаьлта а ластош, амма шолгIа тоьхначу шаьлтано тентак- 
ваьккхина иза голашна тIе охьавуьйжира.

Стражнакаша тIе а хьаьлхина, пурстоьпан буьйраца Иагон когаш а, 
куьйгаш а дIадихкира.

Хаттарш, тIедахкарш
1. Ойлае, захалу дахьаш баьхкинчеран, хIусамдайн къамелан. Церан 

амалш билгалйовлий оцу къамелехь?
2. Муха гайтина повесть тIехь Иаго а, Нона а?
3. ХIун бахьана хета хьуна Йагон докъазаллин?

ЦИЦИЯ
(Дакъош)

I

Аьхкенан декхна де дара. БурсачIира-ломан басенца Iахарий ловзу 
долчу гIорийнчу ламанан баххьашкахьа даьржина дежаш дIатеIаш кIайн 
жа дара. ХIетта юьхь тIе чо бала болабелла волу къона жаIу лекхачу 
ламанан боьххье тIе а ваьлла, цигара дIахьоьжура шена дукхадезачу 
дохне.

Лахахьа дукъ таьIна йолчу, шиъ-кхоъ чаккхарма хиллал йолчу 
арена тIехула, лаьхьа санна, чIуг етташ, охьадоьдура ламанан шовданан 
хи. БурсачIира-ломан шолгIачу агIорхьа баьццара хут санна аре яра 
цхьайолчу меттигашкахь цхьабосса боцчу могIанца а, цхьацца йолчу 
меттигашкахь берзинчу бердашца а кхачалуш. Цхьаццанхьа охьаIенаш 
догIуш долу, шурин чопа санна, кIайчу шовданан хи, хьердаьлла экха 

санна бердех детталуш, кегийра дерз хуьлий гобаьккхина гонах даьржина 
охьаоьхура.

Юкъ-юкъа байн мох хьокхура, малхо йохйина йолу меттигаш шел 
а еш. ЦIанъеллачу стиглахь цхьана метте сецна гуш яра марханан жима 
кийсиг, цкъацкъа бIаьргана гучуьра дIа а йолуш, юха а кхечу суьртехь 
гучу а йолуш.

Стиглахь цхьанаметте гучуделира накхармозанан барамехь Iаьржа гIа-
ларт, цхьа кIеззигчу ханна, Iадийча санна, меттах ца долуш сецна долу.

КIеззиг хан яьллачул тIаьхьа и Iаьржа гIаларт стиглахь меттах а 
даьлла, аьрзун суьртехь декаш гучуделира. Шен нуьцкъала тIемаш а 
даржийна, сакъоьруш готуьйсура цо. ЖаIу чIогIа тидаме хьежа волаве-
лира цу готуьйсучу олхазаре. Иза хьоьгура цхьаннан а лаамехь а доцуш 
цуьнан паргIат хиларх.

Оцу миноташкахь Бежияна, – иза жаIуьнан цIе яра, – шен даго хьоьхучу 
дуьненан муьлххачу а маьIIе кхачархьама, олхазар хила лаьара. Ткъа цуьнан 
дагана луург цхьаъ дара: ша винчу юьрта а вахна, лакхара охьа а хьаьжна, 
шена дукхаезначу Цициях бIаьрг тоха а, цуьнца цхьаьна цхьанхьа генна, 
адаман аз цахеззе кхача а. Бежия шен ойланашка вахна Iачу заман чохь, 
аьрзу цIеххьана, ширдолагца кхоьссина йогIу хIума санна, лаьттехьа охьа а 
хецаелла, Iаламат чехка цхьана хIумана чухь-аьдира. Цу агIор дIахьаьжначу 
жаIуьнна гира кхераелла пхьагал: шен лергаш дуьхьал ира а доьгIна, шен 
дегI дадийна, кIелхьараяла коьллаш йолчухьа дIахьаьдира иза.

Iемина йолу аьрзу пхьагална жимма генахула шен болчу ницкъаца 
лаьтта тIе кхача йоллалц охьалахъелла, шен ижуна чухьаьдира, цхьана 
минотехь цунна герга а кхечира иза. ТIе а кхиина, шен мIараш йолу ко-
гаш баржа а бина, оцу минотана гIода юккъера схьалаца ойла йира цо, 
цIеххьана петоьхна дIакхоссаеллачу пхьагало уллохула тIехтилийтира 
аьрзу. Сов нуьцкъала чехка тIехьадар бахьана долуш, саца а ца елла, 
гена елира иза.

Бежия гIадвахана дог детталуш хьоьжура хIокху суьрте, даггара де-
залора цунна олхазарийн эла йолчу аьрзун чехкаллий, кураллий, цуьнан 
хьуьнарх юьзна хиларрий, амма пхьагалх къа а хетара цунна, цул совна-
ха, и пхьагал дала кхоьллина гIийла хIума ю-кх бохуш, ойла а йора цо.

Мацца а жима экха шен мостагIчунна кара ца доьдуш кIелхьара-
даьлча, Iадийча санна, Iаш волчу жаIуьно паргIат, доккха садаьккхира.

Амма Бежиян воккхавер дукха гена ца делира, хIунда аьлча, аьрзу 
шен цIийх дуьзна бIаьргаш а ирдина, юха а шозза алсамъяьккхинчу 
кар-захаллица а, чехкаллица а чухьаьдира цунна. Чехка тIекхиира иза 
хьалха ша хIоттийна йилбазалла хIотто дагахь долчу жимчу экханна, 

амма басох хьалахьаьдча, гIода юккъера нийсса аьрзун когийн мIа-
рашна юкъаяхара иза. Цо чIогIа Iовдарна, цIовзарца цхьаьна садаьлла 
йисира пхьагал.

Кураллица пхьагал лакха хьала а ехьна, лаха, лаьттарчу меттигашка 
хьаьжира иза. Юха шен ижуца охьа а еана, иза охьа а йиллина, цунах 
зIок етта хIоьттира аьрзу.

Бежияс, катоьхна шен топ схьа а эцна, тебна герга а вахна, Iалашо а 
лаьцна, топ тоьхна коьртах ши дакъа а деш, карчийна дIаяхийтира аьрзу.

– Э-э!.. Иза а, хьо а дIаели! – аьлла, мохь туьйхира цо, кIур оьхуш 
йолу тоьпан юьхьиг шегахьа схьа а ерзийна. Цул тIаьхьа меллаша шен 
чоин тIомах кийсиг а яьккхина, меллаша тоьпан чIу схьа а баьккхина, 
топ цIанъян хIоьттира иза.

Оцу минотехь и гIуллакх кхочушдина а валале, лома тIехьара бетта 
мохь хезира цунна:

– ХIей кIант, хIей кIант!
Бежия цецваьлла цигахьа дIахьаьжира. Лома буьххье лаьттара 

вуьрхIитта-берхIитта шо хир долуш йолу йоI, шен хазалло муьлхха а 
дог карадерзо тарлуш йолу.

Бежиян юьхьанца бос байра,юха а бос цIийбелла дIахIоьттира цуь-
нан, шен саметтадеъча, йоIана дуьхьал волавелира иза.

Мацца а жаIу гергавахча, йоIа кочара лежиг схьа а даьккхина, мохо 
шуш деш санна, гIийлачу эшарца элира:

– Аса делкъанна юург еана хьуна.
Бежияс цуьнан карара лежиг схьаийцира, амма лаьттан бIаьра а 

хьоьжуш, йоIе дIа ца хьожуш, вист а ца хуьлуш, вехха лаьттира иза.
– Дадас доьху хьоьга, къаьсттина Iахаршка хьажар а, йовхонна уьш 

кIел ца дисийта ломан IиндагIа долчухьа уьш лахкар а, – элира йоIа.
– Дика ду, – аьлла, халла вистхилавелира жаIу, юха вист ца хуьлуш 

сецира.
– ХIинца со-м дIайоьду, дахьийта хабар-хIума дуй хьан? – аьлла, 

хаьттира йоIа.
– Ирс доцу сан корта! – аьлла, сихвелира Бежия – Стенга йоьду хьо? 

Собар дехьа! Жимма садаIахьа! Аса гезарий узур ю…
– Ца оьшу,дIагIур ю со.
– Ма гIохьа, Циция, ма гIохьа, цхьажимма собар дехьа, цхьаьна 

хIума юур ю вайша.
– ХIун дийр ду аса, сиха ю-кха со!
– ХIинца а хьалхе ду. ЦIа яха-м кхуьур ю хьо, – элира, хьесталуш, 

жаIуьно.

Цицияс дуьхьал хIумма а ца элира, иза меллаша баца тIе охьахиира.
Бежия воккхавеш, вахана катоьхна кхаба схьа а эцна, гезарий оза 

дIахьаьдира.
II

Цициян да КоргIакъа хьал долуш стаг вара, цуьнан ши эзар хиллал 
жа а, цуьнга терра маIаш йолу даккхий даьхни а дара, амма ахар, ялта 
дер башха дукха лелош вацара иза, делахь а дика вехашший, хьешана 
дика хьошалла дан таро йолушший вара.

КоргIакъа, ламанан нахана хетарехь, дика ирс долуш стаг вара, 
хIунда аьлча, къаьсттина хало ца гора цунна, цул совнаха шен таро 
йолуш хиларо бакъо лора цунна массо а тайпана долчу гIуллакхашца 
тоьлла хила, амма ша КоргIакъас, цкъа йина ца Iаш, дуккхазза а ойланаш 
йора, хIунда аьлча, шен тIаьхьенах шен цIен тIехь виса, шен хаза Циция 
йоцург, кхин стаг цахиларна, ткъа йоIах хIун тIаьхье хир яра, иза «нехан 
кIанте» маре яха езаш хилча?

Цундела ламанхочо кху кепара ойла йора: мацца а и докъазалла 
коьртера дIаайалург ца хилча, цо шен йоIана тIе нуц вало веза, цуьнца а, 
цуьнан хьолаца а товш а волуш, дикачу тайпана а волуш волу стаг. Нуц 
вина тIевалош верг дика таро йолуш а хила везара, таро яцарна ийзалуш 
цалелархьама.

КоргIакъана дика хаьара, массарна а чул сов халой, бакъояцаррий 
таро йоцчух Iотталуш хиларрий, хьал долчу стаге мичча хенахь а шен 
корта кIелхьарабаккхалуш хиларрий.

КоргIакъана и дерриге а шена гина хиларна хаьара, цундела ца 
лаьара цунна шен йоI муьлххачу а стаге а яхана, къеллий, халой хьоьгуш 
лелар.

Ткъа нуц мила харжа везара? Дера везара хьал долушший, ницкъ 
болушший верг харжа. Цо билгалваьккхира ишттаниг – шен лулахочун 
кIант Махьта. Схьагарехь, йоIа кхин дагалоьцура, нагахь мацца а дас 
шеца маре яхарх лаьцна къамел долийча, Цицияс цIий а лой, корта охьа 
а бохуьйтуш, олура:

– ХIан-хIа, дада, цкъачунна маре яха ца лаьа суна!
– ХIунда ца лаьа хьуна? Бахьана соьга дуьйцург хир ду ахьа?
– Хьоьца Iен лаьа суна, – олий, хьасталуш кочахьерчара Циция.
ЙоьIан доза доццуш шена тIера хилар гарца, ирс долуш хиларций, 

резахиларций велакъежара КоргIакъа. ЙоI хьастаяларо кIадвина волу 
иза вист ца хуьлуш дIатуьйра, ткъа маре яхаран хьокъехь долу къамел, 
де-дийне мел дели, тIаьхьатоттура.

III

Гуттар а санна, денош дIаоьхура. Мухха а цхьана сарахь, малх 
чубузучу хенахь, КоргIакъа шен цIийнан неIарехь, шерачу тIулга тIехь 
охьа а хиъна, чIешалгаш хьоькхуш Iара. Цунна хьалхха лаьтташ вара 
коьрта жаIу. Цо хIетта дийцира хIусамдега, ша керла жаIу хIоттийна 
хилар.

– Цуьнан цIе хIун ю? – аьлла,хаьттира КоргIакъас.
– Бежия ю, – аьлла,жоп делира коьртачу жаIуьно.
– Дика Iу вуй и?
– Iахарах жий, Iахарий вовшех къастон хуур долуш, дика жаIу ву иза.
– Мича мехах вогIу иза?
– Шовзткъа уьстагI боьху цо.
– Мах-м дукха бац, нагахь иза вайна мегаш хилахь! – аьлла, ойла 

йира жен дас, кIеззиг вист ца хуьлуш а Iийна, тIетуьйхира цо: схьакхайк-
хал цуьнга со волчу!

Масех минот яьлча юккъехь теш а волуш, сацам бина белира. Бежи-
яс, догIуш а ма хиллара, договор чIагIдарна сом делира.

– Циция! – аьлла, шен йоIе кхайкхира КоргIакъа. Иза неIарехь 
гучуелира. – Керла Iу хIоттийна вай. Къаьркъа да вайна, цуьнан могу-
шаллина тIера мала деза вай!

Iуьне хьаьжира йоI, цIий а елла, корта охьабахийтира цо. НеIсагIа 
а лаьцна дIа а хIоьттина, йист ца хуьлуш сецира иза.

Бежия а хьаьжира йоIе, цуьнан малхо ягийнчу юьхьа тIе цIен бос 
хьаьдира. Цо а охьабахийтира корта.

– ЙоI, хIун хилла хьуна, ца хеза хьуна? – аьлла, хаьттира дас.
– ХIинцца, хIинцца, – аьлла,жоп а делла, йоI цIа чуьра арахьаьдира.
КоргIакъассий, коьртачу жаIуьной, Бежияссий, тоьшаллина валийнчу лу-

лахочой вовшийн могушаллина тIера муьйлура цIахь даьккхина къаьркъа.
Циция стоьла юххе йист ца хуьлуш тийна лаьтташ яра, шен цIийелла 

юьхь лахха охьа а оллийна, цо хьешашна къаьркъа дуттура, юкъ-юкъа 
чехкка церан бIаьра а хьожуш, цу сохьта юха а лаьттан бIаьра а хьожуш.

Мацца а дуург-мерг диина а, гIеххьа маларх кеп хилла а бевлча, 
КоргIакъас мохь туьйхира:

– ХIан-хIа, Бежия, аса, далла хьалха санна, боху хьоьга, ахьа хьанал 
болх бахь, аса алапах тешна а вуьтур вац хьо, хьегначу къина баркалла а эр 
ду хьуна! Хьайбанан бийца мотт бац, – иза Iалаш ца дан а мегар дац!

– Иза-м хIунда дуьйцура, хьайба Iалаш ца дан-м маггане а мегар 
дац. ЙоI-бIаьрг санна, лардийр ду ас иза.

Оццу минотехь цхьа воккха стаг тIевеара, царна лохха корта а 
таIийра цо.

– Суьйре дика хуьлда шун! – аьлла, маршалла хаьттира цо.
Цигахь болчаьрга, хьала а гIевттина, маршалла схьаийцира.
– Оха доьху хьоьга, тхоьца охьахаар! – аьлла, хьошалгIа вийхира 

КоргIакъас иза.
Воккха стаг, баркалла а аьлла, охьахиира.
– Бежия, хьо кхузахь хIунда ву! – аьлла, жаIуьне хаьттира воккхачу 

стага.
– Жа лело веана, суна жена Iуналла дан хIоьттина иза, – аьлла, жоп 

делира хIусамдас.
– Дика ду, дика ду, – аьлла, дIадахдира воккхачу стага, – дика Iу 

карийна хьуна…
Дукха ца Iаш Бежияй, коьрта жаIуй жа тIе вахара. Теш а, хIусамден 

Iодика а йина, дIавахара, цуьнца цхьа воккха стаг висира.
Цара бахаман гIуллакхех лаьцна, йол хьакха маца йоло еза а, иза кхин 

тIаьхьатетта мегарг цахилар а, буц сов лакхаяьлла дIахIоттар а дийцира. 
Чу а еана, Цицияс хаьттира, хIумма а оьший аьлла,

– Марша-могуш хилда хьо, Циция! ХIун хьал ду хьоьгахь? – аьлла 
цуьнга дIахьаьжира хьаша.

– Ваша, хьо а вехийла марший, могушший! – аьлла, лохха корта а 
таIийна, араяла кечъелира Циция. Воккхачу стага, куьг а лаьцна, шена 
герга а оьзна, сацийра иза.

– Собар дехьа! Стенга яха сихъелла хьо? – аьлла, кIеда-мерза цуьнга 
хьаьжира иза. – Ламанан зезаг санна кхуьуш, хазлуш, хестош ю хьо… 
– ТIаккха, хIусамдена тIе а вирзина, элира цо: – Хаза мегачу метте маре 
хIунда ца йохуьйту ахьа иза? Маре йоьду хан йолу йоI маре ца йохуьйтуш 
сецор, делора, къилахь ма ду!

Маре яхар ма хьаххий, йоI, цIий а елла, цуьнан карара шен куьг схьа 
а даьккхина, сихха арахьаьдира.

– ХIун дийр ду ас, диканиг, ас бохучуьнга ла ца дугIу цо, ца лаьа 
цунна маре яха, – элира КоргIакъас. – Ахь алахьа цуьнга, ахь бохучуьнга 
ладогIа а мегара цо.

– Массо а йоIа а олу маре гIур яц-м! Ткъа ахь цуьнга цавезачуьнга 
гIо боху хир ду.

– ХIан-хIа, хIан-хIа, и хIун ду ахь бохург? Цо ша хоржунда шена 
веззарг. Бакъду къечуьнгий, тайпа кIезиг долуш волчуьнгий, цIийнан 
хьал ца хуучу стагей-м лур яц аса иза…

– Хьал кIезиг ду хьан ткъа, КоргIакъа, кхин а хьал гулдан стенна гIерта 

хьо? Дала доллу хIума а делла хьуна, кхин а цу тIе хьал деза хьуна?
– ХIун дан деза ас, диканиг, сан-х и цхьа йоI бен хIумма а дац, къен 

кIелвисина нуц сайн цIен тIе вига йиш яц сан. Ишттачо цIа а Iалашдийр 
дац, йоIана, мисканна, ирс а лур дац…

– КоргIакъа, стаг лахал ахь, стаг! Хьал ма леха!
– Далла хьалха къинош муха латор ду… ДоттагIий сан дукха бу, 

кест-кеста хьеший хуьлу, – диамбег – эла я муьлхха а цхьа кхин началь-
ник, – берраш а со волчу богIу… Массарна а духьалвала а, маршалла 
хатта а деза… Къехочун ницкъ кхочур буй и дан?

– ЭхIе! – аьлла, доккха садаьккхира воккхачу стага. – ЙоI маре 
муьлхха а диамбегаш тIеэца ца ло. Нехан хьайх белам ма баккха!

КоргIакъина эхь хетара муьлххачу стаге йоI маре яла, хIунда аьлча, 
диамбегашна комаьршша хьошалла дар цкъачунна дуьззина дIадаьлла 
далаза дара цуьнан даг чуьра, цундела шен нуц хьалдолчу нахах хила 
веза бохура цуьнан даго.

– Ткъа ахь мукъана а алахьа, мила ву иштта хьан даго къастош верг?
– Мила ву!. Цунна хIун хаттар оьшу?.. Хьайн бIаьргаш а беллий, 

дIасахьажа гонах, гур ву хьуна, – аьлла, оьгIазвахара воккха стаг. – Лаахь 
Бежия а ву хьуна, тахана ахь же хIоттийна волу жаIу.

– ХIун бахара ахьа-а? – аьлла, цецваьлла, КоргIакъа хьалаиккхира, 
– ялхочуьнга ло боху ахь соьга сайн йоI?

– ХIунда ца ло ахьа? Делора, дика кIант ма ву иза, белхан стаг ву, 
гIиллакхе, оьзда, майра, хьанал, тешаме стаг ву, кхин хIун оьшу хьуна?

– Сискал бахьанехь, нехан неIар тIехула лелачуьнга ло бах ахьа иза?
– Дика ду, КоргIакъа! Эрна къамел дар дита… ХIун башха ду, нехан 

неIар тIехь а я шен цIен тIехь а, къахьегчахьана? Хьацархо болх бан 
кхоьллина ву, ши куьг а сацийна Iийр вац.

– ХIан-хIа, диканиг, ахьа цу тIехь хIумма а ма ала соьга! Ялхочуьнга 
маре лучул, сайн куьйгашца дIаюллур яра аса сайн йоI!

Цу дешнашца цхьаьна царна хезира кетIарчу гIопан неI цIевзаш. 
Къамел деш берш дIахьаьвсира, церан бIаьрг кхийтира къаьсттина лепа-
чу кучан юхах.

Хаттарш, тIедахкарш
1. КоргIакъин амалш муха хета хьуна?
2. ХIусамден а, воккхачу стеган а къамелах лаьцна хIун эр дара ахь?
3. Бежиян вастах лаций дийца.

